
Puka Wairana

Puka neiana ‘ꞌAbiꞌuai Apaꞌuana Mahamahana’ hanona Tirama 
ena ꞌabi aba waꞌi baha ꞌakinai Auba Robe Tirama ena maearima 
ebaraonanakia ba tererena. Popounai tererena hanona Helene 
maeanai tererena ba muriai teaꞌi banaina maea haeai haeai ai 
tererena. Bariu neiana hanona aba iaꞌi banaina Waima maeanai. 
Waima maeana teona mai tehinana maearimakia hanona ikoinai 
12,000 ꞌabana, ia hanona Bereina District ai temiaho, Central 
Province aonai.

2 Timoteo 3.16 ai Paulo eꞌabi etibaha,
“Puka Robena ꞌabikia ikoikiai hanona Tirama Aubana ena 

baraibarai ai tererenakia, ba ekia aka hanona teapaꞌua kiꞌa baha, 
weiakiai ꞌabi tohana kahabamarere aina, katebaraona beronaka, 
katebakaꞌa beronaka, mai mauri berona katebaꞌiobinaka weianai 
kahamiaho. Ua buonai Puka robena ꞌabina kehore maearima Tirama 
ena aka tibabaina haukia kebaꞌoru harainakia aka namokia ikoikiai 
katebabainakia.”

Ai tanuatae Puka neiana kotuabi aonai, ꞌabi weiana “Tirama ena 
aka tibabaina haukia kebaꞌoru harainakia aka namokia ikoikiai 
katebabainakia.” hauna oi ꞌeumuai keao.

Puka Neiana Aonai

Puka neiana hanona Iesu Keriso pouna namona. Kotuabina hanona 
koꞌiobina, maearima hanona Tirama kipokia katebahamomo mue. 
Neiana hanona puka hamona, iamo Iesu ena iuhubeau haukia baika 
mai aꞌikakauma haukia tehore puka haha tererenakia. Ua buonai 
puka neiana aonai hanona puka ikoinai harau rua ꞌabaihau hamomo 
(27) temiaho, ba aokiai hanona Tirama Nahuna Iesu Keriso robana 
teahuna. Ihau tabakiai puka neiakia tererenakia hanona puka 
ahakiai aꞌi temiaho. Aotipa haukia tiraona Iesu eao kupa murinai 
hanona ena maearima tehore puka neiakia tererenakia. Mareko ena 
rererere hanona emai ꞌuai ba murihaina hanona Ioane ꞌeuna.

ꞌUainai maearima weiakia puka neiana ꞌabikia tererenakia hanona 
puka iroꞌana bita mai paipana bita hanona aꞌi tererenakia, haeamona 
puka ꞌarana ꞌabikia papakia hanona aꞌi tererenakia. Bariumo 
muriai hanona maearima tehore puka iroꞌana mai paipana bita 
hanona tererenakia haeamona puka ꞌarana ꞌabikia papakia abomo 
tererenakia ena poki hanona tuabi tuabi ibaꞌabaꞌabana paunai.

Puka koriꞌuaikia bani aokiai puka ꞌarakia ꞌabikia papakia baika 
baꞌakiai hanona puka baika atakia haeamona iroꞌakia mai paipakia 
abomo tererenakia. Neiana anina hanona ꞌori ihobona puka 

weiakia aokiai kotabu ahina. Puka ha ha iaꞌi ramanakiai hanona 
‘Puka aona irerena ꞌabina’ tererenakia, weiakia hanona puka 
robakia teahunakia, mai baꞌakiai hanona ‘Puka paipana apaꞌuakia’ 
tererenakia.

Pou namona tererena haukia ekia rererere aokiai hanona rani 
boꞌona puka ꞌaiꞌaina ꞌabikia baika abomo tererenakia. Ua buonai 
puka neiana aonai ꞌabiꞌabi uahomakia hanona papana tabairu 
totonakia aona tainai tarerenakia. Ua tarere aihonakia pokina 
hanona wai tuabi tuabi haumi katoihana hanona beronaimo 
katoꞌiobina, weiana hanona puka ꞌaiꞌaina ꞌabikia. Ihobona maearima 
ekia hui tererenakia haukia abomo papana tabairu totonakia aona 
tainai tarerenakia.

Puka paipana ꞌabikia baika hanona maka nahomakia [ ] aokiai 
tarerenakia, pokina ꞌabi weiakia hanona rererere ꞌuaikia aokiai 
aꞌi temiaho iamo bariumo muriai, ihau boꞌona aba teao aonai 
tererenakia. Abomo ꞌabi baika maka nahomakia ( ) aokiai hanona 
popounai Helene maeanai aꞌi tererenakia ꞌabikia iamo bariumo 
muriai ai kipomai tarerenakia pokina ꞌabi anina oi heremuai 
katabawaira tina haraina paunai.

Puka neiana murinai kapena aonai hanona puka neiana aonai ‘ꞌAbi 
anikia’ baika tarerenakia. Neiakia hanona Iuda maearimakia ekia 
hoahoa mai kupukia ꞌabaꞌabakia ekia hoahoa weia koꞌiobi harainakia 
obokia kobo paunai tarerenakia.

Weiana murinai hanona ‘ꞌAbi kahatabu ahinakia ꞌekakia’ 
koihanakia. Weiana aonai hanona puka ꞌarana ꞌabikia baika, ba ꞌara 
ꞌabikia ha ha baꞌakiai hanona puka baika atakia haeamona iroꞌakia 
mai paipakia abomo. Puka weiakia aokia koihanakia hanona barai 
barai ꞌabikia puka ꞌarana ꞌabina robana teahuna. 

Pou Namona

MATAIO
Ererena Hauna

Puka Aona Irerena ꞌAbina
Pou namona neiana aonai hanona Mataio netibaha, Iesu ehore Tirama ena 

ꞌabiꞌuai weiana aba ꞌuainai ena maearima Isaraela haukia herekiai ebabaina 
hauna ebatoha haraina, ꞌabiꞌuai weiana Tirama kehore hau ha keuhuna kemai 
maearima kebamaurinakia. Pou namona neiana hanona Iuda haukia weiakia 
baiatakiai Iesu emiaho haukia ꞌeukiai mo ahaꞌi, ia hanopaka maikoina ekia pou 
namona.

Mataio hanona Iesu neia hanopakai emiaho aonai, herenai taba terama haukia 
ehina pou harainakia. Ena rama raninai eaomo teahu ꞌarina raninai, ba ꞌariai 
emikiri mue mai ena maearima ehabonakia ꞌubi eao.

Mataio taba apaꞌuana robaha eahuna hanona Tirama ena obia aiarana, weiana 
Iesu hanona pouna ehina haraina.

Puka neiana ibaꞌiobi paipana ima aonai, (1) Oeo ahanai bamarere ꞌabikia, 
weiakia Tirama ena obia aiarana aonai katemiaho haukia ekia hoahoa mai 
ekia babai (5–7); (2) Iesu iꞌabana haukia aka aeahomakia katebabainakia 
haukia robakia (10); (3) Tirama ena obia aiarana ꞌabikia ibabataikia (13); (4) 
Weiakia iꞌabana haukia tohakia timarere haukia ekia hoahoa mai ekia babai aea 
katehoma (18); mai (5) Taba weiakia hanopaka puanai katerama haukia (24–25).

Puka Paipana Apaꞌuakia
a. Iesu Keriso ena kuputori mai ena rama (1.1–2.23)
b. Ioane baꞌuere robe hauna ena aka (3.1‑12)
c. Iesu ena ꞌuere robe mai baihobo (3.13–4.11)
d. Iesu ena aka maearima herekiai Galilea aonai (4.12–18.35)
e. Galilea eaomo Ierusalema (19.1–20.34)
f. Hui orena Ierusalema herenai mai aonai (21.1–27.66)
g. Obiapaka ena mikiri mue mai ena waira tina (28.1‑20)

Iesu Keriso Ena Rama Kupu Torina. 
(Lk 3.23‑38)

1  1 Iesu Keriso ena rama kupu torina Aberahamo mai Davida 
bibirakiai emai.

 2 Aberahamo ehore Isako ebaramana,
Isako ehore Iakobo ebaramana,
Iakobo ehore Iuda uahoꞌabana kipokia ebaramanakia.

 3 Iuda ehore Perese mai Sera ebaramanakia, hinakia hanona Tamar,
Perese ehore Hesarona ebaramana,
Hesarona ehore Ram ebaramana.

 4 Ram ehore Aminadab ebaramana,
Aminadab ehore Nasona ebaramana,
Nasona ehore Salmon ebaramana.

 5 Salmon ehore Boa ebaramana, hinana hanona Rahab rama haeai 
babiꞌena.

Boa ehore Obeda ebaramana, hinana hanona Ruta rama haeai 
babiꞌena.

Obeda ehore Iese ebaramana.
 6 Iese ehore Obia ꞌarana Davida ebaramana.

Davida ehore Solomon ebaramana, ia hinana hanona ꞌuainai Uria 
atawana.

 7 Solomon ehore Rehoboam ebaramana,
Rehoboam ehore Abia ebaramana,
Abia ehore Asa ebaramana.

 8 Asa ehore Iehosabat ebaramana,
Iehosabat ehore Ioram ebaramana,
Ioram ehore Usia ebaramana.

 9 Usia ehore Iotam ebaramana,
Iotam ehore Ahasa ebaramana,
Ahasa ehore Hesekia ebaramana.

 10 Hesekia ehore Manase ebaramana,
Manase ehore Amon ebaramana,
Amon ehore Iosia ebaramana.

 11 Iosia ehore Iekonia mai uahoꞌabana ebaramanakia,
rani weianai Babulono haukia tehore Isaraela haukia teaꞌinakia 

teaoainakia ekia hanopakai.
 12 Baika teaoainakia Babulono murinai Iekonia ehore Sealtiel 

ebaramana, Sealtiel ehore Serubabel ebaramana.
 13 Serubabel ehore Abiud ebaramana,

Abiud ehore Eliakima ebaramana,
Eliakima ehore Asoro ebaramana.

Mataio 1  

a 1.16 ꞌAo “Mesia” 

 14 Asoro ehore Sadok ebaramana,
Sadok ehore Akim ebaramana,
Akim ehore Eliud ebaramana.

 15 Eliud ehore Eleasara ebaramana,
Eleasara ehore Matan ebaramana,
Matan ehore Iakobo ebaramana.

 16 Iakobo ehore Iosefa ebaramana.
Iosefa atawana Maria ehore Iesu ebaramana, maearima atana 

teaparina Keriso a bamauri hauna.
17 Weiana Aberahamo ai eao Davida herenai hanona uru harau haea 

bani, Davida herenai eaomo teaoainakia Babulono raninai hanona uru 
harau haea bani, haeamona teaoainakia Babulono murinai eaomo Keriso 
herenai hanona uru harau haea bani.

Iesu Keriso Ena Rama. 
(Lk 2.1‑7)

18  Iesu Keriso aea erama aiho hauna pouna hanona neiana. Hinana 
Maria hanona teꞌabiꞌuai aina Iosefa keatawana. Ia aꞌi tebahamomo baha 
aonai eꞌiobina Auba Robe hiabunai miori ha eaꞌina. 19 Iosefa hanona aka 
bero hauna, aꞌi enuatae Maria kebahaumaeana toꞌu wairakiai buonai, 
enuatae ꞌabiꞌuai weiana bunianai keaꞌi kiꞌana. 20 Raona weiana niraonana 
aonai, Obiapaka ena Aneru nibiai herenai ewaira tina eꞌabi etibaha, 
“Iosefa Davida ꞌabaꞌabana e, Maria iatawana aꞌi kotaꞌuaina, pokina Auba 
Robe hiabunai miori weiana eaꞌina. 21 Ia hanona miori ha kebaramana, 
atana katoaparina Iesu, pokina ia hanona ena maearima ekia kiꞌai 
kebamaurinakia.”

22  Hoa neiana erama hanona Obiapaka ena mahabanai hauna herenai 
eꞌabi hauna nibatohana.
 23 “Uaho rari ha kepuma miori ha

kebaramana,
atana kateaparina Emanuela.”  Isa 7.14

Anina hanona ‘Tirama aika herekai’.
24 Iosefa enoꞌa murinai, Obiapaka ena Aneru eꞌabi ihobona ebabaina 

Maria eatawana. 25 Ia terarua aꞌi tenoti oioi ꞌapua eaomo Maria miori 
ebaramana. Iosefa miori atana eaparina Iesu.

Aotipa Haukia Taetana Tainai Temai.

2  1 Heroda Obia ꞌarana Iuda eobia aina raninai, Iesu hanona Iuda 
aonai Betelehemai erama. Rani weianai aotipa haukia taetana 

taina hanopaka haeai ai temai Ierusalema teao, 2  ba tebakai bakai 

  Mataio 1 ,  2

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



10

tetibaha, “Iuda ekia Obia ꞌarana erama miorina hanona aeꞌeai? Ia ena 
bihiu taetana tainai taihana buonai tamai katakuti aina”. 3  Heroda Obia 
ꞌarana ꞌabi weiana eona raninai nuana etae, mai Ierusalema ai maearima 
ikoinai abomo nuakia etae. 4 Ia ehore Iuda ekia robe haukia apaꞌuakia 
mai rauhubu poki haukia ikoikiai eaparinakia ebakainakia etibaha, 
“Keriso hanona aeꞌeai kerama?” 5 Ia ena ꞌabi tebamuena tetibaha, “Iuda 
Betelehema aonai. Mahabanai hauna ṉa erere aihona.
 6 ‘Oi Betelehema,

Iuda hanona aonai,
Iuda ṯeiha ꞌinina aiarakia
baiatakiai oi hanona
aꞌi okoꞌikoꞌi kiꞌa baha,
pokina oi heremuai
poki hauna ha kemai
ia hanona eꞌu Isaraela
maearimakia keꞌuai ainakia
mamoe iꞌimana hauna ꞌabana.’ ”  Mik 5.2

7 Ua buonai Heroda aotipa haukia eapari buninakia ebakainakia 
keꞌiobi haraina rani tabana tohanai hanona bihiu weiana ewaira tina. 
8  Euhunakia kateao Betelehema eꞌabi etibaha, “Katoao miori ꞌoruꞌoruna 
weiana katotabu haraina. Katotabu ahina hanona katobaꞌiobinaꞌu, ba au 
abomo kaeao ia kakuti aina.”

9 Aotipa haukia Heroda obia ꞌarana aiana teona murinai tekaꞌa, taearai 
teao aonai bihiu weiana taetana tainai teihana hauna eꞌuai ainakia 
eaomo miori nemiaho ꞌekanai hanona eꞌoro. 10 Bihiu weiana teihana 
raninai aokia enamo banaina.

11 Itu weiana aonai tetoto hanona miori hinana Maria ohi teihanakia 
ba tekaipehu miori tekuti aina. Murinai obia ꞌabana iberuberu bena 
tabakia gold, muramura timina orimona, mai muramura taburana hauani 
katetarona hauna tetara ꞌaunakia teberuberu bena. 12  Ba nibiai Tirama 
eharabunakia aꞌi katemue Heroda herena, weiana taeara haeai tekana 
temue teao ekia hanopaka.

Iesu Teꞌuru aina Aikupito Teao.
13  Aotipa haukia tekaꞌa murikiai Obiapaka ena aneru nibiai Iosefa 

herenai ewaira tina eꞌabi etibaha, “Momikiri miori hinana ohi moba 
kaꞌanakia moꞌuru ainakia moao Aigupito. Weia katomiaho keaomo au 
kahina beniꞌo, pokina Heroda hanona aba miori ketabuna keahu ꞌarina.” 
14 Epua, Iosefa emikiri miori hinana ohi ebakaꞌanakia rabi weianai tekaꞌa 
teao Aikupito, 15 weia temiaho keaomo Heroda keꞌari. Weiana Obiapaka 
ena mahabanai hauna pinanai ehinana hauna ibatohana,

“Au Aikupito ai

b 3.1 Bapatiso 

Nahaꞌu apari ahina.”  Hos 11.1
16  Heroda eꞌiobina aotipa haukia aꞌi katemue herena, weiana aona 

eopuere kiꞌa, aotipa haukia ebakainakia ranina eraonana ihobonai ꞌabi 
ebaibeni ena huari haukia Betelehema mai aiara herenai haukia aokiai 
miori ikoinai ihaukia rua mai baꞌai haukia teahuꞌarinakia. 17 Rani weianai 
mahabanai hauna Ieremia ehinana ꞌabina hanona etohana,
 18 “Aia ha Rama ai teona

hai mai aokoꞌo rarina ꞌakina,
Rahela nahuna nihai ainakia,
ia aona katebakirona hanona
aꞌi nenuatae
pokina ikoinai aba teꞌari ore.”  Ier 31.15

Aikupitoai Temue aina Nasareta Teao.
19 Heroda eꞌari murinai Aigupito ai Obiapaka ena aneru Iosefa herenai 

nibiai ewaira tina, 20 eꞌabi etibaha, “Momikiri miori hinana ohi moba 
kaꞌanakia katomue Isaraela hanonai, weiakia miori kateahu ꞌarina haukia 
hanona aba teꞌari”. 21 Ba Iosefa emikiri miori hinana ohi ebakaꞌanakia 
teao Isaraela.

22  Ia Akelao hamana Heroda ꞌekana eaꞌina Iuda neiha ꞌinina ꞌuruna 
eona raninai, keao hanona etaꞌu. Ba nibiai baꞌiobi eaꞌina ekabanai eao 
Galilea. 23  Ia teao aiara ha atana Nasareta waꞌa temiaho, weiana hanona 
mahabanai haukia tehinana ꞌabina etohana, ‘Ia hanona kateaparina 
Nasareta hauna.’

Baꞌuere robe Hauna Ioane Eiroro. 
(Mk 1.28; Lk 3.1‑18; Io 1.19‑28)

3  1 Rani weianai Ioane Baꞌuere robe b hauna ewaira tina Iuda 
hanoꞌakunai ena iroro eaꞌi ramana etibaha, 2  “Emi kiꞌai tomoraona 

kabe, pokina Tirama ena obia aiarana hanona aba ekaibari.” 3  Neiana 
hanona mahabanai hauna Isaia ꞌabina ehinana hauna etibaha,

“Hau ha hanoꞌakunai eio etibaha,
‘Obiapaka ena taeara
tomobaꞌoruna,
Ena kaoao boana
tomobaberona.’ ”  Isa 41.3

4 Ioane ena habuni hanona mahi atana Kamela buirana tanatananai 
ebabaina, mai huana ꞌapana hanona poromakau paruana ehaina, ena 
aniani hanona pekaupekau mai hoho beina. 5 Ierusalema maearimakia 
mai Iuda aonai aiara maikoina, haeamona Ioridana ate herenai aiara 

c 4.1 Satani 

ikoinai haukia temai herena aiana kateona. 6  Ekia kiꞌa tehina pounakia, 
haeamona ebaꞌuere robenakia Ioridana ate aonai.

7 Ioane Parisea haukia mai Sadukea haukia boꞌokia temai herenai 
kebaꞌuere robenakia eihanakia raninai ehinabenakia etibaha, “ꞌErau 
nahuna haumi e. Tai ehinabenimi puma weiana Tirama aba ketiuahina 
hauna herenai katobeau pare? 8  Raonakabe buabuana tomobawaira 
tinana. 9 Aomiai aꞌi katoꞌabi wai hanona Aberahamo ꞌabaꞌabana 
buonai puma weiana herenai katobeau pare. Au wai nahinabenimi 
Tirama hanona mai hiabuna pihara neiakiai Aberahamo ꞌabaꞌabana 
kebabainakia! 10 Wapira hanona aba eꞌoru matiu pokinai, buabua 
namokia aꞌi tibaramanakia matiukia ikoinai hanona keꞌuinakia iruba 
aonai kekapo totonakia.

11 Au hanona beiai mo nabaꞌuere robenimi emi raona kabe hoana, ia 
weiana muriꞌuai nimai hauna hanona Auba Robeai mai irubai kebaꞌuere 
robenimi. Ia hanona eapaꞌua kiꞌa baha ba au, au aꞌi anamo ena tamaka 
kabuanakia. 12  Ena ikomo matiuna imanai eaꞌina, ikomo ꞌekana eaꞌi aꞌi 
haraina uho weiakia ikoinai kekomonakia paruakia kebaꞌehonakia, uho 
namokia ikoinai kebararonakia paraboa aonai keroꞌanakia, ia hamarakia 
hanona weiana aꞌi niꞌao ꞌapua irubana aonai kehuhu orenakia.”

Ioane Iesu Ebaꞌuere Robena. 
(Mk 1.9‑11; Lk 3.21‑22)

13  Rani weianai Iesu hanona Galilea ai emai Ioridana atena Ioane 
herenai kebaꞌuere robena. 14 Ia Ioane ebaoao etibaha, “Oi au pobaꞌuere 
robenaꞌu hanona penamo. Iamo omai au hereꞌu.” 15 Iesu Ioane ena ꞌabi 
ebamuena etibaha, “Bariu hanona neiana oi kobabaina. Aka neianai 
Tirama ena bero akakia ikoikiai kahabatohanakia.” Ba Ioane ehore Iesu 
ebaꞌuere robena.

16  Iesu eꞌuere robe murinai, beronai beiai ekaraꞌau aonai kupa ekaikau 
Tirama ena Auba eriri emai ahanai matoha rauria eriri ꞌabana eihana. 
17 Ba aia ha Kupai emai eꞌabi etibaha, “Neiana hanona au Nahaꞌu tohana, 
Eꞌu raonaꞌau. Au hanona ia naonamo aina.”

Tiaporo Ehore Iesu Ehobona. 
(Mk 1.12‑13; Lk 4.1‑13)

4  1 Weiana Auba Robe ehore Iesu eaoaina hanoꞌakunai tiaporo c kehore 
kehobona. 2  Iesu wapu ikoinai bariabui erobe aniani ha aꞌi eani, 

murinai hanona mareꞌa eꞌari kiꞌa. 3 Aonai baihobo hauna emai herena eꞌabi 
etibaha, “Peoi Tirama nahuna raninai, pihara neiakia mohina benakia 
pohamai temeao.” 4 Ia Iesu eꞌabi etibaha, “Puka robenai aba tererena,

‘Maearima hanona pohamai mo
aꞌi katemauri,
ia Tirama ena ꞌabi ehina haukia
ikoinai kateaꞌinakia hanona
katemauri.’ ”

5 Weiana tiaporo ehore Iesu eaoaina Ierusalema aiara robena, Marea 
robe ꞌubina ꞌakinai ebakori ꞌauna, 6  ba ehinabena etibaha, “Peoi Tirama 
nahuna raninai, kipomu naia morobo ahi. Pokina Puka robenai aba 
tererena,

‘Tirama ena aneru kehina benakia
kateꞌimaniꞌo imakiai
kateaꞌi taeaniꞌo,
weiana piharai aemu
aꞌi mokaina taꞌuna.’ ”  Sal 91.11, 12

7 Iesu ia ena ꞌabi ebamuena etibaha, “Puka robenai abomo ṉa terere 
aihona,

‘Obiapaka emu Tirama
baihobo ꞌekanai aꞌi kohorotina.’ ”

8  Haeamona tiaporo ehore Iesu eaoaina ꞌubi ꞌakina kobiona kaipanai 
ebaehe ꞌauna, ba hanopaka aiarakia maikoina nuabina ebaihana. 
9 Tiaporo eꞌabi etibaha, “Kokaipehu kokuti ainaꞌu raninai, neiakia 
maikoinai oi kabeniꞌo.” 10 Iesu haeamona eꞌabi etibaha, “Satani e, 
mokatuꞌa! Puka robenai ṉa terere aihona,

‘Obiapaka emu Tirama
iamo ikupaiana kokuti aina,
mai taꞌarana koaꞌi.’ ”

11 Weiana tiaporo Iesu herenai ekaobo, ba aneru temai tebaraina.

Iesu Ena Aka Eaꞌi Ramana Galileai. 
(Mk 1.14‑15; Lk 4.14‑15)

12  Iesu Ioane aba wapura itunai tehorotina pouna eona raninai emue 
eao Galilea hanonai. 13  Weia Nasareta aiaranai aꞌi emiaho, ia eao Sebulon 
mai Napatali hanokiai Galilea obu haianai aiara ha atana Kaperanauma 
uaꞌa emiaho. 14 Neiana erama hanona Isaia mahabanai hauna eꞌabi 
hanona kebatohana etibaha,
 15 “Sebulon hanonai

mai Napatali hanonai,
obu haianai, Ioridana ate
abihanai,
Galilea rama haeai haukia
ekia hano ai!

 16 Maearima weiakia

d 4.17 Basileia 

wapurai ṯemiaho haukia
ea rarina ꞌakina kateihana.
Weiakia ꞌari aiaiakia hanokiai
ṯemiaho haukia herekiai
ea kerara.”  Isa 9.1, 2

17 Rani weianai Iesu ena iroro eaꞌi ramana etibaha, “Emi kiꞌai 
tomoraona kabe, pokina Tirama ena obia aiarana d hanona aba ekaibari!”

Iesu Baꞌeha Haukia Bani Eaparinakia. 
(Mk 1.16‑20; Lk 5.1‑11)

18  Iesu Galilea ꞌobu poena haiana ekana eao aonai, aꞌa hati rua Simona, 
teaparina Petero, uaho ꞌabana Anderea ohi eihanakia ekia reꞌe ꞌobu 
aonai tehorenakia, pokina ia hanona baꞌeha haukia. 19 Iesu ehina benakia 
etibaha, “Muriꞌuai tomai. Au kahore maearima ibaꞌeha benikia haumiai 
kabaonimi.” 20 Beronai ekia reꞌe tehabonakia murinai teao.

21 Ekaꞌa haha eao hanona aꞌa hati rua Iakobo mai Ioane hamakia 
Sebedeo kipokia ekia ahi ahanai ekia reꞌe tiahu abunakia eihanakia ba 
eaparinakia. 22  Beronai ekia ahi mai hamakia tehabonakia Iesu murinai 
teao.

Iesu Eiroro mai Inawa Ebanamonakia. 
(Lk 6.17‑19)

23  Iesu Galilea hanona maikoina aona ekana, Iuda haukia ekia marea 
aokiai ebaꞌiobi, Tirama ena obia aiarana pouna namona eiroro aina, 
mai maearima ekia inawa haeai haeai mai hau haiara haeai haeai 
ikoinai ebanamonakia. 24 Suria hanopakana maikoina aonai pouna 
erama otaraina, weiana maearima tehore inawa haeai haeai haukia 
temaiainakia Iesu herena, hau haiara haeai haeai haukia, aokiai auba 
kiꞌa obokia haukia, nawa tiꞌari aina haukia, mai ꞌome haukia. Ia ehore 
ikoinai ebanamonakia. 25 Toꞌu rarina ꞌakina Galileai mai weiakia Aiara 
Harauhaeai, Ierusalemai mai Iudai, Ioridana atena abiranai hanokia 
maearimakia Iesu murinai tekaꞌa.

Iroro Oeo ꞌUbinai Hauna. 
(Lk 6.20‑23)

5  1 Iesu mako eihanakia raninai oeoai ekaraꞌau weia emiati. Iꞌabana 
haukia temai herena, 2  weia ena baꞌiobi eaꞌi ramana, ehina benakia 

etibaha,
 3 “Aokia teꞌaiaunu haukia

hanona tenamo,

pokina Tirama ena obia aiarana
hanona ia ꞌeukia.

 4 Tihai hai haukia
hanona tenamo,
pokina Tirama aokia
kebataburanakia.

 5 Mamata haukia hanona tenamo,
pokina hano eꞌabiꞌuai aina hauna
kateaꞌina.

 6 Aka berona timareꞌa aina
mai tiꞌako ꞌororo aina haukia
hanona tenamo,
pokina Tirama kehore ekia raona
kebabonunakia.

 7 Maearima tiaokoꞌo ainakia haukia
hanona tenamo,
pokina ia abokiamo Tirama
keaokoꞌo ainakia.

 8 Aokia timahamaha haukia
hanona tenamo,
pokina ia hanona
Tirama kateihana.

 9 Baibua akana tibabaina haukia
hanona tenamo,
pokina Tirama kehore
nahunai kebaonakia.

 10 Aka berona tibabaina paunai
tiꞌoatanakia haukia
hanona tenamo,
pokina Tirama ena obia aiarana
hanona ia ꞌeukia.

 11 Au muriꞌuai tukaꞌa paunai
maearima kateaiahunimi
mai kateꞌoatanimi,
baiꞌoi ꞌabikia kiꞌa obokia
haeai haeai heremiai katehina
hanona tonamo.

 12 Aomi kenamo mai katoaonamo,
pokina kupai hana ꞌarami rarina.
ꞌUainai mahabanai haukia temiaho
raninai ṉa teꞌoata aihonakia.

Hanopaka Kikimaruna mai Hanopaka Eana. 
(Mk 9.50; Lk 14.34‑35)

13  Wai hanona maearima ekia kikimaru. Ia kikimaru ena ꞌakuꞌaku 
keꞌakauma raninai, aea keibaꞌakuꞌaku mue aiho? Taba baika herekiai 
ena aka ahaꞌi buonai, kahaneꞌe ahina maearima ahanai kateꞌehe hai ꞌehe 
haina.

14 Wai hanona maearima ekia ea. Aiara oeo ꞌubinai tebabaina hauna 
hanona kebuni aꞌi ketaina. 15 Hau ha ramepa kebaꞌarana raninai uro 
baꞌanai aꞌi kehorotina. Ia ihaoꞌauna ꞌekanai kehaoꞌauna, ba maearima 
ikoinai itu aonai haukia ea kebenakia. 16  Taeara neiana ihobonai, emi ea 
maearima wairakiai tomobawaira tinana, weiana aka namokia tubabai 
hanona temeiha Hamami kupai hauna temebanamona.

Iesu Mose Ena Rauhubu ꞌAbikia Kebatohanakia.
17 Ṉa aꞌi katoraona aiho au amai hanona Mose ena Rauhubu mai 

mahabanai haukia ekia baꞌiobi kaꞌi parenakia paunai. Au amai hanona 
aꞌi kaꞌi parenakia, ia ekia baꞌiobi kabatohanakia. 18  ꞌAbi tohana au wai 
nahinabenimi, hanopaka mai kupa katepua, ia rererere puapuana ꞌaki ha 
ꞌao ꞌabi papana ꞌaki ha rauhubu aonai aꞌi keꞌakauma keao mo taba ikoinai 
katerama ore. 19 Weiana buonai hau ha rauhubu papana ꞌaki aꞌi nikaꞌaina 
ba maearima baika baꞌiobi weiana ihobona kebenakia hanona Tirama ena 
obia aiaranai ia hanona keꞌaera ꞌaera ꞌaki. Ia tai rauhubu nikaꞌai haraina 
mai baꞌiobi weiana ihobona nibenakia hanona Tirama ena obia aiaranai ia 
hanona keapaꞌua. 20 Au wai nahinabenimi, wai emi bero akakia katehore 
weiakia Parisea haukia mai rauhubu poki haukia ekia bero akakia aꞌi 
katetara haonakia raninai Tirama ena obia aiaranai aꞌi katokatoto ꞌapua.

Uahoꞌabami Kipokia Katoꞌabi Oioi. 
(Lk 12.57‑59)

21 ꞌUainai ꞌabaꞌabami herekiai tehinana ꞌabina aba tona. “Aꞌi 
koahuahu, ia hau ha keahuahu hauna hanona bakai ꞌekanai kehoroti.” 
22  Ia bariu au nahinabenimi. Hau ha uahoꞌabana niopuereaina hanona 
kateaoaina bakai ꞌekana. Haeamona hau ha uahoꞌabana poꞌona kehinana 
hanona kateaoaina bakai apaꞌuana ṯeꞌimana haukia herekia. Ia hau 
ha uahoꞌabana kehinabena ketibaha, “Ao ꞌabaea tohamu.” hanona 
kateaoaina ꞌeka kiꞌa obona iruba aꞌi niꞌao ꞌapua ꞌekana.

23  Weiana paunai emu ibeni tabana itara robena ahanai nubaibeni 
aonai uahoꞌabamu herenai emu beho ha nemiaho hauna oraona tinana 
raninai, 24 emu ibeni tabana weia itara robena wairanai kohabona. Koao 
ꞌuai uahoꞌabamu herenai torarua katoꞌabi oioi, ba komue emu ibeni 
tabana kobaibeni.

25 Hau ha oi beho ꞌekanai ehorotiniꞌo hauna bariu torarua bakai ꞌekana tuao 
aonai mobaꞌamena beho weiana tomobabero biaina, ba bakai wairanai kokoroti. 
Weiana aꞌi kobabaina raninai, oi niꞌoataniꞌo hauna bakai neꞌimana hauna imanai 
keutaniꞌo, bakai neꞌimana hauna habuni hauna imanai keutaniꞌo, ba oi hanona 
wapura ꞌekanai kate horotiniꞌo. 26 ꞌAbi tohana au nahina beniꞌo, oi hanona aꞌi 
kokarahi ꞌapua keaomo emu beho ꞌarana pene orena kobaibeni.

Aꞌi Konabau Kiꞌa.
27 Wai ꞌabi ꞌuruna aba tona ṉa eꞌabi aiho, ‘Oi hau ha atawana aꞌi 

konabau aina.’ 28  Ia au wai nahina benimi hau ha babiꞌe neihana ba 
niraona kiꞌa hanona aonai aba nabau hoana ebabaina ia herenai.

29 Mahamu itipana kiꞌai nihorotiniꞌo raninai, koꞌipa ahina koneꞌena. 
Hauanimu puana keꞌakauma hanona enamo ba haumu maikoina iruba 
aꞌi niꞌao ꞌapua ꞌekana aonai aꞌi mekapo totoniꞌo marikina. 30 Mai imamu 
itipana kiꞌai nihorotiniꞌo raninai, kokabe hurina koneꞌena. Haumu puana 
hamona keꞌakauma hanona enamo ba haumu maikoina iruba aꞌi niꞌao 
ꞌapua ꞌekana aonai aꞌi mekapo totoniꞌo marikina.

Atawana Aꞌi Kebakarahina. 
(Mt 19.9; Mk 10.11‑12; Lk 16.18)

31 Abomo ṉa eꞌabi aiho, ‘Hau ha atawana nibakarahina raninai bakarahi 
marerena ha kererena kebena.’ 32 Ia au wai nahinabenimi, hau ha atawana aꞌi 
nimaha porepore ia nibakarahi ꞌabaeana hanona ena behoai atawana nabau 
ꞌekanai ehorotina, mai hau ha kehore tebakarahina babiꞌena weiana keatawana 
hanona ia abomo nabau hoana ebabaina.

ꞌAbiꞌuai Pahihina Aꞌi Katobabaina.
33 Haeamona ꞌuainai ꞌabaꞌabami herekiai tehinana ꞌabina aba tona, ‘Emi 

ꞌabiꞌuai hanona aꞌi katokabena. Ia emi ꞌabiꞌuai pahihina Obiapaka herenai hanona 
katobabaina.’ 34 Ia au wai nahinabenimi. ꞌAbiꞌuai pahihina aꞌi katobabaina. Kupa 
ahanai ꞌabiꞌuai pahihina aꞌi katohinana, pokina ia hanona Tirama ena imiaꞌau. 
35 ꞌAo hanopaka ahanai ꞌabiꞌuai pahihina aꞌi katohinana, pokina ia hanona Tirama 
ꞌapuna ihorotina ꞌekana, ꞌao Ierusalema ahanai ꞌabiꞌuai pahihina aꞌi katohinana, 
pokina ia hanona Obia ꞌarana apaꞌuana ena aiara. 36 Mai oi ꞌaramu ahanai ꞌabiꞌuai 
pahihina aꞌi kohinana, pokina oi buimu ha hamona kobaporena ꞌao kobaꞌumuna 
hanona aꞌi oꞌiobina. 37 Oi mo emu ꞌabi, ꞌE reꞌa ꞌE, ꞌao Ahaꞌi reꞌa Ahaꞌi. Taba neiakia 
waira ꞌakinai nohinanakia hanona hau kiꞌa obona herenai timai.

Kiꞌa ꞌArana Aꞌi Kobamuena. 
(Lk 6.29‑30)

38  Wai ꞌabi neiana aba tona eꞌabi etibaha, ‘Maha ꞌarana hanona maha, 
mai nihe ꞌarana hanona nihe.’ 39 Ia au wai nahinabenimi, maearima ena 

kiꞌa ꞌarana hanona aꞌi kobamuena. Hau ha mekemu itipana keboꞌana 
raninai, kokeꞌe banai awarimu abomo kobena. 40 Hau ha nenuatae emu 
ibatoto keaꞌina paunai bakai ꞌekanai kehorotiniꞌo raninai, emu iroꞌabu 
abomo kobena. 41 Hau ha kebahi ahiniꞌo maela hamona kokaꞌaina raninai, 
torarua maela rua katokaꞌaina. 42  Maearima tinoiniꞌo tabana hanona 
kobenakia, mai heremuai taba ha nenuatae aina keaꞌi ꞌabaeana hanona aꞌi 
koubo aina.

ꞌOu Haukia Katoraonaꞌau ainakia. 
(Lk 6.27‑28, 32‑36)

43  Wai ꞌabi ꞌuruna aba tona ṉa eꞌabi aiho, ‘Heremiai haukia 
katoraonaꞌau ainakia mai emi ꞌou haukia katobakiꞌanakia.’ 44 Ia au 
wai nahinabenimi, emi ꞌou haukia katoraonaꞌau ainakia mai weiakia 
tiꞌoatanimi haukia paukiai kato bahubaꞌari. 45 Weianai wai hanona 
Hamami kupai hauna nahunai katoao. Ia ena beraura ihobonai mo 
nibararana kiꞌa haukia mai namo haukia herekiai, mai abara ihobona 
mo nibatibona babai bero haukia mai babai kiꞌa haukia herekiai. 46  Wai 
maearima weiakia tiraonaꞌau ainimi haukia mo turaonaꞌau ainakia 
raninai ꞌarami hanona taba katoaꞌina? Moni bararo haukia abomo ua 
tibabai aiho. 47 Wai uahoꞌabami mo tubaonakia raninai, emi namo 
hanona taba maearima baika herekiai? Aꞌi tiaꞌikakauma haukia abomo 
ua tibabai aiho. 48  Ua buonai wai katobero harai ihobona Hamami kupai 
nemiaho hauna ebero harai ꞌabana.”

Maearima Ibaraikia Hoahoana.

6  1 “Katoꞌimaꞌima harainimi, emi bero akakia maearima wairakiai aꞌi 
katobabai, aꞌi temeihanimi marikina. Ua katobabai aihona raninai 

wai hanona ꞌarami ahaꞌi Hamami kupai hauna herenai.
2  Weiana buonai baraibarai tabana uraru hauna kobena raninai, 

maearima wairakiai aꞌi koapa, ihobona bahaorea haukia marea aokiai 
mai aiara ibuakiai tibabaina ꞌabana maearima banamo ia katebenakia 
paunai. ꞌAbi tohana au wai nahinabenimi, ia hanona ꞌarakia maikoina 
aba teaꞌina. 3  Ia wai uraru haukia tubarainakia raninai, imamu awarina 
hauna aꞌi keꞌiobina imamu itipana hanona taba nibabaina. 4 Weiana emu 
baibeni hanona aomuai kobunina. Ba Hamamu taba bunianai tirama 
neihanakia hauna oi ꞌaramu kebeniꞌo.

Bahubaꞌari Hoana. 
(Lk 11.2‑4)

5 Wai katobahubaꞌari raninai bahaorea haukia ꞌabakiai aꞌi katoao. Ia 
ekia nuatae apaꞌuana hanona marea aokiai mai aiara ibuakiai katekoroti 
katebahubaꞌari maearima ia kateihanakia paunai. ꞌAbi tohana au wai 

e 6.13 Puka baika aokiai ( ) ꞌabina ahaꞌi. 

nahinabenimi, ꞌarakia maikoina aba teaꞌina. 6  Ia kobahubaꞌari raninai, 
emu ikaihuri aonai kokatoto ba emu paꞌabi kokaiabuna kobahubaꞌari 
Hamamu aꞌi noihana hauna herenai. Hamamu taba bunianai tirama 
neiha hauna ꞌaramu kebeniꞌo.

7 Tubahubaꞌari aonai ꞌabi anikia haꞌi haukia boꞌona aꞌi katohina matoha 
rama haeai haukia tibabaina ꞌabana. Tiraonana ekia bahubaꞌari nihomaꞌa 
hanona Tirama aiakia aba niona. 8  Ia ꞌabakiai aꞌi katoao. Wai Hamami aꞌi 
tunoi bahana aonai aba eꞌiobina wai taba tonuatae aina.

Bahubaꞌari Obiapaka Ebaꞌiobinaka Hauna.
9 Wai hanona ṉa katobahubaꞌari aiho.

‘Hamamai e, kupai nomiaho.
Oi atamu hanona katabarobena.

 10 Emu obia aiarana kemai,
ikoimaiai emu nuatae
katababaina hanopakai,
ihobona kupai tibabaina ꞌabana.

 11 Bariu rani neianai aniani
ṯanuatae aina hauna kobenamai.

 12 Emai kiꞌa tababai haukia
mohina hao,
ihobona weiakia heremaiai
tebabai kiꞌa haukia ekia kiꞌa
tahina hao ꞌabana.

 13 Aꞌi koaoainamai baihobo ꞌekakiai,
ia tiaporo herenai kobamaurinamai.
(Kupa aiarana oi ꞌeumu, Hiabu oi ꞌeumu, Nuabi oi ꞌeumu,
keaomo banai banai. Amen.)’ e

14 Maearima weiakia heremiai tebabai kiꞌa haukia ekia kiꞌa katohina 
haonakia raninai, Hamami kupai hauna emi kiꞌa abomo kehina haonakia. 
15 Ia wai maearima ekia kiꞌa aꞌi katohina haonakia raninai, Hamami 
kupai nemiaho hauna abomo emi kiꞌa aꞌi kehina haonakia.

Ani Robe Hoahoana.
16  Wai tuanirobe raninai wairami aꞌi katobabira biranakia matoha 

bahaorea haukia ꞌabakia. Ihakia tibamaea maeanakia maearima ikoinai 
kateihanakia kateꞌiobina ia hanona tianirobe. ꞌAbi tohana au wai nahina 
benimi, ꞌarakia maikoina aba teaꞌina. 17 Ia oi koanirobe raninai, wairamu 
koutu mai ꞌaramu tehoroai koutuna. 18  Weiana maearima aꞌi kateꞌiobina 
oi hanona nuanirobe, iamo Hamaka aꞌi nahaihana hauna mo keꞌiobina. 

Ba Hamamu taba bunianai tirama neihanakia hauna kehore ꞌaramu 
kebeniꞌo.

Kepu Kupai Katoroꞌanakia. 
(Lk 12.33‑34)

19 Emi kepu hanopakai aꞌi katoroꞌanakia, weiana muhi mai ꞌabiꞌabi 
katehore kateaꞌi kiꞌanakia, mai bainao haukia katehore itu kateahu 
paꞌana katebainao ainakia. 20 Ia emi kepu kupai katoroꞌanakia, weia 
hanona muhi mai ꞌabiꞌabi aꞌi kateaꞌi kiꞌanakia, mai bainao haukia itu 
aꞌi kateahu paꞌana aꞌi katebainao ainakia. 21 Weiana oi emu kepu ꞌeka 
tabanai hanona aomu abomo weia.

Hauani Ena Ramepa. 
(Lk 11.34‑36)

22  Maha hanona hauani ena ramepa, oi mahamu tenamo raninai 
hauanimu maikoina hanona ea aonai. 23  Ia mahamu katekiꞌa raninai 
hauanimu maikoina hanona wapura aonai. Ba oi aomu eana niwapura 
raninai wapura weiana hanona keapaꞌua wairai.

Poki Haukia Rua Taꞌarakia Aꞌi Koaꞌi. 
(Lk 16.13)

24 Hau ha poki haukia rua rani hamonai taꞌarakia aꞌi keaꞌi. Ia hamona 
ꞌarina aꞌi keꞌari mai ha keraonaꞌau aina, ꞌao hamona aiana keona mai 
ha kebakiꞌana. Wai Tirama mai kepu terarua rani hamonai taꞌarakia aꞌi 
katoaꞌi.

Aomi Aꞌi Katearoꞌari. 
(Lk 12.22‑31)

25 Weiana buonai au wai nahinabenimi. Aomi aꞌi katearoꞌari, taba 
patoana ꞌao taba patoinu emi mauri paunai, ꞌao hauanimiai taba 
patobatotona hauna aꞌi katoraonana. Mauri hanona eapaꞌua kiꞌa baha ba 
pohama, mai hauanimu hanona eapaꞌua kiꞌa baha ba habuni. 26  Roborobo 
tirobo tomoihanakia. Ia uho aꞌi tibato, aꞌi tieueu mai rerea aꞌi tihoroti, ia 
Hamami kupai hauna neꞌima harainakia. Ia wai hanona tonamo kiꞌa baha 
ba roborobo. 27 Oi tai ha emu ao aroꞌari kehore emu mauriai pomiaho 
homaꞌa ꞌapuana?

28  Mai taba buonai aomi niaroꞌari habuni herenai? Hoeahoea arabu 
haianai aea tiꞌomu aiho katoihanakia. Ia aꞌi tiaroꞌari ꞌao kipokia 
habunikia aꞌi tibabai. 29 Ia au wai nahinabenimi, Solomon ena nuabiai 
habuni namona ebatotona, iamo taitai neiakia hanona tenamo kiꞌa 
baha. 30 Weiana arabu tubukia bariu titaitai mara aba kateꞌororo iruba 
aonai katekapo totonakia kateꞌara haukia habunikia Tirama nihore 

ṉa nibabatoto aihonakia raninai, wai emi habuni ua aꞌi kebabatoto 
aihonimi, u? Emi aꞌikakauma tekoꞌikoꞌi haumi. 31 Ua buonai aomi aꞌi 
katearoꞌari, aꞌi katoꞌabi, “Aika taba kahana?” ꞌao “Aika taba kahainu?” 
ꞌao “Aika taba kahabatotona?” 32  Weiana rama haeai haukia taba 
nahomakia ikoinai titabunakia, ia wai Hamami kupai aba eꞌiobina taba 
neiakia tonuatae ainakia. 33  Wai hanona Tirama ena obia aiarana mai 
ena nuatae akana berona katotabu ꞌuaina, ba taba nahomakia ikoinai 
hanona wai kebenimi. 34 Weiana paunai aomu aꞌi kearoꞌari mara ꞌeunai. 
Mara hanona kipona ena ao aroꞌari. Wapu ha ha ekia aroꞌari hanona 
kipokia ꞌeukia.”

Beho ꞌEkanai Aꞌi Katohorotinakia. 
(Lk 6.37‑38, 41‑42)

7  1 “Baika beho ꞌekanai aꞌi katohorotinakia pokina Tirama wai beho 
ꞌekanai aꞌi mehorotinimi. 2  Weiana wai baika behoai tuhorotinakia 

taeara ihobonai Tirama kehore wai behoai kehorotinimi. Mai wai emi 
babai baika herekiai ihobokiai Tirama kehore heremiai kebabai. 3  Taba 
buonai uahoꞌabamu mahana aonai matiu nabunabuna noihana, iamo 
oi kipomu mahamu aonai matiu rarina robana aꞌi nuahuna? 4 Aehoma 
buonai oi uahoꞌabamu nohinabena, “Mahamu aonai matiu nabunabuna 
maꞌi ahina”? Ia oi hanona mahamu aonai matiu rarina nemiaho. 5  Oi 
bahaorea haumu! Kipomu mahamu aonai matiu rarina moaꞌi ahi ꞌuaina, 
ba koihaiha harai uahoꞌabamu mahana aonai matiu nabunabuna koaꞌi 
ahina.

6  Robe tabana waeha aꞌi katobenakia, katekabe aꞌi teme ꞌurinimi 
marikina. Emi mairi aꞌi katokapo ahinakia aiporo wairakiai. Aekiai aꞌi 
temeꞌehe banai ꞌehe banaina marikina.

Katonoi, Katotabuna, Katoharahara. 
(Lk 11.9‑13)

7 Katonoi hanona kebenimi, katotabuna hanona katotabu ahina, 
katoharahara hanona paꞌabimi kekaikauna. 8  Weiana maearima ha ha 
tinoinoi hanona kateaꞌinakia, tabu tabu haukia hanona katetabu ahina, 
mai harahara haukia hanona paꞌabikia kekaikauna.

9 Oi hau tabamu, nahumu pohama penoi aina raninai pihara pobena, 
u? 10 ꞌAo maia penoi aina raninai ꞌerau pobena, u? 11 Wai kiꞌa haumi, 
iamo nahumi taba namokia katobenakia hanona toꞌiobina. Babita 
ꞌabana Hamami kupai hauna kehore tinoi haukia taba namokia tohakia 
kebenakia, u?

12  Maearima baika heremiai taba tonuatae aina katebabaina hauna wai 
abomo herekiai ihobona katobabaina. Neiana hanona Mose ena Rauhubu 
mai mahabanai haukia ekia baꞌiobi ꞌabina anina tohana.

Paꞌabi ꞌOmoꞌomona Aonai Katokatoto. 
(Lk 13.24)

13  Wai hanona paꞌabi ꞌomoꞌomona aonai katokatoto. Pokina paꞌabi 
weiana eao ꞌari banaibanai ꞌekana hanona emata mai taearana epanaba, 
maearima boꞌona hanona weia tikatoto. 14 Ia paꞌabi weiana eao mauri 
ꞌekana hanona eꞌomoꞌomo, mai taearana ikaꞌana hanona epahihi, 
maearima bitamo titabu ahina.

Matiu Hanona Buanai Kahaꞌiobina. 
(Lk 6.43‑44)

15 Mahabanai baiꞌoi haukia katoiha harainakia, katemai heremi 
ihakia matoha mamoe ꞌabakia, ia aokia hanona waeha ꞌaki aibarakia 
ꞌabakia. 16 Wai hanona maearima weiakia buabuakiai katobaiꞌiobi. 
ꞌAmaꞌama ꞌororo buana aꞌi keba ramana, ꞌao ꞌini boaboa maiha buana 
aꞌi kebaramana. 17 Ihobona mo matiu namokia ikoikiai hanona buakia 
namokia tibaramanakia, ia matiu kiꞌa obokia hanona buakia kiꞌa obokia 
tibaramanakia. 18  ꞌA matiu namona hanona buabua kiꞌa obona kebaramana 
aꞌi ketaina mai matiu kiꞌa obona hanona buabua namona kebaramana 
aꞌi ketaina. 19 Matiu weiakia ikoinai buabua namokia aꞌi tibaramanakia 
haukia hanona ikabe obo iruba aonai katekapo totonakia. 20 Weiana 
buabua uahomakiai hanona mahabanai baiꞌoikia aba katoꞌiobinakia.

Au Wai Aꞌi Aꞌiobinimi. 
(Lk 13.25‑27)

21 Maearima tiaparinaꞌu, “Obiapaka e, Obiapaka e,” weiakia haukia 
maikoinai mo Tirama ena obia aiarana aonai aꞌi katekatoto, ia tai 
Hamaꞌu kupai nemiaho hauna ena nuatae akana kebabaina hauna mo 
kekatoto. 22  Wapu weianai maearima boꞌona hereꞌu ai kateꞌabi katetibaha, 
“Obiapaka e, Obiapaka e, ai atamuai tamahabanai, ai atamuai auba 
kiꞌa obokia tauꞌu ahinakia, mai hoa haeai haeai tababainakia!” 23  Ba au 
hanona wairakiai kahinabe harainakia katibaha, “Au wai aꞌi aꞌiobinimi. 
Hereꞌuai tomokapare, wai kiꞌa ibabaina haumi!”

Itu Ibakorotikia Taearakia Rua. 
(Lk 6.47‑49)

24 Weiana paunai hau ha eꞌu ꞌabi neiana ꞌuruna niona mai akakia 
nibabai hanona matoha ao bero hauna ꞌabana ena itu wairo ahanai 
ebakori ꞌauna. 25  Abara etibo tou ekarahi mai baura rarina eabu ꞌau itu 
eabu kiꞌana, ia aꞌi epobu, pokina itu hanona wairo ahanai ebakori ꞌauna. 
26  Ia hau ha eꞌu ꞌabi neiana ꞌuruna niona, ia akana aꞌi nibabaina hanona 
matoha poꞌo hauna ꞌabana ena itu ꞌano ahanai ebakorotina.

27 Abara etibo tou ekarahi, mai baura eabu itu epobu earu otaraina.” 
28  Iesu ꞌabi weiana ebapuana hanona toꞌu haukia ikoikiai ena baꞌiobiai 
tetaꞌu taꞌu huri. 29 Pokina ia ena baꞌiobi hanona rauhubu poki haukia ekia 
baꞌiobi ꞌabakia ahaꞌi, ena ꞌabi hanona mai hiabuna.

Iesu Morumoru Hauna Ebanamona. 
(Mk 1.40‑44; Lk 5.12‑14)

8  1 Iesu oeo ai eriri raninai maearima toꞌu rarina ꞌakina murinai teꞌau. 
2 Morumoru hauna ha emai Iesu wairanai ekaipehu eꞌabi etibaha, 

“Obiapaka e, konuatae raninai kobanamonaꞌu ketaina.” 3 Iesu imana etiu 
ahina eaꞌi ꞌapuana eꞌabi etibaha, “Au nanuatae haumu menamo.” Biaimo ena 
morumoru enamo. 4 Ba Iesu hau weiana ehinabena etibaha, “Hau ha haianai 
aꞌi koꞌabi, ia koao kipomu robe hauna herenai haumu kobaihana, mai beruberu 
Mose eꞌuahina hauna kobaibeni ia herenai kebatohaniꞌo oi hanona aba onamo.”

Roma Huari Poki Hauna Ena Aꞌikakauma Hoana. 
(Lk 7.1‑10)

5 Iesu Kaperanauma aiaranai ekatoto raninai, Roma huari poki hauna ha emai 
herena enoina kebaraina. 6 Eꞌabi etibaha, “Obiapaka e, eꞌu taꞌara aꞌi hauna nimero 
ituai enoti, hauna nihaiara kiꞌa.” 7 Iesu ehinabena etibaha, “Kawahi kabanamona.” 
8 Huari poki hauna eꞌabi etibaha, “Obiapaka e, au aꞌi anamo oi komai eꞌu itu, ꞌa 
koꞌabi mo weiana eꞌu taꞌara aꞌi hauna kemauri. 9 Pokina au hanona hiabu hauna 
ha baꞌanai ṉamiaho mai huari haukia baika au baꞌaꞌuai ṯemiaho. Au hau neiana 
ṉahina bena, ‘Moao’ hanona niao, haeamona hau weiana ṉahina bena, ‘Omai.’ 
hanona nimai. Abomo eꞌu taꞌara aꞌi hauna ṉahina bena, ‘Neiana mobabaina.’ 
hanona ia nihore nibabaina.” 10 Iesu aia weiana eona raninai etaꞌu taꞌu huri, ba 
murinai tiꞌau haukia ehinabenakia etibaha, “ꞌAbi tohana au wai nahinabenimi, 
Isaraela aonai hau ha herenai aꞌikakauma ṉahomana ha aꞌi atabu ahi ꞌapuana.

11 Au wai nahinabenimi maearima boꞌona ꞌakina taetanai mai tibotainai 
katemai Tirama ena obia aiarana aonai tatu ꞌekanai Aberahamo, Isako, Iakobo 
kipokia katemiati haeamo. 12 Ia maearima weiakia Tirama ena obia aiarana 
ebaꞌoruna ꞌeukia haukia hanona mahana wapuranai katekapo ahinakia weia 
katehai mai nihekia katearaoꞌi araoꞌi.”

13  Iesu huari poki hauna ehinabena etibaha, “Moao emu itu, 
oaꞌikakauma ihobonai heremuai aba kerama.” Ena taꞌara aꞌi hauna 
beraura hoana weiana aonai beronai emauri mauri.

Iesu Petero Rawana Babiꞌena Ena Inawai Ebanamona. 
(Mk 1.29‑31; Lk 4.38‑39)

14 Iesu Petero ena ituai ekatoto raninai, Petero rawana babiꞌena eihana 
neinawa hauna nehiabu enoti. 15 Iesu ehore babiꞌe imana eaꞌi ꞌapuana, ba 
inawa ehabona, babiꞌe emikiri Iesu taꞌarana eaꞌi.

  Mataio 7 ,  8

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



24

Iesu Ehore Inawa Haeai Haeai Ebanamonakia. 
(Mk 1.32‑34; Lk 4.40‑41)

16  Weiana rabirabi eaoaina aonai maearima boꞌona auba kiꞌa obokia 
aokiai haukia temaiainakia Iesu herena. Iesu hanona ena ꞌabiai auba kiꞌa 
obokia euꞌu ahinakia mai inawa haukia ikoikiai ebamaurinakia. 17 Neiana 
hanona Isaia mahabanai hauna ena ꞌabi ibatohana ṉa eꞌabi aiho,

‘Ia kipona eka ꞌabeꞌabe
keaꞌi parenakia
mai eka inawa kebua obonakia.’

Iesu Iꞌabana Haukiai Kateao. 
(Lk 9.57‑60)

18  Iesu toꞌu rarina tekori kaiarona eihanakia raninai iꞌabana haukia 
ehina benakia katekabanai obu abirana kateao. 19 Rauhubu poki hauna 
ha emai Iesu ehinabena etibaha, “Baꞌiobi haumu e, ꞌeka tabana koao 
ia au hanona oi murimuai kaꞌau.” 20 Iesu ia ena ꞌabi ebamuena etibaha, 
“Waeha ꞌaki hanona mai ekia ꞌuri, mai ꞌubi roborobokia hanona mai ekia 
niꞌi, ꞌa au maearima nahuna hanona araꞌu kahorotina karai ꞌekana ahaꞌi.” 
21 Iꞌabana hauna ha Iesu ehinabena etibaha, “Obiapaka e, paeao ꞌuai 
hamaꞌu pahorena.” 22  ꞌA Iesu ia ehinabena etibaha, “Muriꞌuai moꞌau, ꞌari 
haukia hanona mohabonakia kipokia ekia ꞌari temehorena.”

Iesu Rani Mai Roio Ebaꞌomatanakia. 
(Mk 4.36‑41; Lk 8.22‑25)

23  Weiana Iesu ahiai eheꞌau, iꞌabana haukia kipokia teao. 24 Weiana 
obuai kou rarina ꞌakina eabu ꞌau, roio rarikia temikiri ahi tebahu abuna, 
ꞌa Iesu hanona eparua ꞌari. 25 Iꞌabana haukia teao tebaona teꞌabi tetibaha, 
“Obiapaka e, moba maurinaka aba kahatono.” 26  Ia ekia ꞌabi ebamuena 
etibaha, “Emi aꞌikakauma ekoꞌi koꞌi haumi, aehoma buonai tutaꞌu kiꞌa?” 
Ba Iesu emikiri rani mai roio erikenakia, weiana beronai eꞌomata harai 
ꞌaki. 27 Hau weiakia tetaꞌu taꞌu huri teꞌabi tetibaha, “Neiana hanona hau 
tabana, ba rani mai roio abomo aiana tikaꞌaina.”

Iesu Hau Rua Aokiai Auba Kiꞌa Obokia Euꞌu Ahinakia. 
(Mk 5.1‑17; Lk 8.26‑37)

28  Iesu obu abirana Gadarene hanonai ekaraꞌau raninai, hau rua aokiai 
auba kiꞌa obokia ṯemiaho haukia ꞌari ahanai temai herena. Ia teaiahu 
wairai paunai hau ha taeara weianai aꞌi ekabanai. 29 Ia teio tetibaha, 
“Tirama nahuna e, heremai ai taba nonuatae aina? Rani aꞌi nitai bahana 
ia oi omai hanona ai kobahaiaranamai, u?” 30 ꞌEka weianai baiatana aꞌi 
ehomaꞌa hanona aiporo toꞌuna ha tianiani. 31 Ba auba kiꞌa obokia Iesu 

f 9.9 takiti aꞌi ꞌekana g 9.12 Doketa 

tenoina tetibaha, “Oi kobakarahinamai raninai, kouhunamai kataeao 
aiporo toꞌuna weiana aokiai katatoto.”

32  Weiana ia ehinabenakia etibaha, “Tomoao.” Ba ia tekarahi teao, 
aiporo aokiai tetoto. Aiporo toꞌuna maikoinai herehere ai tebeau riri 
papaꞌa ai terobo ahi obu aonai tetobu tetono ꞌari.

33  Aiporo ꞌima haukia tebeau obo aiara apaꞌuanai pou neiana mai auba 
kiꞌa obokia hau aokiai temiaho haukia pouna abomo tehinana. 34 Weiana 
aiara apaꞌuana maearimana maikoinai temai Iesu kateihana. Ba temai 
teihana raninai, tenoina ekia hano kehabona.

Iesu Mero Hauna Ha Ebanamona. 
(Mk 2.1‑12; Lk 5.17‑26)

9  1 Iesu ahi ai eheꞌau obu ebeau banai ena aiara tohana eao. 
2  Maearima baika mero hauna ha totoꞌeai teaoaina herena. Iesu ekia 

aꞌikakauma eihana raninai, mero hauna ehinabena etibaha, “Nahaꞌu e, aꞌi 
kotaꞌu, emu kiꞌa aba ihina hao.”

3  Weiana rauhubu poki haukia baika kipokia baiatakia teꞌabiꞌabi 
tetibaha, “Hau neiana hanona Tirama herenai niꞌabi kiꞌa.”

4 Iesu ekia raona raona eꞌiobinakia ba eꞌabi etibaha, “Aehoma buonai 
raona kiꞌa obona aomiai turaonana? 5 Aeana hauna eꞌamaꞌama, kaꞌabi 
‘Emu kiꞌa ihinahao.’ ꞌao kaꞌabi ‘Momikiri, mokaꞌa.’ 6  ꞌA wai katoꞌiobina 
au maearima nahuna hanona mai eꞌu hiabu hanopaka maearimakia ekia 
kiꞌa kahina hao.” Ba Iesu mero hauna ehinabena etibaha, “Momikiri, emu 
totoꞌe moaꞌina, moao emu itu.” 7 Weiana ia emikiri, eao ena itu. 8  Toꞌu 
haukia babai weiana teihana raninai tetaꞌu kiꞌa, ba hiabu uahomana 
maearima ebenakia Tiramana tebanamona.

Iesu Mataio Eaparina. 
(Mk 2.13‑17; Lk 5.27‑32)

9 Iesu ꞌeka weiana ehabona eao aonai hau ha eihana, ia atana Mataio 
moni aꞌi ꞌekanai f emiati, ehinabena etibaha, “Muriꞌuai moꞌau.” Mataio 
emikiri murinai ekaꞌa.

10 Iesu Mataio ena itu ai nianiani aonai, moni bararo haukia boꞌona 
mai aka kiꞌa haukia abomo temai ia mai iꞌabana haukia kipokia teaniani 
haeamo. 11 Parisea haukia baika hoahoa weiana teihana raninai iꞌabana 
haukia tebakainakia tetibaha, “Aehoma buonai emi baꞌiobi hauna moni 
bararo haukia mai aka kiꞌa haukia kipokia tianiani haeamo?”

12  Iesu aia neiana eona hanona ekia ꞌabi ebamuena etibaha, “Aꞌi 
ṯeinawa haukia hanona muramura baibeni hauna g aꞌi ṯenuatae aina, 
ꞌa ṯeinawa haukia mo ia ṯenuatae aina. 13  Wai tomoao Puka robena 

ꞌabina neiana anina taba hanona katotabuna, ‘Au aokoꞌo nanuatae 
aina ia baibeni tabana ahaꞌi.’ Au amai ena poki hanona bero haukia aꞌi 
kaparinakia, ꞌa aka kiꞌa haukia kaparinakia.”

Ani Robe ꞌAbina. 
(Mk 2.18‑22; Lk 5.33‑39)

14 Weiana Ioane iꞌabana haukia temai Iesu herena tebakaina tetibaha, 
“Aehoma buonai ai mai Parisea haukia kipokia ṯani robe, ꞌa oi iꞌabamu 
haukia hanona aꞌi tiani robe?” 15 Iesu ekia ꞌabi ebamuena etibaha, 
“Hawainibe mahamaha hauna ena baki haukia herekiai nemiaho aonai 
ia aea katehai aiho? ꞌA rani kemai hawainibe mahamaha hauna herekiai 
kateaꞌi parena aonai ia kateani robe.

16  Hau ha habuni mahamahana puana habuni ꞌaiꞌaina ohi aꞌi ketai 
orenakia, pokina itai ꞌekana kepuhu paꞌana hanona tapa keapaꞌua kiꞌa. 
17 Maearima bine beina mahamahana beibei ꞌaiꞌaikiai aꞌi katebaharuna, 
pokina beibei katepaꞌa hanona bine beina kekiki oioi abomo beibei 
kekiꞌa, ꞌa bine beina mahamahana hanona beibei mahamahakiai 
kateibaharu weiana terarua katenamo.”

Uaho Eꞌari Hauna Ha, Mai Inawa Babiꞌena Ha. 
(Mk 5.22‑43; Lk 8.41‑56)

18  Iesu ꞌabi neiana nehinana aonai, marea poki hauna ha emai wairanai 
ekai pehu ehinabena etibaha, “Nahaꞌu uahona hanona bariu mo eꞌari, 
ia omai imamu ahanai kohao ꞌau hanona kemauri.” 19 Ba Iesu emikiri 
murinai eꞌau, iꞌabana haukia abomo teao.

20 Weia babiꞌe ekia inawa eaꞌina ihau harau haea rua babiꞌena ha Iesu 
murinai ekaꞌa emai ena habuni puana eaꞌi ꞌapuana. 21 Pokina kipona 
aonai etibaha, “Ena habuni puana mo kaꞌi ꞌapuana hanona kanamo.” 22  ꞌA 
Iesu eiha kabe eihana ba ehinabena etibaha, “Nahaꞌu e, aꞌi kotaꞌu, emu 
aꞌikakauma ehore ebanamoniꞌo.” Babiꞌe beronai mo enamo.

23  Weiana Iesu marea poki hauna ena ituai etoto, irarabu ahu haukia 
mai toꞌu rarina urukia nebua eihanakia raninai, 24 ia ehinabenakia 
etibaha, “Tomokatuꞌa, uaho hanona aꞌi eꞌari, ia hanona niparua.” Toꞌu 
haukia Iesu teiriri aina. 25 Ba toꞌu haukia tekarahi mahanai murinai, ia 
ikaihuri aonai etoto, uaho imanai eaꞌi hanona uaho emauri mauri ba 
emikiri. 26  Pou neiana eao hano weiana maikoinai tehina otaraina.

Iesu Mahakia Tekiꞌa Haukia Rua Mai Maeana 
Ekiꞌa Hauna Ha Ebanamonakia.

27 Iesu ꞌeka weianai ekarahi aonai mahakia tekiꞌa haukia rua murinai 
tekaꞌa teio tetibaha, “Davida nahuna e, moaokoꞌo ainamai.” 28  Ia ituai 
etoto raninai mahakia tekiꞌa haukia temai herena, ba Iesu ebakainakia 

etibaha, “Wai tuaꞌikakaumanaꞌu au aka neiana kababaina hanona 
ketaina, u?” Ia teꞌabi tetibaha, “ꞌE, Obiapaka, ṯaꞌikakaumaniꞌo.” 29 Weiana 
Iesu ia mahakia eaꞌi ꞌapuanakia ba eꞌabi etibaha, “Emi aꞌikakauma 
ihobona heremiai merama.” 30 Weiana mahakia tenoꞌa. Ba Iesu 
eharabunakia etibaha, “Hau ha aꞌi katobaꞌiobina.” 31 ꞌA ia tekarahi teao 
hano weiana maikoina aonai Iesu pouna tehina otaraina.

32  Ia tekarahi tekaꞌa aonai, maearima baika hau ha aonai auba kiꞌa 
obona nemiaho buonai maeana ekiꞌa hauna teaoaina Iesu herena. 33  Auba 
kiꞌa obona euꞌu ahina murinai maeana ekiꞌa hauna enamo ba eꞌabiꞌabi, 
toꞌu haukia maikoinai tetaꞌu taꞌu huri teꞌabi tetibaha, “Isaraela aonai hoa 
nahomana ha aꞌi haiha ꞌapuana.” 34 ꞌA Parisea haukia teꞌabi tetibaha, “Ia 
hanona auba kiꞌa obokia ekia poki hauna ena hiabuai auba kiꞌa obokia 
neuꞌu ahinakia.”

Iesu Toꞌu Haukia Eaokoꞌo ainakia.
35 Weiana Iesu eao aiara apaꞌuakia mai papakia maikoikiai aokiai 

ekaoao, ekia marea aokiai ebaꞌiobi, Tirama ena obia aiara pouna namona 
eiroro aina, inawa mai haiara haeai haeai ikoikiai ebanamonakia. 36  Iesu 
toꞌu haukia eihanakia hana eaokoꞌo ainakia pokina tiaru ꞌabaea mai hau 
hororokia ihobona mamoe iꞌimakia hauna ahaꞌi haukia ꞌabana. 37 Ba ia 
iꞌabana haukia ehinabenakia etibaha, “Umai aniani boꞌona aba teꞌoru, ia 
aka haukia hanona aꞌi eboꞌo. 38  Ua buonai uma Poki Hauna katonoina aka 
haukia keuhunakia ena umai kateueu.”

Iesu Iuhubeau Haukia Harau Haea Rua Etinaꞌanakia. 
(Mk 3.13‑19; Lk 6.12‑16)

10  1 Iesu iꞌabana haukia harau haea rua eaparinakia temai herena, 
hiabu ebenakia auba kiꞌa obokia kateuꞌu ahinakia haeamona 

inawa mai haiara haeai haeai ikoikiai kateba namonakia.
2  Iuhubeau haukia harau haea rua atakia hanona neiakia, kori ꞌuaina 

Simona, ia hanona teaparina Petero, mai uahoꞌabana Anderea, Sebedeo 
nahuna Iakobo mai uahoꞌabana Ioane. 3  Pilipo, Batolomeo, Toma mai 
moni bararo hauna Mataio, Alepeo nahuna Iakobo, mai Tadeo. 4 Selote 
hauna Simona, mai Isakariote hauna Iuda, Iesu ehinahinaina hauna.

Iꞌabana Haukia Harau Haea Rua Euhu Ahinakia. 
(Mk 6.7‑13; Lk 9.1‑5)

5 Iesu hau harau haea rua neiakia euhunakia mai ehinabenakia etibaha, “Rama 
haeai haukia ekia hano aꞌi katoao abomo Samaria aiarakia ha aꞌi katokatoto. 6 ꞌA 
katoao Isaraela itubuna ena mamoe teꞌakauma haukia herekia. 7 Katoao aonai 
katoiroro katotibaha, ‘Tirama ena obia aiarana hanona aba herekai.’ 8 Inawa 
haukia katoba namonakia, ꞌari haukia katoba maurinakia, morumoru teaꞌina 

haukia hauanikia katoba namonakia, mai auba kiꞌa obokia katouꞌu ahi. Wai toaꞌi 
ꞌabaeana buonai katobaibeni ꞌabaea.

9 Emi mahoa ihiua ihiua aokiai moni apaꞌuana ꞌao papana ha aꞌi 
katoutana. 10 Emi kaoao paunai mahoa, habuni ibatoto ibaruana, tamaka, 
mai ikaiꞌini aꞌi katoaꞌinakia, pokina aka hauna hanona mai ena iroꞌo.

11 Aiara tabanai tukatoto hanona keaꞌi taeanimi hauna katotabuna herenai 
katomiaho keaomo ꞌeka weiana katohabona. 12 Itu weianai tukatoto hanona 
banamo katobaibeni. 13 Itu maearimakia kateaꞌi taeanimi raninai emi baibua 
banamona ahakiai kemiaho, ꞌa aꞌi kateaꞌi taeanimi raninai emi banamo hanona 
kemue heremi. 14 ꞌA tai ha aꞌi keaꞌi taeanimi ꞌao aiami aꞌi keona raninai aiara ꞌao 
itu weiana katohabona aonai ꞌapumi ꞌapurorokia katotabu tabu obonakia. 15 ꞌAbi 
tohana au wai nahina benimi, bakai orena berauranai Sodoma mai Gomora 
aiarakia ekia puma ma keꞌaera, ia aiara weiana ena puma hanona keapaꞌua.

Baiꞌoata Katemai. 
(Mk 13.9‑13; Lk 21.12‑17)

16 Au wai nauhunimi hanona ihobona matoha mamoe ꞌabakia tuao waeha ꞌaki 
baiatakiai. Ua buonai ꞌerau ꞌabakiai katoao katoaobero mai rauria ꞌabakiai katoao 
aomiai kiꞌa aꞌi katoraonana. 17 Maearima herekiai katoꞌima ꞌima harainimi, pokina 
ia kateaoainimi bakai ꞌekanai katehorotinimi, abomo marea aokiai kateꞌatinimi. 
18 Au buoꞌuai wai kateaoainimi poki haukia apaꞌuakia mai obia haukia apaꞌuakia 
wairakiai katebabakainimi, aonai ia mai rama haeai haukia herekiai pou 
namona ihina pouna haumiai katoao. 19 Kateaoainimi bakai ꞌekana raninai 
aomi aꞌi kearoꞌari ꞌabi tabana katohinana ꞌao aea katoꞌabi aiho. Rani weianai 
taba katohinana hauna Tirama kebenimi. 20 Pokina ihinana hanona wai ahaꞌi, ꞌa 
Hamami Tirama Aubana aomiai hauna keꞌabi.

21 Uahoꞌaba ha kehore uahoꞌabana kehinahina aina kateahu ꞌarina, hama kehore 
nahuna ua kehomana, nahu katehore hamakia mai hinakia kateꞌoatanakia ꞌari 
ꞌekanai katehorotinakia. 22 Maearima ikoikiai au buoꞌuai kateaotata ainimi, ꞌa tai 
kekori ꞌini keao puanai hauna kemauri. 23 Aiara hai kateꞌoatanimi raninai katoꞌuru 
katoao aiara ꞌabana ha. ꞌAbi tohana au wai nahinabenimi, Isaraela aiarakia ikoikiai 
aꞌi katokatoto ore bahanakia aonai au maearima nahuna hanona kamai.

24 Marere miorina ena baꞌiobi hauna aꞌi ketara haona ꞌao taꞌaraꞌi hauna 
ena poki hauna aꞌi ketara haona. 25 Marere miorina ena baꞌiobi hauna 
ohi kateihobo hanona enamo, mai taꞌara aꞌi hauna ena poki hauna ohi 
kateihobo hanona enamo. Itu poki hauna kateaparina Belesebulo raninai 
itu maearimakia baika abomo ata kiꞌa obokiai kateaparinakia.

Kahataꞌu aina Hauna. 
(Lk 12.2‑7)

26  Ua buonai aꞌi katotaꞌu ainakia. Taba tebahu abunakia haukia ikoikiai 
hanona kateaꞌi kau mai taba bunikia ikoikiai hanona katebawaira 

tinanakia kateꞌiobi. 27 Taba wapurai nahina benimi haukia hanona ea 
aonai katohinanakia mai taba haiamiai abateteai haukia hanona itu 
kapenai katoiroro ainakia. 28  Weiakia hauani kateahu ꞌarina haukia 
aꞌi katotaꞌu ainakia pokina auba hanona aꞌi kateahu ꞌarina. Ia Tirama 
katotaꞌu aina ia hanona hauani mai auba terarua keaꞌi kiꞌa kiꞌa bahanakia 
iruba aonai.

29 Komure rua hanona pene hamonai katekawanakia. Iamo Hamami 
ena nuatae ahaꞌi raninai ha aꞌi keꞌeho ꞌanoai. 30 Weiana buimi ikoikiai 
aramiai haukia aba etuabi orenakia. 31 Ua buonai aꞌi katotaꞌu wai hanona 
komure boꞌona ꞌakina totara haonakia.

Iesu Ihina Pouna Hoana. 
(Lk 12.8‑9)

32  Hau ha maearima wairakiai keꞌabi ia au niꞌabanaꞌu hauna hanona 
au abomo Hamaꞌu kupai nemiaho hauna wairanai kaꞌabi ia hanona 
au iꞌabaꞌu. 33  ꞌA hau ha maearima wairakiai au kebuniai ainaꞌu hauna 
hanona au abomo Hamaꞌu kupai nemaiho hauna wairanai ia kabuniai 
aina.

Kareba Amaiaina Hanopakai. 
(Lk 12.51‑53; 14.26‑27)

34 Aꞌi katoraonana au amai hanona baibua hanopakai kamaiaina. Au 
hanona baibua aꞌi amaiaina ia kareba amaiaina baiꞌoata kerama. 35 Au 
amai pokina hanona neiana,

‘Hau kehore hamana keꞌoatana,
uaho kehore hinana keꞌoatana,
rawa babiꞌena ꞌaruꞌaruna kehore
rawana babiꞌena kirona keꞌoatana.

 36 Maearima ha ena itu haukia
hanona ena ꞌou haukiai kateao.’  Mik 7.6

37 Hau ha hamana ꞌao hinana niraonaꞌauai kiꞌa bahana ba au, ia hanona 
aꞌi ketaina hereꞌuai. Hau ha nahuna hauna ꞌao uahona niraonaꞌauai 
kiꞌa bahana ba au, ia hanona aꞌi ketaina hereꞌuai. 38  Hau ha ena matiu 
ibiri ropo aꞌi nebuana muriꞌuai aꞌi niꞌau hauna, ia hanona aꞌi ketaina 
hereꞌuai. 39 Hau ha ena mauri keani kiꞌaina hauna hanona ena mauri 
kebaꞌakaumana, hau ha ena mauri kebaꞌakaumana au pauꞌuai hauna 
hanona ena mauri ketabu ahina.

ꞌAra Namona Kebenakia. 
(Mk 9.41)

40 Maearima tabana wai niaꞌi taeanimi hauna hanona au niaꞌi taeanaꞌu, 
mai au niaꞌi taeanaꞌu hauna hanona euhunaꞌu Tiramana abomo niaꞌi 

taeana. 41 Hau ha mahabanai hauna ha niaꞌi taeana pokina ia mahabanai 
hauna paunai, ia hanona mahabanai ꞌarana ihobona keaꞌina, mai hau ha 
bero hauna ha niaꞌi taeana pokina ia bero hauna paunai, ia hanona bero 
hauna ꞌarana ihobona keaꞌina. 42  Hau ha bei ꞌamarina ereai miori neiakia 
atakia aꞌi teapaꞌua haukia kebenakia pokina ia au iꞌabaꞌu haukia paunai, 
ꞌabi tohana au wai nahina benimi, ꞌara iaꞌina aonai ia aꞌi kekapu.”

Iesu Baꞌuere Robe Hauna Ioane Robana Eahuna. 
(Lk 7.18‑35)

11  1 Iesu iꞌabana haukia harau haea rua ꞌabi neiakiai erobenakia 
murinai, ꞌeka weiana ehabona eao Galilea aiarakia aokiai weia 

kebaꞌiobi mai keiroro.
2  Ioane wapura ituna aonai Keriso ena aka poukia eoꞌo raninai iꞌabana 

haukia euhunakia herena teao, 3  Iesu tebakaina tetibaha, “Kemai hauna 
hanona oi? ꞌAo haeai ha kataꞌimana?”

4 Iesu ekia ꞌabi ebamuena etibaha, “Tomomue tomoao, taba toꞌo mai 
toiha haukia Ioane haianai katohinanakia. 5 Maha kiꞌa haukia aba 
ṯeihaiha mue, ome haukia tikaꞌa, morumoru haukia aba tinamo, haia poꞌo 
haukia aia tioꞌo, ꞌari haukia ṯemikiri timauri, mai uraru haukia herekiai 
pou namona ṯeiroro aina. 6  Hau ha hereꞌuai aona aꞌi nikaiꞌau kaiꞌau hauna 
Tirama nibanamona.”

7 Ioane iꞌabana haukia tekamuri aonai, Iesu toꞌu haukia herekiai Ioane 
pouna ehina ramana. “Wai taba katoihana buonai toao hanoꞌakunai? 
Baura kopura nibaibiunakia katoihanakia, u? 8  Ahaꞌi raninai, toao hanona 
taba katoihana? Hau ha habuni taꞌetaꞌekia ebatotonakia hauna, u? 
Weiakia habuni taꞌetaꞌekia tibatoto haukia hanona obia ꞌarana ena ituai 
ṯemiaho. 9 Ba taba katoihana buonai toao? Mahabanai hauna ha? ꞌE, au 
wai nahinabenimi, Ioane hanona mahabanai haukia etara haonakia. 10 Ia 
pouna Puka robenai ṉa tererena aihona,

‘Au eꞌu iuhubeau hauna
kauhu ꞌuaina wairamuai,
ia kehore emu taeara
keaꞌiaꞌi haraina.’  Mal 3.1

11 ꞌAbi tohana au wai nahinabenimi, weiakia babiꞌe tebaramanakia haukia 
baiatakiai hau ha baꞌuere robe hauna Ioane aꞌi etara haona, iamo weiana 
Tirama ena obia aiaranai ekoꞌi koꞌi hauna Ioane etara haona.

12  Baꞌuere robe hauna Ioane ena raniai emaimo bariu, Tirama ena obia 
aiarana hanona tikakina, kakikaki haukia hanona tibahobona katepuhu 
boina. 13  Pokina mahabanai haukia mai Mose ena rauhubu ikoikiai aokiai 
Tirama ena obia aiarana pouna tehinana emai mo Ioane ena raniai. 
14 Wai tuaꞌi taeana raninai katoꞌiobina Ioane hanona Elia weiana kemai 
hauna. 15 Mai haiana hauna hanona aia keona.

16 Uru neiana haukia tabai kaba batainakia? Ia hanona matoha miori papakia 
kawakawa ꞌekanai ṯemiati ꞌabakia tiaparinakia ṯetibaha, 17 ‘Ai irarabu ṯahunakia 
wai paumiai, iamo wai aꞌi tuewa. ꞌAri huikia ṯaꞌi, iamo wai aꞌi tuhai.’ 18 Weiana 
Ioane emai hanona aꞌi eaniani mai aꞌi einuinu, ba ia teꞌabi tetibaha, ‘Auba kiꞌa 
obona ha ia aonai.’ 19 Au Maearima nahuna amai aniani mai ainuinu hanona ia 
teꞌabi tetibaha, ‘Ia hanona aniani kiꞌa mai inuinu kiꞌa, moni bararo mai aka kiꞌa 
haukia ekia hau.’ ꞌA aobero hanona ena buabua nihore ena bero nibatohana.”

Aꞌi Teraona Kabe Aiarakia Herekiai Kekiꞌa Wairai. 
(Lk 10.13‑15)

20 Weiana Iesu aiara weiakia aokiai hiabu hoakia boꞌokia ebabai ꞌekakia 
maearimakia ebatanakia, pokina ia ekia kiꞌai aꞌi teraona kabe buonai. 21 “Korasina 
e, heremuai kekiꞌa wairai! Betesaida e, oi abomo heremuai kekiꞌa wairai! Hiabu 
hoakia heremiai ababai haukia Turo mai Sidono haukia herekiai pababai raninai, 
ia hanona aba waꞌi baha ꞌakinai pateraona kabe, habuni kiꞌa obokia patebatoto 
mai arakiai rabu patehoroti. 22 ꞌA au wai nahina benimi, Tirama ena bakai 
apaꞌuana berauranai Turo mai Sidono haukia ekia puma hanona ma keꞌamaꞌama 
ba wai ꞌeumi. 23 Kaperanauma e, oi kateaꞌi taeaniꞌo koao kupa ubinai, u? Ahaꞌi, 
oi hanona katekapo ririniꞌo koao iruba aonai. Hiabu hoakia weiakia heremuai 
ababai haukia Sodoma herenai pababai raninai, ia hanona pemiaho mo pemai 
bariu rani neianai. 24 ꞌA au wai nahinabenimi, Tirama ena bakai apaꞌuana 
berauranai Sodoma ena puma hanona ma keꞌamaꞌama ba wai ꞌeumi.

Tomai Hereꞌuai Katoarai. 
(Lk 10.21‑22)

25 Rani weianai Iesu ena bahubaꞌariai eꞌabi etibaha, “Hamaꞌu e, kupa mai 
hanopaka Obiana. Au oi nabanamoniꞌo pokina taba neiakia ohore buninakia 
aotipa mai ꞌiobi haukia herekiai, ia miori papakia herekiai obawaira tinanakia. 
26 Hamaꞌu e, ꞌabi tohana, pokina neiana hanona oi emu aonamo tohana. 27 Hiabu 
ikoikiai hanona Hamaꞌu aba ebenaꞌu. Ia Nahuna aꞌi teꞌiobina Hamana mo kipona, 
mai hau ha Hamana aꞌi eꞌiobina Nahuna mai Nahuna etinaꞌanakia haukia weiakia 
herekiai kipona kebawaira tinana haukia mo.”

28  “Tuhau hororo haumi mai puma ṯobuana haumi, ikoimiai ena 
hereꞌu tomai, au wai arai kabenimi. 29 Eꞌu iebebe tomoaꞌina ꞌaromiai 
tomobuana mai hereꞌuai ꞌiobi katoaꞌina pokina au hanona ao ꞌamari mai 
ꞌaiaunu hauꞌu. Weiana wai aubami katearai. 30 Pokina eꞌu iebebe hanona 
eꞌamaꞌama mai eꞌu buabua hanona aꞌi epuma.”

Beraura Robe Obiana. 
(Mk 2.23‑28; Lk 6.1‑6)

12  1 Rani weiana beraura robenai Iesu witi umana aonai ekabanai. 
Iꞌabana haukia mareꞌa teꞌari buonai witi buakia teꞌini huri 

teani. 2  Parisea haukia babai weiana teihana raninai Iesu tehinabena 
tetibaha, “Moihana, oi iꞌabamu haukia hanona beraura robenai taba aꞌi 
katebabaina hauna tibabaina.” 3  Iesu ekia ꞌabi ebamuena etibaha, “Wai, 
Davida teꞌabana haukia kipokia mareꞌa teꞌari aonai taba ebabaina hauna 
aꞌi totuabina? 4 Ia Tirama ena ituai etoto, weia parawa robena eaꞌina, 
parawa weiana hanona erobe, robe haukia ikupaiakia mo kateana hauna, 
ia mai teꞌabana haukia kipokia teana. 5 Haeamona robe haukia marea 
robe aonai beraura robe akana tibabai kiꞌana iamo aꞌi tibeho, rauhubuna 
weiana aꞌi totuabina? 6  Au wai nahinabenimi, hau ha neia hauna ehore 
marea robe etara haona.
 7 ‘Au nanuatae aokoꞌo,

ia aꞌi nanuatae baibeni tabakia.’  Hos 6.6
Puka robenai ꞌabi neiakia anikia patoꞌiobi raninai maearima aꞌi tebeho 
haukia behoai aꞌi katohorotinakia. 8  Pokina au Maearima nahuna hanona 
beraura robe obiana.”

Iesu Ehore Ima Kobekobe Hauna Imana Ebanamona. 
(Mk 3.1‑6; Lk 6.6‑11)

9 Iesu ꞌeka weiana ehabona eao ekia marea ha aonai etoto, 10 hau ha 
imana kobekobena abomo weia, maearima baika taeara tetabu Iesu beho 
ꞌekanai katehorotina, ba Iesu tebakaina tetibaha, “Beraura robenai inawa 
kahabanamo hanona behona ahaꞌi?” 11 Iesu ehinabenakia etibaha, “Wai 
ha emu mamoe beraura robenai ꞌuriai petoa raninai aꞌi poaꞌi ꞌauna, u? 
12  Maearima hanona mamoe etara haona. Ua buonai beraura robenai 
namo kahababaina hanona ebero.” 13  Ba Iesu hau weiana ehinabena 
etibaha, “Imamu motiu berona.” Weiana imana etiu berona hanona 
maikoina enamo ihobona imana abihana ꞌabana. 14 ꞌA Parisea haukia 
tekarahi teao teroba ahu aea katehoma Iesu kateahuꞌarina.

Tirama Etinaꞌana Hauna.
15 Iesu aba eꞌiobina paunai ꞌeka weianai ekapare. Maearima boꞌona 

ꞌakina murinai teꞌau, ekia inawa ikoikiai ebanamonakia, 16  ehara 
abunakia tai ha haianai aꞌi kateꞌabi ia hanona tai. 17 Neiana hanona Isaia 
mahabanai hauna ehinana ꞌabina ibatohana.
 18 ‘Tomoihana ia hanona

atinaꞌana eꞌu taꞌaraꞌi hauna,
naraonaꞌau aina
mai naonamo aina.
Au eꞌu Auba Robe ia ahanai
kahorotina,
bero keiroroaina hanopaka haukia herekiai.

 19 Ia hanona aꞌi kebaihara tae

ꞌao aꞌi keio abomo aiana aiara ibuakiai aꞌi kateona.
 20 Ia hiribo aba nimohu hauna

matoha ꞌabeꞌabe haukia ꞌabana
ia aꞌi kebamohu hurina,
abomo baubaea aba niꞌao hauna matoha ekia buabeni eꞌaera ꞌaera 

haukia ꞌabana ena buabeni aꞌi kebaꞌaona keaomo bero akana 
kebawaira tinana.

 21 Hanopaka maearimakia ikoikiai
ekia buabeni ia atana ahanai
katehorotinakia.’  Isa 42.1‑4

Iesu Mai Belesebulo. 
(Mk 3.20; Lk 11.14‑23; 12.10)

22  Hau ha aonai auba kiꞌa obona emiaho hauna temaiaina Iesu herena 
ia hanona mahana tekiꞌa mai maeana ekiꞌa, Iesu ehore ebanamona, 
weiana ia eꞌabiꞌabi mai eihaiha mue. 23  Maearima ikoikiai tetaꞌu taꞌu huri 
tetibaha, “Paꞌe hau neiana hanona Davida Nahuna.” 24 ꞌA Parisea haukia 
pou neiana teona raninai teꞌabi tetibaha, “Neiana hanona auba kiꞌa 
obokia ekia poki Belesebulo ena hiabuai auba kiꞌa obokia naiakia neuꞌu 
ahinakia.”

25 Iesu ekia raona eꞌiobina buonai ehinabenakia etibaha, “Hanopaka ha 
kipona kebapaꞌana kateꞌau hanona keꞌitiꞌiti, mai aiara ha kipona ꞌao itubu 
ha kipona kebapaꞌana kateꞌau raninai kekori ꞌini hanona aꞌi ketaina. 26  Ba 
Satani kehore Satani keuꞌu ahina raninai ia hanona kipona nibapaꞌana, 
weiana ena hanopaka hanona aea kekori ꞌini aiho? 27 Au Belesebulo 
hiabunai auba kiꞌa obokia nauꞌu ahinakia raninai tai ꞌeunai wai emi 
maearima auba kiꞌa obokia ṯeuꞌu ahi? Ua buonai emi maearima katehore 
behoai katehorotinimi. 28  ꞌA au Tirama ena Auba hiabunai auba kiꞌa 
obokia nauꞌu ahinakia raninai weiana Tirama ena obia aiarana hanona 
aba emai wai heremiai.

29 Hau ha tabura hauna ena itu aꞌi keahu paꞌana ena taba aꞌi keaꞌi 
parenakia keaomo ia tabura hauna keaꞌina kebiri ꞌuaina, ba ena taba 
kebainao ainakia.

30 Maearima ha taiꞌu aꞌi nitai hauna hanona au niꞌoatanaꞌu, mai 
maearima ha au tararua aꞌi ṯabararo bararo hauna hanona nikapo kapo 
otarai.

31 Weiana buonai au wai nahina benimi, maearima ekia aka kiꞌa mai 
ekia ꞌabi kiꞌa ikoikiai hanona kehina hao ketaina, ia Auba Robe herenai 
eꞌabi kiꞌa hauna hanona aꞌi kehina hao ꞌapuana. 32  Hau ha keꞌabi kiꞌa 
Maearima nahuna herenai hanona kehina hao ketaina, ꞌa hau ha Auba 
Robe herenai keꞌabi kiꞌa hauna hanona aꞌi kehina hao ꞌapuana bariu 
mauri neianai mai mauri wairai abomo.

h 12.42 atana Seba 1 King 10.1‑10 

Matiu Hanona Buabuakiai Kahaꞌiobinakia. 
(Lk 6.43‑45)

33  Matiu namonai hanona buabua namokia katerama, matiu kiꞌa 
obonai hanona buabua kiꞌa obokia katerama, pokina matiu aea homana 
hanona buabuanai iꞌiobina nirama. 34 ꞌErau nahukia e, emi raona tekiꞌa 
aeahomanai mo ꞌabi namokia katohina? Pokina pina hanona aoai taba 
ebonu hauna nehinana. 35 Hau namona aonai taba namokia euta haukia 
namokia nibakarahi, hau kiꞌa obona aonai taba kiꞌa obokia euta haukia 
kiꞌa obokia nibakarahi.

36  Au wai nahinabenimi, maearima ikoinai teꞌabi ꞌabaea haukia ikoikiai 
Tirama ena bakai berauranai ꞌara katebaibeni toha. 37 Ua buonai emu ꞌabi 
kehore bero kebeniꞌo abomo emu ꞌabi kehore puma kebeniꞌo.”

Tenuatae Hiabu Hoana Kateihana. 
(Mk 8.11‑12; Lk 11.29‑32)

38  Ba Parisea haukia mai rauhubu poki haukia baika Iesu tehinabena 
tetibaha, “Baꞌiobi haumu e, ai ṯanuatae oi heremuai hiabu hoana ha 
pobabaina pataihana.”

39 Iesu ekia ꞌabi ebamuena etibaha, “Uru neiana kiꞌa obona mai 
aꞌikakauma ahaꞌi haumi, aehoma buonai hiabu hoana tubakai bakai 
aina? Ia hoa kabenimi hauna hanona mahabanai hauna Iona mo ena 
hoa. 40 Iona mararani aihau mai rabi aihau maia apaꞌuana nuana aonai 
emiaho, ihobona mo au maearima nahuna abomo mararani aihau 
mai rabi aihau hano aonai kamiaho. 41 Bakai ranina kemai Nineba 
maearimakia uru neiana haumi beho ꞌekanai katehorotinimi, pokina Iona 
ena iroroai teraona kabe. Ia bariu Iona etara haona hauna hanona neia. 
42  Ahitaina hanopakana obia babiꞌena h bakai ꞌekanai kemikiri uru neiana 
haumi beho ꞌekanai kehorotinimi, pokina ia hanopaka puanai emai 
Solomon ena aobero ꞌabikia eoꞌo. Ia bariu Solomon etara haona hauna 
hanona neia.”

Auba Kiꞌa Obona Emue. 
(Lk 11.24‑26)

43  “Auba kiꞌa obona hau ha aonai ekarahi raninai eao hano ꞌororonai 
ekaoao ꞌeka etabu kearai, ia ꞌeka ha aꞌi etabu ahina, 44 ba kipona eꞌabi 
etibaha, ‘Au hanona kamue eꞌu itu ahabona hauna kaeao’, weiana emue 
eao itu ꞌabaeana etabu ahina aba tetarona mai eꞌoru harai. 45 Ba ekarahi 
eao ꞌabana baika ꞌabaihau hamomo tekiꞌa kiꞌa baha haukia emaiainakia 
tetoto weia temiaho. Hau weiana ꞌuainai ena miaho ekiꞌa, ia bariu 

hanona ekiꞌa kiꞌa baha. Weiana hanona uru kiꞌa obona neiakia haukia 
herekiai ua kerama aiho.”

Iesu Hinana Mai Uahoꞌabana. 
(Mk 3.31‑35; Lk 8.19‑21)

46  Iesu maearima nehinabe ohonakia aonai hinana mai uahoꞌabana 
tekaraꞌau. Mahanai tekoroti tenuatae Iesu kipokia kateꞌabiꞌabi. 47 Hau 
ha ia ehinabena etibaha, “Hinamu mai uahoꞌabamu hanona mahanai 
tekoroti, oi ṯenuatae ainiꞌo katoꞌabiꞌabi.” 48  Iesu ia ena ꞌabi ebamuena 
etibaha, “Tai hauna au hinaꞌu, mai tai haukia au uahoꞌabaꞌu?” 49 Imana 
etiu iꞌabana haukia eꞌuahinakia etibaha, “Neiakia haukia hanona au 
hinaꞌu mai au uahoꞌabaꞌu. 50 Pokina maearima ha au Hamaꞌu kupai 
nemiaho hauna ena nuatae nibabaina hauna hanona au uahoꞌabaꞌu, 
haibuꞌu mai hinaꞌu.”

ꞌAbi Ibabatai Hau Ha Uho Ebatonakia. 
(Mk 4.1‑9; Lk 8.4‑8)

13  1 Beraura hamona weianai Iesu ituai ekarahi eao ꞌobu poenai 
emiati. 2  Herenai toꞌu eapaꞌua kiꞌa baha buonai emikiri ahi hai 

eheꞌau emiati, maearima ikoikiai hanona poeai tekoroti. 3  Ba ia ehore 
taba boꞌona ꞌabi ibabataiai ehinanakia etibaha, “Biraura hauna ha 
ekarahi eao ena umai uho kebatonakia. 4 Ena uho ekapo kapo otarainakia 
aonai, baika hanona taearai teꞌeho, weiana roborobo temai teani 
orenakia. 5 Baika bohuai teꞌeho, teꞌomu noanoa pokina hano enibinibi. 
6  Ba beraura ekaraꞌau raninai hubukia tepaea abomo teꞌororo pokina 
ramukia ahaꞌi. 7 Uho baika ꞌini boaboa aokiai teꞌeho, ia ꞌini boaboa teꞌomu 
tetara tara abunakia. 8  ꞌA uho baika hano namonai teꞌeho. Weiana buakia 
terama baika hanona hinabu hamomo, baika imabui harauhaea, mai 
baika harau aihau. 9 Mai haiana hauna aia keona.”

ꞌAbi Ibabatai Pokina. 
(Mk 4.10‑12; Lk 8.9‑10)

10 Ba iꞌabana haukia temai Iesu herena tebakaina tetibaha, “Taba 
buonai maearima ꞌabi ibabataiai ṉohina benakia?” 11 Iesu ekia ꞌabi 
ebamuena etibaha, “Tirama ena obia aiarana aotipana bunikia hanona 
aba heremiai tewaira tina, ꞌa ia herekiai hanona ahaꞌi. 12  Pokina 
maearima ha mai ꞌeuna hauna boꞌona katebena, weiana ia ꞌeuna hanona 
keboꞌo harai. Maearima ha ꞌeunai ahaꞌi hauna herenai papana nemiaho 
hauna abomo kateaꞌi boina. 13  ꞌAbi ibabataiai nahina benakia ena poki 
hanona neiana, kateihana mo ia aꞌi kateiha tinana, katebahu mo ia aia 
aꞌi kateona mai obona aꞌi kateobo. 14 Ua buonai ꞌeka neianai Isaia ena 
mahabanai ꞌabina hanona emai etohana,

‘Wai aia katobahu ai ꞌarimo
ia obona aꞌi katobo,
wai katoiha toꞌo baihana mo
ia aꞌi katoiha tinana.

 15 Weiana hanona maearima neiakia
aokia tewapura,
haiakia teꞌou abunakia
mai mahakia tekaiabunakia,
pokina mahakiai aꞌi temeihaiha,
haiakiai aia aꞌi temeoꞌo,
aokiai obo aꞌi temeobo,
aꞌi temeraona kabe hereꞌuai,
aꞌi mabamaurinakia paunai.’  Isa 6.9, 10

16  “Wai hanona Tirama nibanamonimi, pokina mahamiai ṯoiha mai 
haiamiai aia tuoꞌo. 17 ꞌAbi tohana au nahina benimi, mahabanai haukia 
mai bero haukia boꞌokia tenuatae kiꞌa baha taba ṯoiha haukia pateiha, ia 
aꞌi teiha, mai taba wai tuoꞌo haukia pateoꞌo, ia aꞌi teoꞌo.”

ꞌAbi Ibabatai Anina. 
(Mk 4.13‑20; Lk 8.11‑15)

18  “Ba tomobahu ꞌabi ibabataiai batobato anina hanona taba. 19 Hau 
ha Tirama ena obia aiarana ꞌabina pouna niona ꞌa obona aꞌi niobo aonai 
tiaporo nimai taba aonai tebatona hauna niaꞌi parena. Neiana hanona 
uho weiakia taearai teꞌeho ꞌabakia. 20 Uho bohu ahanai eꞌeho hanona hau 
ha Tirama ena ꞌabi aiana niona mai aonamona niaꞌi taea noanoana. 21 Ia 
ramuna aꞌi teriri harai buonai aꞌi nemiaho homaꞌana. Tirama ena ꞌabi 
weiana paunai atetua ꞌao baiꞌoata timai raninai beronai mo niꞌeho. 22  Ba 
uho ꞌini boaboa baiatakiai eꞌeho hanona hau ha Tirama ena ꞌabi aiana 
niona ꞌa hanopaka aoanina mai kepu raonaraonakia tihore ꞌabi weiana 
titaꞌa taꞌa abuna ba aꞌi nebuaꞌa. 23  ꞌA uho hano namonai eꞌeho hanona 
hau ha Tirama ena ꞌabi aiana niona mai obona niobo. Ia hanona nebuaꞌa 
buabuana hinabu hamomo nibarama, baika imabui harauhaea, mai baika 
harau aihau.”

ꞌAbi Ibabatai Witi Mai Awa.
24 Iesu ꞌabi ibabatai ha herekiai ehinana. “Tirama ena obia aiarana 

hanona matoha hau ha uho namokia ena umai ebatonakia. 25 ꞌA 
maearima ikoikiai teparua rea aonai, ena ꞌou hauna emai witi baiatakiai 
awa ebatonakia ba ekaꞌa. 26  Witi teꞌomu buakia tekapo ahi raninai, awa 
abomo tekere. 27 Poki hauna ena taꞌaraꞌi haukia temai herena teꞌabi 
tetibaha, ‘Poki haumu e, oi emu umai uho namokia obatonakia, ia awa 
hanona aeꞌeai temai?’

28  Ia ekia ꞌabi ebamuena etibaha, ‘ꞌOu hauna ha naiana ebabaina.’ Ena 
taꞌaraꞌi haukia tetibaha, ‘Nonuatae kataeao awa katapuhu ꞌaunakia?’ 29 Ia 
eꞌabi etibaha, ‘Ahaꞌi, pokina awa katopuhu ꞌaunakia raninai witi abomo 
awa kipokia aꞌi tomopuhu ꞌaunakia marikina. 30 Tomohabonakia terarua 
temeꞌomu haeamo keaomo witi iarikia ranina. Rani weianai hanona 
iarina haukia kahina benakia, “Awa tomobararo ꞌuainakia katotoba 
ꞌininakia kateꞌara, ba witi kato bararonakia katomaiainakia eꞌu paraboa 
aonai.” ’ ”

ꞌAbi Ibabatai Tuaba Uhona. 
(Mk 4.30‑32; Lk 13.18‑19)

31 Iesu ꞌabi ibabatai ha herekiai ehinana. “Tirama ena obia aiarana 
hanona matoha tuaba uhona ꞌabana. Weiana hau ha eaꞌina ena umai 
ebatona. 32  Uho ikoikiai baiatakiai ia hanona eꞌaera ꞌaera ꞌaki, iamo eomu 
raninai ia hanona eapaꞌua ba umai batobato tabakia ikoikiai eberenakia, 
matiu hai eao ubi roborobokia timai weia kakanai tiarai.”

ꞌAbi Ibabatai Bakupu Muramurana. 
(Lk 13.20‑21)

33  Iesu ꞌabi ibabatai ha haeamona ehinana. “Tirama ena obia aiarana 
hanona matoha bakupu muramurana ꞌabana. Babiꞌe ha bakupu mura 
murana eaꞌina pani rarina aonai parawa boꞌona kipokia eu banai eu 
banaina eaomo parawa maikoina ekupu.”

ꞌAbi Ibabatai Ekia Aka. 
(Mk 4.33‑34)

34 Iesu ꞌabi neiakia ikoikiai toꞌu haukia ehinabenakia hanona ꞌabi 
beronai aꞌi ehina benakia, ia ꞌabi ibabataiai mo ehinabenakia. 35 Neiana 
hanona mahabanai hauna ehinana hauna nibatohana.

“Kaꞌabi benakia raninai ꞌabi
ibabataiai kahina benakia,
hanopaka erama raninai emai mo
bariu taba bunikia haukia
au kahore kahina pounakia.”  Sal 78.2

Witi Mai Awa ꞌAbi Ibabataina Anina.
36  Ba mako ehabonakia eao itu aonai etoto, iꞌabana haukia temai 

herena teꞌabi tetibaha, “ꞌAbi ibabatai neiana awa uma aonai hauna 
heremaiai mohina hina haraina.”

37 Iesu eꞌabi etibaha, “Weiana uho namona ebatona hauna hanona 
au maearima nahuna. 38  Uma hanona hanopaka, uho namokia hanona 
Tirama ena obia aiarana maearimakia, awa hanona hau kiꞌa obona ena 

maearima. 39 ꞌOu hauna weiana awa ebatonakia hauna hanona tiaporo. 
Iarina ranina hanona hanopaka puana, ariari haukia hanona aneru. 
40 Awa ipuhu ꞌau ibararo irubai kateꞌara ihobona hanona hanopaka 
puanai kerama. 41 Au maearima nahuna eꞌu aneru kauhu ahinakia 
eꞌu aiara aonai beho tibaramana haukia mai aka kiꞌa tibabai haukia 
ikoinai katebararonakia. 42  Ia katehore iruba aꞌi niꞌao ꞌapua ꞌekana aonai 
katekapo totonakia, weia katehai mai ꞌakiꞌakikia katearaoꞌi araoꞌi. 43  Ba 
bero haukia hanona Hamakia ena obia aiarana aonai katea matoha 
beraura ꞌabana. Mai haiana hauna aia keona.

Tirama Ena Obia Aiarana ꞌAbina Ibabataikia Aihau.
44 “Tirama ena obia aiarana hanona matoha kepu namona uma aonai 

ihore buni ꞌabana. Hau ha etabu ahina raninai ehore buni muena, mai 
aonamona eao ena taba maikoinai ekawa kawa ainakia moninai hano 
weiana mai umana ekawana.

45 Haeamona Tirama ena obia aiarana hanona matoha kawakawa 
hauna ha hoea raia namona nitabuna ꞌabana. 46  Ba hoea raia namona 
ꞌakina ha etabu ahina raninai, ia eao ena taba maikoinai ekawa kawa 
ainakia moninai hoea raia weiana ekawana.

47 Abomo Tirama ena obia aiarana hanona matoha reꞌe ꞌobuai tehorena 
weiana maia haeai haeai terewa ꞌabana. 48  Baꞌeha haukia reꞌe ebonu 
raninai teberi ꞌauna poeai, ba temiati maia namokia pohea aonai 
teutanakia, ꞌa kiꞌa obokia hanona teneꞌenakia. 49 Hanopaka ena puai 
hanona ua kerama aiho. Aneru katemai bero haukia mai kiꞌa haukia 
katebinaꞌanakia. 50 Kiꞌa haukia hanona iruba aꞌi niꞌao ꞌapua ꞌekana aonai 
katekapo totonakia, weia katehai mai ꞌakiꞌakikia katearaoꞌi araoꞌi.”

Kepu Mahamahakia Mai ꞌAiꞌaikia.
51 Ba Iesu ebakainakia etibaha, “ꞌAbi neiakia ikoikiai obokia aba 

tuobo?” Ena ꞌabi tebamuena tetibaha, “ꞌE, obokia aba ṯaobo.” 52  Ia ehina 
benakia etibaha, “Weiana paunai rauhubu poki haukia weiakia Tirama 
ena obia aiarana pouna aba teꞌiobina haukia ha ha hanona matoha itu 
poki hauna ꞌabana, ena roꞌaroꞌa ikaihurinai kepu mahamahakia mai 
ꞌaiꞌaikia niaꞌi ahinakia.”

Iesu Ena Aiara Haukia Tebakiꞌana. 
(Mk 6.1‑6; Lk 4.16‑30)

53  Iesu ꞌabi ibabatai neiakia ehinanakia murinai ꞌeka weiana ehabona, 
54 emai ena aiarai marea aonai maearima ebaꞌiobinakia hanona tetaꞌu 
taꞌu huri. Tebakai bakai tetibaha, “Hau neiana aobero mai hiabu akakia 
neiakia aeꞌeai eaꞌinakia? 55 Ia hanona kamuta hauna nahuna tohana, 
ia hinana atana Maria, uahoꞌabana hanona Iakobo, Iosepa, Simona 

mai Iuda. 56  Haibuna ikoikiai hanona neia kipokia nahamiaho. Ba hau 
neiana taba neiakia ikoikiai aeꞌeai eaꞌinakia?” 57 Weiana ia tehore Iesu 
tebakiꞌana. ꞌA Iesu ia ehina benakia etibaha, “Mahabanai hauna hanona 
katemariki aina, ia ena aiarai mai ena itu haukia hanona aꞌi katemariki 
aina.” 58  Weiana ekia aꞌikakauma ahaꞌi paunai hiabu hoakia boꞌokia weia 
aꞌi ebabai.

Baꞌuere Robe Hauna Ioane Ena ꞌAri. 
(Mk 6.14‑29; Lk 3.19‑20; 9.7‑9)

14  1 Rani weianai obia ꞌarana Herod hanona Galilea epoki aina aonai 
Iesu pouna eona. 2  Ba ena aka haukia ehinabenakia etibaha, 

“Ioane baꞌuere robe hauna ahuꞌarina hauna ꞌariai emue emai, weiana 
buonai hiabu akakia neiakia ia aonai tiaka.”

3‑4 ꞌUaina raninai Herod hanona uahoꞌabana Pilipo atawana Herodia 
eatawana. Ba Ioane baꞌuere robe hauna rani ikoinai Herod ehinabena 
etibaha, “Babiꞌe neiana oatawana hanona aꞌi ebero.” Weiana paunai 
Herod ꞌabi ebaibeni Ioane tebirina wapura itunai tekaiabuna. 5 Herod ena 
nuatae Ioane keahu ꞌarina, ia maearima etaꞌu ainakia, pokina ia hanona 
mahabanai haunai tebaona.

6  Rani ha Herod ena rama beraurana tatunai Herodia nahuna uahona 
toꞌu wairakiai ewa, ba Herod aona ebaonamo kiꞌana. 7 Weiana Herod 
eꞌabiꞌuai uaho herenai, ena ꞌabiꞌuai taburana ehinana weiana taba 
kenoiaina hauna kebena mo. 8  Hinana ena ꞌabiai uaho Herod enoina 
etibaha, “Bariu mo Ioane baꞌuere robe hauna arana tihuai koutana 
kobenaꞌu.”

9 Obia ꞌarana hauna aona earoꞌari. Ia ena ꞌabiꞌuai baki haukia wairakiai 
ehinana hauna paunai, ꞌabi ebaibeni uaho ena noi akana katebabaina. 
10 Weiana euhunakia wapura ituna aonai Ioane ꞌakona tekabe hurina. 
11 Ioane ꞌarana tihu aonai teutana temaiaina uaho tebena, ba uaho 
eaoaina hinana ebena. 12  Ioane iꞌabana haukia temai hauanina teaꞌina 
teaoaina tehorena. Ba teao Iesu tebaꞌiobina.

Iesu Maearima Taha Ima Ebanianinakia. 
(Mk 6.31‑44; Lk 9.10‑17; Io 6.1‑13)

13  Iesu pou weiana eona raninai ahiai eheꞌau ikupaiana eao ꞌeka 
ꞌabaeana ha, maearima boꞌona ꞌuru neiana teona hanona ekia aiarai 
aekiai Iesu murinai teao. 14 Iesu ahiai eriri raninai toꞌu rarina eihana 
eaokoꞌo ainakia mai ekia inawa ebanamonakia.

15 Aba erabirabi aonai iꞌabana haukia teao Iesu herena teꞌabi tetibaha, 
“Neiana hanona ꞌeka ꞌabaeana mai aba kerabi. Toꞌu haukia mouhunakia 
temeao, aiara baika aokiai kipokia ekia aniani temekawa hanona 
kenamo.” 16  Iesu eꞌabi etibaha, “Ia hanona aꞌi kauhunakia, wai taba ha 

i 14.21 1,000 (thousand) 

katobenakia kateani.” 17 Iꞌabana haukia teꞌabi tetibaha, “Ai heremaiai 
hanona parawa ima mai maia rua ꞌakimo.” 18  Iesu eꞌabi etibaha, 
“Tomaiainakia hereꞌu.”

19 Ba maearima ehina benakia tubu ahanai katemiati, weiana parawa 
ima mai maia rua eaꞌinakia eaꞌa taea kupa Tirama ebanamona ba parawa 
ehobinakia, iꞌabana haukia ebenakia teaoai maearima tebenakia. 20 Ia 
ikoikiai teaniani teani ꞌari, iꞌabana haukia aniani harikia tebararo areha 
ikoinai harauhaea rua tebabonunakia. 21 Weiakia teaniani haukia hanona 
taha i ima (5,000) ꞌabana, hau mo tetuabinakia babiꞌe mai miori hanona 
aꞌi tetuabinakia.

Iesu Bei Kapenai Ekaꞌa. 
(Mk 6.45‑52; Io 6.16‑21)

22  Weiana murinai Iesu beronai iꞌabana haukia ahiai ebaehe ꞌaunakia 
kateꞌuai kateao obu abiranai, aonai ia hanona maearima euhunakia 
katekaꞌa. 23  Maearima euhunakia tekaꞌa murinai, ia ikupaiana oeo ha ai 
ekaraꞌau kebahubaꞌari. Rabi emai aonai ia hanona ikupaiana weia. 24 ꞌA 
ahi hanona aba ekarahi ꞌakaumana obu kapenai, roio niahuao ahuaona 
pokina baura hanona wairakiai emai. 25 Raurani wapuranai kokoroꞌu 
ibaihauna niꞌarara ihobonai Iesu bei kapenai ekaꞌa eao herekia. 26  Iꞌabana 
haukia Iesu bei kapenai ekaꞌa teihana raninai tetaꞌu kiꞌa, mai taꞌukia 
teio tetibaha, “ꞌEi, biriua.” 27 Iesu beronai mo ehina benakia etibaha, 
“Tomobakiro, ṉa au, aꞌi katotaꞌu.”

28  Ba Petero etae eꞌabi etibaha, “Obiapaka e, oi tohamu raninai 
moꞌabi, bei kapenai mawahi heremu.” 29 Iesu eꞌabi etibaha, “ꞌOmai.” 
Weiana Petero ahiai eriri bei kapenai ekaꞌa ha ha Iesu herena eao. 30 ꞌA 
roio rarina eihana raninai etaꞌu, beiai nepurupuru aonai eio etibaha, 
“Obiapaka e, mobamaurinaꞌu!”

31 Beronaimo Iesu imana etiu ahina Petero eaꞌina ehinabena etibaha, 
“Emu aꞌikakauma eꞌaera haumu, taba buonai aomu ekaiꞌau kaiꞌau?” 32  Ba 
terarua ahi ahanai teheꞌau hanona baura eꞌoko. 33  Iꞌabana haukia weia 
ahi aonai haukia Iesu tekutiaina teꞌabi tetibaha, “ꞌAbi tohana oi hanona 
Tirama Nahuna.”

Iesu Genesaretai Inawa Haukia Ebamaurinakia. 
(Mk 6.53‑56)

34 Obu tebeau banai temai Genesareta hanonai tekaraꞌau. 35 ꞌEka 
weiana haukia Iesu teiha ꞌiobi aina hanona ꞌabi teuhuna eao aiara 
weiakia herekiai haukia herekia, ba maearima weiakia ekia inawa haukia 
ikoikiai temai ainakia herena. 36  Maearima Iesu tenoina inawa haukia 

ena habuni puana mo pateaꞌi ꞌapuana. Ba teaꞌi ꞌapuana haukia ikoikiai 
hanona tenamo.

Maearima Ekia Rauhubukia Mo Tibaꞌiobinakia. 
(Mk 7.1‑13)

15  1 Rani weianai Parisea haukia mai rauhubu poki haukia baika 
Ierusalemai temai Iesu herena tebakaina tetibaha, 2  “Aehoma 

buonai iꞌabamu haukia ꞌaiꞌai ekia hoahoa tikabenakia? Imakia aꞌi ṯeutu 
ꞌuai, ia tianiani mo.”

3  Iesu ekia ꞌabi ebamuena etibaha, “Aehoma buonai wai Tirama ena 
rauhubu ꞌabina tukabena, ia emi ꞌaiꞌai ekia hoahoa tuaꞌi taeanakia? 
4 Pokina Tirama eꞌabi etibaha, ‘Hamamu mai hinamu komariki ainakia,’ 
abomo ‘Hau ha hamana ꞌao hinana keururu aina hauna hanona kateahu 
ꞌarina.’ 5 Ia wai hanona emi baꞌiobiai tuꞌabi ṯotibaha, ‘Hau ha hamana 
ꞌao hinana kehina benakia ketibaha, “Kepu neiakiai pabarainimi haukia 
hanona kabaibeni Tirama ꞌeuna.” 6  Ba hau weiana hanona hamana mai 
hinana kohu weianai aꞌi kemariki ainakia.’ Taeara ṉahomanai wai Tirama 
ena ꞌabi taba ahaꞌiai tubaona, ia ꞌaiꞌai ekia hoahoa mo tuaꞌi taeanakia.

7 Bahaorea haumi e, Isaia emahabanai harai wai ahamiai eꞌabi etibaha,
 8 “Maearima neiakia hanona pinakia

kapenai mo ataꞌu tibanamona,
ꞌa aokia hanona atauꞌa ꞌakinai.

 9 Ṯekutiai ꞌabaeanaꞌu,
pokina tibaꞌiobi rauhubukia
hanona maearima ekia rauhubu
ꞌabikia mo.”  Isa 29.13

ꞌAbi Maearima Nibaꞌopuna. 
(Mk 7.14‑23)

10 Iesu mako eaparinakia teao herena, ehinabenakia etibaha, 
“Katobahu abomo obona katobo. 11 Taba pinai nitoto niao aoai hauna 
hanona Tirama wairanai maearima aꞌi niba ꞌopuna, ia taba pinai nikarahi 
hauna maearima nibaꞌopuna.”

12  Ba iꞌabana haukia temai herena tebakaina tetibaha, “Parisea haukia 
aiamu teona raninai aokia teopuere hanona oꞌiobina?”

13  Ekia ꞌabi ebamuena etibaha, “Matiu ikoikiai Hamaꞌu kupai 
nemiaho hauna aꞌi ebatonakia haukia mai ramukia kepuhu ꞌaunakia. 
14 Tomohabonakia. Ia mahakia tekiꞌa ba maha kiꞌa haukia ṯeꞌuai ainakia. 
Maha kiꞌa hauna ha kehore maha kiꞌa hauna ha kebakaꞌana raninai 
terarua ꞌuriai katetoa.”

15 Ba Petero eꞌabi etibaha, “ꞌAbi ibabatai neiana anina mohina hina 
haraina heremaiai.” 16  Iesu ia ehina benakia etibaha, “Wai abomimo 

obo aꞌi tuobo oho mo? 17 Taba ikoikiai pinai titoto tiao moꞌoru haukia 
haeamona moꞌoruai tikarahi timai atapakai hanona aꞌi ṯoꞌiobina? 18  ꞌA 
taba pinai tikarahi haukia hanona aoai timai tikarahi, ba weiakia haukia 
tihore maearima tibaꞌopuna. 19 Weiana aoai nikarahi hauna hanona raona 
kiꞌa obokia maearima niao ainakia kateahuahu, katenabau, katemaha 
porepore, katebainao, katebaiꞌoi mai kateꞌuahi ꞌuahi. 20 Hoahoa weiakia 
haukia maearima tibaꞌopuna Tirama wairanai, ia imaka aꞌi nahautu 
nahaniani hauna maearima aꞌi nibaꞌopuna.”

Kanana Babiꞌena Ena Aꞌikakauma. 
(Mk 7.24‑30)

21 Iesu ꞌeka weiana ehabona Turo mai Sidono hanokia eao. 22  ꞌEka 
weianai Kanana babiꞌena ha emai herena ba eapari etibaha, “Obiapaka 
Davida Nahuna e, moaokoꞌo ainaꞌu, auba kiꞌa obona nahuꞌu uahouahona 
aonai nibahaiara kiꞌa bahana.” 23  ꞌA Iesu babiꞌe ena ꞌabi aꞌi ebamuena, ba 
iꞌabana haukia Iesu tenoi hao noi haona tetibaha, “Mouhuna mekatuꞌa, 
pokina ia murikai nimai niapari toꞌona.”

24 Iesu eꞌabi etibaha, “Tirama au euhunaꞌu hanona Isaraela mamoekia 
teꞌakauma haukia mo paukiai.” 25 Babiꞌe emai Iesu wairanai ekai 
pehu, eꞌabi etibaha, “Obiapaka e, mobarainaꞌu.” 26  Iesu babiꞌe ena ꞌabi 
ebamuena etibaha, “Miori ekia aniani kahaneꞌena waeha kateani hanona 
aꞌi enamo.” 27 Babiꞌe etibaha, “ꞌAbi tohana, ia mo obia hauna ena itara 
ai, aniani ꞌikaꞌikakia tiꞌeho baꞌai hanona waeha abomo tiani.” 28  Ba 
Iesu ia ehinabena etibaha. “Babiꞌe e, emu aꞌikakauma hanona eapaꞌua, 
emu nuatae tabana hanona kerama.” Beraura hoana ihobonai nahuna 
uahouahona emauri mauri.

Iesu Inawa Haeai Haeai Ebamaurinakia.
29 Iesu ꞌeka weiana ehabona, Galilea obu poena ekana eao, ba 

oeoai ekaraꞌau emiati. 30 Mako rarina temai herena, temaiainakia 
haukia hanona ꞌome, maha kiꞌa, ima kobekobe, maeakia tekiꞌa, abomo 
inawa haukia haeaihaeai Iesu herenai tehorotinakia, ba ia ehore eba 
maurinakia. 31 Maeakia tekiꞌa haukia teꞌabi ꞌabi, ima kobekobe haukia 
imakia tebero, ꞌome haukia tekaꞌa, mahakia tekiꞌa haukia teihaiha. 
Maearima hoa neiakia teihanakia raninai tetaꞌu taꞌu huri, weianai 
Isaraela ena Tirama tebanamona.

Iesu Maearima Taha Bani Ebanianinakia. 
(Mk 8.1‑10)

32  Rani weianai Iesu iꞌabana haukia eaparinakia temai herena, ehina 
benakia etibaha, “Au maearima neiakia ṉaokoꞌo ainakia, pokina ia 
hanona aba wapu aihau au hereꞌuai ṯemiaho taba ha aꞌi tiana, mai 

mareꞌakia kauhunakia katekaꞌa hanona aꞌi nanuatae, pokina ha taearai 
mareꞌa aꞌi mebaꞌehona.” 33  Iꞌabana haukia teꞌabi tetibaha, “Neiana 
hanona hano ꞌabaeana, aniani aeꞌeai kataꞌinakia mako nahomana 
katabanianina?” 34 Iesu ebakainakia etibaha, “Aniani heremiai bita?” Ia 
teꞌabi tetibaha, “Parawa ꞌabaihau hamomo mai maia papakia bita ꞌaki 
mo.”

35 Iesu ehore toꞌu haukia ehina benakia ꞌanoai katemiati. 36  Ba parawa 
ꞌabaihau hamomo mai maia eaꞌinakia Tirama ebanamona, epua ehobi 
ꞌiti ꞌitinakia, iꞌabana haukia ebenakia ba iꞌabana haukia maearima 
tebenakia. 37 Maearima ikoikiai teanaiani teaniꞌari, iꞌabana haukia aniani 
harikia areha ꞌabaihau hamomo tebabonunakia. 38  Weia teaniani haukia 
tetuabinakia hanona 4,000, ꞌa babiꞌe mai miori hanona aꞌi tetuabinakia. 
39 Iesu toꞌu haukia euhunakia tekaꞌa murinai ahiai eheꞌau ebeau banai 
Magadan hanona eao.

Parisea Haukia Tenuatae Hoa Ha Kateihana. 
(Mk 8.11‑13; Lk 12.54‑56)

16  1 Parisea haukia mai Sadukea haukia temai Iesu herena tehobona, 
tenoina hoa ha keba ihanakia katebatohana ia hanona kupai 

emai. 2  Iesu ehinabenakia etibaha, “Rabirabi beraura kaihu niaoaina 
raninai, tuꞌabi ṯotibaha, ‘Mara rani kenamo pokina kupa nipairu.’ 3  Kerani 
raurani tuꞌabi ṯotibaha, ‘Bariu rani neianai abara mai baura katemai 
pokina kupa nipairu auhao ekaiabu haraina.’ Toꞌiobina kupai hoa tabakia 
katerama, ia aehoma buonai rani neianai hoa tabana kerama hauna aꞌi 
toꞌiobina? 4 Aꞌikakauma ahaꞌi mai aka kiꞌa uruna haumi, hoa tutabu, ia 
hoa ha aꞌi kabenimi, mahabanai hauna Iona ena hoa mo kabaihanimi.” 
Ba Iesu ehabonakia herekiai ekaobo.

Parisea Ekia Bakupu Muramurana. 
(Mk 8.14‑21)

5 Weiana iꞌabana haukia tekabanai obu abiranai raninai parawa 
tereanakia aꞌi teaꞌi. 6  Ba Iesu ehina benakia etibaha, “Mahami katoba 
noꞌa, Parisea haukia mai Sadukea haukia ekia bakupu muramurana 
herenai katoꞌima ꞌima harainimi.” 7 Iꞌabana haukia kipokia teꞌabiꞌabi 
tetibaha, “ꞌAbi neiana nehinana pokina parawa ha aꞌi hamaiaina.” 8  Iesu 
ekia raona eꞌiobina ba ehina benakia etibaha, “Aꞌikakauma papana haumi 
e, aehoma buonai kipomi parawa ha aꞌi toaꞌina hauna paunai tuꞌabiꞌabi? 
9 Aomi aꞌi niea baha parawa ima ꞌaki maearima taha ima (5,000) teaniꞌari 
mai harikia areha bita tobabonu hauna aꞌi turaona ꞌinina? 10 Abomo 
parawa ꞌabaihau hamomoaimo maearima taha bani (4,000) teaniꞌari, 
harikia areha bita tobabonu haukia aꞌi toraonaꞌini? 11 Aehoma buonai 
aomi aꞌi niea? Au hanona parawa robana aꞌi nahuna, ia Parisea haukia 

mai Sadukea haukia ekia bakupu muramurana herenai katoꞌimaꞌima 
harainimi.”

12  ꞌAbi weianai aokia ea, teꞌiobina ia hanona parawa ibakupuna 
muramurana robana aꞌi niahuna ꞌa ia hanona Parisea haukia mai Sadukea 
haukia ekia baꞌiobi ꞌabikia herekiai kateꞌimaꞌima harainakia.

Petero Iesu Ehina Pouna Keriso. 
(Mk 8.27‑30; Lk 9.18‑21)

13  Iesu Kaisarea Pilipo hanokiai ekaraꞌau aonai, iꞌabana haukia 
ebakainakia etibaha, “Maearima taba ṉa tihoma, au maearima nahuna 
hanona tai?” 14 Ena ꞌabi tebamuena tetibaha, “Baika tiꞌabi Ioane 
baꞌuere robe hauna, baika tiꞌabi Elia, haeamona baika tiꞌabi Ieremia ꞌao 
mahabanai hauna ha.” 15 Iesu haeamona ebakai muenakia etibaha, “Ia 
wai taba ṉa tuhoma, au hanona tai?”

16  Simona Petero eꞌabi etibaha, “Oi hanona Keriso, mauri Tiramana 
Nahuna.”

17 Iesu eꞌabi etibaha, “Simona Iona nahuna e, Tirama ebanamoniꞌo, 
pokina maearima ha ꞌabi neiana oi aꞌi ebaꞌiobiniꞌo ꞌa Hamaꞌu kupai 
nemiaho hauna ebaꞌiobiniꞌo. 18  Nahina beniꞌo, oi hanona Petero, wairo 
neiana ahanai eꞌu marea kabakorina, ꞌari ena hiabu eꞌu marea neiana aꞌi 
keba ibiuna. 19 Au kahore Tirama ena obia aiarana ikaikauna hiabuna 
kabeniꞌo, ba hanopaka ai kobirinakia haukia abomo kupa ai kebirinakia, 
hanopaka ai korubunakia haukia abomo kupa ai kerubunakia.” 20 Ba 
Iesu iꞌabana haukia eharabunakia, hau ha haianai aꞌi kateꞌabi ia hanona 
Keriso.

Iesu Kehaiara Mai Keꞌari ꞌAbikia Ehinana. 
(Mk 8.31–9.1; Lk 9.22‑27)

21 Rani weianai Iesu iꞌabana haukia ebaꞌiobi ramanakia ia hanona keao 
toha Ierusalema ai weia Iuda ekia maearima apaꞌuakia, robe haukia 
apaꞌuakia mai rauhubu poki haukia hauna katebahaiara kiꞌana ba 
kateahu ꞌarina, ia wapu ibaihaunai Tirama kehore ia kebamikiri muena.

22  Petero ehore Iesu ebakapare haiahaiai ehinabe pahihina etibaha, 
“Obiapaka e, ua aꞌi kehoma, oi hanona ua aꞌi katehomaniꞌo.” 23  Iesu ekori 
kabe Petero erikena etibaha, “Satani e, hereꞌuai mokatua, oi au eꞌu taeara 
nukaiabuna, pokina emu raona raona hanona Tirama ꞌeunai ahaꞌi ia 
maearima ꞌeukiai emai.”

24 Ba Iesu iꞌabana haukia ehinabenakia etibaha, “Hau ha kenuatae au 
muriꞌuai kekaꞌa raninai ia kipona ena mauri kehabona, ena matiu ibiri 
ropo kebuana au muriꞌuai kekaꞌa. 25 Hau ha kipona ena mauri nenuatae 
ai kiꞌana hauna hanona kebaꞌakaumana, ia hau ha au pauꞌuai kipona ena 
mauri kehabona hauna hanona keaꞌi muena. 26 Hau ha hanopaka maikoina 

iaꞌinai ena mauri kebaꞌakaumana hanona ena namo taba? ꞌAo hau ha ena 
mauri tabai kekawa muena? 27 Au Maearima Nahuna hanona Hamaꞌu 
nuabinai kamai eꞌu aneru kipokia, rani weianai maearima ha ha ekia aka 
ihobokiai ꞌarakia kabenakia. 28  ꞌAbi tohana au wai nahinabenimi, baika 
neia tikoroti haukia aꞌi kateꞌari baha keaomo Au Maearima Nahuna kupa 
aiarana obia hiabunai kamai maearima baiatakiai hanona kateihanaꞌu.”

Iesu Ihana Ehaeai. 
(Mk 9.2‑13; Lk 9.28‑36)

17  1 Wapu ꞌabaihau murinai Iesu ehore Petero mai Iakobo hatina 
Ioane ohi ia ikupaiakia mo eꞌuaiainakia oeo apaꞌuana ha ai 

tekaraꞌau. 2  Ba weia ia wairakiai Iesu ihana ehaeai, wairana ea obo 
matoha beraura ꞌabana abomo ena habuni tepore kiꞌa teꞌimare ꞌimare. 
3  Mawaꞌeai Mose mai Elia tewaira tina ia wairakiai, Iesu kipokia 
teꞌabi ꞌabi. 4 Ba Petero Iesu ehinabena etibaha, “Obiapaka e, aika 
neia nahamiaho hanona enamo, oi konuatae raninai au iꞌaua aihau 
kababainakia ha oi ꞌeumu ha Mose ꞌeuna ha Elia ꞌeuna.”

5 Petero niꞌabi ohomo aonai, ꞌauhao pore obona emai ebahu abunakia, 
ba aia ha ꞌauhao aonai emai eꞌabi etibaha, “Naiana hanona au nahaꞌu, eꞌu 
raonaꞌau, au ia naonamoaina, aiana katona.”

6  Iꞌabana haukia aia weiana teona raninai teꞌeho ꞌanoai teꞌumuti, tetaꞌu 
wairai. 7 ꞌA Iesu ekaꞌa emai herekia, eaꞌi ꞌapuanakia eꞌabi etibaha, “Aꞌi 
katotaꞌu, tomomikiri.” 8  Ba ia teaꞌa taea hanona tai aꞌi teihana ia Iesu mo 
ikupaiana.

9 Oeoai teriri raninai Iesu eharabunakia etibaha, “Taba toihana hauna 
hau ha haianai aꞌi katoꞌabi keaomo au maearima nahuna ꞌariai kamikiri 
mue.” 10 Ba iꞌabana haukia tebakaina tetibaha, “Taba buonai rauhubu 
poki haukia tiꞌabi Elia hanona kemai ꞌuai?”

11 Iesu ekia ꞌabi ebamuena etibaha, “ꞌAbi tohana, Elia hanona kemai 
haeamona taba kehorehore harainakia. 12  Ia au wai nahina benimi, Elia 
hanona aba emai, maearima ia aꞌi teiha ꞌiobiaina ia herenai ekia nuatae 
akakia tebabainakia, ihobona uahomanai au maearima nahuna hauꞌu ua 
katebahaiara aiho.” 13  Ba iꞌabana haukia obona teobo, ia hanona Ioane 
baꞌuere robe hauna robana eahuna.

Iesu Miori Ha Aonai Auba Kiꞌa Obona Euꞌu Ahina. 
(Mk 9.14‑29; Lk 9.37‑42)

14 Weiana temue toꞌu haukia herekiai tekaraꞌau raninai, hau ha 
emai Iesu wairanai ekaipehu eꞌabi etibaha, 15 “Obiapaka e, Nahaꞌu 
moaokoꞌoaina pokina ia hanona nawa niꞌariaina ena haiara eapaꞌua, 
rani baika kipona iruba ai nenoꞌau ꞌao beiai nitobu. 16  Amaiaina iꞌabamu 
haukia herekia, katebanamona hanona aꞌi etainakia.”

17 Iesu ehinabenakia etibaha, “Aꞌikakauma ahaꞌi mai haia poꞌo uruna 
haumi, heremiai kabapahihi kamiaho keaomo aita? Miori tomaiaina 
hereꞌu.” 18  Iesu auba kiꞌa obona ebatana, ba auba kiꞌa obona miori aonai 
ekarahi, miori beronai enamo. 19 Weiana murinai iꞌabana haukia bunianai 
teao Iesu tebakaina tetibaha, “Aehoma buonai ai auba kiꞌa obokia katauꞌu 
ahina hanona aꞌi etainamai?”

20 Iesu ekia ꞌabi ebamuena etibaha, “Pokina emi aꞌikakauma tekoꞌikoꞌi 
ꞌaki. ꞌAbi tohana au wai nahina benimi, emi aꞌikakauma petuaba uhona 
ꞌabana raninai, oeo neiana pohinabena, ‘Moibiu moao weia’ hanona 
beronai peibiu peao, taba ha heremi aꞌi kepahihi kiꞌa baha. 21 Ia taba 
nahomakia hanona kipokia aꞌi katekarahi ꞌapua, ia mo bahubaꞌari ai mai 
ani robeai hanona katekarahi.”

Iesu Ena ꞌAri Pouna Ehina Muena. 
(Mk 9.30‑32; Lk 9.43‑45)

22  Iꞌabana haukia ikoikiai temai Galileai tebahamomo, ba Iesu ehina 
benakia etibaha, “Au maearima Nahuna hanona ihina hinai kaeao ba 
kateahuꞌarinaꞌu, 23  ia wapu ibaihaunai Tirama kebamikiri muenaꞌu 
kamauri mauri.” Weiana teona raninai iꞌabana haukia aokia eaokoꞌo.

Iesu Petero Ohi Marea Monina Tebaibeni.
24 Iesu mai iꞌabana haukia teao Kaperanaumai tekaraꞌau raninai, marea 

robe takitina tibararo haukia temai Petero herena tebakaina tetibaha, 
“Emi poki hauna Marea Robe takitina nibaibeni?” 25 Petero eꞌabi etibaha, 
“ꞌE, nibaibeni.” Ba Petero eao itu aonai etoto aꞌi niꞌabi baha aonai, Iesu 
Petero ebakaina etibaha, “Simona e, oi taba ṉa nuho? Hanopaka obiakia 
hanona nahukia herekiai takiti tiaꞌi ꞌao maearima haeai herekiai tiaꞌi?” 
26  Petero eꞌabi etibaha, “Maearima haeai herekiai tiaꞌi.” Iesu etibaha, 
“Oꞌabi harai, weiana nahukia hanona takiti aꞌi katehoroti. 27 Ia maearima 
neiakia aokia aꞌi hamaba opuerenakia paunai, moao obuai monaku, maia 
koberiꞌau ꞌuaina hauna pinana kohaokauna aonai moni kotabu ahina, 
koaꞌina kobenakia hararua eka takiti ꞌarana.”

Tai Keapaꞌua? 
(Mk 9.33‑37; Lk 9.46‑48)

18  1 Rani weianai iꞌabana haukia temai Iesu herena tebakaina 
tetibaha, “Tai hanona eapaꞌua kiꞌa baha Tirama ena obia aiarana 

aonai?”
2  Weiana Iesu miori papana ha eaparina emai baiatakiai ebakorotina. 

3  Ba ehina benakia etibaha, “ꞌAbi tohana au wai nahina benimi, aomi aꞌi 
katoba koꞌikoꞌina miori papakia ꞌabakiai aꞌi katoao raninai wai hanona 
Tirama ena obia aiaranai aꞌi katokatoto. 4 Ua buonai hau ha keꞌaiaunu 

miori papana neiana ꞌabanai keao hauna, ia hanona keapaꞌua kiꞌa baha 
Tirama ena obia aiarana aonai.

5 Hau ha au ataꞌuai miori papana nahomana keaꞌi taeana hanona au 
aboꞌumo aba eaꞌi taeanaꞌu.

Baihobo Kebabaina Hauna Herenai Kekiꞌa Wairai. 
(Mk 9.42‑48; Lk 17.1‑2)

6  Ia hau ha au tiaꞌikakaumanaꞌu miorina nahomana ha behoai 
kehorotina hauna hanona iata rarina ꞌakonai patetoba ꞌauna ꞌaku 
kunakunanai patekapo uhuna petono ꞌari hanona penamo.

7 Hanopaka neiana hanona kekiꞌa wairai, pokina ia kehore maearima 
keaoainakia kiꞌai kehorotinakia. Baihobo uahomakia hanona katerama, ia 
baihobo kebabaina hauna herenai kekiꞌa wairai. 8  Imamu ꞌao aemu kiꞌai 
kehorotiniꞌo raninai kokabe hurina koneꞌe ꞌakaumana. Ba imamu kiꞌa 
obonai ꞌao aemu kiꞌa obonai mauri banaibanai ꞌekanai kokatoto hanona 
enamo, ia aꞌi enamo imamu rua mai aemu rua weiakia kateaoainiꞌo aꞌi 
niꞌao ꞌapua niꞌara banaibanai irubanai katekapo totoniꞌo. 9 Mahamu kiꞌai 
kehorotiniꞌo raninai koꞌipa ahina koneꞌe ꞌakaumana. Mahamu hamonai 
mauri banaibanai ꞌekai kokatoto hanona enamo, ia aꞌi enamo mahamu 
rua namokiai aꞌi niꞌao ꞌapua irubanai katekapo totoniꞌo.

ꞌAbi Ibabataina Mamoe Eꞌakauma. 
(Lk 15.3‑7)

10 Katoꞌimaꞌima harainimi miori papakia neiakia ha taba ahaꞌiai aꞌi 
katobaonakia, pokina ekia aneru kupa ai hanona rani ikoinai Hamaꞌu 
kupai nemiaho hauna katehinabena ketaina. 11 Au maearima Nahuna 
hanona teꞌakauma haukia kabamaurinakia paunai amai.

12  Wai aea turaona aihona? Hau ha ena mamoe hinabu hamomo, ba 
hamona peꞌakauma raninai, imabui bariabui ꞌababani hamomo oeoai 
pehobonakia ba peao eꞌakauma hauna petabuna. 13  ꞌAbi tohana au wai 
nahina benimi, petabu ahina raninai, aona penamo wairai weiana 
hamona etabu ahina hauna paunai ba weiakia imabui bariabui ꞌababani 
hamomo aꞌi teꞌakauma haukia paukiai ahaꞌi. 14 Weiana ihobonai Hamami 
kupai hauna nenuatae miori papakia neiakia ha aꞌi keꞌakauma.

Uahoꞌabamu Heremuai Beho Ebabaina Hauna Kobaberona.
15 Uahoꞌabamu kiꞌa ebabai heremuai raninai koao herena torarua mo 

katoꞌabiꞌabi aina ena babai kiꞌa haianai kohinahina haraina, ba aiamu 
keaꞌi taeana raninai oi hanona uahoꞌabamu aba nuaꞌi muena. 16  Ia 
aiamu aꞌi keona raninai maearima ha ꞌao rua koaoainakia herena, ba 
maearima weiakia rua ꞌao aihau ꞌabi katoꞌabiꞌabi ainakia haukia ikoikiai 
katebatohanakia. 17 Ia keubo aiami aꞌi keona raninai, robe haukia aꞌiaꞌi 

j 18.24 1,000,000 (million) 

harainai kohina karahina, ba kebakiꞌa aiakia aꞌi keona raninai rama 
haeai haunai ꞌao kiꞌa haunai katobaona.

Ibiri ꞌIni, Mai Irubu Taꞌi.
18  ꞌAbi tohana au wai nahina benimi, taba hanopakai katobirinakia 

hanona kupai abomo kebirinakia ꞌa taba hanopakai katorubunakia 
hanona kupai abomo kerubunakia.

19 Haeamona nahinabe muenimi, hanopakai torarua taba ha aomi 
hamonai katonoi aina hauna Hamaꞌu kupai nemiaho hauna kebabaina 
ꞌeumi. 20 Maearima rua ꞌao aihau au ataꞌuai titoꞌu, au hanona weia ia 
herekiai.”

ꞌAbi Ibabataina Taꞌaraꞌi Hauna Ena Kiꞌa Aꞌi Ehinahao.
21 Weiana Petero eao Iesu herena ebakaina etibaha, “Obiapaka e, 

uahoꞌabaꞌu kebabai kiꞌa hereꞌuai hanona rani bita ena kiꞌa kahina haona? 
Rani ꞌabaihau hamomo, ꞌu?”

22  Iesu eꞌabi etibaha, “Rani ꞌabaihau hamomo ahaꞌi, ia rani imabui 
haraurua ikoinai rani ꞌabaihau hamomo ꞌabana kohina haonakia.

23  Weiana Tirama ena obia aiarana hanona matoha obia arana ha 
ꞌabana, ena taꞌaraꞌi haukia herenai taba bita teaꞌi haukia kebaberonakia. 
24 Ua buonai ena aka eaꞌi ramana hanona ia herenai Kina kerepu j harau 
haea eaꞌina hauna temaiaina ia wairanai. 25 Ia poki hauna ena moni 
ꞌarana kehorena hanona imanai aꞌi etaina, ba poki hauna ia ehinabena 
etibaha, ‘Oi mai atawamu, nahumu mai emu taba ikoikiai katekawa 
kawainakia monikiai moni oaꞌina hauna ꞌarana kohorena.’ 26  Weiana 
taꞌaraꞌi hauna ena poki hauna wairanai ekai pehu ebaꞌamena, ‘Rani 
papana mobaiꞌima, ba aꞌina hauna ꞌarana maikoina kahorena.’ 27 Poki 
hauna taꞌaraꞌi hauna eaokoꞌoaina, ba moni eaꞌina hauna ekakina ba 
euhuna ekaꞌa.

28  Ba taꞌaraꞌi hauna ekarahi eao raninai ꞌabana ha etabu ahina hau 
weiana hanona ia herenai Kina harau rua eaꞌina, emikiri hau weiana 
eaꞌi ꞌinina ꞌakona ebebena eꞌabi etibaha, ‘Eꞌu moni oaꞌina hauna ꞌarana 
mohorena.’

29 Ba ia ꞌabana ekai pehu ebaꞌamena, ‘Rani papana mobaiꞌima ꞌarana 
aba kahorena.’ 30 ꞌA ia aꞌi enuatae, hau weiana eaoaina wapura ꞌekanai 
ehorotina weia kemiaho keaomo ꞌara kehore obona.

31 Taꞌaraꞌi haukia baika hoa weiana teihana raninai aokia ehaiara, teao 
ekia poki hauna herena taba erama hauna pouna tehinana. 32  Ba poki hauna 
taꞌaraꞌi hauna weiana eaparina emai, ehinabena etibaha, ‘Oi taꞌaraꞌi haumu 
kiꞌa obomu, onoinaꞌu paunai moni oaꞌina hauna maikoina akakinakia. 33 Ia 

aehoma buonai ꞌabamu aꞌi oaokoꞌo aina ihobona au aokoꞌo ainiꞌo ꞌabana?’ 
34 Poki hauna eopuere kiꞌa taꞌaraꞌi hauna eba wapurana haiara katebahoaina 
keaomo moni weiana eaꞌina hauna ꞌarana maikoina kehore obona.

35 Weiana paunai wai ha ha uahoꞌabami aomi tohakiai ekia kiꞌa aꞌi katohina 
haonakia raninai Hamaꞌu kupai nemiaho hauna abomo ua kehomanimi.”

Hau Ha Atawana Kebakarahina. 
(Mk 10.1‑12; Lk 16.18)

19  1 Iesu ꞌabi weiakia ebaorenakia murinai, Galilea ehabona eao 
Iuda hanonai Ioridana ate abihana tainai. 2  Mako rarina ꞌakina ia 

murinai teao weia ekia inawa ebanamonakia.
3  Weiana Parisea haukia baika temai Iesu herena tehobona tebakaina 

tetibaha, “Hau ha ena raona baika buonai atawana kebakarahina hanona 
mai ena bero ha ꞌao ahaꞌi?”

4 Iesu ekia ꞌabi ebamuena etibaha, “Wai Puka Robena aꞌi totuabina, u? 
Bahabana ꞌakinai barama Tiramana ehore maearima ebabainakia hau 
mai babiꞌe ohi. 5 Ba eꞌabi etibaha, ‘Weiana buonai hau kehore hamana 
mai hinana kehabonakia, ia atawana ohi katebahamomo, terarua hanona 
hauani hamona.’ 6  Ua buonai ia hanona hamona ia rua ahaꞌi. Weiana 
paunai Tirama ehore eba hamomonakia hauna hau ha aꞌi keboa ꞌapuana.”

7 Parisea haukia tebakai muena tetibaha, “Aehoma buonai Mose 
ehinabenamai, hau kenuatae raninai bakarahi marerena kererena 
atawana kebena ba kebakarahina?”

8  Iesu ekia ꞌabi ebamuena etibaha, “Wai emi ao pahihi paukiai Mose 
bero ebenimi atawami katoba karahinakia, ia popouna ꞌakinai hanona 
ua homana ahaꞌi. 9 Au wai nahinabenimi, hau ha atawana aꞌi enabau ia 
ebakarahi ꞌabaeana ia haeamona babiꞌe mahamahana ha eatawana, hau 
weiana hanona nabau hoana ebabaina.”

10 Iꞌabana haukia Iesu tehinabena tetibaha, “Hau mai babiꞌe baiatakiai 
ua niho raninai, hau aꞌi pehawainibe hanona penamo.”

11 Iesu ekia ꞌabi ebamuena etibaha, “ꞌAbi naiana maearima ikoikiai 
herekiai hanona aꞌi ketaina, ia weiakia Tirama eaꞌi taeanakia haukia 
herekiai hanona ketaina. 12  Maearima baika hanona aꞌi katehawainibe, 
hau baika hanona uahomanai terama aꞌi katehawainibe, hau baika 
hanona maearima tehore teuanakia aꞌi katehawainibe, hau baika hanona 
Tirama ena obia aiarana paunai hawainibe aꞌi tiraonana. Tai herenai 
etaina hauna ꞌabi neiana keaꞌi taeana.”

Iesu Miori Papakia Ebanamonakia. 
(Mk 10.13‑16; Lk 18.15‑17)

13  Rani weianai maearima baika nahukia temaiainakia Iesu herena 
ahakiai kehaoꞌau kebahubaꞌari, ia iꞌabana haukia tehore maearima 

weiakia terikenakia, 14 Iesu eꞌabi etibaha, “Miori papakia tomo 
habonakia, temai hereꞌu aꞌi kato kaiabunakia, pokina Tirama ena obia 
aiarana hanona nahomakia haukia ꞌeukia.” 15 Iesu miori papakia ahakiai 
imana ehaoꞌau ebanamonakia, murinai ꞌeka weiana ehabona.

Iesu Kepu Hauna ꞌAruꞌaruna Ohi Teꞌabiꞌabi. 
(Mk 10.17‑31; Lk 18.18‑30)

16  Weiana hau ha emai Iesu herena ebakaina etibaha, “Baꞌiobi haumu e, 
aka namona tabana kababai hanona mauri banaibanai kaꞌina?”

17 Iesu ia ena ꞌabi ebamuena etibaha, “Aehoma buonai au hereꞌuai 
aka namona nubakaibakai aina? Weiana Tirama mo ikupaiana enamo, 
oi konuatae mauri banaibanai koaꞌina raninai, rauhubu ꞌabikia koꞌima 
harainakia.”

18  Ia eꞌabi etibaha, “Rauhubu ꞌabikia aeakia?” Iesu etibaha, “Rauhubu 
neiakia, aꞌi koahuahu, aꞌi konabau, aꞌi kobainao, aꞌi kohinau baiꞌoi. 
19 Hamamu mai hinamu komariki ainakia, abomo heremu hauna 
koraonaꞌau aina matoha oi kipomu nuraonaꞌau ainiꞌo ꞌabana.”

20 Hau ꞌaruꞌaruna eꞌabi etibaha, “Naiakia ikoikiai aba aꞌima harainakia, 
ba taba akapu aina?”

21 Iesu ia ehinabena etibaha, “Konuatae konamo harai kiꞌa baha 
raninai moao emu kohu ikoikiai kokawa kawainakia monikia uraru 
haukia kobenakia, weiana emu kepu hanona aba waꞌa kupai koaꞌina, ba 
komai muriꞌuai mokaꞌa.” 22  Hau ꞌaruꞌaruna aia weiana eona raninai aona 
earoꞌari ekaobo, pokina ia herena kepu eboꞌo.

Kepu Haukia Kupa Katekatoto Hanona Kepahihi.
23  Ba Iesu iꞌabana haukia ehina benakia etibaha, “ꞌAbi tohana au wai 

nahina benimi. Kepu hauna Tirama ena obia aiaranai kekatoto hanona 
kepahihi kiꞌa baha. 24 Haeamona nahinabe muenimi. Mahi atana Kamela 
kopi ererenai kekuri banai hanona epahihi, ba kepu hauna Tirama ena 
obia aiaranai kekatoto hanona kepahihi kiꞌa baha.”

25 Iꞌabana haukia ꞌabi weiana teona raninai tetaꞌu taꞌu huri tebakai 
bakai tetibaha, “Ba tai hanona mauri keaꞌina?”

26  Iesu eiha ꞌini ꞌininakia eꞌabi etibaha, “Maearima herekiai neiana 
katebabaina hanona aꞌi ketaina, ia Tirama herenai taba ikoikiai kebabai 
hanona ketaina.”

27 Ba Petero Iesu ebakaina etibaha, “Ai taba ikoikiai tahabonakia oi mo 
murimuai ṯakaꞌa, ba murimuai ṯakaꞌa hanona taba kataꞌina?”

28 Iesu ehina benakia etibaha, “ꞌAbi tohana au wai nahina benimi. Taba ikoikiai 
ekia mahamaha raninai, au Maearima Nahuna eꞌu imiaꞌau nuabina ahanai 
kamiaꞌau aonai, wai harauhaea rua muriꞌuai tukaꞌa haumi abomo imiaꞌau harau 
haea rua ahakiai katomiaꞌau, Isaraela itubukia harau haea rua maearimakia 

kato bakainakia. 29 Hau ha au pauꞌuai ena itu ꞌao uahoꞌabana haibuna hamana 
hinana nahuna ꞌao ena hano kehabonakia hauna hanona hinabu hinabu ketabu 
ahi muena, abomo mauri banai banai keaꞌina. 30 Ia boꞌokia teꞌuai haukia hanona 
murihai katetoto, ba boꞌokia temurihai haukia hanona katetoto ꞌuai.”

ꞌAbi Ibabataina Aka Haukia Bine Haharuanai.

20  1 “Tirama ena obia aiarana hanona hano poki hauna ha ꞌabana, 
raurani ꞌamarinai ekarahi eao aka haukia etabunakia ena bine 

haharuanai kateaka. 2  Poki hauna kipokia ꞌabi tebatohana ꞌarakia beraura 
hamona aonai kina harau haea kateaꞌina, ba euhunakia ena haharua 
teao. 3  Beraura hoana 9 ꞌabana hanona ekarahi eao aiara ibuanai weia 
maearima baika tekoroti ꞌabaea eihanakia. 4 Ba ehinabenakia etibaha, 
‘Wai abomo tomoao eꞌu haharuai katoaka, ꞌarami kahorenakia.’ 5 Ba ia 
abomo teao kateaka. Atiaha ekarahi eao haeamona rabirabi beraura 
hoana 3 ꞌabana ekarahi mue eao hoahoa hamonamo weiana ebabaina.

6  Haeamona rabirabi beraura hoana 5 ꞌabana ekarahi eao hanona baika 
mo tekoroti ꞌabaea eihanakia, ebakainakia etibaha, ‘Aehoma buonai neia 
tukoroti rabi ꞌabaea taba ha aꞌi tubabai ꞌapuana?’ 7 Ena ꞌabi tebamuena 
tetibaha, ‘Pokina tai ha aka ha aꞌi ebenamai.’ Ba ehinabenakia etibaha, 
‘Wai abomo tomoao eꞌu haharuai katoaka.’

8 Beraura ekaihuna, haharua poki hauna haharua iꞌimana hauna ehinabena 
etibaha, ‘Teaka haukia koaparinakia ꞌarakia kobenakia, muri ꞌakinai temai teaka 
haukia herekiai koaꞌi ramana keaomo temai ꞌuai haukia herekiai kobapuana.’ 
9 Rabirabi beraurana hoana 5 ꞌabanai tetoto teaka haukia temai ha ha kina 
harauhaea harauhaea ebenakia teaꞌi. 10 Ba teaka ꞌuai haukia temai, ekia raona 
hanona ꞌarakia keapaꞌua, ꞌa ia abokiamo ha ha kina harauhaea harauhaea 
teaꞌinakia. 11 Ekia moni teaꞌinakia aonai haharua poki hauna teururuaina, 12 teꞌabi 
tetibaha, ‘Muriai temai haukia hanona beraura hoana hamonamo teaka, ꞌa ai 
hanona beraura neiana ena aroꞌari ena hiabu maikoina tahoaina, ia kipokia 
ꞌaramai obaihobona.’

13  Haharua poki hauna aka hauna ha ena ꞌabi ebamuena etibaha, ‘Eꞌu 
hau e, heremuai aꞌi abeho. Aika hararua ꞌabi aba habatohana koaka 
beraura hamona aonai kina harau haea kabeniꞌo. 14 Oi ꞌeumu hauna 
moaꞌina moao. Au eꞌu nuataeai muriai emai eaka hauna ꞌeuna kabena oi 
ꞌeumu abeniꞌo hauna ihobonai. 15 Au kipoꞌu eꞌu taba kipoꞌu eꞌu nuataeai 
aꞌi kababaina, u? Au eꞌu namo paunai nuwaeꞌe ainaꞌu, u?

16 Taeara ihobonai temurihai haukia kateꞌuai, ꞌa teꞌuai haukia katemurihai.’ ”

Iesu Rani Ibaihauna Ena ꞌAri Pouna Ehinana. 
(Mk 10.32‑34; Lk 18.31‑33)

17 Iesu taearai ekaꞌa niao Ierusalema aonai iꞌabana haukia harauhaea 
rua ebakaparenakia haiahaiai ehinabenakia etibaha, 18  “Bariu aika 

hanona Ierusalema ai kahakaraꞌau, au Maearima Nahuna hanona robe 
haukia apaꞌuakia mai rauhubu poki haukia imakiai kateutanaꞌu behoai 
katehorotinaꞌu kateahu ꞌarinaꞌu. 19 Au hanona rama haea haukia imakia 
kateutanaꞌu katebataeainaꞌu kateꞌatinaꞌu mai matiu ibiri ropo ꞌubinai 
kateahu ꞌarinaꞌu, ꞌa wapu ibaihaunai kamikiri mue.”

Babiꞌe Nahuna Paukiai Iesu Enoina. 
(Mk 10.35‑45)

20 Sebedeo nahuna rua hinakia kipokia temai Iesu herena, hinakia Iesu 
wairanai ekaipehu ena nuatae tabana ha enoiaina. 21 Iesu ia ebakaina 
etibaha, “Taba nonuatae?” Ia eꞌabi etibaha, “Moꞌabi ꞌuai hereꞌuai, nahaꞌu 
neiakia rua ha itipamu tainai ha awarimu tainai katemiati emu kupa 
aiarana aonai.”

22  Iesu eꞌabi etibaha, “Wai aꞌi toꞌiobina taba tunoiaina? Haiara ꞌerena 
kainu hauna wai katoinu ketaina, u?” Terarua teꞌabi, “Katainu ketaina.” 
23  Iesu ia ehinabenakia etibaha, “ꞌAbi tohana eꞌu ꞌere hanona katoinu, ꞌa 
itipaꞌu mai awariꞌu tainai katemiati haukia hanona au aꞌi katinaꞌanakia, 
ia ꞌeka weiana hanona aba Hamaꞌu ebaꞌoruna etinaꞌanakia haukia mo 
kebenakia.”

24 Iꞌabana haukia harauhaea aia weiana teona raninai uahoꞌaba rua 
weiakia teopuere ainakia. 25 Ua buonai Iesu iꞌabana haukia ikoikiai 
eaparinakia temai herena ehina benakia etibaha, “Wai toꞌiobina rama 
haeai haukia ekia obia haukia hanona ekia nuataeai maearima tipoki 
ainakia ekia hau apaꞌuakia abomo ekia hiabuai tibaeheꞌau maearima 
tiaiahunakia. 26  ꞌA wai heremiai hanona ua aꞌi kehoma, hau ha baiatamiai 
nenuatae keapaꞌua hauna hanona ikoimiai emi taꞌaraꞌi haunai keao. 
27 Abomo hau ha baiatamiai nenuatae keꞌuai hauna hanona ikoimiai 
emi taꞌara iaꞌinai keao. 28  Ihobona au Maearima Nahuna amai hanona 
taꞌaraꞌu aꞌi kateaꞌi ia maearima taꞌarakia kaꞌi, abomo eꞌu mauri kabaibeni 
maearima ekia kiꞌai kabakarahinakia paunai.”

Iesu Maha Kiꞌa Haukia Rua Mahakia Ebanamonakia. 
(Mk 10.46‑52; Lk 18.35‑43)

29 Iesu iꞌabana haukia kipokia Ieriko tihabona aonai mako rarina ia 
murinai tekaꞌa. 30 Maha kiꞌa haukia rua taeara haianai temiati herekiai Iesu 
ekabanai ꞌuruna teona raninai, teapari aota tetibaha, “Obiapaka, Davida 
Nahuna e! Moaokoꞌo ainamai!” 31 ꞌA mako ia terikenakia kateunu. ꞌA 
terarua teapari aota kiꞌa, “Obiapaka, Davida Nahuna e! Moaokoꞌo ainamai!”

32  Iesu ekoroti eaparinakia temai herena, ba ebakainakia etibaha, 
“Taba ṯonuatae ꞌeumiai kababaina?” 33  Ia teꞌabi tetibaha, “Obiapaka e, 
ṯanuatae mahamai katekaikau.” 34 Iesu eaokoꞌo ainakia, mahakia eaꞌi 
ꞌapuanakia. Beronai mahakia tekaikau teihaiha, ba Iesu murinai tekaꞌa.

k 21.9 anina ‘Kobamaurinamai’ 

Iesu Ierusalema ai Ekatoto Obia ꞌArana ꞌAbana. 
(Mk 11.1‑11; Lk 19.28‑40; Io 12.12‑19)

21  1 Iesu iꞌabana haukia kipokia Ierusalema aba wairakiai Betefage 
ai tekaraꞌau Olibe oeonai, weia Iesu ehore iꞌabana haukia rua 

euhu ꞌuainakia, 2  ehina benakia etibaha, “Katoao aiara aonai toniki ha 
tetoba ꞌauna mai nahuna ohi katotabu ahinakia, katorubunakia katomai 
ainakia hereꞌu. 3  Hau ha ꞌabi ha kehinana raninai katoꞌabi, ‘Obiapaka 
nenuatae ainakia,’ ba beronai kebenimi.”

4 Neiana hanona Mahabanai hauna ena ꞌabi ibatohana etibaha,
 5 “Siona aiara haukia

kohina benakia,
Tomoihana, emi obia ꞌarana
nimai heremi.
Ia mai ꞌaiaununa toniki kapenai
emiaꞌau,
toniki nahuna ahanai emiaꞌau.”  Sek 9.9

6  Iꞌabana haukia teao Iesu ehina benakia akakia ihobona tebabainakia. 
7 Toniki mai nahuna ohi temaiainakia, ekia habuni ahanai teabari 
ꞌaunakia ba Iesu emiaꞌau. 8  Mako rarina ekia habuni taearai teabarinakia, 
baika abomo matiu rekia tehara obonakia taearai teabarinakia. 9 Iesu 
wairanai mai murinai tekaꞌa haukia teio tetibaha,

“Hosana, k Davida Nahuna ꞌeuna!
Obiapaka atanai nimai hauna
Tirama kehore kebanamona!
Hosana ꞌubi toha tohanai!”

10 Iesu Ierusalemai ekatoto raninai aiara haukia teꞌuriꞌuri tebakaibakai 
tetibaha, “Neiana hanona hau tabana?” 11 Mako teꞌabi tetibaha, “Neiana 
hanona Iesu mahabanai hauna Galilea Nasareta ai emai.”

Iesu Marea Robeai Kawakawa Haukia Euꞌu Ahinakia. 
(Mk 11.15‑19; Lk 19.45‑48; Io 2.13‑22)

12  Iesu marea robe aonai ekatoto weia tikawakawa haukia ikoikiai euꞌu 
ahinakia, moni aꞌi banai haukia ekia itara mai rauria tikawakawai haukia 
ekia imiaꞌau etori tori kuꞌa banainakia. 13  Ehinabenakia etibaha, “Puka 
robenai aba tererena, ‘Eꞌu itu hanona kateaparina bahubaꞌari ituna,’ ia 
wai hanona kakikaki haukia ekia paparoꞌai tubaona.”

14 Mahakia tekiꞌa haukia mai ꞌome haukia teao Iesu herena marea robe 
aonai, ba ia ehore ebanamonakia. 15 Robe haukia apaꞌuakia mai rauhubu 
poki haukia Iesu bamauri hoakia ebabai teihana abomo miori marea aonai 

teio tetibaha, ‘Hosana Davida Nahuna ꞌeuna!’ raninai ia aokia teopuere, 
16 tebakaina tetibaha, “Oi miori tiꞌabi aiakia hanona nuona?” Iesu ekia ꞌabi 
ebamuena etibaha, “ꞌE, aiakia aba naona. Wai ꞌabi neiana aba totuabina?

‘Miori ꞌoruꞌorukia mai
ꞌae tiana miorikia pinakiai
atamu tibanamona.’ ”  Sal 8.2

17 Ba Iesu ehabonakia aiara apaꞌuanai ekarahi eao Betani ai erabi weia emiaho.

Iesu Matiu Eururuaina. 
(Mk 11.12‑14; 11.20‑24)

18  Erani raurani amarinai Iesu emue aiara apaꞌuana niao aonai mareꞌa 
eꞌari. 19 Suke matiuna ha taeara haianai eihana eao herena. Ia buana ha 
aꞌi eihana ꞌa rau ꞌabaeakia mo, ba ehinabena etibaha, “Oi aꞌi kobuaꞌa 
mue!” Matiu weiana beronai rauna tepaea ba eꞌororo.

20 Iꞌabana haukia hoa weiana teihana hanona tetaꞌu taꞌu huri tetibaha, 
“Aehoma buonai rani aꞌi ehomaꞌa matiu weiana aba eꞌororo?”

21 Iesu ehinabenakia etibaha, “ꞌAbi tohana au wai nahina benimi, 
patoaꞌikakauma aomi aꞌi patekaiꞌau kaiꞌau raninai, Suke herenai erama 
hauna ikupaiana mo ahaꞌi, ia kobio patohinabena, ‘Moao ꞌakuai moeno 
uhu,’ weiana abomo kerama. 22  Taba ikoinai bahubaꞌari ai katonoi ainakia 
mai aꞌikakaumami hanona katoaꞌinakia.”

Iesu Ena Hiabu Tebakaibakai aina. 
(Mk 11.27‑33; Lk 20.1‑8)

23  Iesu haeamona Marea Robe ai ekatoto ebaꞌiobi aonai, robe haukia 
apaꞌuakia mai Iuda ekia maearima apaꞌuakia temai herena tebakaina 
tetibaha, “Hiabu tabanai aka neiakia nubabai, abomo tai hiabu ebeniꞌo?” 
24 Iesu ekia ꞌabi ebamuena etibaha, “Au abomo wai bakai bakai hamona 
kabenimi, eꞌu ꞌabi katobamuena raninai au hiabu tabanai aka neiakia 
nababai haukia kabaꞌioibinimi. 25 Ioane ena baꞌuere robe hiabuna hanona 
aeꞌe ai emai? Kupai emai ꞌao maearima herekiai emai?”

Ia kipokia baiatakiai teꞌabiꞌabi tetibaha, “Kahaꞌabi, ‘Kupai emai.’ 
hanona kebakainaka ketibaha, ‘Aehoma buonai aꞌi toaꞌi taeana?’ 26  ꞌA 
kahatibaha, ‘Maearima herekiai emai.’ raninai, toꞌu haukia neiakia 
abomo kahataꞌuainakia, pokina ia ikoikiai tiraonana Ioane hanona 
mahabanai hauna.” 27 Ua buonai ia Iesu ena ꞌabi tebamuena tetibaha, “Ai 
aꞌi ṯaꞌiobina.” Ba Iesu ehinabenakia etibaha, “Au aboꞌumo hiabu tabanai 
aka neiakia nababai hanona aꞌi kabaꞌiobinimi.”

Ori Ibabataina Miori Rua.
28  “Wai taba ṉa tuhoma? Hau ha nahuna hanona rua, ba eao pakana 

hauna herena ehinabena etibaha, ‘Nahaꞌu e, bariu beraura neianai koao 

eꞌu bine haharuanai koaka.’ 29 Miori hamana ena ꞌabi ebamuena etibaha, 
‘Aꞌi kaeao.’ ꞌA muriai eraonaraona haraina ba eao eaka. 30 Haeamona 
hamakia eao nahuna ibaruana herena ꞌabi ihobonamo ehinana, ba miori 
eꞌabi, ‘ꞌE, hamaꞌu, kaeao.’ Ia aꞌi eao. 31 Weiakia terarua hanona aeana 
hauna hamakia ena nuatae akana ebabaina?” Ia teꞌabi tetibaha, “Kori 
ꞌuaina hauna.”

Iesu ia ehina benakia etibaha, “ꞌAbi tohana au wai nahina benimi, 
moni bararo haukia mai maha porepore babiꞌekia hanona Tirama ena 
obia aiaranai katekatoto ꞌuai ba wai. 32  Pokina baꞌuere robe hauna Ioane 
emai heremi bero taearana ebaihanimi, ia wai aꞌi toaꞌi taeana ꞌa moni 
bararo haukia mai mahaporepore babiꞌekia hanona teaꞌi taeana. Wai 
haeamona hoahoa weiana toihana, iamo aꞌi toraona kabe aꞌi toaꞌi taeana.”

Ori Ibabataina Haharua Iꞌimana Haukia Kiꞌa Obokia. 
(Mk 12.1‑12; Lk 20.9‑19)

33  “Tomobahu ꞌabi ibabatai ha neiana. Hano hauna ha ena bine 
haharuana ebabaina, arana eoko kakaiarona, bine buakia kehari ꞌiti 
ꞌitina urina ehabina mai baiꞌima ituna ebakorina. Haharua hanona 
biraura haukia baika ebaꞌimaꞌimanakia, ꞌa ia hanona eharima hano 
haeai eao. 34 Bine buana iaꞌina ranina aba ekaibari, poki hauna emikiri 
ena taꞌaraꞌi haukia baika euhunakia buabua ibararokia teao. 35 Haharua 
teꞌimana haukia tehore taꞌaraꞌi haukia teaꞌi ꞌininakia ha teahu kiꞌana ha 
teahu ꞌarina ha piharai tekuina. 36  Haeamona poki hauna taꞌaraꞌi haukia 
euhunakia teao, ꞌuaina hanona bita mo bariu hanona boꞌona teao, ia hoa 
ihobonamo ia herekiai tebabaina.

37 Muri ꞌakinai hanona poki hauna nahuna euhuna eao herekia etibaha, 
‘Au nahaꞌu buonai aba katemarikiaina.’ 38  Haharua ṯeꞌimana haukia 
poki hauna nahuna teihana raninai kipokia teꞌabiꞌabi tetibaha, ‘Kepoki 
hauna neiana. Tomai hamahuꞌarina, haharua hanona aika ꞌeukai keao.’ 
39 Ba weia teaꞌina haharua aonai teberi ahina teaoaina parabu kapenai 
teahuꞌarina. 40 Ba wai turaonana, haharua poki hauna kemai raninai 
haharua teꞌimana haukia herekiai taba kebabaina?”

41 Ia ena ꞌabi tebamuena tetibaha, “Poki hauna kehore iꞌimana haukia 
kiꞌa obokia keahuꞌari orenakia, ꞌa haharua hanona haharua iꞌimana 
haukia haeai kebenakia kateꞌimana, bine ekia buaꞌa raninai buakia 
kateaoainakia ia ꞌeuna.”

42  Iesu ia ehinabenakia etibaha, “Wai puka robena aꞌi totuabi ꞌapuana, 
u? Ṉa terere aihona,

‘Itu babai haukia
tebakiꞌana piharana hanona aba
pihara apaꞌuana tohanai eao.
Babai neiana hanona

Obiapaka ebabaina,
nahaihana nahataꞌu taꞌu huri!’  Sal 118.22

43  Ua buonai au wai nahinabenimi, Tirama ena obia aiarana heremiai 
keaꞌi parena, buabua nibaramanakia itubuna maearimakia kebenakia. 
44 Hau ha keꞌeho pihara neiana ahanai hanona kepaꞌa, ia pihara keꞌeho 
hau ha ahanai hauna hanona keꞌiti ꞌiti apuroroai keao.”

45 Robe haukia apaꞌuakia mai Parisea haukia Iesu ena ꞌabi ibabatai 
weiana ehinana aiana teona hanona teꞌiobina ia robakia niahuna. 46  Ia 
tenuatae kateaꞌi ꞌinina, ꞌa mako tetaꞌuainakia pokina maearima teraonana 
Iesu hanona mahabanai hauna ha.

Ori Ibabataina Hawainibe Mahamaha Tatuna. 
(Lk 14.16‑24)

22  1 Iesu haeamona ꞌabi ibabatainai ehinabe muenakia etibaha, 
2  “Tirama ena obia aiarana hanona matoha obia hauna ha 

nahuna ena hawainibe tatuna ebabaina ꞌabana. 3  Ia ena taꞌaraꞌi haukia 
euhunakia tebeau beau enuatae ainakia haukia tehina benakia, ia 
enuatae ainakia haukia teubo aꞌi temai. 4 Ba ia haeamona ena taꞌaraꞌi 
haukia haeai baika euhunakia etibaha, ‘Abeaunakia haukia katohinabe 
muenakia katotibaha, ꞌEꞌu poromakau mai eꞌu mahi namokia aba 
ahunakia aba teiua ꞌitiꞌitinakia taba ikoikiai aba tebaꞌorunakia, hawainibe 
tatuna katomai.’

5 ꞌA maearima weiakia hanona ia robana aꞌi teahuna tekamuri, ha ena 
uma eao ha ena aka ꞌekana eao. 6  Harina haukia taꞌaraꞌi haukia teaꞌi 
ꞌininakia tebatae ainakia ba teahu ꞌarinakia. 7 Weiana obia hauna eopuere 
wairai, ba emikiri ena huari haukia euhunakia, ahuahu haukia weiakia 
teahu ꞌarinakia ekia aiara abomo tehuhuna.

8  Ba ia ena taꞌaraꞌi haukia ehinabenakia etibaha, ‘Hawainibe 
anianina aba eꞌoru, ꞌa abeaunakia haukia aꞌi tenamo aꞌi katemai. 
9 Tomoao aiara ibuanai taimo taimo katotabu ahinakia haukia 
katobeaunakia katemai hawainibe neiana tatunai.’ 10  Ua buonai taꞌaraꞌi 
haukia teao aiara ibuanai tetabu ahi maearimakia namo haukia mai 
kiꞌa haukia ikoikiai temaiainakia, baki baki haukia hawainibe ituna 
tebabonu ꞌauna.

11 ꞌA obia hauna eao baki haukia eihanakia raninai hau ha eiha tinana 
hawainibe tatuna habunina aꞌi ebatotona. 12  Ebakaina etibaha, ‘Eꞌu hau e! 
Hawainibe tatuna habunina ahaꞌi ia aea ohoma ototo?’ Hau weiana keꞌabi 
ꞌekana ahaꞌi. 13  Obia hauna ena taꞌaraꞌi haukia ehina benakia etibaha, 
‘Aena imana katobirinakia atapaka wapuranai katokapo ahina, uaꞌa kehai 
mai ꞌakiꞌakina kearaoꞌi araoꞌi.’ ”

14 Iesu ena ꞌabi orenai etibaha, “Boꞌona eaparinakia ꞌa bita mo 
etinaꞌanakia.”

Takiti Bakaibakaina. 
(Mk 12.13‑17; Lk 20.20‑26)

15 Parisea haukia tetoꞌu roba teahu aea patehoma Iesu ena ꞌabiai 
patebarewana. 16 Ekia maearima baika mai Heroda murinai tiꞌau haukia 
kipokia teuhunakia teao Iesu herena tehinabena tetibaha, “Baꞌiobi 
haumu e, ai ṯaꞌiobina oi hanona ꞌabi tohana haumu, Tirama ena taeara 
tohana nubaꞌiobi aina abomo maearima taikia aꞌi nutai pokina ia aea 
homakia haukia robakia aꞌi nuahuna. 17 Ua buonai emu raona taba hanona 
mobaꞌiobinamai, Takiti monina Kaisara katabena hanona ebero ꞌao ahaꞌi?”

18  Ekia raona kiꞌa obona weiana Iesu aba eꞌiobina buonai eꞌabi etibaha, 
“Wai bahaorea haumi, aehoma buonai au tuhobonaꞌu? 19 Takiti tubaibeni 
monina ha tomobaihanaꞌu.” Ba silba monina ha temaiaina tebena. 20 Iesu 
ia ebakainakia etibaha, “Neiana tai aubaubana abomo tai atana?” 21 Ia 
teꞌabi, “Kaisara ꞌeuna.” Ba Iesu ia ehinabenakia etibaha, “Kaisara ꞌeuna 
Kaisara katobena, ꞌa Tirama ꞌeuna Tirama katobena.”

22  ꞌAbi neiana aiana teona raninai teꞌarara kiꞌa ba tehabona tekaꞌa.

ꞌAriai Mikiri Mue Bakaibakaina. 
(Mk 12.18‑27; Lk 20.27‑40)

23  Beraura hamona weianai Sadukea haukia temai Iesu herena, ia 
hanona mikiri mue aꞌi tibatohana haukia, Iesu tebakaina, 24 tetibaha, 
“Baꞌiobi haumu e, Mose ṉa ebaꞌiobi aihonamai. Hau ha ehawainibe 
ia nahuna ahaꞌi ebaramana eꞌari raninai uahoꞌabana kehore wapu 
weiana keatawana miori kebaramana uahoꞌabana eꞌari hauna nahunai 
keao. 25 Bariu aꞌa hati haukia ikoinai ꞌabaihau hamomo baiatamaiai 
temiaho. Pakana ehawainibe, miori ha aꞌi ebaramana aonai eꞌari wapu 
uahoꞌabana ibaruana hauna herenai ehabona, eatawana. 26  Haeamona 
uahoꞌabana ibaruana abomo nahuna ahaꞌi eꞌari, taeara ihobonai mo 
erama uahoꞌabana ibaihauna herenai eao mo ibaꞌabaihau hamomona 
herenai epua. 27 Puana ꞌakinai babiꞌe abomo eꞌari. 28  Bariu mikiri mue 
raninai babiꞌe weiana hanona tai atawanai keao, pokina haukia ꞌabaihau 
hamomo babiꞌe weiana teatawana?”

29 Iesu ekia ꞌabi ebamuena etibaha, “Wai aba tuhaorea pokina Puka 
robenai terere ꞌabikia mai Tirama ena hiabu aꞌi toꞌiobinakia paunai. 
30 Mikiri mue ai maearima hanona aꞌi katehawainibe. Ia haukia hanona 
kupa anerukia ꞌabakiai kateao.

31 ꞌAri haukia katemikiri mue ꞌabina Tirama ehina benimi hauna aꞌi 
totuabina, u? Ia etibaha, 32  ‘Au hanona Aberahamo ena Tirama, Isako ena 
Tirama, Iakobo ena Tirama’. Ia hanona ꞌari haukia ekia Tirama ahaꞌi, ia 
hanona mauri haukia ekia Tirama.” 33  Mako ꞌabi neiana teona raninai ia 
ena baꞌiobi ꞌabinai tetaꞌu taꞌu huri.

Rauhubu Apaꞌuana Tohana. 
(Mk 12.28‑31; Lk 10.25‑28)

34 Iesu Sadukea haukia ebaunu baihanakia pouna Parisea haukia teona 
raninai ia abomo tetoꞌu. 35 ꞌAbakia ha rauhubu hauna Iesu ehobona 
ebakaina etibaha, 36  “Baꞌiobi haumu e, rauhubu ꞌabina aeana hauna 
eapaꞌua kiꞌa baha?”

37 Iesu eꞌabi etibaha, “Obiapaka emu Tirama koraonaꞌau aina mai 
aomu ikoinai mai aubamu ikoinai mai emu raona ikoinai. 38  Neiana 
hauna hanona rauhubu ꞌabina apaꞌuana abomo koriꞌuaina. 39 Rauhubu 
ꞌabina apaꞌuana ibaruana hanona neiana, heremu ai hauna koraonaꞌau 
aina kipomu nuraonaꞌau ainiꞌo ꞌabana. 40 Rauhubu ꞌabikia ikoikiai mai 
mahabanai ꞌabikia ikoikiai hanona rauhubu neiakia rua ahakiai tekori 
ꞌau.”

Iesu Parisea Haukia Ebakaibakai ainakia. 
(Mk 12.35‑37; Lk 20.41‑44)

41 Parisea haukia titoꞌu ohomo aonai Iesu ia ebakainakia etibaha, 
42  “Wai hanona Keriso aea turaona aihona? Abomo ia hanona tai 
nahuna?” Ia tehinabena tetibaha, “Davida nahuna.”

43  Ba Iesu ebakainakia etibaha, “Aehoma buonai Davida Auba Robeai 
ebonu hanona ia Keriso eaparina Obiapaka? Pokina Davida eꞌabi etibaha,
 44 ‘Obiapaka hanona eꞌu Obia

ehinabena etibaha,
“Itipaꞌu tainai komiati keaomo
emu ꞌou haukia ꞌapumu baꞌanai
kahorotinakia.”  Sal 110.1

45 Davida Keriso eaparina eꞌu Obia raninai, aea homanai mo Keriso 
hanona Davida nahunai keao?”

46  Hau ha Iesu ena ꞌabi kebamuena hanona aꞌi etaina, abomo rani 
weianai hau ha aꞌi enuakoꞌo, Iesu aꞌi ebakaina.

Rauhubu Poki Haukia Kateꞌimaꞌima Harainakia. 
(Mk 12.38‑39; Lk 11.43, 46; 20.45‑46)

23  1 Weiana Iesu ehore mako mai ia iꞌabana haukia ehinabenakia 
etibaha, 2  “Rauhubu poki haukia mai Parisea haukia hanona 

Mose ena imiaꞌauai ṯemiaꞌau tipoki. 3  Ua buonai aiakia katokaꞌaina, 
ṯehina benimi akakia ikoikiai katobabai, ꞌa tibabai hoahoakia hanona 
aꞌi katobabai, pokina ia ṯeiroroai akakia hanona aꞌi tibabainakia. 4 Puma 
rarikia iebebeai ṯebiri ꞌaunakia maearima ꞌarokiai tihore ꞌaunakia, ꞌa ia 
kipokia kateaꞌi taeana hanona imakia riuriuna ituna ha aꞌi niata ꞌapuana. 
5 Ekia babai ikoikiai hanona maearima kateihanakia kateba apaꞌuanakia, 

puka robena ꞌabikia tererena ṯeutanakia kohukohukia weiakia bahubaꞌari 
aonai paukiai ṯebiri ꞌaunakia haukia tibapairi pairinakia abomo ekia 
bahubaꞌari habunikia buibuikia tibawaro waronakia. 6  Tatu ꞌekakiai 
hanona imiaꞌau namokia ꞌarikia tiꞌari, marea aokiai imiaꞌau ꞌorukia 
ṯenuatae ainakia. 7 Ekia nuatae hanona kawakawa ꞌekakiai maearima 
katehore kateba namonakia mai katemariki ainakia haeamona kateꞌabi ia 
hanona maearima apaꞌuana ha.

8  Ia maearima aꞌi temeꞌabi wai hanona maearima apaꞌuami, pokina wai 
emi apaꞌua hauna hanona hamona abomo wai ikoimiai hanona aꞌa mai 
hati. 9 Hanopakai hau ha aꞌi katoaparina hamami, pokina wai hamami 
hanona hamona kupai nemiaho. 10 Abomo aꞌi kateꞌabi, wai hanona poki 
haumi, pokina wai emi poki hauna hanona hamona Keriso. 11 Baiatamiai 
ha kebapaꞌua hauna wai emi taꞌara iaꞌina haunai keao. 12  Hau ha kipona 
nibapaꞌuana hauna Tirama kehore ia kebakoꞌi koꞌina, ia kipona nibakoꞌi 
koꞌina hauna Tirama kehore ia kebapaꞌuana.”

Iesu Parisea Ekia Baiꞌoi Hoakia Paukiai Erikenakia. 
(Mk 12.40; Lk 11.39‑42, 44, 52; 20.47)

13  Rauhubu poki haumi mai Parisea haumi bahaorea haumi, heremiai 
kekiꞌa wairai, Tirama ena obia aiarana paꞌabina maearima wairakiai 
tukaiabuna, wai kipomi aꞌi tutoto abomo weiakia ṯenuatae katetoto 
haukia tuehe abunakia. 14 Rauhubu poki haumi mai Parisea haumi, baiꞌoi 
haumi, heremiai kekiꞌa wairai, wapu ekia itu tuani ꞌaunakia, maearima 
tuba haoreanakia emi bahubaꞌari tuba homaꞌanakia. Ua buonai puma 
rarina katoaꞌina.

15 Rauhubu poki haumi mai Parisea haumi bahaorea haumi, heremiai 
kekiꞌa wairai, hanopaka maikoina tukakaiarona maearima iꞌabami 
haukiai katobaonakia, ba weiana tubabaina hanona ia ena kiꞌa barua 
tubapaꞌuana ia tuaꞌi kiꞌana keao iruba aꞌi niꞌao ꞌapua ꞌekana wai ꞌabana.

16  Bakaꞌa haumi mahami ṯekiꞌa haumi, heremiai kekiꞌa wairai, wai 
tuꞌabi maearima ha marea robe atana keꞌabiꞌuai hanona robana aꞌi 
kateahuna, ꞌa peia gold weiana marea robe aonai hauna atanai keꞌabiꞌuai 
hanona kebatohana. 17 Wai poꞌo abomo mahami tekiꞌa haumi, aeana 
hauna eapaꞌua? Gold ꞌao marea robe weiana gold nibarobena hauna? 
18  Wai haeamona tuꞌabi, maearima ha itara robena atanai keꞌabiꞌuai 
hanona robana aꞌi kateahuna, ꞌa peia beruberu tabana itara robena ahana 
hauna atanai keꞌabiꞌuai hanona kebatohana. 19 Wai mahami tekiꞌa haumi, 
aeana hauna eapaꞌua? Beruberu tabana itara robena ahanai hauna ꞌao 
itara robena weiana beruberu tabana nibarobena hauna? 20 Ua buonai 
itara robena atanai niꞌabiꞌuai hauna hanona itara robena mai ahanai 
ṯemiaho tabakia ikoinai atakiai niꞌabiꞌuai. 21 Abomo marea robe atanai 
niꞌabiꞌuai hauna hanona marea robe mai aonai nemiaho hauna atanai 

niꞌabiꞌuai. 22  Abomo kupa atanai niꞌabiꞌuai hauna hanona Tirama ena 
imiaꞌau mai nemiaꞌau hauna atanai niꞌabiꞌuai.

23 Rauhubu poki haumi mai Parisea haumi wai bahaorea haumi, heremiai 
kekiꞌa wairai, uma anianikia weiakia aniani tibaꞌorimona haukia hanona 
tubaharau haeanakia hamohamo tubaibeni obiapaka ena bararoai, ꞌa rauhubu 
akakia apaꞌuakia, bero, aokoꞌo mai aꞌikakauma tureanakia, ba neiakia 
patobabai hanona penamo, weiakia abomo aꞌi patoreanakia. 24 ꞌUai haumi 
mahami tekiꞌa, nene ꞌabiai tuꞌato ahina ia mahi atana kamela hanona tutonona.

25 Rauhubu poki haumi mai Parisea haumi bahaorea haumi, heremiai kekiꞌa 
wairai, ere mai ꞌororo kapekia ṯoutunakia ia aokia hanona bainai mai ripuripu 
ai toaꞌi tabakiai tebonu ꞌau. 26 Parisea haumi mahami tekiꞌa, ere mai ꞌororo 
aokia tomoutu ꞌuainakia ba kapekia abomo aba katemahamaha.

27 Rauhubu poki haumi mai Parisea haumi bahaorea haumi, heremiai 
kekiꞌa wairai, wai hanona ꞌariahakia tebaporenakia ꞌabakia, kapekia 
temahamaha ꞌa aokia hanona ꞌari haukia huria mai pari ikoinai 
tebonuꞌau. 28  Taeara ihobonai mo maearima wai haumi ṯeihanakia bero 
haumi ꞌabanai, ꞌa aomi hanona baiꞌoi mai kiꞌa tebonuꞌau.

Iesu Parisea Ekia Puma Ehina ꞌUaina. 
(Lk 11.47‑51)

29 Rauhubu poki haumi mai Parisea haumi bahaorea haumi, heremiai 
kekiꞌa wairai, mahabanai haukia ekia ꞌariahakia tubabai mai bero haukia ekia 
ꞌariahakia tubataitai harainakia. 30 Wai tuꞌabi, ‘Kupumai ekia raniai tamarama 
raninai mahabanai teahuꞌarinakia aonai ai hanona aꞌi pataꞌi turinakia.’ 31 Weiana 
hanona wai kipomi ṯohina pounimi, wai hanona mahabanai haukia teahu 
ꞌarinakia haukia ꞌabaꞌabakia. 32 Kupumi hamami ekia kiꞌa teaꞌi ramana hauna 
wai katobapaꞌua haraina. 33 Wai ꞌerau abomo ꞌerau nahukia haumi, Tirama ena 
puma keaoainimi iruba aꞌi niꞌao ꞌapua ꞌekana herenai aea katokapare aiho?

34 Mahabanai haukia aobero haukia mai baꞌiobi haukia kauhunakia heremi 
katewahi, baika katoahuꞌari, baika matiu ibiri ropoai katokoko ꞌaunakia, baika 
marea aokiai katoꞌatinakia, abomo aiara hai katouranakia kateao aiara ha. 
35 Ua buonai bero haukia aruarukia ikoinai hanopaka ahanai ekiki oioi pumana 
hanona wai ahamiai keriri, aka bero hauna Abela aruarunai keaꞌi ramana keao 
mo Berekia nahuna Sekaraia aruaruna ia ikaihuri robena mai itara robena 
baiatakiai toahuꞌarina hauna herenai kepua. 36 ꞌAbi tohana au wai nahinabenimi, 
ahuahu neiakia ikoikiai ekia puma hanona uru neiana maearimakia ahakiai 
keriri.

Iesu Ierusalema Ehaiaina. 
(Lk 13.34‑35; 19.41‑44)

37 Ierusalema e, Ierusalema e, mahabanai haukia nuahuꞌarinakia 
abomo Tirama iuhubeau euhunakia heremu tewahi haukia piharai 

nokuinakia, rani babita anuatae nahumu kabararonakia ihobona kokoroꞌu 
ha banina baꞌanai nahuna neꞌumu hao ꞌabana, ꞌa aꞌi onuatae. 38  Ua 
buonai emu marea robe hanona kahabo ꞌabaeana abomo keꞌaburu. 39 Au 
oi nahinabeniꞌo, aꞌi koiha muenaꞌu keao mo oi koꞌabi kotibaha, “Tirama 
kehore Obiapaka atanai nimai hauna kebanamona!”

Iesu Marea Robe Kerabutaina Pouna Ehinana. 
(Mk 13.1‑2; Lk 21.5‑6)

24  1 Iesu marea robeai ekarahi taearai nikaꞌa aonai iꞌabana haukia 
tekaꞌa haha herena marea robe ituna robana teahuna. 2  Iesu ia 

ehina benakia etibaha, “Taba neiakia ikoikiai ṯoihanakia? ꞌAbi tohana au 
wai nahinabenimi, pihara ha pihara ha ahanai aꞌi kenoꞌau aꞌi kemiaho, 
ikoikiai hanona kateriri kateꞌeho.”

Iesu Eꞌabi, Haiara Boꞌona Katerama. 
(Mk 13.3‑13; Lk 21.7‑19)

3  Iesu olibe oeonai emiati aonai iꞌabana haukia tekabuni teao herena 
tehinabena tetibaha, “Moba ꞌiobinamai, taba neiakia aita katerama? Emu 
mai mue abomo hanopaka puana hoana hanona aea homana?”

4 Iesu ekia ꞌabi ebamuena etibaha, “Katoꞌimaꞌima harainimi, hau ha 
aꞌi meꞌoinimi. 5 Pokina au ataꞌuai maearima boꞌona katemai kateꞌabi 
katetibaha, ‘Au Keriso neiaꞌu,’ ba maearima boꞌona kateꞌoinakia. 6  Wai 
hanona huari ꞌurukia mai poukia katoꞌo raninai nuami aꞌi katetae, taba 
uahomakia katerama ia puana hanona wairai. 7 Hanopaka ha kehore 
hanopaka ha kehuarina, itubu ha kehore itubu ha keꞌoatana. ꞌEka haeai 
haeaiai ꞌarobo katerama mai ꞌeka boꞌonai kanokau katekaꞌa. 8  Neiakia 
ikoikiai hanona miori nirama haiarana koriꞌuaina ꞌabana.

9 Weiana wai hanona kateaoainimi katebahaiaranimi, kateahu 
ꞌarinimi, au buoꞌuai hanopaka ikoikiai wai kateꞌoatanimi. 10 Rani weiana 
maearima boꞌona ekia aꞌikakaumai kateꞌeho haha kipokia hinahinakia 
katehina, abomo katebaiꞌoata. 11 Weiana mahabanai haukia baiꞌoikia 
boꞌona abomo katewaira tina maearima boꞌona kateꞌoinakia. 12  Aka kiꞌa 
hanona keapaꞌua buonai maearima boꞌona ekia raonaꞌau keꞌabeꞌabe. 
13  Ia kekori ꞌini keao puanai hauna hanona mauri keaꞌina. 14 Tirama ena 
obia aiarana pouna namona neiana hanona hanopaka maikoina aonai 
kateiroro aina, itubu ikoikiai kateꞌiobina, ba murinai hanopaka puana 
kemai.

Rani Kiꞌa Obona Tohana. 
(Mk 13.14‑23; Lk 21.20‑24)

15 Ua buonai kaibaꞌuku kiꞌa obona tohana weiana mahabanai hauna 
Daniela robana eahuna hauna ꞌeka robenai kekoroti katoihana raninai, 

(tuabi tuabi hauna meꞌiobina.) 16  weiakia Iudai ṯemiaho haukia hanona 
oeo aokiai katebeau toto. 17 Weiana itu kapenai hauna hanona aꞌi keriri 
ena taba itu aonai haukia aꞌi keaꞌinakia. 18  Mai weiana umai nemiaho 
hauna aꞌi kemue ena itu ena habuni iaꞌina aꞌi keao. 19 Rani weiakia aokiai 
babiꞌe mai nuakia abomo miori ꞌoruꞌorukia tibaꞌaenakia babiꞌekia herekiai 
hanona kekiꞌa kiꞌa baha. 20 Katobahubaꞌari Tirama herenai, emi beau obo 
ipi mai hiribo ꞌao beraura robenai aꞌi merama paunai. 21 Pokina atetua 
rarina ꞌakina kerama, weiana hanopaka eaꞌi ramana emai mo bariu 
uahomana ha aꞌi erama, muriai abomo ihobona ha aꞌi kerama. 22  Tirama 
beraura weiakia aꞌi pebakoꞌonakia raninai maearima ha aꞌi kemauri, ꞌa ia 
ena tinaꞌa maearimakia paukiai beraura weiakia kebakoꞌonakia.

23  Rani weianai hau ha kehina benimi ketibaha, ‘Tomoihana Keriso 
neiana’, ꞌao ‘Ia weiana,’ raninai aꞌi katobatohana. 24 Pokina Keriso 
baiꞌoikia mai mahabanai baiꞌoikia hanona katewaira tina bataꞌu taꞌu 
huri akakia mai hoa rarikia katebabai, petaina raninai Tirama ena tinaꞌa 
maearimakia abomo kateꞌoinakia.

25 Katoraona ꞌinina Au aba nabaꞌiobi ꞌuainimi. 26  Ua buonai ia katehina 
benimi katetibaha, ‘Keriso weia hanoꞌakunai’ raninai aꞌi katoao, ꞌao ‘Ia 
neiana ikaihuri aonai’, raninai aꞌi katobatohana. 27 Pokina kupa neimare 
taetana niaomo tibotaina ꞌabana au maearima nahuna eꞌu mai hoana 
abomo ua homana.

28  ꞌAri hauanina enoti ꞌekanai, poꞌi abomo weia katetoꞌu.

Au Maearima Nahuna Kamai. 
(Mk 13.24‑27; Lk 21.25‑28)

 29 ‘Atetua weiakia kateore murikiai
beronai beraura kewapura,
nawa aꞌi kerara,
bihiu hanona kupai kateꞌeho,
kupa hiabu tabakia ikoikiai
kateibiu ibiu.’  Isa 13.10, 34.4

30 Weiana maearima nahuna au eꞌu mai hoana hanona kupai kewaira 
tina, ba hanopaka maearimakia ikoikiai hanona katehai, au maearima 
nahuna hiabu mai nuabi rarina aonai auhao ahakiai kamai kateihanaꞌu. 
31 Pihi kateubainakia urukia rarikia aonai eꞌu aneru kauhunakia kupa 
puanai keao kupa puana baura bani ꞌekakiai atinaꞌanakia maearimakia 
katebararonakia.

Kuropouai ꞌIobi Kahaꞌina. 
(Mk 13.28‑31; Lk 21.29‑33)

32  Kuropou matiuna herenai ꞌiobi katoaꞌina. Kuropou kehubu rauna 
kateahu boa raninai, wai aba katoꞌiobina hioro aba nikaibari. 33  Taeara 

ihobonai taba neiakia katoihanakia raninai, wai aba katoꞌiobina rani 
hanona aba herekai au hanona aba paꞌabi herenai. 34 ꞌAbi tohana au wai 
nahinabenimi, uru neiana aꞌi keꞌari ore keao mo taba neiakia ikoikiai 
katerama. 35 Kupa mai hanopaka hanona kateꞌakauma, ia au eꞌu ꞌabi 
hanona aꞌi keꞌakauma.

Tai Ha Aꞌi Eꞌiobina Rani Tabanai. 
(Mk 13.32‑37; Lk 17.26‑30, 34‑36)

36 Eꞌu mai beraurana abomo beraurana hoana hau ha aꞌi eꞌiobina, kupa 
anerukia aꞌi teꞌiobina Nahuna abomo aꞌi eꞌiobina, ia Hamaꞌu ikupaiana mo 
eꞌiobina. 37 Noa ena raniai ꞌabana, au maearima nahuna eꞌu mai ranina 
abomo ua kehoma. 38  Tou rarina aꞌi nimai baha aonai maearima hanona 
teaniani teinuinu tehawainibe eao mo wapu weianai Noa aunohiai etoto. 
39 Aꞌi teꞌiobi ꞌapuana taba kerama eao mo tou apaꞌuana ekara ꞌau, ba ikoikiai 
tetono ꞌari. Au maearima nahuna eꞌu mai rarinai abomo ua kehoma. 40 Rani 
weianai hau rua umai kateaka, Tirama kehore hamona keaꞌi taeana ꞌabana 
kehabona. 41 Babiꞌe rua witi ibautuna piharana katebaherena aonai, Tirama 
kehore hamona keaꞌitaeana ꞌabana kehabona. 42  Ua buonai katomaha noꞌa 
pokina emi Obiapaka ena mai beraurana hanona aꞌi toꞌiobina. 43 Ia neiana 
katoraona ꞌinina, itu poki hauna peꞌiobina rabi hoana tabanai bainao hauna 
kemai hanona ia aba pemaha noꞌa, ba ena itu aꞌi patetapana aꞌi patetoto. 
44 Ua buonai wai abomimo katobaꞌoru rani ikoinai, pokina au maearima 
nahuna hanona rani weiana wai aꞌi tubahu bahuaina aonai kamai.

Taꞌaraꞌi Hauna Namona Mai Taꞌaraꞌi Hauna Baiꞌoina. 
(Lk 12.42‑46)

45 Tai hanona taꞌaraꞌi hauna namona mai aoberona ia ena poki hauna 
kehore keaꞌi taeana ena itu iꞌimanai keao, taꞌaraꞌi miorikia ekia aniani 
kebenakia aniani ranina tohanai? 46  Ia aka weiana nibabaina aonai ena 
poki hauna kemue keihana raninai ia hanona kenamo. 47 ꞌAbi tohana au 
wai nahinabenimi, poki hauna kehore ia keaꞌi taeana ena taba ikoikiai 
iꞌimakia haunai kebaona. 48  Ia taꞌara aꞌi hauna kiꞌa obona hanona keꞌabi 
ketibaha, ‘Eꞌu poki hauna aꞌi nimai baha.’ 49 Ba ia kehore ꞌabana taꞌaraꞌi 
haukia keahunakia abomo inuinu haukia kipokia kateaniani kateinuinu 
haeamo. 50 Rani ha taꞌaraꞌi hauna weiana ena poki hauna aꞌi nibahu 
bahu aina abomo beraura hoana aꞌi eꞌiobina aonai ia kekaraꞌau. 51 Poki 
hauna kehore ia keahu kiꞌana keuhu ahina bahaorea haukia kipokia ꞌeka 
hamonai, weia ia kehai mai ꞌakiꞌakina kearaoꞌi araoꞌi.”

Ori Ibabataina Uaho Harau Haea.

25  1 “Rani weiana Tirama ena obia aiarana hanona matoha uaho 
harau haea ꞌabakia, ekia ramepa teaꞌi teao hawainibe mahamaha 

hauna kipokia katebaitabu ahi. 2  Ima hanona teaopoꞌo ꞌa ima hanona 
teaobero. 3  Weiana aopoꞌo uahokia ekia ramepa teaꞌinakia, ia karatini 
harikia aꞌi teaꞌi. 4 ꞌA aobero uahokia ekia ramepa tebaharu abomo 
karatini harikia teaꞌi. 5 Hawainibe mahamaha hauna hanona aꞌi emai 
baha, ba uaho parua eaꞌi kiꞌanakia teako rai tenoti teparua.

6  Wapukaꞌa ibuanai io aiana teona etibaha, ‘Hawainibe mahamaha 
hauna aba nimai, tomokarahi kipokia katobaitabu ahi.’ 7 Ba uaho 
ikoikiai tenoꞌa temikiri, ekia ramepa teaꞌiaꞌi harai. 8  Weiana ao poꞌo 
uahokia tehore ao bero uahokia tenoinakia tetibaha, ‘Emi karatini 
harua tomobenamai emai ramepa aba kateꞌao.’ 9 Ia ekia ꞌabi tebamuena 
tetibaha, ‘Ahaꞌi. Wai mai ai kipokia kahabaharu hanona aꞌi ketaina. 
Namona hanona tomoao tikawa kawa ꞌekanai ꞌeumi tomokawa.’ 10 Ao 
poꞌo uahokia kawakawa ꞌekana teao aonai hawainibe mahamaha hauna 
ekaraꞌau, tebaꞌoru uahokia ima kipokia teao hawainibe tatuna aonai 
tekatoto ba paꞌabi tekaiabuna.

11 Murinai ao poꞌo uahokia temai teapari tetibaha, ‘Poki haumu e, 
Poki haumu e, paꞌabi mokaikauna tamatoto.’ 12  ꞌA ia ekia ꞌabi ebamuena 
etibaha, ‘ꞌAbi tohana au wai nahina benimi, au wai aꞌi aꞌiobinimi.’

13  Weiana paunai katomaha noꞌa, beraura mai beraura hoana hanona 
wai aꞌi toꞌiobina.

ꞌAbi Ibabataina Taꞌaraꞌi Haukia Aihau Moni Teꞌima. 
(Lk 19.11‑27)

14 Haeamona Tirama ena obia aiarana hanona matoha hau ha harima 
keao ꞌeka homaꞌana ꞌabana, ena taꞌaraꞌi haukia eaparinakia, ehinabenakia 
ena taba ikoikiai kateꞌimanakia. 15 Poki hauna weiana ehore ena taꞌaraꞌi 
haukia ha ha ekia tabura ihobokiai moni ebenakia, hamona kina hinabu 
ima ebena, ha kina hinabu rua, ha hanona kina hinabu hamomo ebena 
ba ia harima eao. 16  Kina hinabu ima eaꞌina hauna hanona beronai eao 
akana ebabaina ba ahanai kina hinabu ima ha ebabaina. 17 Kina hinabu 
rua eaꞌina hauna abomo uamo ehoma, ba ahanai kina hinabu rua ha 
ebabaina. 18  ꞌA kina hinabu hamona eaꞌina hauna eao ꞌuri ehabina poki 
hauna ena moni ehano abuna.

19 Rani homaꞌana eao murinai taꞌaraꞌi haukia weiakia ekia poki hauna 
emue emai ena moni ebakai bakai ainakia. 20 Kina hinabu ima eaꞌi hauna 
kina hinabu ima ha kipokia emaiainakia etibaha, ‘Poki haumu e, kina 
hinabu ima obenaꞌu. Ba moihana, ahanai kina hinabu ima ha neiakia 
ababainakia.’ 21 Poki hauna eꞌabi etibaha, ‘Taꞌaraꞌi haumu namomu aka 
bero haumu, obabai harai, taba papakia oꞌima harainakia buonai bariu 
taba apaꞌuakia iꞌimakiai kabaoniꞌo. Omai eꞌu aonamo aonai mototo.’

22  Kina hinabu rua eaꞌi hauna abomo emai eꞌabi etibaha, ‘Poki haumu 
e, kina hinabu rua obenaꞌu. Ba moihana, ahanai kina hinabu rua ha 

neiakia ababainakia.’ 23  Poki hauna eꞌabi etibaha, ‘Taꞌaraꞌi haumu 
namomu aka bero haumu, obabai harai, taba papakia oꞌima harainakia 
buonai bariu taba apaꞌuakia iꞌimakiai kabaoniꞌo. Omai eꞌu aonamo aonai 
mototo.’

24 ꞌA kina hinabu hamona eaꞌina hauna emai eꞌabi etibaha, ‘Obiapaka e, 
au aꞌiobina oi hanona hau pahihimu, maearima haeai tebato bato ꞌekakiai 
nueueu mai maearima haeai uho tekapo kapo otarai ꞌekakiai nubararo 
bararo. 25 Ua buonai au ataꞌu aeao emu moni hinabu hamona hano aonai 
ahano abuna ba namaiaina. Moihana oi emu moni ꞌekanai mo neiana.’

26 Poki hauna eꞌabi etibaha, ‘Taꞌaraꞌi haumu kiꞌa obomu abomo oꞌaboro, 
oi nuraonana au maearima baika tebato bato ꞌekakiai naeueu mai 
maearima tekapo kapo otarai ꞌekakiai nabararo bararo, ꞌu? 27 Ua homana 
raninai moni iꞌimana haukia herekiai pohorotina ba amue amai raninai 
ahanai papana ha perama kipokia paꞌi haeamona. 28  Bariu hanona herenai 
kina hinabu hamona tomoaꞌi boina, kina hinabu harau haea eaꞌi hauna 
tomobena. 29 Pokina mai ꞌeuna hauna hanona boꞌona kabena, ena taba 
keboꞌo kiꞌa, ꞌa ekapu hauna hanona papana herenai nemiaho hauna abomo 
kaꞌi boina. 30 Taꞌaraꞌi hauna neiana ena namo ahaꞌi hauna tomokapo ahina 
meao ꞌeka wapuranai weia kehai mai ꞌakiꞌakina kearaoꞌi araoꞌi.’

Bakai Apaꞌuana Orena ꞌAkina.
31 Au maearima nahuna mai nuabiꞌu eꞌu aneru ikoikiai kipokia katamai 

raninai eꞌu imiaꞌau nuabina ahanai kamiaꞌau. 32  Hanopakai itubu ikoikiai 
au wairaꞌuai katebararona, ba au kahore maearima kabahu boanakia, 
mamoe ꞌima hauna mamoe mai nani nibahu boana ꞌabana. 33  Au kahore 
mamoe hanona itipaꞌu tainai, nani hanona awariꞌu tainai kahorotinakia. 
34 Ba au Obia arana kahore itipaꞌu tainai haukia kahina benakia katibaha, 
‘Hamaꞌu ebanamonimi haumi, tomai kupa aiarana neiana hanopaka 
ebabaina raninai ebaꞌoruna wai ꞌeumi hauna tomoaꞌina wai barimi ai 
keao. 35 Pokina au mareꞌa aꞌari hanona wai aniani tobenaꞌu ani, ꞌakoꞌu 
eꞌororo hanona wai bei tobenaꞌu ainu. Au maearima haeai hauꞌu hanona 
wai toaꞌi taeanaꞌu emi ꞌekai. 36  Hereꞌuai habuni ahaꞌi hanona wai habuni 
tobabatotonaꞌu. Au ainawa hanona wai au toꞌimanaꞌu. Au wapura ꞌekanai 
hanona wai totoanaꞌu.’

37 Ba bero haukia ena ꞌabi katebamuena katetibaha, ‘Obiapaka e, aita 
raninai mareꞌa oꞌari, ba tabanianiniꞌo, ꞌao aita raninai ꞌakomu eꞌororo ba 
bei tabeni oinu? 38  Aita raninai taihaniꞌo maearima haeai haumu ba taꞌi 
taeaniꞌo emai ꞌekai, ꞌao aita raninai heremuai habuni ahaꞌi ba habuni 
tabeniꞌo? 39 Aita oinawa ꞌao owapura raninai ba tatoaniꞌo?’

40 Weiana au Obia arana ia kahinabenakia katibaha, ‘ꞌAbi tohana au 
wai nahinabenimi. Uahoꞌabaꞌu urarukia neiakia ha herekiai ua tobabai 
aiho hanona au hereꞌuai abomo aba ua tobabai aihona.’

l 26.2 Isaraela haukia ekia tatu apaꞌuana ha. 

41 Ba au Obia arana kahore awariꞌu tainai haukia kahinabenakia 
katibaha, ‘Tirama eururu ainimi haumi, hereꞌuai tomokapare tomoao 
niara banai banai irubana tebaꞌoruna tiaporo mai ena miori kipokia 
ꞌeukia hauna aonai katototo. 42  Pokina au mareꞌa aꞌari hanona aꞌi 
tobanianinaꞌu, abomo ꞌakoꞌu eꞌororo hanona bei aꞌi tobenaꞌu aꞌi ainu. 
43  Au maearima haeai hauꞌu hanona emi ꞌekanai aꞌi toaꞌi taeanaꞌu, 
hereꞌuai habuni ahaꞌi hanona habuni ha aꞌi tobabatotonaꞌu. Au ainawa 
mai wapura ꞌekanai hanona aꞌi totoanaꞌu.’

44 Ia abokiamo ena ꞌabi katebamuena kateꞌabi katetibaha, ‘Obia arana 
e, aita raninai taihaniꞌo, mareꞌa oꞌari, ꞌao ꞌakomu eꞌororo, ꞌao maearima 
haeai haumu, ꞌao habuni heremuai ahaꞌi, ꞌao oinawa abomo wapura 
ꞌekanai, ba aꞌi tabarainiꞌo?’

45 Weiana au ia kahinabenakia katibaha, ‘ꞌAbi tohana au wai 
nahinabenimi, uahoꞌabaꞌu urarukia neiakia ha herekiai ua aꞌi tobabai 
aiho raninai au abomo hereꞌuai ua aꞌi tobabai aiho.’ 46  Ba ia haukia 
hanona keuhunakia haiara banaibanai ꞌekana kateao, ꞌa bero haukia 
hanona keuhunakia mauri banaibanai ꞌekana kateao.”

Iesu Iahuꞌarina Taearana Tetabuna. 
(Mk 14.1‑2; Lk 22.1‑2; Io 11.45‑53)

26  1 Weiana Iesu ꞌabi neiakia ikoikiai ebapuanakia murinai iꞌabana 
haukia ehinabenakia etibaha, 2  “Wai toꞌiobina Kabanai tatuna l 

hanona wapu rua mo wairai. Weiana au maearima nahuna hanona 
hinahinaꞌu katehina matiu ibiri ropoai katekoko ꞌaunaꞌu kaꞌari.”

3  Rani weianai robe haukia apaꞌuakia mai Iuda ekia maearima 
apaꞌuakia kipokia, robe haukia arakiai hauna atana Kaiapasi ena ituai 
tetoꞌu. 4 Ia terobahu temaea hamomo bunianai Iesu kateaꞌina kateahu 
ꞌarina. 5 ꞌA ia kipokia teꞌabi tetibaha, “Tatu aonai aꞌi kahababaina 
maearima aꞌi hamaba ꞌuriꞌurinakia.”

Babiꞌe Ha Tehoroai Iesu ꞌArana Eheina. 
(Mk 14.3‑9; Io 12.1‑8)

6  Iesu Betani ai morumoru hauna Simona ena ituai emiaho aonai, 
7 Babiꞌe ha kabapu mai tehorona ꞌarana rarinai pahakawana hauna eaꞌina 
emai Iesu aniani ꞌekanai emiati hanona arana eheina. 8  Iꞌabana haukia 
teihana raninai teopuere tetibaha, “Taba buonai tehoro neiana nineꞌe 
ꞌabaeana? 9 Tehoro neiana ꞌarana rarinai pekawa kawaina monina uraru 
haukia pebenakia.”

10 ꞌA Iesu eꞌiobina taba robana tiahuna hanona ehina benakia etibaha, 
“Taba buonai babiꞌe aona tuba aroꞌarina? Ia aka namona ꞌakina au 

hereꞌuai ebabaina. 11 Uraru haukia hanona rani ikoinai wai heremiai 
katemiaho, ia au hanona rani ikoinai heremiai aꞌi kamiaho. 12  Tehoro 
neiana ia eheina au ahaꞌuai hanona ihoreꞌu akana iaꞌi aꞌi haraina 
ebabaina. 13  ꞌAbi tohana au wai nahinabenimi, hanopaka maikoina aonai 
pou namona kateiroro aina hanona babiꞌe aka neiana ebabaina hauna 
katehinana ia iraonanai keao.”

Iuda Eao Kehinahina. 
(Mk 14.10‑11; Lk 22.3‑6)

14 Rani weianai iꞌabana haukia harau haea rua ꞌabakia ha atana 
Iuda Isakariote hauna hanona robe haukia apaꞌuakia herekia eao, 
15 ebakainakia etibaha, “Iesu imamiai kautana raninai taba katobenaꞌu?” 
Weiana silba monikia harau aihau tebahunakia tebena. 16  Rani weiana 
eaoaina Iuda taeara etabu rani namona tabanai Iesu imakiai keutana.

Iesu Kabanai Anianina Iꞌabana Haukia Kipokia Teani. 
(Mk 14.12‑21; Lk 22.7‑14, 21‑23; Io 13.21‑30)

17 Parawa ꞌabaeana ikine tatuna beraurana koriꞌuainai, iꞌabana haukia 
temai Iesu herena tebakaina tetibaha, “Kabanai tatuna anianina aeꞌeai 
kataꞌiaꞌi haraina koana?” 18  Ia ekia ꞌabi ebamuena etibaha, “Tomoao 
aiarai hau weiana herenai katohina bena katotibaha, ‘Emai poki hauna 
eꞌabi, “Eꞌu rani aba ekaibari, Kabanai tatuna iꞌabaꞌu haukia kipokia emu 
ituai katababaina.” ’ ” 19 Ua buonai iꞌabana haukia Iesu ehinabenakia 
akana ihobonai tebabaina, Kabanai tatuna anianina teaꞌiaꞌi haraina.

20 Erabirabi aonai Iesu mai iꞌabana haukia harauhaea rua kipokia 
aniani ꞌekanai temiati teaniani. 21 Tianiani aonai ia eꞌabi etibaha, “ꞌAbi 
tohana au wai nahinabenimi, wai ha hanona au hinahinaꞌu kohinahina.” 
22  Iꞌabana haukia aokia earoꞌari ha ha tehore tebakaina tetibaha, 
“Obiapaka e, nuraonana au, u?” 23  Ia eꞌabi etibaha, “Hau weiana imana 
au imaꞌu ohi ꞌororo hamonai ṯahao uta hauna hinahinaꞌu kehinahina. 
24 Au maearima nahuna hanona Puka robenai tererena ihobonai kaꞌari, 
ia maearima nahuna hinahinana kehinahina hauna herenai kekiꞌa wairai 
maearima weiana aꞌi perama hanona penamo.” 25 Ehinahina hauna Iuda 
etibaha, “Baꞌiobi haumu e, nuraonana au, u?” Iesu eꞌabi etibaha, “ꞌAbi mo 
naiana ohinana.”

Obiapaka Ena Ani Toꞌu. 
(Mk 14.22‑26; Lk 22.15‑20; 1Kr 11.23‑25)

26  Ia tianiani aonai Iesu parawa eaꞌina ebanamona ba ehobina, iꞌabana 
haukia ebenakia eꞌabi etibaha, “Tomoaꞌina tomoana, neiana hanona au 
hauꞌu.” 27 Ba ꞌere ha eaꞌina ebanamona ba etiu benakia eꞌabi etibaha, 
“Ikoimiai neiana tomoinu. 28  Neiana hanona au aruaruꞌu, ꞌabi ꞌuai 

aruaruna mako paukiai kekiki oi kiꞌa ihina haona. 29 Au wai nahina 
benimi, bine beina neiana au aꞌi kainu mue keao mo Hamaꞌu ena aiarai 
bine beina mahamahana wai kipokia kahainu haeamo.”

30 Weiana hui ha teaꞌina murinai tekarahi, Olibe oeona teao.

Iesu Ehina ꞌUaina Petero Ia Kebuniaina. 
(Mk 14.27‑31; Lk 22.31‑34; Io 13.36‑38)

31 Ba Iesu ehinabenakia etibaha, “Bariu rabi neianai emi aꞌikakauma 
keꞌeho katohabonaꞌu, pokina Puka robenai tererena, ‘Au mamoe iꞌimana 
hauna kahuna ba mamoe toꞌuna hanona kerama otaraina.’ 32  Ia au kamikiri 
mue murinai au hanona kaꞌuai kaeao Galilea ba wai katoao.” 33 Petero 
etae eꞌabi etibaha, “Ikoikiai oi katehaboniꞌo katebeau reꞌa, au hanona oi aꞌi 
kahabo ꞌapuaniꞌo.” 34 Iesu Petero ena ꞌabi ebamuena etibaha, “ꞌAbi tohana au 
oi nahina beniꞌo, bariu rabi neiana kokoroꞌu aꞌi kearara baha aonai, oi rani 
aihau au kobuniai ainaꞌu. Koꞌabi oi au aꞌi oꞌiobinaꞌu.” 35 Petero haeamona 
eꞌabi etibaha, “ꞌAbina ahaꞌi, hararua pahaꞌari haeamo, ia au hanona aꞌi 
kabuniai ainiꞌo.” Ba iꞌabana haukia abokiamo ꞌabi hamona weiana tehinana.

Iesu Getesemaneai Ebahubaꞌari. 
(Mk 14.32‑42; Lk 22.39‑46)

36  Iesu iꞌabana haukia kipokia teao ꞌeka atana Getesemane, ba ehina 
benakia etibaha, “Au kaeao weia kabahubaꞌari aonai wai hanona neia 
katomiati.” 37 Ia Petero mai Sebedeo nahuna rua ebakaꞌanakia teao. 
Weiana aona eꞌabeꞌabe ena raona eore, 38  ba ehinabenakia etibaha, “Au 
aoꞌu hanona niꞌabeꞌabe wairai matoha paꞌari moioina. Neia katomiaho 
kipokia kahabaiꞌima.” 39 Ekaꞌa haha ꞌapua aonai ꞌanonai eꞌumuti 
ebahubaꞌari etibaha, “Hamaꞌu e, heremuai ketaina raninai haiara ꞌerena 
neiana hereꞌuai poaꞌi parena. Ia au eꞌu nuataeai ahaꞌi, oi emu nuatae ai.”

40 Ba emue emai iꞌabana haukia herekia hanona tiparua eihanakia, ia 
ehore Petero ehinabena etibaha, “Aehoma buonai wai toaihau beraura 
hoana hamona kipokia aꞌi naha baiꞌima? 41 Katobaiꞌima katobahubaꞌari 
baihobo aonai aꞌi tomototo marikina. Aubami hanona nenuatae ia 
hauanimi mo niꞌabeꞌabe.”

42  Emue eao rani ibaruana ebahubaꞌari mue etibaha, “Hamaꞌu e, 
haiara ꞌerena neiana iaꞌi obona taearana ahaꞌi raninai kainu. Ba emu 
nuatae akana kerama.” 43  Emue emai raninai tiparua eiha muekia pokina 
mahakia teparua kiꞌa baha. 44 Ua buonai ehabonakia emue rani ibaihauna 
ebahubaꞌari, ꞌabi hamokia mo ehinanakia.

45 Ba emue emai iꞌabana haukia herekia ehinabenakia etibaha, “Wai 
tuparua mai tuarai oho mo? Tomoihana, beraurana aba ekaraꞌau, 
au maearima nahuna hanona aba kiꞌa haukia imakiai kateutanaꞌu. 
46  Tomomikiri, hamaeao. Tomoihana ehinahinainaꞌu hauna aba nimai.”

m 26.53 Huari anerukia taha ꞌabaihau (6,000) 

Iesu Teaꞌi ꞌInina. 
(Mk 14.43‑50; Lk 22.47‑53; Io 18.3‑12)

47 Iesu niꞌabi ohomo aonai iꞌabana haukia harau haea rua ꞌabakia ha 
Iuda ekaraꞌau, maearima boꞌona kipokia kareba mai puraꞌa teaꞌinakia 
temai. Ia hanona robe haukia apaꞌuakia mai Iuda ekia maearima 
apaꞌuakia teuhunakia haukia. 48  Hinahina hauna hoa ha eba ꞌiobinakia 
etibaha, “Kapauna hauna maearimana mo weiana ba katoaꞌina.” 49 Iuda 
beronai ekaꞌa eao Iesu herena eꞌabi etibaha, “Baꞌiobi haumu e, oi 
onamo?” Ba epauna. 50 Iesu Iuda ena ꞌabi ebamuena etibaha, “Eꞌu hau e, 
emu mai akana mobabaina.” Ba tekaꞌa haha Iesu teaꞌi ꞌini haraina.

51 Weiana Iesu teꞌabana hauna ha etara kipona ena kareba eberi ꞌauna 
robe haukia arakiai hauna ena taꞌaraꞌi hauna ha haiana ehara obona. 
52  Iesu ia ehinabena etibaha, “Emu kareba ꞌekanai mohorotina, pokina 
karebai tiꞌau haukia ikoikiai karebai kateꞌari. 53  Au hamaꞌu panoina 
raninai ia beronai aneru itubuna harau haea rua m peuhunakia hereꞌu 
hanona aꞌi oꞌiobina, ꞌu? 54 Ua perama aiho raninai, Puka robenai tererena 
au hereꞌuai kerama toha hauna aea ketoha aiho?”

55 Rani hamona weianai Iesu ehore toꞌu ehinabenakia etibaha, “Au 
kakikaki hauꞌu buonai wai imami mai karebakia mai puraꞌakia tomai 
katoaꞌinaꞌu, ꞌu? Rani ikoinai au hanona wai kipokia marea robe aonai 
amiati abaꞌiobi, ia aꞌi toaꞌinaꞌu aꞌi tobirinaꞌu. 56  Ia mahabanai haukia ekia 
rererere ketohana paunai neiakia ikoikiai ṉa terama aiho.”

Ba iꞌabana haukia ikoikiai Iesu tehabona tebeau ꞌakauma.

Iesu Bakai ꞌEkanai Ekoroti. 
(Mk 14.53‑65; Lk 22.54‑55, 63‑71; Io 18.13‑14, 19‑24)

57 Weiakia Iesu teaꞌina hanona teaoaina robe haukia arakiai hauna 
Kaipasi herena, rauhubu poki haukia mai Iuda ekia maearima apaꞌuakia 
hanona weia tebararona. 58  ꞌA Petero ehore ekaiturina atauꞌa tainai ekaꞌa, 
teaomo robe haukia arakiai hauna ena parabu aonai tekatoto. Ia etoto 
ꞌima haukia kipokia temiati taba kerama hanona keihana.

59 Robe haukia apaꞌuakia mai rauhubu poki haukia hinau baiꞌoi haukia 
titabu Iesu beho ꞌekanai katehorotina katebaꞌarina. 60 Maearima boꞌokia 
tekarahi baiꞌoi ꞌabikia herenai tehina, taba ha aꞌi tetabu ahina puanai 
hau rua tekarahi, 61 teꞌabi tetibaha, “Hau neiana eꞌabi Tirama ena marea 
robe hanona keahu ꞌitiꞌitina ba wapu aihau aonai kebakori muena hanona 
ketaina.”

62  Robe haukia arakiai hauna emikiri Iesu ebakaina etibaha, “Mai emu 
ꞌabi ha? Hau neiakia ibabehomu ꞌabina ṯehinana hanona ekia ꞌabi ꞌarana 

kobamuena ꞌao ahaꞌi?” 63  Ia Iesu ꞌabi ha aꞌi ehinana. Robe haukia arakiai 
hauna haeamona ehinabena etibaha, “Mauri Tiramana atanai nabakainiꞌo 
kobatohana. Oi hanona Keriso Tirama nahuna raninai moꞌabi!”

64 Iesu eꞌabi etibaha, “ꞌAbimo naiana aba ohinana. Ikoimiai 
nahinabenimi, bariu rani neiana keaoaina au maearima nahuna hiabu 
Tiramana itipanai kamiati mai kupa aiaranai auhao ahanai kamai 
katoihanaꞌu.” 65 Ba robe haukia arakiai hauna kipona ena habuni etapana 
eꞌabi etibaha, “Ia hanona Tirama atana niaꞌi kiꞌana. Taba buonai hinau 
ꞌabikia kahatabu? Bariu kipomi haiamiai Tirama atana eaꞌi kiꞌana aiana 
aba tona. 66  Wai taba ṉa tuho?” Maearima ena ꞌabi tebamuena tetibaha, 
“Ia hanona ebeho buonai keꞌari.”

67 Ba Iesu wairana teꞌatotina mai teahuna, ba baika teboꞌana, 68  teꞌabi 
tetibaha, “Oi Keriso, momahabanai tai eboꞌaniꞌo hauna mohina pouna.”

Petero Iesu Ebuniai Aina. 
(Mk 14.66‑72; Lk 22.56‑62; Io 18.15‑18, 25‑27)

69 Rani weianai Petero hanona parabu aonai itu wairanai emiati, ba 
taꞌaraꞌi uahona ha emai herena eꞌabi etibaha, “Oi abomo Iesu Galilea 
hauna oꞌabana.” 70 Petero maearima ikoikiai wairakiai ebuniai etibaha, 
“Au aꞌi aꞌiobina oi taba robana nuahuna.” 71 Ba Petero ekarahi eao paꞌabi 
ꞌakonai, weia taꞌaraꞌi uahona haeai ha ehore ia eihana ba maearima 
ehinabenakia etibaha, “Hau neiana hanona Iesu Nasareta hauna 
eꞌabana.” 72  Petero haeamona ebuniai mue eꞌabiꞌuai pahihi etibaha, “ꞌUbi 
hauna eꞌiobina, hau weiana au aꞌi aꞌiobina.” 73  Rani aꞌi ehomaꞌa murinai 
weia tekoroti haukia teao Petero herena teꞌabi tetibaha, “ꞌAbi tohana 
oi abomo ꞌabakia ha, pokina oi emu ꞌabi ꞌurunai ṯabaiꞌiobi.” 74 Ba ia 
eꞌabiꞌuai pahihi etibaha, “ꞌUbi hauna eꞌiobina ꞌabi tohana nahinana. Ahaꞌi 
raninai Tirama puma kebenaꞌu. Hau naiana au aꞌi aꞌiobina.” Beronai 
kokoroꞌu eꞌarara. 75 Ba Petero Iesu ena ꞌabi ehinana hauna eraona tinana, 
“Kokoroꞌu aꞌi keꞌarara baha aonai oi rani aihau kobuniai ainaꞌu.” Weiana 
ekarahi eao atapakai ehai kiꞌa.

Iesu Teaoaina Pilato Wairanai. 
(Mk 15.1; Lk 23.1‑2; Io 18.28‑32)

27  1 Raurani amarinai robe haukia apaꞌuakia mai Iuda ekia maearima 
apaꞌuakia ikoikiai terobahu ꞌabi tebahamona Iesu katebaꞌarina. 

2  Ba Iesu tebirina tebakaꞌana teaoaina Kabana hauna Pilato imanai teutana.

Iuda Ena ꞌAri. 
(Ih 1.18‑19)

3  Weiana Iuda hinahina hauna Iesu eihana aba puma keaꞌina raninai 
eraona raona haraina, Silba monina harau aihau emueaina eao robe 

haukia apaꞌuakia mai Iuda ekia maearima apaꞌuakia kebenakia, 4 eꞌabi 
etibaha, “Au aba kiꞌa ababaina, pokina ena beho ahaꞌi hauna hinahinana 
ahinahina.” Ia ena ꞌabi tebamuena tetibaha, “Weiana hanona ai ahaꞌi oi 
kipomu emu aroꞌari.” 5 Ua buonai Iuda moni weiana marea robe aonai 
ekapo totona ba ia ekarahi eao kipona ebatoꞌona eꞌari.

6  Robe haukia apaꞌuakia moni teaꞌina teꞌabi tetibaha, “Neiana hanona 
aika eka rauhubu, moni neiana marea robe mauanai aꞌi kahautana 
pokina ꞌari ꞌaranai eao.” 7 ꞌAri boi monina terobahu aina puanai puou 
babai hauna herenai hano tekawana, hano weiana hanona maearima 
haeai ekia ꞌariahanai keao. 8  Weiana buonai hano atana teaparina ‘Aruaru 
Hanona’ emai mo bariu. 9 Ieremia mahabanai hauna rani weiana ena 
ꞌabi ehinana hauna emai etohana etibaha, ‘Isaraela haukia ꞌara teuahina 
ia ꞌaranai keao hauna Silba monina harau aihau teaꞌina, 10 moni weiana 
puou babai hauna ena hano tekawana Obiapaka ehina benaꞌu ihobona.’

Pilato Iesu Ebakaina. 
(Mk 15.2‑5; Lk 23.3‑5; Io 18.33‑38)

11 Rani weianai Iesu Kabana wairanai ekoroti, Kabana hauna ehore Iesu 
ebakaina etibaha, “Oi hanona Iuda haukia ekia obia arana, u?” Iesu ia 
ena ꞌabi ebamuena etibaha, “ꞌE, aba nuꞌabi mo naiana.” 12  Ia robe haukia 
apaꞌuakia mai Iuda ekia maearima apaꞌuakia tehinau aina raninai Iesu 
hanona ekia ꞌabi ha aꞌi ebamuena. 13  Weiana Pilato ehore Iesu ehinabena 
etibaha, “Ṯehinau ainiꞌo ꞌabikia haeai haeai tehina aiakia aꞌi nuona?” 
14 Ba Iesu ꞌabi ha aꞌi ehina ꞌapuana, buonai Kabana hauna aona earoꞌari.

Pilato Eꞌabi Iesu Kateahuꞌarina. 
(Mk 15.6‑15; Lk 23.13‑25; Io 18.38–19.16)

15 Kabanai tatukia ranikiai Kabana hauna ena hoahoa tainai maearima 
wapura hauna katenuatae aina hauna kebakarahi ꞌabaeana. 16  Rani 
weianai wapura hauna wapura itunai emiaho hauna Baraba atana teꞌiobi 
haraina. 17 Mako weia tetoꞌu aonai Pilato ebakainakia etibaha, “Tai 
ṯonuatae aina kabakarahi ꞌabaeana, Baraba ꞌao Iesu tuaparina Keriso 
hauna?” 18  Pokina Pilato eꞌiobi haraina Iuda ekia hau apaꞌuakia hanona 
Iesu tewamuruaina paunai imanai teutana. 19 Ia bakai imiaꞌaunai emiati 
aonai atawana ꞌabi etiu ahina eao herena, “Hau naiana ena beho ahaꞌi 
hauna herenai taba ha aꞌi kobabaina, pokina rabi ia anibi aina hanona 
aoꞌu earoꞌari kiꞌa baha.”

20 Aonai robe haukia apaꞌuakia mai Iuda ekia maearima apaꞌuakia 
mako tebahi ahinakia Baraba katenoi aina kebakarahina ia Iesu ꞌariai 
kehorotina. 21 Haeamona Pilato mako ebakainakia etibaha, “Terarua 
neiakia tai ṯonuatae aina kabakarahina?” Ia ena ꞌabi tebamuena tetibaha, 
“Baraba.” 22  Pilato eꞌabi etibaha, “Ba Iesu tuaparina Keriso hauna herenai 

taba kababaina?” Ikoikiai teꞌabi tetibaha, “Matiu ibiri ropo ꞌubinai kokoko 
ꞌauna!” 23  Pilato ebakainakia etibaha, “Aehoma, beho tabana ebabaina?” 
Ia mo teio aota kiꞌa tetibaha, “Matiu ibiri ropo ꞌubinai kokoko ꞌauna!”

24 Pilato eꞌiobina ena hiabu aba ahaꞌi, weiana ꞌuriꞌuri rarina aba 
kerama. Buonai bei eberi hahana mako wairakiai imana eutunakia 
etibaha, “Au hau neiana ena ꞌari buona aꞌi kaꞌarana, wai kipomi emi 
aroꞌari.” 25 Maearima ikoikiai teꞌabi tetibaha, “Ia ena ꞌari pumana ai 
mai nahumai kipokia tamahoaina.” 26  Ba Pilato Baraba ebakarahina eao 
herekia, ia Iesu ebenakia kateꞌatina matiu ibiri ropo ꞌubinai katekoko 
ꞌauna.

Huari Haukia Iesu Tebapoꞌona. 
(Mk 15.16‑20; Io 19.2‑3)

27 Kabana hauna ena huari haukia Iesu teaꞌina teaoaina Kabamani 
itunai, ba huari haukia ikoikiai temai tekori kakaiarona. 28  Ia tehore 
Iesu ena habuni tebakuri ahina ia habuni birona tebabatotona. 29 Aranai 
kebauꞌuna hauna ꞌini boaboai tebahuna aranai tebabauꞌuna. Bitobito ha 
imana itipanai tebaꞌina, wairanai tekaipehu tebataeaina tetibaha, “Iuda 
haukia ekia obia arana e, oi onamo?” 30 Ba teꞌatotina bitobito teaꞌi boina, 
aranai teꞌati ba teꞌati hao ꞌati haona. 31 Tebataeaina epua habuni birona 
weiana tebakuri ahina, ia ena habuni tohakia tebabatotona. Tebakaꞌana 
matiu ibiri ropo ꞌubinai katekoko ꞌauna.

Iesu Matiu Ibiriropo ꞌUbinai Tekokoꞌauna. 
(Mk 1.21‑32; Lk 23.26‑43; Io 19.17‑27)

32  Huari haukia Iesu tebakaꞌana raninai Kurene hauna atana Simona 
tetabu ahina tebahi ahina Iesu ena matiu ibiri ropo kebuana. 33  ꞌEka hai 
tekaraꞌau atana Kolkota. (Anina hanona ‘Ara huriakia ꞌekana’.) 34 Weia 
bine beina mai muramura mabina ha ohi tebarai haeamona Iesu tebena 
keinu, etema hobona mo ia aꞌi einu. 35 Huari haukia Iesu matiu ibiri 
ropo ꞌubinai tekoko ꞌauna epua baiatakiai ena habuni puꞌiai tebinaꞌana. 
36  Weiana murinai temiati mahakia hanona ia teiha ꞌinina. 37 Iesu arana 
ꞌubinai hinau baiꞌoi ꞌabina tererena teahu ꞌauna tetibaha,

‘NEIANA IESU, IUDA HAUKIA EKIA OBIA ꞌARANA.’
38 Rani weianai kakikaki haukia rua Iesu kipokia ha ha ekia matiu ibiri ropo 

ꞌubinai tekoko ꞌaunakia, ha itipana tainai mai ha awarina tainai. 39 Maearima 
weia tekabanai haukia arakia tekaiai kaiainakia mai bataeai bataeai ꞌabikia 
Iesu herenai tehina, 40 tetibaha, “Oi oꞌabi marea robe koahu ꞌitiꞌitina wapu 
aihau aonai kobakori muena haumu, oi Tirama nahuna raninai kipomu moba 
mauriniꞌo, matiu ibiri ropo ꞌubinai moriri omai.” 41 Robe haukia apaꞌuakia 
rauhubu poki haukia mai Iuda ekia maearima apaꞌuakia abomo tebataeaina 
teꞌabi tetibaha, 42 “Ia maearima baika ebamaurinakia, ia aehoma kipona aꞌi 

Mataio 27  

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



73

nibamaurina? Ia hanona Isaraela ekia obia arana, bariu matiu ibiri ropo ꞌubinai 
meriri emai hanona kahaꞌikakaumana. 43 Ia Tirama eaꞌikakaumana ba Tirama 
ia penuatae aina raninai bariu mebamaurina, pokina eꞌabi ia hanona Tirama 
nahuna.” 44 Kakikaki haukia rua matiu ibiri ropo ꞌubinai tekoko ꞌaunakia 
haukia abomo ua teꞌabi pahihi aiho ia herenai.

Iesu Ena ꞌAri. 
(Mk 15.33‑41; Lk 23.44‑49; Io 19.28‑30)

45 Atiaha hanona wapura rarina hanopaka maikoinai ekaiabuna eaomo 
beraura ebaeno hoana 3. 46 Beraura hoana 3 aonai Iesu eio etibaha, “Eloi 
eloi lama sabakatani!” Anina hanona ‘Eꞌu Tirama e, Eꞌu Tirama e, oi aehoma 
buonai ohabonaꞌu!’ 47 Maearima baika weia tekoroti aiana teona haukia teꞌabi 
tetibaha, “Hau neiana hanona Elia niaparina.” 48 Beronai ꞌabakia ha ebeau eao 
roraꞌe ha eaꞌina bine beina manoinai ehao uhuna, matiuai etiu taeana Iesu 
keinu. 49 Ia baika teꞌabi tetibaha, “Mohabona, Elia kemai kebamaurina reꞌa 
kahaihana.” 50 Iesu haeamona eio aota kiꞌa murinai eꞌari.

51 Rani weianai marea robe iꞌaea hurina habunina etapa boana ꞌubiai eriri 
eao mo baꞌai. Kanokau ekaꞌa pihara tepaꞌa. 52 ꞌAri ahana ꞌurikia tekaikau Tirama 
ena robe haukia boꞌokia teꞌari haukia temikiri temauri mauri. 53 Iesu emikiri 
mue murinai ekia ꞌariahakiai tekarahi Ierusalema ai tekatoto maearima boꞌokia 
herekiai tewaira tina. 54 Huari poki hauna ena huari haukia kipokia Iesu 
teꞌimana, kanokau ekaꞌa mai taba terama haukia ikoikiai teihanakia raninai 
tetaꞌu wairai teꞌabi tetibaha, “ꞌAbi tohana hau neiana hanona Tirama nahuna.”

55 Babiꞌe boꞌona abomo weia atauꞌai tekoroti teihana, weiakia hanona 
Galilea ai Iesu murinai teꞌau mai taꞌarana teaꞌi babiꞌekia. 56  Baiatakiai 
hanona Maria Magadala babiꞌena mai Maria ha Iakobo Iosepa ohi hinakia 
mai Sebedeo nahuna rua hinakia.

Iesu Tehorena. 
(Mk 15.42‑47; Lk 23.50‑55; Io 19.38‑42)

57 Rabirabi weianai kepu hauna ha emai atana Iosepa Arimatea hauna 
ia abomo Iesu teꞌabana hauna ha. 58  Ia Pilato herena eao ba Iesu hauanina 
enoiaina, Pilato ꞌabi ebaibeni weiana Iesu hauanina Iosepa katebena. 
59 Weiana Iosepa Iesu hauanina eaꞌi obona, habuni mahamahana namonai 
eꞌapana. 60 ꞌAriahana mahamahana pihara ekuina ia kipona ꞌeuna hauna 
aonai ehorena, pihara apaꞌuana ha ebaherena eao paꞌabina ebahu abuna 
ba ekaꞌa. 61 Maria Magadala babiꞌena ꞌabana Maria ha ohi hanona weia 
ꞌariahana abihanai temiati teihana.

Huari Haukia ꞌAriahana Teꞌimana.
62  Erani raurani beraura robenai robe haukia apaꞌuakia mai Parisea 

haukia teao Pilato herena, 63  teꞌabi tetibaha, “Hau apaꞌuana e, ai 

baiꞌoi hauna weiana maurinai emiaho aonai ena ꞌabi ehinana hauna 
ṯaraona ꞌinina etibaha, ‘Wapu ibaihaunai kamikiri mue.’ 64 Ua buonai 
ꞌabi kobaibeni ꞌariahana kateꞌima haraina keao mo wapu ibaihaunai. 
Pokina aꞌi enamo, iꞌabana haukia kateao Iesu hauanina katebainao aina 
ba maearima haiakiai kateꞌabi ‘Ia hanona ꞌari haukia baiatakiai aba 
emikiri mue.’ Baiꞌoi neiana muriai hauna atetuana kekiꞌa wairai ba ꞌuaina 
hauna.” 65 Pilato ehinabenakia etibaha, “Baiꞌima haukia tomoaoainakia, 
ꞌariahana kateꞌima haraina.” 66  Ua buonai teao ꞌariahana ikaiabuna 
piharana tekaiabu haraina ahanai rauhubu maniꞌana tehorotina, ba 
ꞌimaꞌima haukia weia tehabona kateiha ꞌinina.

Iesu ꞌAriai Emikiri Mue. 
(Mk 16.1‑10; Lk 24.1‑10; Io 20.1‑18)

28  1 Beraura robe eore murinai hui beraurana koriꞌuaina raurani 
amarinai, Maria Magadala babiꞌena mai Maria ha ohi teao 

ꞌariahana kateihana. 2  Rani weianai kanokau rarina ꞌakina ekaꞌa aonai 
Obiapaka ena aneru ha kupai eriri emai ꞌariahana paꞌabina piharana 
ebahere parena ahanai emiaꞌau. 3  Ia hauna ea obo matoha ꞌimare ꞌabana 
ena habuni tepore wairai matoha ꞌauhao porena ꞌabana. 4 ꞌAriahana 
teꞌimana haukia aneru teihana raninai tetaꞌu kiꞌa teꞌururu aokia terea 
teꞌeho matoha teꞌari.

5 Ia aneru hanona babiꞌe ehina benakia etibaha, “Aꞌi tomotaꞌu, au 
aꞌiobina wai Iesu matiu ibiri ropo ubinai tekoko ꞌauna hauna tutabuna. 
6  Ia hanona neia ahaꞌi. Ia hanona aba emikiri ꞌuainai ehinabenimi 
ihobona. Tomai enoti ꞌekana tomoihana. 7 Ba tomoao biai iꞌabana haukia 
katohina benakia, ‘Ia hanona ꞌari haukia baiatakiai aba emikiri mue ba 
aba neꞌuai niao Galilea, weia katoihana.’ ꞌAbi neiana kabenimi paunai 
amai.”

8  Ua buonai babiꞌe ꞌariahanai tekarahi noanoa mai taꞌukia mai 
aonamokia tebeau iꞌabana haukia herekia katehina benakia. 9 Taearai 
tiao aonai Iesu kipokia tebaitabu ahi. Ehinabenakia etibaha, “Raurani 
namona!” Ba teao herena teꞌumuti aena teaꞌi toꞌo tekutiaina. 10 Ba Iesu 
ehina benakia etibaha, “Aꞌi tomotaꞌu, katoao uahoꞌabaꞌu katohina benakia 
kateao Galilea uaꞌa kateihanaꞌu.”

ꞌAriahana Teꞌimana Haukia Ekia ꞌAbi.
11 Babiꞌe taearai tekaꞌa teao aonai, huari haukia ꞌariahana teꞌimana 

haukia baika temue aiara apaꞌuana teao taba terama haukia poukia 
ikoikiai robe haukia apaꞌuakia herekiai tehinanakia. 12  Robe haukia 
apaꞌuakia hanona Iuda ekia maearima apaꞌuakia kipokia tetoꞌu teꞌabiꞌabi 
ekia raona tebakorina huari haukia weiakia moni rarina ha tebenakia, 
13  ba tehina benakia tetibaha, “Wai katoꞌabi katotibaha, ‘Iꞌabana haukia 

rabi taparua rea aonai temai Iesu hauanina tebainao aina.’ 14 Pou 
neiana Kabana hauna keona raninai ai katabaꞌamena, aona kataba 
kabanaina keraonana wai hanona emi kiꞌa ahaꞌi, abomo taba ha aomi aꞌi 
kebaroꞌarina.” 15 Huari haukia moni teaꞌina ba tehina benakia ihobona 
tebabaina. Ua buonai ꞌabi neiana Iuda haukia baiatakiai tehina otaraina 
rani weianai emai mo bariu.

Iesu Iꞌabana Haukia Herekiai Ewaira Tina Aka Ebenakia. 
(Mk 16.14‑18; Lk 24.36‑49; Io 20.19‑23; Ih 1.6‑8)

16  Ba iꞌabana haukia harau haea hamomo teao Galilea Iesu ehina 
benakia oeona teao. 17 Iꞌabana haukia ia teihana raninai tekuti aina, ꞌa 
baika hanona aokia tekaiꞌau kaiꞌau. 18  Iesu ekaꞌa ha ha eao herekia ba 
ehinabenakia etibaha, “Tirama ehore hiabu ikoinai kupai mai hanopakai 
hauna aba ebenaꞌu. 19 Ua buonai katoao itubu ikoikiai maearimakia 
herekia iꞌabaꞌu haukiai katobaonakia, katobaꞌuere robenakia Hamana 
Nahuna mai Auba Robe atakiai, 20 ahinabenimi ꞌabikia ikoikiai katoba 
ꞌiobinakia katekaꞌainakia. Tomobahu, au hanona rani ikoinai wai 
heremiai keao mo hanopaka kepua.” 

Pou Namona

MAREKO
Ererena Hauna

Puka Aona Irerena ꞌAbina
Pou namona neiana Mareko ererena, ena ꞌabi koriꞌuaikia aokia ṉa eꞌabi 

aiho, “Iesu Keriso Tirama Nahuna Pouna Namona.” Puka neiana aonai hanona 
kahaꞌiobina Iesu hanona mai ena hiabu taba ikoikiai kebabainakia. Maearima 
nibamarerenakia ranikiai, auba kiꞌa obokia neuꞌu ahinakia ranikiai, mai 
maearima ekia kiꞌa nehina haonakia ranikiai ena hiabu hanona kahaihana. Iesu 
kipona eaparina Maearima Nahuna, ia emai kipona kebaibeni aina maearima 
ikoikiai kekawa muenakia kiꞌa herenai katerubu ꞌabaea paunai.

Mareko kipona ena nuatae ꞌabina hanona boꞌona aꞌi nehinana, ia beronai Iesu 
ena aka pouna nehinana. Koriꞌuaina Mareko ehore Ioane baꞌuere robe hauna 
robana eahuna, mai Iesu aea eꞌuere robe aiho mai Satani ia ehobona hauna 
robaha eahuna. Ba Iesu ehore maearima weiakia puma boꞌona tebuanakia haukia 
eaokoꞌo ainakia, ba ebamaurinakia mai ebamarere harainakia. Popounai hanona 
murinai tiꞌau haukia Iesu taba nibabai obokia aꞌi teobo, iamo mai ꞌaiaunukia ia 
kipokia tekaoao haeamo eaomo teꞌiobi haraina. Weiakia ia tiꞌoatana haukia ekia 
opuere hanona eao eapaꞌua hao apaꞌua hao. Puka neiana puanai hanona Iesu ena 
ꞌari mai ena mikiri mue robakia eahuna.

Puka Paipana Apaꞌuakia
a. Pou namona iaꞌi ramana. (1.1‑13)
b. Iesu ena aka maearima herekiai Galilea aonai. (1.14–9.50)
c. Galilea eaomo Ierusalema. (10.1‑52)
d. Hui orena Ierusalema herenai mai aonai. (11.1–15.47)
e. Iesu ena mikiri mue. (16.1‑8)
e. Obiapaka ena waira tina mai ena karaꞌau kupa. (16.9‑20)

Baꞌuere Robe Hauna Ioane Eiroro. 
(Mt 3.1‑12; Lk 3.1‑18; Io 1.19‑28)

1  1 Tirama Nahuna Iesu Keriso pouna namona kori ꞌuaina hanona 
neiana. 2  Isaia mahabanai hauna ererena etibaha,
“Tirama eꞌabi,
‘Eꞌu iuhubeau hauna ṉauhu ꞌuaina
kewahi heremu,
emu taeara keaꞌiaꞌi haraina.’  Mal 3.1

 3 Aia ha hanoꞌakunai neio netibaha,
‘Obiapaka ena taeara
tomobaꞌoruna.
Ena kaoao boana
tomobaberona.’ ”  Isa 40.3

4 Ua buonai Baꞌuere robe hauna Ioane hanoꞌakunai ewaira tina, 
ebaꞌuere robe mai eiroro etibaha, “Emi kiꞌai tomoraona kabe, katoꞌuere 
robe, Tirama emi kiꞌa kehina haonakia.” 5 Maearima boꞌona Iudea 
hanonai mai Ierusalema haukia ikoikiai teao Ioane Baꞌuere robe hauna 
aiana teona, ekia kiꞌa tehina pou, abomo Ioridana atenai ebaꞌuere 
robenakia.

6  Ioane habuni ebatotona hauna hanona Kamela buirana. Huana ꞌapana 
hanona Poromakau paruana, ena aniani hanona pekaupekau mai hoho 
beina. 7 Ṉa eiroro aiho maearima wairakiai. “Hau ha au muriꞌuai kemai 
hauna eapaꞌua kiꞌa baha ba au. Au hanona aꞌi anamo kakuti, ena tamaka 
warona irubunai abomo aꞌi etainaꞌu. 8  Au wai beiai nabaꞌuere robenimi, ꞌa 
ia hanona Auba Robeai kebaꞌuere robenimi.”

Iesu Eꞌuere Robe Mai Satani Ehobona. 
(Mt 3.13; 4.11; Lk 3.21‑22; 4.1‑13)

9 Rani weianai Iesu Nasareta Galileai emai. Ioane ehore ebaꞌuere 
robena Ioridana atenai. 10 Iesu beiai ekaraꞌau raninai, kupa epaꞌa eihana 
Auba Robe eriri ia ahanai ihana matoha rauria. 11 Abomo aia ha kupai 
emai etibaha, “Oi hanona Au Nahaꞌu, eꞌu raonaꞌau. Au oi naonamoai kiꞌa 
bahaniꞌo.”

12  Rani aꞌi ehomaꞌa murinai Auba Robe Iesu eaoaina hanoꞌakunai. 
13  Iesu weia emiaho wapu bariabui, Satani ia ehobona, ꞌaki tabakia 
kipokia temiaho, ba aneru temai tebaraina.

Iesu Baꞌeha Haukia Bani Eaparinakia. 
(Mt 4.12‑22; Lk 4.14‑15; 5.1‑11)

14 Ioane Baꞌuere robe hauna wapura itunai tekaiabuna murinai, Iesu 
hanona eao Galilea ai Tirama ena pou namona eiroro aina. 15 Etibaha, 

“ꞌAbiꞌuai ranina tohana abekaraꞌau, Tirama ena obia aiarana aba 
ekaibari, emi kiꞌai tomoraona kabe, Pou Namona tomo aꞌikakaumana.”

16  Iesu hanona Galilea ꞌobu poena ꞌekana eao raninai, Simona mai 
hatina Anderea ohi eihanakia, reꞌe ꞌobuai tehorena, pokina terarua 
hanona baꞌeha haukia. 17 Iesu ehina benakia etibaha, “Muriꞌuai tomai, au 
kahore wai maearima ibaꞌehakia kaba ꞌiobinimi.” 18  Beronai mo ekia reꞌe 
tehabonakia murinai teao.

19 Ia ekataeana eao Sebedeo nahuna Iakobo mai hatina Ioane ohi 
eihanakia ahiai ekia reꞌe tiaꞌiaꞌi harainakia. 20 Ba Iesu beronai terarua 
eaparinakia, hamakia Sebedeo mai tebaꞌeha oioi miorikia ahiai 
tehabonakia murinai teao.

Iesu Hau Ha Aonai Auba Kiꞌa Obona Euꞌu Ahina. 
(Lk 4.31‑37)

21 Iesu mai iꞌabana haukia kipokia teao Kaperanauma aiaranai. Beraura 
Robeai Iesu hanona Iuda haukia ekia marea aonai ekatoto ena baꞌiobi 
eaꞌi ramana. 22  Maearima weiakia ena baꞌiobi ꞌurukia teoꞌo raninai tetaꞌu 
taꞌu huri, pokina ena baꞌiobi hanona mai hiabukia, rauhubu poki haukia 
ꞌabakia ahaꞌi.

23 Weia hanona hau ha aonai auba kiꞌa obona etoto hauna marea aonai eio 
etibaha, 24 “Iesu Nasareta haumu e! Taba heremaiai kobabaina, Oi ai koaꞌi 
kiꞌanamai paunai omai, u? Au oi aꞌiobiniꞌo, oi hanona Robe haumu Tirama 
eaꞌi taeaniꞌo.” 25 Iesu auba kiꞌa obona ehina bena etibaha, “Mounu hau naiana 
aonai mokarahi.” 26 Auba kiꞌa obona hau weiana ebaꞌururu kiꞌana, mai ioiona 
hau weiana aonai ekarahi. 27 Maearima weia ikoikiai tetaꞌu taꞌu huri, ha ha 
kipokia tebakai bakai, tetibaha, “Neiana taba? Baꞌiobi mo mahamahana ha 
mai hiabuna. Auba kiꞌa obokia nehina benakia hanona aiana tiona.” 28 Ua 
buonai Iesu pouna Galilea hanona maikoinai tehina otaraina.

Iesu Maearima Boꞌona Ebanamonakia. 
(Mt 8.14‑17; Lk 4.38‑41)

29 Iesu iꞌabana haukia Ioane mai Iakobo kipokia marea tehabona 
berokiai teao Simona mai Anderea ekia ituai. 30 Simona rawana babiꞌena 
einawa, hauna ehiabu ena ituai enoti. Iesu emai raninai, haianai ena 
inawa pouna tehinana. 31 Iesu eao ia herena, imanai eaꞌi ebaraina eberi 
korina. Ena hau hiabu eore, babiꞌe emikiri ekia aniani ebabai.

32  Beraura ekaihuna rabirabinai inawa haukia mai maearima aokiai 
auba kiꞌa obokia ṯemiaho haukia teaoainakia Iesu herena. 33  Aiara 
maearimakia ikoikiai temai itu weiana wairanai tetoꞌu. 34 Inawa haeai 
haeai haukia boꞌokia Iesu ebanamonakia, haeamona auba kiꞌa obokia 
boꞌona euꞌu ahinakia, ꞌa auba kiꞌa obokia hanona Iesu teꞌiobina buonai 
ekaiabunakia aꞌi kateꞌabi.

Iesu Galileai Eiroro. 
(Lk 4.42‑44)

35 Raurani wapuranai, aꞌi nirani baha aonai Iesu emikiri itu ehabona, 
eao ꞌeka ꞌabaeanai ha, uaꞌa ebahubaꞌari. 36  Ba Simona ꞌabana kipokia 
tekarahi itabuna teao. 37 Weia tetabu ahina ba tehina bena tetibaha, 
“Maearima ikoinai hanona oi titabuniꞌo.” 38  Ia Iesu ekia ꞌabi ebamuena 
etibaha, “Aika hamaeao aiara herekai haukia, aokiai abomo kairoro, aka 
weiana hauna paunai amai.” 39 Iesu hanona Galilea aona maikoina ekana, 
Iuda haukia ekia marea aokiai eiroro mai auba kiꞌa obokia maearima 
aokiai haukia euꞌu uꞌu ahinakia.

Iesu Morumoru Hauna Ebanamona. 
(Mt 8.1‑4; Lk 5.12‑16)

40 Morumoru hauna ha emai Iesu wairanai ekai pehu, enoina etibaha, 
“Ponuatae raninai, pobamaurinaꞌu.” 41 Iesu ehore eaokoꞌo aina, abomo 
etara eaꞌi ꞌapuana, ehina bena etibaha, “ꞌE. Au nanuatae konamo. Haumu 
menamo!” 42  Rani hamona morumoru hanona hau weiana ehabona, 
hauna enamo. 43  Iesu hau weiana euhuna aonai eharabuna etibaha, 
44 “Aiaꞌu nona, hau ha haianai aꞌi koꞌabi ꞌapua. Beronai koao, Robe hauna 
herena, haumu keihana. Mose ena rauhubu ihobona, onamo hanona 
beruberuna Tirama herenai kobaibeni, oi emu namo ibatohana.” 45 ꞌA hau 
weiana eao ꞌeka ikoinai ena namo pouna ekikipa otaraina. Ena kikipa 
weiana buonai Iesu hanona aiara aokiai aꞌi ekatoto. ꞌA ꞌeka ꞌabaeakiai mo 
emiaho, ꞌeka haeai haeai maearimakia hanona teao herena.

Iesu Mero Hauna Ebamikirina. 
(Mt 9.1‑8; Lk 5.17‑26)

2  1 Wapu baika teore murinai Iesu haeamona emue eao Kaperanauma 
aiarana, maearima pouna teona ia hanona ituai. 2  Maearima boꞌona 

ꞌakina temai tetoꞌu itu ebonu ꞌauna, ꞌeka hana ha aꞌi emiaho eao mo 
paꞌabi ꞌakonai epua, ba Iesu neiroro aiana tiona. 3  Hau bani hanona mero 
hauna ha tebuana teaoaina. 4 Maearima eboꞌo kiꞌa baha buonai, hau 
weiana kateaoaina Iesu herenai hanona aꞌi etaina. Ua buonai Iesu ꞌarana 
paipana kapeheneai ꞌerere ha tebabaina. Mero hauna mai ꞌirena weia 
tebaririna eao Iesu wairanai. 5 Iesu ekia aꞌikakauma weiana eapaꞌua kiꞌa 
baha eihana buonai, mero hauna ehina bena etibaha, “Nahaꞌu e! Emu kiꞌa 
aba ihina hao.”

6  Rauhubu poki haukia baika weia temiati, kipokia teraona raona. 
7 “Taba buonai hau neiana ṉa niꞌabi aiho? Ia Tirama herenai niꞌabi kiꞌa. 
Tirama mo kipona kiꞌa kehina haonakia.” 8  Iesu abahamo aokia eꞌiobina, 
ba wairakiai eꞌabi, etibaha, “Taba buonai ꞌabi neiana turaonana? 9 Kiꞌa 

ihina hao ꞌabina hanona eꞌamaꞌama, aꞌi tubatohana reꞌa, bariu hau neiana 
kahina bena kemikiri kekaꞌa katoihana. 10 Ba katobatohana, au Maearima 
nahuna hanona mai hiabuꞌu hanopakai kiꞌa kahina haonakia.” Ba mero 
hauna ehina bena etibaha, 11 “Au oi nahina beniꞌo. Omikiri, emu ꞌire 
moaꞌi taeana, mokaꞌa emu itu!” 12  Maearima wairakiai emikiri, ena ꞌire 
eouna eaꞌi taeana ekaꞌa. Ikoikiai tetaꞌu taꞌu huri, Tirama tebanamona 
tetibaha, “Aika hoa ṉahomana ha aꞌi haiha ꞌapuana.”

Iesu Lebi Eaparina. 
(Mt 9.9‑13; Lk 5.27‑32)

13  Iesu haeamona emue eao Galilea ꞌobu poena. Maearima boꞌona 
ꞌakina temai herena ba ebaꞌiobinakia. 14 ꞌA ia ekaꞌa eao aonai, takiti aꞌi 
hauna Lebi Alepeo ena aka ꞌekanai emiati eihana, Iesu ia ehina bena 
etibaha, “Muriꞌuai omai!” Lebi beronai mo emikiri murinai eao.

15 Lebi ena ituai aniani ꞌekanai temiati, takiti aꞌi haukia mai kiꞌa haukia 
boꞌokia Iesu mai iꞌabana haukia kipokia teaniani, pokina mako Iesu 
murinai tekaꞌa. 16  Rauhubu poki haukia Parisea itubunai temai Iesu kiꞌa 
haukia mai takiti aꞌi haukia kipokia teaniani haeamo teihanakia raninai, 
iꞌabana haukia tebakainakia tetibaha, “Taba buonai Iesu maearima 
uahomakia kipokia tianiani haeamo?” 17 Iesu aiakia eona raninai, 
ekia ꞌabi ebamuenakia etibaha, “Maearima aꞌi ṯeinawa haukia hanona 
muramura baibeni hauna aꞌi ṯenuatae aina, ꞌa inawa haukia mo ṯenuatae 
aina. Au aka bero haukia paukiai aꞌi amai, ia au hanona kiꞌa haukia 
paukiai amai.”

Anirobe Bakai bakaina. 
(Mt 9.14‑17; Lk 5.33‑39)

18  Rani ha baꞌuere robe hauna Ioane iꞌabana haukia mai Parisea haukia 
hanona teani robe. Ua buonai maearima baika temai Iesu tebakaina 
tetibaha, “Baꞌuere robe hauna Ioane iꞌabana haukia mai Parisea haukia 
iꞌabakia haukia tiani robe, ꞌa oi iꞌabamu haukia aehoma buonai aꞌi 
tiani robe?” 19 Iesu ekia ꞌabi ebamuena, etibaha, “Tomoraona haraina! 
Hawainibe mahamaha hauna ena baki haukia aonamo weiana aonai 
hanona aea kateani robe aiho? Ahaꞌi baihana! Kipokia ṯemiaho oioi 
hanona aꞌi kateani robe. 20 ꞌA rani kemai aonai hawainibe mahamaha 
hauna herekiai kateaꞌi parena. Ua raninai ia abomo kateani robe.

21 Habuni mahamahana puapuana ha habuni ꞌaiꞌaina marana aꞌi kehuri 
abuna, pokina habuni mahamahana puapuana keberi oꞌonaina habuni 
ꞌaiꞌaina ketapana. Mara rarina kerama. 22  Abomo bine mahamahana 
beibei ꞌaiꞌainai aꞌi kebaharuna, pokina bine mahamahana kehore beibei 
ꞌaiꞌaina kebua ꞌitiꞌitina, bine mai beibei ohi katekiꞌa haeamo. Ua buonai 
bine mahamahana hanona beibei mahamahanai mo katebaharuna.”

Beraura Robe Obiana. 
(Mt 12.1‑8; Lk 6.1‑5)

23  Beraura Robenai Iesu Witi umanai ekabanai, iꞌabana haukia kaꞌakiai 
Witi buakia terurunakia teani. 24 Parisea haukia hanona Iesu tehina bena 
tetibaha, “Moihana! Taba buonai oi iꞌabamu haukia hanona Beraura Robe 
rauhubuna tiaꞌi kiꞌana?”

25 Iesu ekia ꞌabi ebamuena etibaha, “Davida ena maearima kipokia rani 
weianai mareꞌa teꞌari, emikiri taba ebabaina hauna pouna aꞌi totuabi 
ꞌapuana? 26  Abiata Robe hauna ena raniai, Davida emikiri eao Marea 
Robeai parawa robe weia robe haukia kateani hauna eani, baika ena 
maearima ebenakia teani.”

27 Iesu haeamona ehinabe muenakia etibaha, “Tirama ehore Beraura 
Robe ebabaina hanona maearima ena namo paunai, ia maearima hanona 
Beraura Robe paunai aꞌi ebabaina. 28  Ua buonai Maearima Nahuna 
hanona Beraura Robe abomo keobia aina.”

Hau Ha Imana Ekobekobe. 
(Mt 12.9‑14; Lk 6.6‑11)

3  1 Iesu haeamona emue eao Iuda haukia ekia mareai ekatoto, weia 
hanona hau ha imana kobekobena eihana. 2  Maearima baika aba 

weia Iesu teꞌitimana beho ha kebabaina reꞌa kateihana, hau weiana 
kebamaurina Beraura Robeai hanona behoai katehorotina. 3  Iesu ima 
kobekobe hauna ehina bena etibaha, “Momikiri, omai ṉaꞌa maearima 
wairakiai.” 4 Iesu ehore maearima ebakainakia etibaha, “Eka Rauhubu 
taba eꞌuahina kahababaina Beraura Robeai? Namo kahababaina ꞌao 
kiꞌa kahababaina? Maearima kahaba maurina ꞌao kahabaꞌarina?” Weia 
hanona taba ha aꞌi tehinana, aꞌi aia aiakia. 5 Iesu mai opuerena eiha 
ꞌiniꞌininakia, haeamona eaokoꞌo ainakia, pokina ekia aopahihi paunai. 
Ima kobekobe hauna ehina bena etibaha, “Imamu motiu pahihina!” 
Imana etiu pahihina hanona beronai enamo. 6  Ua buonai Parisea haukia 
mareai tekarahi, beronai teao Heroda titaina haukia kipokia tetoꞌu, Iesu 
iahuꞌarina taearana terobahu aina.

Mako Iesu Murinai Teao.
7 Iesu iꞌabana haukia kipokia tekarahi teao Galilea ꞌObuna hanona mako 

rarina Galileai murikiai teao. 8 Abomo maearima Iudeai, Ierusalemai, 
Idumeai, Ioridana ate abirana taetana haukia, Turo mai Sidono haukia 
abomo temai, ena poki hanona Iesu hoa weiakia ebabai poukia teoꞌo 
paukiai. 9 Mako rarina ꞌakina buonai, Iesu iꞌabana haukia ehina benakia ahi 
ha katebaꞌoruna, maearima taeara aꞌi temekaikai abuna marikina. 10 Iesu 
maearima boꞌona ꞌakina ebamaurinakia buonai, inawa haukia taeara tetabu 

hanona tebaituaina, Iesu kateaꞌi ꞌapuana ṉa tehoma. 11 Abonamo aokiai auba 
kiꞌa obokia ṯemiaho haukia Iesu teihana raninai, temai wairanai teꞌeho teio 
tetibaha, “Oi hanona Tirama Nahuna!” 12 ꞌA Iesu hanona auba kiꞌa obokia 
eharabunakia, pouna aꞌi katehinana ia hanona tai.

Iesu Iuhubeau Haukia Harau Haea Rua Etinaꞌanakia. 
(Mt 10.1‑4; Lk 6.12‑16)

13 Iesu oeoai ekaraꞌau enuatae ainakia haukia eaparinakia, teao herena. 
14 Haukia harauhaea rua eaꞌi taeanakia, atakia ehinana Iuhubeau haukia, ia 
kateꞌabana, keuhu ahinakia kateiroro, 15 abomo hiabu kebenakia auba kiꞌa 
obokia kateuꞌu ahinakia. 16 Harauhaea rua haukia neiakia. Simona (Iesu ata 
ibaruana ebena Petero), 17 Sebedeo nahuna Iakobo, hatina Ioane ohi (Iesu ata 
ebenakia hanona Boanere, anina hanona ‘Kupa niroꞌu nahuna.’) 18 Anderea, 
Pilipo, Batolomeo, Mataio, Toma, Alepeo nahuna Iakobo, Tadeo, Simona 
Kanana hauna, 19 mai Iuda Kariote hauna Iesu hinahinana ehinahina hauna.

Iesu Mai Belesebulo. 
(Mt 12.22‑32; Lk 11.14‑23; 12.10)

20 Iesu ituai etoto, maearima haeamona tetoꞌu mue, iꞌabana haukia 
kipokia kateaniani hanona aꞌi etaina. 21 Hatiaꞌana pouna teona raninai 
teao katebakaꞌana, pokina maearima teꞌabi ia hanona nibeau ꞌari.

22  Rauhubu poki haukia baika Ierusalemai temai haukia teꞌabi tetibaha, 
“Auba kiꞌa obokia ekia poki hauna Belesebulo Iesu aonai etoto, hiabu 
ebena, auba kiꞌa obokia neuꞌu ahinakia.” 23  Ua buonai Iesu eaparinakia 
temai herena ꞌabi ibabataiai ehina benakia etibaha, “Aea homanai 
Satani hanona Satani keuꞌu ahina? 24 Hanopaka ha kipona kebapaꞌana ba 
terarua katehuari raninai, hanopaka weiana hanona aꞌi kekori ꞌini ꞌapua. 
25 Itubu ha abomo kipona kebapaꞌana ba kateꞌau raninai, itubu weiana 
abomo aꞌi kekori ꞌini. 26  Satani abomo ena itubu kebapaꞌana ba kipokia 
katehuarinakia raninai, ena itubu aꞌi kekori ꞌini, ia kepua.

27 Hau ha aꞌi kehore tabura hauna ena itu aꞌi ketoto ꞌapua, ena itu kepukia aꞌi 
kebainaoai ꞌapua, keao mo ia kebiri ꞌuaina ba ena itu tabakia kebainao ainakia.

28  ꞌAbi tohana mo au wai nahina benimi, Tirama hanona maearima 
ekia kiꞌa ikoikiai abomo ekia ꞌabi kiꞌa obokia ikoikiai kehina haonakia 
mai taearana. 29 ꞌA hau ha Auba Robe herenai keꞌabi kiꞌa hauna ena kiꞌa 
aꞌi kehina hao ꞌapuana kemiaho keao mo banai banai.” 30 Iesu ua eꞌabi 
aiho, pokina baika tetibaha, “Ia aonai hanona auba kiꞌa obona nemiaho.”

Iesu Hinana Mai Hatina. 
(Mt 13.1‑9; Lk 8.4‑8)

31 Ba Iesu hinana mai hatina temai atapakai tekoroti, ꞌabi mo teuhuna 
eao herena. 32  Toꞌu rarina ꞌakina Iesu temia kaiarona haukia tehina bena 

tetibaha, “Oi hinamu mai hatimu hanona atapakai, ṯenuatae ainiꞌo.” 
33  Iesu ekia ꞌabi ebamuena etibaha, “Tai hanona au hinaꞌu mai hatiꞌu?” 
34 Iesu maearima temia kaiarona haukia eihanakia ba ehina benakia 
etibaha, “Neiakia hanona au hinaꞌu mai uahoꞌabaꞌu. 35 Tirama ena nuatae 
akakia tibabai haukia hanona au uahoꞌabaꞌu, haibuꞌu mai hinaꞌu.”

ꞌAbi Ibabataina Batobato Hauna. 
(Mt 13.1‑9; Lk 8.4‑8)

4  1 Iesu haeamona eao Galilea ꞌobu poenai ebaꞌiobi mue. Toꞌu rarina 
ꞌakina teao herena tekori abuna buonai, Iesu ahi ha ahanai ekaraꞌau 

emiati. Ahi papana ekarahi ꞌapua ꞌourai, toꞌu haukia ikoikiai hanona 
poeai tekorina. 2  Iesu hanona taba boꞌokia ꞌabi ibabataiai toꞌu haukia 
ebaꞌiobinakia.

Ena baꞌiobi aonai ṉa eꞌabi aiho. 3  “Tomobahu. Biraura hauna ha eao 
ena uho kebatonakia. 4 Ia uho umai ekapo kapo otarainakia aonai, baika 
hanona taearai teꞌeho, ba roborobo temai teani orenakia. 5 Baika hanona 
bohuai teꞌeho, teꞌomu noanoa, pokina ꞌano enibinibi ꞌaki. 6  Ia beraura 
etae eraranakia hanona tepaea teꞌororo, pokina ramukia aꞌi teriri harai. 
7 Baika hanona awa ꞌiniꞌinikia aokiai teꞌeho. Teꞌomu, ia awa ꞌiniꞌinikia 
tetaꞌa taꞌa abunakia buonai, aꞌi tebuaꞌa. 8  Haeamona baika hanona hano 
namonai teꞌeho, ba teꞌomu harai tebuaꞌa, baika buakia harau aihau, baika 
imabui harau haea, mai baika hinabu hamomo.” 9 ꞌAbi puanai Iesu ehina 
benakia etibaha, “Mai haiana hauna hanona aia keona.”

Iesu ꞌAbi Ibabataiai Eꞌabi Ena Poki. 
(Mt 13.10‑17; Lk 8.9‑10)

10 Iesu eikupai aonai, iꞌabana haukia harau haea rua mai maearima baika 
murinai tiꞌau haukia kipokia teao herena tebakaina ꞌabi ibabatai anikia 
kehina harainakia. 11 Iesu ehina benakia etibaha, “Tirama ena obia aiarana 
ꞌabikia bunikia hanona wai heremiai tewaira tina harai, ꞌa kapeai ṯemiaho 
haukia taba ikoikiai hanona ꞌabi ibabataiai mo nahina benakia. 12  Ua buonai,

‘Ṯeihana ia aꞌi mo ṯeiha tinana,
abomo tibahu aia tiona
ia aꞌi mo ṯeꞌiobina.
Pokina aꞌi temeraona kabe,
Tirama ekia kiꞌa aꞌi mehina
haonakia marikina.’ ”  Isa 6.9, 10

ꞌAbi Ibabataina Anina. 
(Mt 13.18‑23; Lk 8.11‑15)

13  Iesu haeamona ebakainakia etibaha, “ꞌAbi ibabataina ꞌamaꞌamana 
neiana aꞌi ṯoꞌiobina, u? Ba ꞌabi ibabatai baika hanona aea katoꞌiobi 

aihonakia. 14 Biraura hauna uho weiana ekapo kapo otaraina hanona 
Tirama ena ꞌabi ekapo kapo otaraina. 15 Uho weiakia taearai teꞌeho 
hanona maearima baika ꞌabana Tirama ena ꞌabi ꞌuruna tiona, ia Satani 
nimai hanona niaꞌi parenakia. 16  Uho weiakia bohuai teꞌeho hanona 
Tirama ena ꞌabi ꞌuruna tiona mai aonamokia tiaꞌi taea noanoana haukia 
ꞌabana. 17 ꞌA ramukia aꞌi teriri harai ꞌano aonai buonai, rani papana 
mo katemiaho, ba Tirama ena ꞌabi paunai kateꞌoatanakia ꞌao kateba 
haiaranakia raninai, kateꞌeho. 18  Uho weiakia awa ꞌiniꞌinikia aokiai teꞌeho 
haukia hanona maearima baika ꞌabana Tirama ena ꞌabi uruna tiona. 
19 ꞌA hanopaka ena aoaroꞌari mai kepu inuataekia tihore Tirama ena ꞌabi 
aokiai haukia tiaꞌi parenakia. Ua buonai buakia hanona ahaꞌi. 20 ꞌA uho 
weiakia hano namonai teꞌeho hanona maearima Tirama ena ꞌabi ꞌuruna 
tiona mai aokiai tiaꞌi taeana, buakia tirama baika hanona harau aihau, 
baika imabui harau haea, baika hinabu hamomo.”

Ramepa Ihao ꞌAuna ꞌEkanai Kehao ꞌAuna. 
(Lk 8.16‑18)

21 Iesu haeamona ehina benakia etibaha, “Hau ha ramepa kebaꞌarana 
raninai, uro aonai aꞌi keutana ꞌao maua aonai aꞌi keutana. ꞌA ramepa ihao 
ꞌauna ꞌekana tohanai kehao ꞌauna. 22  Pokina taba tebuni haukia ikoikiai 
katewaira tina, abomo tehore buni tabakia ikoikiai hanona katekarahi, 
taba ha aꞌi kebuni ꞌapua. 23  Mai haiana hauna hanona aia keona.”

24 Haeamona ehina benakia etibaha, “Tuoꞌo ꞌabikia hanona tomoraona 
harainakia. Emi baibeni ihobokiai mo Tirama kebenimi, haeamona 
weiakia ahakiai harua kehore ꞌau. 25 Pokina mai ena taba hauna ahanai 
kehore ꞌauna kebena, ꞌa herenai ha ahaꞌi hauna hanona ꞌeunai papana 
nemiaho hauna abomo keaꞌi obona.”

ꞌAbi Ibabataina Uho Eꞌomu.
26  Iesu eꞌabi etibaha, “Tirama ena obia aiarana hanona nahomana, hau 

ha uho umai ekapo kapo otaraina. 27 Hau weiana rabi eparua mararani 
emiaho, ia uho hanona teꞌomu tehubu, aꞌi eꞌiobina aea teꞌomu aiho. 
28  Hano kipona anina ebaramana, uho ebaꞌomuna, hubuna etae erewa, 
ba murinai buana ebaramana. 29 Buana ekiro iarina beraurana etaina 
raninai, biraura hauna ena akiua eaꞌina eao, earina.”

ꞌAbi Ibabataina Tuaba Uhona. 
(Mt 13.31‑32; Lk 13.18‑19)

30 Iesu haeamona eꞌabi mue etibaha, “Tirama ena obia aiarana hanona 
tabai kahababataina? Ori tabanai ꞌabi ibabatai kahabaihobona? 31 Tirama 
ena obia aiarana hanona matoha tuaba uhona ꞌabana, uho ikoikiai 
baiatakiai hanona ia mo papana ꞌaki, ba ꞌanoai ebatona, 32  muriai ia 

eꞌomu raninai, aniani matiukia ikoikiai eberenakia, abomo eapaꞌua kiꞌa. 
Ia rena rarikia tekarahi, ꞌubi roborobokia ikoikiai temai ꞌarunai tiarai.”

33  Iesu hanona maearima weiakia ekia ꞌiobi ihobonai ꞌabi ibabatai 
boꞌokia ebaꞌiobinakia. 34 ꞌA ia ꞌabi ibabatai ai mo ehina benakia, iꞌabana 
haukia kipokia teikupai hanona ꞌabi anikia ebaꞌiobi harainakia.

Iesu Baura Mai Roio Ebaꞌomatanakia. 
(Mt 8.23‑27; Lk 8.22‑25)

35 Beraura weiana mahabu mahabunai Iesu iꞌabana haukia ehina 
benakia etibaha, “Hamakabanai hamaeao ꞌobu abirana.” 36  Iꞌabana 
haukia toꞌu tehabona teao, ahi weiana Iesu emiaꞌau aina haunai teheꞌau 
kipokia teao. Ahi baika abomo murikiai teao. 37 Baura rarina ꞌakina 
eabu ꞌau, roio emikiri bei ahi aonai etoto, hereka ꞌakinai pateuhu. 38  Iesu 
hanona ena iuna eunana ahi murinai enoti eparua. Iꞌabana haukia 
teao herena, tebaona tetibaha, “Baꞌiobi haumu e, aika kahatono hauna 
aꞌi nuraonana?” 39 Iesu emikiri baura erikena haeamona roio ehina 
bena etibaha, “Tomoꞌoro!” Baura eꞌoro, roio abomo eꞌomata. 40 Weiana 
Iesu iꞌabana haukia ebatanakia etibaha, “Aehoma ṉa tutaꞌu aiho? Emi 
aꞌikakauma niahaꞌi oho mo?” 41 ꞌA ia ikoikiai tetaꞌu kiꞌa, tebaihamai aina, 
tetibaha, “Ṉahuna tai? Baura mai roio abomo aiana tiona!”

Iesu Hau Ha Aonai Auba Kiꞌa Obokia Euꞌu Ahinakia. 
(Mt 8.28‑34; Lk 8.26‑39)

5  1 Iesu iꞌabana haukia kipokia tekabanai ꞌobu abirana teao, Gerasa 
hanonai tekaraꞌau. 2  Rani weianai Iesu ahiai eriri hanona, hau ha 

auba kiꞌa obokia aonai ṯemiaho hauna ꞌariahanai ekarahi emai Iesu ohi 
tebaitabu ahi. 3  Ena miaho ꞌekana hanona ꞌariahana, hau ha tabiri ai 
kebiri ꞌinina hanona aꞌi etaina. 4 Pokina rani boꞌona hanona tabiri mai 
ꞌanaua ai tebirina, ia ꞌanaua ebamohunakia mai tabiri eba paꞌanakia, ia 
ibamamatana hanona hau ha aꞌi eꞌiobina. 5 Rabi mai mararani ia hanona 
ꞌariahanai mai oeo ai rani ikoinai eio, abonamo ia kipona hauna wairoai 
eiuaiua ꞌauna.

6  Hau weiana Iesu atauꞌai nimai eihana raninai, ebeau eao wairanai 
ekaipehu. 7‑8  Iesu auba kiꞌa obona ehina bena etibaha, “Auba kiꞌa obona! 
Hau naiana aonai mokarahi.” Hau weiana eio aota etibaha, “Iesu ꞌUbi 
ꞌakina Tiramana Nahuna e. Hereꞌu ai taba kobabaina? Tirama atanai 
nanoiniꞌo, aꞌi kobahaiaranaꞌu.” 9 Iesu ehore ebakaina etibaha, “Oi atamu 
hanona tai?” Ia ena ꞌabi ebamuena etibaha, “Ataꞌu hanona Mako, pokina 
ai hanona taboꞌo kiꞌa baha.” 10 Ia Iesu enoi hao noi haona, ꞌeka weianai aꞌi 
keuhu ahinakia.

11 Aiporo toꞌuna rarina ꞌakina oeo mekenai ṯetuatua. 12  Auba kiꞌa obokia 
weiakia tehore Iesu tenoina tetibaha, “Kouhunamai, aiporo weiakia 

aokiai katatoto.” 13  Ua buonai Iesu ena ꞌabi ai auba kiꞌa obokia hau 
weiana aonai tekarahi teao aiporo aokiai tetoto, aiporo toꞌuna hanona 
taha rua (2,000) tebeau teao papaꞌai terobo ahi ꞌobu ai tetobu, tetono ꞌari.

14 Aiporo ꞌima haukia tebeau teao, aiara haukia mai umai teaiara 
haukia herekiai pou tehinana, ua buonai maearima teraꞌa teao taba 
erama hauna kateihana. 15 Teao Iesu herenai tekaraꞌau raninai, ꞌuainai 
hau weiana aonai auba kiꞌa obokia temiaho hauna aona aba ebero, ena 
habuni ebatotonakia emiati teihana raninai, tetaꞌu kiꞌa. 16  Maearima 
weiakia Iesu taba ebabaina teihana haukia maearima baika herekiai hau 
weiana auba kiꞌa obokia aonai temiaho hauna pouna mai aiporo poukia 
teba ꞌiobinakia. 17 Aiara haukia tehore Iesu tenoina, ekia hano kehabona.

18  Iesu ahiai eheꞌau hanona auba kiꞌa obokia aonai temiaho hauna 
ehore Iesu enoina keꞌabana kateao. 19 ꞌA ia ebamuena etibaha, “Komue 
koao emu itu haukia herekia, Tirama aea eaokoꞌoai aihoniꞌo abomo 
ebamauriniꞌo hauna hatiaꞌamu kobaꞌiobinakia.” 20 Ua buonai hau weiana 
eao Tekapoli aiarakia aokiai Iesu taba herenai ebabaina hauna pouna 
eiroro aina, maearima ikoikiai tetaꞌu taꞌu huri.

Iairo Nahuna Uahona, Mai Iesu Ena Habuni Eaꞌi ꞌApuana Babiꞌena. 
(Mt 9.18‑26; Lk 8.40‑56)

21 Iesu haeamona ahi ai eheꞌau, tekabanai ꞌobu abiranai tebatai ꞌau, 
mako rarina hanona weia poeai haeamona tetoꞌu mue. 22  Marea poki 
hauna ha, atana Iairo, eao weia Iesu eihana aena pokinai ekaipehu, 
23  mai aona ikoinai enoi, etibaha, “Nahaꞌu uahouahona hanona aba 
keꞌari, pahaeao, haunai pohao ꞌau pemauri.” 24 Iesu emikiri Iairo ohi 
teao, ꞌa mako rarina hanona Iesu teꞌopu abuna tekaꞌa. 25 Babiꞌe ha 
abomo weia babiꞌe ekia inawa ehaiara aina ihauna ikoinai harau haea 
rua. 26  Muramura baibeni haukia boꞌokia ia ena inawa katebanamona 
ia aꞌi etainakia, ena moni mai kepu boꞌona ebaorenakia, ꞌa ena inawa 
aꞌi enamo, inawa hanona eapaꞌua. 27 Ia Iesu pouna eona raninai, mako 
baiatakiai ia murinai ekataeana, ena habuni eaꞌi ꞌapuana. 28  Pokina ia 
eraonana, ‘Ena habuni mo paꞌi ꞌapuana hanona pamauri.’ 29 Ena habuni 
eaꞌi ꞌapuana beronai aruaru eꞌoro, hauna eonobaina ena inawa hanona 
aba enamo. 30 Iesu beronai eonobaina bamauri hiabuna aonai hauna 
ekarahi buonai ekori kabe ebakai bakai etibaha, “Tai eꞌu habuni eaꞌi 
ꞌapuana?” 31 Iꞌabana haukia teꞌabi tetibaha, “Mako rarina ꞌakina tibaiꞌabi 
aina heremuai, aehoma buonai nubakai bakai, tai eaꞌi ꞌapuaniꞌo.” 32  ꞌA 
Iesu hanona eihao ihao ia eaꞌi ꞌapuana hauna etabuna. 33  Babiꞌe herenai 
erama akana aba eꞌiobina buonai, etaꞌu kiꞌa mai ꞌururu ꞌururuna ekaꞌa 
eao Iesu wairanai ekaipehu, ena pou maikoina ehinana. 34 Iesu ia ehina 
bena etibaha, “Nahaꞌu e, emu aꞌikakauma buonai aba omauri. Mai 
baibuamu moao. Emu haiara ikoikiai aba teore.”

35 Iesu niꞌabi oho mo aonai, Iairo ena ituai maearima baika temai 
herena tehina bena tetibaha, “Nahumu hanona aba eꞌari. Baꞌiobi hauna 
aꞌi mobaroꞌarina.” 36  ꞌA Iesu ꞌabi weiana eona raninai aꞌi eaꞌi taeana, 
marea poki hauna ehina bena etibaha, “Aꞌi motaꞌu, moaꞌikakauma mo.” 
37 Ia ehore ikoikiai ebamuenakia, tai ha aꞌi keꞌabana, ꞌa Petero, Iakobo 
mai uahoꞌabana Ioane iamo teaihau kateꞌabana. 38  Teao marea poki 
hauna ena ituai tekaraꞌau, maearima eihanakia tehai aokoꞌo mai tehai 
apaꞌua. 39 Iesu itu aonai ekatoto, maearima ehina benakia etibaha, “Taba 
buonai tuhai, uru rarina ꞌakina tubabuana, uaho neiana aꞌi eꞌari, ꞌa ia 
hanona niparua.” 40 ꞌA ia hanona Iesu teiriri aina. Maearima ikoikiai 
ehina benakia tekarahi, epua murinai, uahouaho hamana mai hinana 
abomo ia mai iꞌabana haukia aihau kipokia teao uahouaho enoti ꞌekanai 
tetoto. 41 Iesu uahouaho imanai eaꞌi, ehina bena etibaha, “Tarita Kumi!” 
(Anina hanona ‘Uahouaho e, nahina beniꞌo, momikiri.’) 42  Uaho uaho 
weiana beronai mo emikiri, ekaoao kaoao. Teihana haukia ikoikiai 
tetaꞌutaꞌu huri. Uahouaho ihauna hanona harau haea rua. 43  Iesu ehore 
eharabunakia pouna aꞌi katehinana. Haeamona ehina benakia, uahouaho 
ena aniani katebena.

Iesu Nasaretai Tebakiꞌana. 
(Mt 13.53‑58; Lk 4.16‑30)

6  1 Iesu ꞌeka weiana ehabona, iꞌabana haukia kipokia teao ia ena 
aiara tohana. 2  Beraura robeai ia ena baꞌiobi eaꞌi ramana. Mareai 

aiana teona haukia ikoikiai tetaꞌu taꞌu huri, tetibaha, “Aotipa neiana tai 
ebena? Hiabu aeꞌeai emai hoa neiakia nibabai.” 3  Ia tebakiꞌana, teꞌabi 
tetibaha, “Ia hanona kamuta hauna, Maria nahuna, Iakobo, Iosepa, Iuda 
mai Simona aꞌakia, haibuna baiatakai ṯemiaho.” 4 Iesu ehina benakia 
etibaha, “Mahabanai hauna hanona ꞌeka ikoikiai aokiai kateaꞌi taeana, ꞌa 
ena aiara tohanai mai hatiaꞌana tohakia hanona aꞌi kateaꞌi taeana.” 5 Weia 
hanona hoa boꞌokia aꞌi ebabainakia, ia inawa haukia bita ꞌaki mo ahakiai 
ehao ꞌau, ebamaurinakia. 6  Etaꞌu taꞌu huri pokina ekia aꞌikakauma ahaꞌi 
buonai. Ia eao aiara haeai baika aokiai ebaꞌiobi.

Iesu Iꞌabana Haukia Harau Haea Rua Euhu Ahinakia. 
(Mt 10.5‑15; Lk 9.1‑6)

7 Haeamona Iesu iꞌabana haukia harau haea rua eaparinakia temai 
herena, hiabu ebenakia, rua rua euhunakia auba kiꞌa obokia kateuꞌu 
parenakia. 8  Erobenakia eꞌabi etibaha, “Emi kaoao aokiai taba ha aꞌi 
katoaꞌinakia, ikaiꞌini mo hamona katoaꞌina. Mahoa, aniani abomo 
moni ha aꞌi katoaꞌina. 9 Emi tamaka katoabaꞌau, ibatoto ibaruakia aꞌi 
katoaꞌinakia. 10 Katokaraꞌau ituna weianai mo katomiaho keao mo 
aiara weiana katohabona. 11 Aꞌi kateaꞌi taeanimi ꞌao aiami aꞌi kateona 

raninai katohabonakia, aemi apurorokia katotabu tabu obonakia 
ekia behoai keao ekia kiꞌa ibatohana.” 12  Weiana iꞌabana haukia teao, 
teiroro maearima katebaraona kabenakia, 13  abomo auba kiꞌa obokia 
boꞌokia teuꞌu uꞌu ahinakia, inawa haukia boꞌokia tehoro ai tetaronakia 
tebamaurinakia.

Baꞌuere Robe Hauna Ioane Ena ꞌAri. 
(Mt 14.1‑12; Lk 9.7‑9)

14 Heroda obia hauna pou weiana eona, pokina Iesu atana aba tehina 
otaraina. Baika teꞌabi tetibaha, “Baꞌuere robe hauna Ioane ꞌari ai aba 
emikiri mue ba hiabu akakia neiakia nibabainakia.” 15 Haeamona baika 
teꞌabi tetibaha, “Neiana hanona Elia.” Baika tetibaha, “Neiana hanona 
mahabanai hauna ha, mahabanai ꞌuaikia ꞌabakia.” 16  ꞌA Heroda uru 
weiana eona raninai, eꞌabi etibaha, “Ioane, ꞌakona akabe hurina hauna 
ꞌari ai aba emikiri mue.”

17 ꞌUainai Ioane aꞌi eꞌari baha aonai, Heroda hanona aba ebaiuhu, Ioane 
teaꞌina tebirina wapura itunai tekaiabuna, weiana ebabaina hanona 
Herodia paunai. Heroda ehore hatina Pilipo atawana Herodia eatawana. 
18  Ba Ioane ehore Heroda ehina bena etibaha, “Oi ohore hatimu atawana 
oatawa boina hanona obeho.” 19 Weiana Herodia hanona Baꞌuere robe 
hauna Ioane eopuere aina, iahu ꞌarina taearana etabuna, ꞌa ena taeara 
ahaꞌi. 20 Pokina Heroda hanona Ioane etaꞌu aina, eꞌiobina ia hanona aka 
bero abomo robe hauna, ua buonai ia ehore eꞌima haraina. Rani boꞌokia 
Heroda Ioane ena ꞌabi ꞌurukia eoꞌo, aona earo ꞌari, ia enuatae aiana 
keona.

21 Heroda ena rama ranina ekaraꞌau buonai tatu apaꞌuana ha tebabaina, 
aiara obiakia, huari poki haukia, abomo Galilea maearimakia apaꞌuakia 
tebeaunakia temai. 22  Herodia nahuna uahona emai toꞌu haukia wairakiai 
ewa. Heroda mai ena baki haukia ikoikiai aokia enamo, ba Heroda ehore 
uaho weiana ehina bena etibaha, “Nonuatae aina tabana koꞌuahina 
hanona kabeniꞌo.” 23  Herenai eꞌabiꞌuai tabura etibaha, “Taba konuatae 
aina hanona kabeniꞌo, eꞌu hanopaka abirana konoi aina reꞌa abomo 
kabeniꞌo.”

24 Weiana uaho ekarahi eao hinana ebakaina etibaha, “Au taba 
kanoiaina?” Hinana eꞌabi etibaha, “Baꞌuere robe hauna Ioane ꞌarana 
konoiaina.” 25 Uaho haeamona emue ebeau toto eao Heroda obia ꞌarana 
hauna ehina bena etibaha, “Bariu bariu mo Baꞌuere robe hauna Ioane 
ꞌarana tihu ai koutana, kobenaꞌu.” 26  Heroda obia ꞌarana hauna aona 
earoꞌari, ia aba eꞌabiꞌuai uaho taba kenuatae aina hauna kebaibeni mo, 
abomo ena baki baki haukia weia teaniani haeamo haukia ena ꞌabiꞌuai 
ꞌuruna teona buonai keubo hanona taearana ahaꞌi. 27 Ua buonai Heroda 
obia ꞌarana hauna huari hauna ha euhuna keao Baꞌuere robe hauna Ioane 

ꞌarana kemaiaina. Huari hauna weiana eao wapura itunai Baꞌuere robe 
hauna Ioane ꞌakona ekabe hurina. 28  ꞌArana tihu ai eutana eaoaina uaho 
ebena, uaho ehore eaoaina hinana ebena.

29 Baꞌuere robe hauna Ioane iꞌabana haukia pouna teona raninai teao 
hauanina teaꞌina teaoaina ꞌariahanai tehorena.

Iesu Taha Ima (5,000) Ebanianinakia. 
(Mt 14.13‑21; Lk 9.10‑17; Io 6.1‑14)

30 Iesu ena iuhubeau haukia temue teao herenai tetoꞌu mue, tebabai 
tabakia mai tebaꞌiobi ꞌabikia ikoikiai haianai tehinanakia. 31 Mako rarina 
tiao timai buonai iꞌabana haukia ekia aniani ꞌekana ahaꞌi, ia emikiri 
ehina benakia etibaha, “ꞌEka ꞌabaeana ha hamaeao, uaꞌa katoarai.” 32  Ua 
buonai ahiai tehe ꞌau, tebeau banai ꞌeka ꞌabaeana ha teao.

33  Ekia beau ahi ai maearima boꞌona tehore teihanakia, teꞌiobinakia, 
aiara maearimakia ikoikiai tebeau raina teꞌuai teao ꞌeka weianai 
tekarahi. 34 Tebahaha ꞌau aonai Iesu mako ranina eihana hanona eaokoꞌo 
ainakia matoha mamoe iꞌimakia hauna ahaꞌi ꞌabana. Ua buonai mauri 
ꞌabikia ebaꞌiobinakia. 35 Rabirabi beraura aba kekaihuna ba iꞌabana 
haukia teao herena, tehina bena tetibaha, “Neiana hanona hanoꞌakuna 
abomo beraura aba kerabi. 36  Ua buonai maearima neiakia pouhunakia 
pateao umai abomo aiarai weia ekia aniani patekawa pateani.” 37 Iesu 
ehina benakia etibaha, “Wai kipomi aniani ha tomobenakia, temeani.” ꞌA 
iꞌabana haukia ia tehina bena tetibaha, “Ai katahore 200 kina anianina 
katakawana, katabenakia, ꞌu?” 38  Iesu ebakainakia etibaha, “Aniani bita 
heremiai? Tomoao, tomoihana.” Teao teiha harai temue temai, tehina 
bena tetibaha, “Parawa ikine ima mai maia rua.”

39 Iesu iꞌabana haukia ehina benakia, maearima katewatenakia 
toꞌutoꞌukia ha ha tubu ahakiai katemiati. 40 Ua buonai maearima ikoikiai 
hinabu ha ha mai imbui ha ha tebamiatinakia. 41 Ba ia ehore parawa ima 
abomo maia rua eaꞌinakia eaꞌa taea kupa eihana aniani ebanamonakia. 
Parawa ehobinakia iꞌabana haukia ebenakia tewatenakia mako ikoikiai 
tebenakia. Maia rua abomo ua tewate aihonakia. 42  Teaniani ikoikiai 
teani ꞌari. 43  Parawa mai maia harikia tebararonakia, areha ikoinai harau 
haea rua tebonu. 44 Teaniani haukia baiatakiai hau ꞌabaeana hanona taha 
ima (5,000).

Iesu Bei Kapenai Ekaꞌa. 
(Mt 14.22‑33; Io 6.15‑21)

45 Iesu beronai iꞌabana haukia euhunakia ahi ai kateheꞌau kateꞌuai 
kateao Betesaida abirana. ꞌA ia hanona toꞌu haukia euhunakia. 
46  Maearima tekaꞌa murikiai ia ekaraꞌau eao oeo ai kebahubaꞌari. 
47 Beraura emahabu mahabu raninai ahi obu ibuanai, ꞌa ia ikupaiana 

hanona ꞌanoai. 48  Ia eihanakia tipara tiaroꞌari pokina rani wairakiai 
emai buonai. Kokoroꞌu ekia ꞌarara hoanai Iesu ꞌaku kapenai ekaꞌa eao 
herekia matoha ahi pekahaona moioina. 49 Ia teihana ꞌaku kapenai 
ekaꞌa eao teraonana biriua reꞌa tetaꞌu teio. 50 Ikoikiai teihana nuakia 
etae. Ia beronai ehina benakia etibaha, “Aꞌi tomotaꞌu, tomonua koꞌo. Ṉa 
Au.” 51 Ahiai eheꞌau ba rani eꞌoko hanona tetaꞌutaꞌu huri. 52  Pokina Iesu 
maearima parawa ebenakia teani, iꞌabana haukia hoa weiana obona aꞌi 
teobo, aokia tetubu abuna.

Iesu Genesaretai Inawa Haukia Ebanamonakia. 
(Mt 14.34‑36)

53  Iesu iꞌabana haukia kipokia ahiai tebeau banai Genesareta poenai 
toꞌo teneꞌena. 54 Ahiai teriri hanona maearima beronai Iesu teꞌiobina. 
55 Teka otaraina hano weiana aonai ekia inawa haukia totoꞌeai 
tebuanakia teao Iesu pouna teona nemiaho ꞌekakia. 56  Iesu eao ꞌekakia 
ikoikiai aiara papakia mai aiara apaꞌuakia. Maearima inawa haukia 
tebuanakia teaoainakia kawakawa ꞌekakiai tehorotinakia, tenoina ena 
habuni korina mo pateaꞌi ꞌapuana. Ena habuni teaꞌi ꞌapuana haukia 
ikoikiai hanona temauri.

Kupukia Ekia Baꞌiobi. 
(Mt 15.1‑9)

7  1 Parisea mai rauhubu poki haukia baika Ierusalemai temai Iesu 
herenai tetoꞌu. 2  Aonai Iesu iꞌabana haukia baika imakia aꞌi teutu, 

mai ꞌopukia teaniani, weiana hanona Iuda ekia hoahoai aꞌi ebero 
Parisea haukia wairakiai. 3  Parisea mai Iuda haukia ikoikiai hanona 
aꞌi tianiani ꞌabaea, ia ekia babai ihobonai imakia ṯeutu ꞌuai ba tianiani 
kupukia ꞌabaꞌabakia ekia hoahoa ihobona. 4 Kawakawa ꞌekakiai timai 
raninai ekia kawakawa tabakia aꞌi tiani baha, ia ṯeutu ꞌuainakia mai ia 
abokiamo ṯeꞌuere ba tianiani. Kupukia ekia rauhubu boꞌona abomo ṯeꞌima 
harainakia matoha ꞌere, uro ꞌao puou iutukia ꞌabana. 5  Ua buonai Parisea 
mai rauhubu poki haukia Iesu tebakaina tetibaha, “Iꞌabamu haukia 
kupuka ꞌabaꞌabaka tebabai akakia aꞌi tibabai, aehoma buonai imakia 
mai ꞌopukia tianiani?” 6  Iesu ekia ꞌabi ebamuena etibaha, “Isaia ena 
mahabanaiai wai bahaorea haumi robami eahuna. Ṉa erere aihona.

‘Maearima neiakia hanona
pinakiai mo Au tibanamonaꞌu.
ꞌA aokia tohana hanona
atauꞌa ꞌakinai.

 7 Ṯekutiai ꞌabaeanaꞌu mo,
pokina rauhubu neiakia
maearima tibaꞌiobinakia hanona

maearima tebabai rauhubukia.’  Isa 29.13
8  Wai hanona Tirama ena rauhubu aba tohabonakia, ꞌa maearima ekia 
rauhubu mo tuaꞌi ꞌininakia.”

9 Haeamona ehina benakia etibaha, “Wai emi aotipai Tirama ena 
rauhubu ṯobunina, kipomi emi hoahoa tuaꞌi ꞌininakia. 10 Pokina Mose 
eꞌabi etibaha, ‘Hamamu hinamu komariki ainakia’, ꞌa ‘hau ha hamana ꞌao 
hinana herenai keꞌabi kiꞌa hauna hanona katoahu ꞌarina.’ 11 Ia wai tuꞌabi 
ṯotibaha, ‘Hau ha hamana ꞌao hinana kehina bena, barai barai tabakia 
pabenimi ia aba Koban.’ (Koban anina hanona ‘Beruberu tabakia Tirama 
ꞌeuna’.) 12  Ua buonai maearima turauhubunakia, hamakia hinakia aꞌi 
katebarainakia. 13  Hoahoa neiana tubabai hanona wai kipomi emi ꞌiobiai 
maearima tubaꞌiobinakia, Tirama ena ꞌabi ṯobunina. Weiana mo ahaꞌi, ia 
uahomakia boꞌokia tubabai.”

Maearima Nibaꞌopuna Tabana. 
(Mt 5.10‑20)

14 Haeamona Iesu mako eapari muenakia teao herena, ehina benakia 
etibaha, “Ikoimiai katobahu, katoꞌiobi haraina. 15  Taba weiana atapakai 
nitoto maearima aonai hauna maearima aꞌi nibaꞌopuna, ia taba weiana 
maearima aonai nikarahi hauna maearima nibaꞌopuna. 16  Mai haiana 
hauna aia keona.”

17 Iesu toꞌu haukia ehabonakia ituai etoto raninai iꞌabana haukia teao 
herena, ꞌabi ibabatai weiana anina tebakai bakai aina. 18  Iesu ehina 
benakia etibaha, “Wai aomi aꞌi niea, ꞌu? Aꞌi ṯoꞌiobina? Aniani nitoto 
maearima aonai hauna maearima aꞌi nibaꞌopuna. 19 Pokina weiana 
hanona aoai aꞌi nitoto, ia moꞌoru aona niao haeamona kekarahi.” (Iesu 
ꞌabi neiana ehinana ena poki hanona aniani ikoinai tenamo kahani, aꞌi 
kateba ꞌopunaka.) 20 Eꞌabi mue etibaha, “Taba aoai kekarahi hauna kehore 
maearima kebaꞌopunakia. 21 Raona kiꞌa obokia maearima aonai tikarahi 
tabakia hanona neiakia, nabau, bainao, ahuahu, 22  anikiꞌa, raonakiꞌa, 
baiꞌoi, rea, wamuru, apa, ꞌuahiꞌuahi, mai babai ꞌabaea. 23  Taba kiꞌa obokia 
ikoikiai aoai tikarahi haukia tihore maearima tiba ꞌopunakia.”

Surofenise Babiꞌena Ena Aꞌikakauma. 
(Mt 15.21‑28)

24 Iesu ꞌeka weianai ekaobo eao Turo hanonai, ia ena nuatae tai ha 
aꞌi keꞌiobina ia hanona weia, ua buonai itu ha aonai eka toto, iamo ena 
pihi taearana ahaꞌi. 25  Babiꞌe ha nahuna uahona aonai auba kiꞌa obona 
emiaho, Iesu pouna eona raninai, beronai emai aena pokinai ekaipehu. 
26  Babiꞌe weiana hanona Iuda babiꞌena ahaꞌi, ꞌa ia hanona Helene babiꞌena 
Suro‑fenike ai erama. Iesu enoina auba kiꞌa obona nahuna aonai hauna 
keuꞌu ahina. 27 ꞌA Iesu ia ehina bena etibaha, “Miori pateaniani ꞌuai, 

pokina miori ekia aniani kahaꞌina kahakapo ahina waeha kateani hanona 
aꞌi enamo.”

28  ꞌA babiꞌe eꞌabi etibaha, “Obiapaka e, ꞌabi tohana, ia waeha abomo 
miori tianiani ꞌikaꞌikakia itara baꞌanai haukia tiani.” 29 Iesu ia ehina bena 
etibaha, “Ua nuꞌabi aiho buonai, momue moao emu itu, auba kiꞌa obona 
nahumu aonai hauna aba ekarahi.” 30 Babiꞌe emue ena itu eao nahuna aba 
enamo etabu ahina ena parua ꞌekanai, auba kiꞌa obona aba ekarahi.

Iesu Haia Poꞌo Mai Maea ꞌOrare Hauna Ebanamona.
31 Haeamona Iesu Turo ehabona Sidono mai Dekapoli hanokiai 

ekabanai eao Galilea ꞌobunai ekarahi. 32  Maearima baika tehore haiana 
tepoꞌo abomo maeana eꞌorare hauna ha temaiaina Iesu herena, tenoina 
ahanai kehaoꞌau kebanamona. 33  Iesu ehore hau weiana toꞌu baiatakiai 
ebakaparena, ba ia imana riuriuna haiana aonai etiu totona, haeamona 
imana eꞌatotina hau weiana maeana eaꞌi ꞌapuana. 34 Iesu eaꞌa taea kupa 
eihana aona ebahi, ba hau weiana ehina bena etibaha, “Efata!” (Anina 
hanona mokaikau!) 35  Beronai hau weiana haiana teꞌerere abomo maeana 
ebero eꞌabiꞌabi harai. 36  Iesu ehore eharabunakia pou neiana tai ha 
haianai aꞌi katehinana. Eharabu ꞌari iamo aiana aꞌi teona, ia pouna tehina 
hina otaraina. 37 Maearima ikoinai tetaꞌu taꞌu huri kiꞌa, teꞌabi tetibaha, “Ia 
taba ikoinai nibabai harai. Haiakia tepoꞌo haukia aia tiona abomo maea 
ꞌorare haukia tiꞌabiꞌabi harai.”

Iesu Taha Bani (4,000) Ebanianinakia. 
(Mt 15.32‑39)

8  1 Rani weianai maearima boꞌona haeamona teao Iesu herenai tetoꞌu 
mue. Ia aniani ahaꞌi buonai, Iesu iꞌabana haukia eaparinakia temai 

herenai ehina benakia etibaha, 2  “Maearima neiakia hanona naokoꞌo 
ainakia, pokina wapu aba aihau hereꞌuai ṯemiaho ekia aniani hanona 
aba eore. 3  Mai mareꞌakia kauhunakia taearai hanona baika aꞌi temeꞌeho, 
pokina baika hanona ꞌeka homaꞌanai temai.” 4 Iꞌabana haukia tehina bena 
tetibaha, “Aika hanona hanoꞌakunai. Aniani aeꞌe ai kahaꞌina, maearima 
neiakia kahabani aninakia?” 5 Iesu ehore ebakainakia etibaha, “Emi 
aniani ikoinai bita?” Ia tetibaha, “Parawa ꞌabaihau hamomo.”

6  Iesu maearima ehina benakia ꞌanoai katemiati. Ba parawa weiakia 
ꞌabaihau hamomo eaꞌi taeanakia namo ꞌabina Tirama ebena, ba 
ehobi ꞌitiꞌitinakia iꞌabana haukia ebenakia katewatena, maearima 
katebenakia. Eꞌabi ihobona tebabaina. 7 Ekia maia papakia abomo weia, 
ebanamonakia, ba iꞌabana haukia ebenakia katewatenakia. 8  Ikoikiai 
teaniani, teani ꞌari. Iꞌabana haukia aniani harikia tebararonakia hanona 
areha ꞌabaihau hamomo. 9 Haukia hanona ikoinai taha bani (4,000) 
ꞌabana.

Ba euhunakia haha ekia ꞌeka teao. 10 Haeamona iꞌabana haukia kipokia 
ahiai teheꞌau teao Dalmanuta hanona.

Parisea Haukia Tenuatae Hoa Ha Kateihana. 
(Mt 16.1‑4)

11 Parisea haukia temai Iesu tebakaina katehobona, hoa ha kebabaina kateihana, 
katebatohana ena hiabu hanona Tirama herenai emai. 12 Iesu aona ebahi mai 
aohaiarana, eꞌabi etibaha, “Taba buonai uru neiana haumi hoa tutabuna? ꞌAbi 
tohana mo au wai nahina benimi, uru neiana haumi hoa ha aꞌi kabaihanimi.” 
13 Weiana ia ehabonakia ahiai eheꞌau mue ekabanai ꞌobu abirana eao.

Parisea Haukia Mai Heroda Ekia Bakupu Muramurana. 
(Mt 16.5‑12)

14 Iꞌabana haukia parawa ikoinai tereanakia, parawa hamona mo ahiai emiaho. 
15 Iesu ia erobenakia etibaha, “Mahami katobanoꞌanakia, Parisea haukia mai 
Heroda ekia bakupu mai ekia aoani hoahoakia aꞌi tomobabai marikina.” 16 Iꞌabana 
haukia kipokia baiatakiai teꞌabiꞌabi tetibaha, “Aniani ha aꞌi hamaiaina buonai 
ṉa niꞌabi aiho.” 17 Iesu eꞌiobina taba ṯeꞌuahina, ebatanakia etibaha, “Taba buonai 
aniani heremi ahaꞌi hauna robana tuahuna? Wai aꞌi ṯoꞌiobi bahana abomo obonai 
aꞌi tuobo? Aomi hama ua tepahihi aiho? 18 Mai mahami, ia aꞌi ṯoihana? Mai 
haiami, ia aiana aꞌi tuona? Taba aꞌi turaona ꞌini? 19 Au parawa ima ahobi ꞌitiꞌitinakia 
maearima taha ima (5,000) teani ꞌari, harikia areha bita tobabonunakia?” Ia teꞌabi 
tetibaha, “Areha harau haea rua.” 20 Ia eꞌabi etibaha, “Abomo parawa ꞌabaihau 
hamomo ahobi ꞌitiꞌitinakia maearima taha bani (4,000) teani ꞌari, harikia areha 
bita tobabonunakia?” Ia teꞌabi tetibaha, “Areha ꞌabaihau hamomo.” 21 Ia ehina 
benakia etibaha, “Wai aehoma buonai aomi aꞌi niea?”

Iesu Bedesaidai Maha Kiꞌa Hauna Mahana Ebanamonakia.
22  Temai Betesaida aiaranai tekaraꞌau raninai, maearima baika maha 

kiꞌa hauna ha tebakaꞌana temai Iesu herena tenoina ahanai kehaoꞌau 
mahana kebanamonakia. 23  Iesu maha kiꞌa hauna imanai eꞌebe tekarahi 
aiara murinai, imana eꞌatotina ia mahana etaronakia epua imana ia 
mahana ahanai ehaoꞌau ba ebakaina etibaha, “Taba aba noiha?” 24 Maha 
kiꞌa hauna eaꞌa taea, eꞌabi etibaha, “Maearima naihanakia tikaoao kaoao 
matoha matiu ꞌabakia.” 25 Haeamona mahanai ehaoꞌau mue, weiana 
eihao ihao aonai ena ihaiha abenamo, taba ikoinai aba eiha harainakia. 
26  Euhuna keao ena itu, ia ehina bena etibaha, “Aiara aonai aꞌi kokatoto.”

Petero Iesu Ehina Pouna Keriso. 
(Mt 16.13‑20; Lk 9.18‑21)

27 Iesu iꞌabana haukia kipokia Kaisarea Pilipo aiarakia teao, taearai 
iꞌabana haukia ebakainakia etibaha, “Maearima hanona taba ṉa tihoma, 

a 8.29 Mesia, Bamauri Hauna weiana tebaiꞌima hauna. 

au hanona tai?” 28  Ena ꞌabi tebamuena tetibaha, “Baika tiꞌabi ṯetibaha, 
oi hanona Baꞌuere robe hauna Ioane, ꞌa baika ṯetibaha, oi hanona Elia, 
haeamona baika ṯetibaha, oi hanona mahabanai hauna ha.” 29 Haeamona 
ia ebakainakia etibaha, “Ia wai hanona taba ṉa tuhoma, au tai?” Petero 
ia ehina bena etibaha, “Oi hanona Keriso, a Tirama ena aꞌi taea haumu.” 
30 Iesu eharabunakia ia pouna hau ha aꞌi katebaꞌiobina.

Iesu Kehaiara Mai Keꞌari ꞌAbikia Ehina. 
(Mt 16.21‑28; Lk 9.22‑29)

31 Ia iꞌabana haukia ebaꞌiobi ramanakia, Maearima Nahuna hanona 
haiara boꞌokia kehoainakia, aiara poki haukia, robe haukia apaꞌuakia, 
mai rauhubu poki haukia kateꞌoatana abomo kateahu ꞌarina, ia wapu 
ibaihaunai hanona kemikiri mue. 32  ꞌAbi neiana ehina pou haraina 
raninai, Petero ehore Iesu eba kaparena haiahaiai ehinabe pahihina. 
33  ꞌA Iesu hanona ekori kabe, iꞌabana haukia eihanakia, Petero ebatana 
etibaha, “Satani, Mokapare, muriꞌu moao! Pokina emu raona hanona 
Tirama ꞌeuna ahaꞌi, ia maearima ꞌeukia.”

34 Weiana Iesu mako eaparinakia abomo iꞌabana haukia kipokia ehina 
benakia etibaha, “Hau ha kenuatae au keꞌabanaꞌu raninai, ia kipona 
ena mauri kehabona, ena matiu ibiri ropo keaꞌi taeana kebuana, au 
muriꞌu ai kekaꞌa. 35 Pokina ena mauri keaꞌi ꞌinina hauna ena mauri keba 
ꞌakaumana, ꞌa au pauꞌuai mai pou namona paunai ena mauri keneꞌena 
hauna hanona ena mauri keaꞌina. 36  Hau ha hanopaka maikoinai peaꞌina 
ia ena mauri pebaꞌakaumana hanona ꞌeunai ena namo taba? 37 Hau ha 
taba kebaibeni ena mauri keaꞌi muena? 38  Hau ha au pauꞌuai ꞌao eꞌu ꞌabi 
paukiai nabau abomo aka kiꞌa uruna neiana wairakiai kehaumaea ainaꞌu 
hauna, au Maearima Nahuna abomo ia kahaumaea aina Hamaꞌu ena 
nuabiai ena aneru robekia kipokia katemai raninai.”

9  1 Haeamona Iesu ehina benakia etibaha, “ꞌAbi tohana mo au wai 
nahina benimi, baika neia tekoroti haukia aꞌi kateꞌari baha keao mo 

Tirama ena obia aiarana mai hiabuna kemai hanona kateihana.”

Iesu Ihana Ebahaeaina. 
(Mt 17.1‑13; Lk 9.28‑36)

2  Beraura ꞌabaihau teao murinai, Iesu hanona Petero, Iakobo mai Ioane 
mo ebakaꞌanakia oeo apaꞌuana ha ai tekaraꞌau, weia teikupai aonai 
wairakiai ihana ehaeai, 3  ena habuni eꞌimare ꞌimare epore obo, epore kiꞌa 
baha hanopakai habuni utu hauna ha ua aꞌi pebapore aihona. 4 Weiana 
Elia mai Mose ohi tewaira tina ia wairakiai, terarua Iesu kipokia teꞌabi 
ꞌabi. 5 Petero ehore Iesu ehina bena etibaha, “Baꞌiobi haumu e, aika 

neia hanona enamo, iꞌaua aihau kata babainakia, ha oi ꞌeumu, ha Mose 
ꞌeuna, ha Elia ꞌeuna.” 6  Pokina tetaꞌu kiꞌa baha buonai, Petero aea keꞌabi 
aiho hanona aꞌi eꞌiobina. 7 ꞌAuhao ha emai ekaiabunakia, abonamo aia 
ha ꞌauhao aonai emai, etibaha, “Neiana hanona au nahaꞌu, eꞌu raonaꞌau 
hauna, aiana katona.” 8  Beronai teiha banai iha banai ia tai ha aꞌi 
teihana, Iesu ikupaiana mo ia baiatakiai.

9 Oeoai teriri raninai, Iesu eharabunakia teiha tabakia hanona hau ha 
haianai aꞌi kateꞌabi, keao mo Maearima Nahuna ꞌari ai kemikiri mue. 
10 Ena ꞌabi teaꞌi ꞌinina, ia kipokia mo teꞌabiꞌabi aina, ꞌariai mikiri mue 
anina hanona taba.

11 Ia tehore Iesu tebakaina tetibaha, “Taba buonai Rauhubu poki 
haukia teꞌabi Elia hanona kemaiꞌuai?” 12  Iesu ehina benakia etibaha, 
“ꞌAbi tohana. Elia hanona kemai ꞌuai, taba ikoinai kebaꞌorunakia. Ia taba 
buonai Maearima Nahuna ꞌabina Puka Robenai tererena kehaiara kiꞌa 
baha abomo kateꞌoatana? 13  Au wai nahina benimi, Elia hanona aba emai, 
maearima ekia nuatae akakia ikoinai herenai tebabai, ia ꞌabina tererena 
ihobonai.”

Iesu Miori Ha Aonai Auba Kiꞌa Obona Hauna Ebamaurina. 
(Mt 17.14‑21; Lk 9.37‑43)

14 Temai iꞌabana haukia baika herekiai raninai, maearima boꞌona ꞌakina 
tekori kakaiaronakia, rauhubu poki haukia mai iꞌabana haukia kipokia 
tibaihara tae teihanakia. 15 Toꞌu haukia Iesu teihana raninai, tetaꞌu taꞌu 
huri tebeau herena teao tebanamona. 16  Iesu iꞌabana haukia ebakainakia 
etibaha, “Ia kipokia taba tubaihara taeaina?” 17 Toꞌu aonai hau ha eꞌabi 
etibaha, “Baꞌiobi haumu e! Au nahaꞌu amaiaina oi heremu, pokina aonai 
maea kiꞌa aubana nemiaho aꞌi niꞌabiꞌabi. 18  Rani baika auba kiꞌa obona 
neibiu hanona nibaꞌehona ꞌanoai nienoti pinana ꞌutoꞌuto mai niara rabina 
hauna nipahihi obo. Iꞌabamu haukia anoinakia, auba kiꞌa obona kateuꞌu 
ahina, ia aꞌi etainakia.”

19 Iesu ehinabe pahihinakia etibaha, “Uru neiana haumi emi 
aꞌikakauma ahaꞌi, heremiai kamiaho keao mo rani tabanai? Kahau 
haiara heremiai keao mo rani tabanai? Miori tomaiaina hereꞌu.” 20 Miori 
teaoaina Iesu herena, auba kiꞌa obona Iesu eihana raninai, miori 
ebaꞌururu kiꞌana, weiana eꞌeho ꞌanoai ehere banai here banai, pinana 
ꞌutoꞌuto tekarahi.

21 Iesu miori hamana ebakaina etibaha, “Aita raninai nahomana eaꞌi 
ramana?” Ia eꞌabi etibaha, “Aba koꞌikoꞌina raninai. 22  Rani boꞌona auba 
kiꞌa obona nihore iruba ahanai nikapo ꞌauna mai beiai nikapo uhuna 
kebaꞌarina. Kobabaina ketaina reꞌa, poaokoꞌo ainamai, pobarainamai.” 
23  Iesu ehina bena etibaha, “Taba buonai kababaina ketaina ṉa ohoma! 
Tirama niaꞌikakauma hauna herenai taba ikoikiai kebabai hanona 

ketaina.” 24 Beronai miori hamana eio etibaha, “Au hanona aba 
naꞌikakauma, mobarainaꞌu eꞌu aꞌikakauma papana hauna mobapaꞌuana.” 
25 Iesu toꞌu haukia eihanakia, teraꞌa herena teao. Weiana ia auba kiꞌa 
obona ebatana etibaha, “Maea kiꞌa mai haia poꞌo aubana, au oi nahina 
beniꞌo. Miori aonai mokarahi, naia aꞌi kototo mue.” 26  Auba kiꞌa obona 
eio, miori ebaꞌururu kiꞌana, ba ia ekarahi, miori enoti matoha eꞌari, 
maearima teꞌabi miori aba eꞌari baihana. 27 ꞌA Iesu miori imanai eaꞌi eberi 
taeana, beronai emikiri ekoroti.

28  Ia itu aonai tekatoto, iꞌabana haukia bunianai tebakaina tetibaha, 
“Taba buonai ai auba katauꞌu ahina hanona aꞌi etainamai?” 29 Ia ehina 
benakia etibaha, “Taba nahomakia iuꞌu ahikia taearana ha ahaꞌi, 
bahubaꞌari mo ikupaiana.”

Iesu Ena ꞌAri Pouna Ehina Muena. 
(Mt 17.22‑23; Lk 9.43‑45)

30 Iesu iꞌabana haukia kipokia ꞌeka weiana tehabona, Galilea hanonai 
tekabanai. Aꞌi enuatae hau ha keꞌiobina ia hanona aeꞌeai, 31 pokina 
iꞌabana haukia nibaꞌiobinakia, ehina benakia etibaha, “Hau ha au 
Maearima Nahuna kehinahina ainaꞌu maearima imakiai keutanaꞌu, 
kateahu ꞌarinaꞌu. ꞌA beraura ibaihaunai au hanona kamikiri mue.” 32  ꞌA ia 
hanona aꞌi teꞌiobina taba eꞌuahina abonamo katebakaina hanona tetaꞌu.

Tai keapaꞌua? 
(Mt 18.1‑5; Lk 9.46‑48)

33  Kaperanauma aiaranai tekaraꞌau, itu aonai Iesu iꞌabana haukia 
ebakainakia etibaha, “Bariu taearai hamai hanona taba tobaihara 
taeaina?” 34 Ia aꞌi teꞌabi, pokina taearai temai hanona tai atana keapaꞌua 
hauna tebaihara taeaina. 35 Iesu emiati, iꞌabana haukia harau haea rua 
eaparinakia, ehina benakia etibaha, “Tai nenuatae keꞌuai hauna, ia 
kipona muri ꞌakinai kehorotina abomo maearima ikoikiai ekia taꞌara 
iaꞌina haunai keao.” 36  Weiana Iesu miori papana ha eaꞌina wairakiai 
ebakorotina huanai eaꞌi ba ehina benakia etibaha, 37 “Hau ha au ataꞌu ai 
miori papana ṉa homana niaꞌi taeana hauna au aboꞌumo niaꞌi taeanaꞌu, 
au niaꞌi taeanaꞌu hauna hanona au mo ikupaiaꞌu ahaꞌi, ia euhunaꞌu 
Tiramana abomo niaꞌi taeana.”

Aꞌi Niꞌoatanaka Hauna Aika ꞌAbaka. 
(Lk 9.49‑50)

38  Ioane ehore ehina bena etibaha, “Baꞌiobi haumu e, hau ha 
taihana, atamuai auba kiꞌa obokia euꞌu ahinakia, ai tahore tahina bena 
kebapuana, pokina ia hanona aika ꞌabaka ahaꞌi.” 39 Iesu ehina benakia 
etibaha, “Aꞌi patokaiabuna, pokina au ataꞌuai hiabu akakia nibabai 

hauna, muriai au ataꞌu aꞌi keaꞌi kiꞌana. 40 Pokina aꞌi niꞌoatanaka hauna 
hanona aika ꞌabaka. 41 ꞌAbi tohana mo au wai nahina benimi. Ataꞌuai hau 
ha bei ꞌaki ꞌereai kebenimi katoinu pokina wai hana Keriso ꞌeuna, hau 
weiana hanona mai ꞌarana.

Baihobo Kebabaina Hauna Herenai Kekiꞌa Wairai. 
(Mt 18.6‑9; Lk 17.1‑2)

42  “Tai au tiaꞌikakaumanaꞌu miorikia ha kebabehona hauna hanona iata 
rarina ꞌakina ha ꞌakonai patetoba ꞌauna patekapo uhuna ꞌakuai hanona 
ma enamo ba Tirama ena puma kebaibeni hauna. 43  Imamu kebabehoniꞌo 
raninai, kokabe obona, imamu hamonai mauri namona aonai kototo, ba 
aꞌi enamo imamu ruai koao iruba aꞌi niꞌao ꞌapua ꞌekana. 44 ꞌEka weiana 
ꞌerauꞌeraukia maearima tiani haukia hanona aꞌi tiꞌari ꞌapua, abomo 
irubana aꞌi niꞌao ꞌapua. 45 Aemu kebabehoniꞌo raninai, kokabe obona, 
aemu hamonai mauri namona aonai kototo, ba aꞌi enamo aemu rua 
namokiai iruba ꞌekanai katekapo totoniꞌo. 46  ꞌEka weiana ꞌerauꞌeraukia 
maearima tiani haukia hanona aꞌi tiꞌari ꞌapua, abomo irubana aꞌi niꞌao 
ꞌapua. 47 Mahamu kebabehoniꞌo raninai, koꞌipahina, mahamu hamonai 
Tirama ena obia aiaranai kototo ba aꞌi enamo mahamu rua namokiai 
iruba ꞌekanai katekapo totoniꞌo. 48  ꞌEka weiana ꞌerauꞌeraukia maearima 
tiani haukia hanona aꞌi tiꞌari ꞌapua, abomo irubana aꞌi niꞌao ꞌapua.

49 “Weiana puma iruba ꞌabana kehore maearima ikoikiai kebahaiara 
banainakia matoha kikimaru ai tekapanakia ꞌabana.

50 “Kikimaru hanona taba namona, ꞌa kikimaru aꞌi keꞌakuꞌaku hanona 
ibaꞌaku muena taearana ahaꞌi. Wai hanona uahomanai aꞌi katoao, ia 
kikimaru katoaꞌina baiatamiai, katomiaho oioi mai baibuami.”

Ha Atawana Aꞌi Kebakarahina. 
(Mt 19.1‑12; Lk 16.18)

10  1 Iesu ꞌeka weiana ehabona eao Iuda hanonai ekabanai eao 
Ioridana taina. Maearima boꞌona temai Iesu herenai tetoꞌu mue, 

haeamona ebaꞌiobinakia rani ikoinai nibabai ihobokia.
2  Parisea haukia baika herena teao tehobona tetibaha, “Eka rauhubuai 

hau ha atawana kebakarahina hanona mai ena bero, ꞌao?” 3  Iesu ehina 
benakia etibaha, “Mose ena rauhubuai hanona taba ṉa ehoma?” 4 Ia 
ena ꞌabi tebamuena tetibaha, “Mose ena rauhubu eꞌabi, hau ha atawana 
kebakarahina hanona marerena kererena keao babiꞌe herena, ba babiꞌe 
kebakarahina.” 5 Iesu ehina benakia etibaha, “Pokina emi ao pahihi 
paunai Mose rauhubu neiana ebenimi. 6  Ia Tirama hanopaka ebaramana 
raninai, maearima ebabainakia hau mai babiꞌe. 7 Ua buonai hau hanona 
hamana hinana nihabonakia, ia atawana ohi katemiaho haeamo. 8  Ia 
terarua hauanikia hanona hamona ꞌabana. Ua buonai terarua hauanikia 

hanona hamona, ia rua ahaꞌi. 9 Tirama ehore ebahamomonakia hauna 
maearima aꞌi katebapaꞌana.”

10 Teao itu ha aonai, iꞌabana haukia hanona Iesu herenai ꞌabi weiana 
anina tebakai bakai muena. 11 Iesu ehina benakia etibaha, “Hau ha 
atawana kebakarahina haeamona babiꞌe ha keatawa muena ia hanona 
nabau kiꞌa hauna. 12  Babiꞌe abomo atawana kehabona hau ha keatawana 
reꞌa ia hanona nabau kiꞌa babiꞌena.”

Iesu Miori Papakia Ebanamonakia. 
(Mt 19.13‑15; Lk 18.15‑17)

13  Maearima baika nahukia teaoainakia Iesu herena ahakiai kehaoꞌau 
kebanamonakia, ia iꞌabana haukia tehore tebatanakia. 14 Iesu babai 
weiana eihana raninai eopuere, etibaha, “Miori papakia naiakia 
tomohabonakia, temai au hereꞌu, aꞌi tomouꞌunakia, pokina ṉahomakia 
hanona Tirama ena obia aiarana haukia. 15 ꞌAbi tohana au wai nahina 
benimi, hau ha Tirama ena obia aiarana iaꞌinai miori papana ꞌabanai 
aꞌi keao raninai, ia hanona aꞌi kekatoto ꞌapua.” 16  Weiana Iesu miori 
eaꞌinakia, imana ahakiai ehaoꞌau ebanamonakia.

Kepu hauna. 
(Mt 19.16‑30; Lk 18.18‑30)

17 Iesu taearai ekaꞌa eao aonai, hau ha ebeau turina eao wairanai 
ekaipehu ebakaina etibaha, “Baꞌiobi haumu namomu e, au aea kahoma 
mauri banaibanai kaꞌina?” 18  Iesu ehore ehina bena etibaha, “Taba 
buonai au namoꞌu ohinana? Hau ha aꞌi enamo, ia Tirama ikupaiana mo 
enamo. 19 Rauhubu aba oꞌiobina. Aꞌi koahuahu, aꞌi konabau, aꞌi kobainao, 
aꞌi kohinau baiꞌoi, aꞌi kobaiꞌoi, hamamu hinamu komariki ainakia.” 
20 Hau weiana eꞌabi etibaha, “Baꞌiobi haumu e, rauhubu naiakia hanona 
koꞌikoꞌiꞌu raninai aꞌima harainakia emai mo bariu.” 21 Weiana Iesu ia eiha 
ꞌiniꞌinina mai raonaꞌauna ba eꞌabi etibaha, “Taba hamona okapu aina 
hanona neiana, emu kepu kokawa kawainakia, monikia uraru haukia 
kobenakia weiana kupai ꞌaramu koaꞌina, ba komai muriꞌuai kokaꞌa.” 
22  ꞌAbi weiana eona raninai, wairana ebirabira ekaobo mai ao haiarana, 
pokina ia hanona kepu hauna.

Kepu haukia Kupa Katetoto Hanona Kepahihi.
23  Iesu eihao ihao, iꞌabana haukia ehina benakia etibaha, “Taba herekia 

teboꞌo haukia Tirama ena obia aiarana aonai katetoto hanona epahihi 
kiꞌa baha.” 24 Iꞌabana haukia ꞌabi weiana teona hanona tetaꞌu taꞌu huri, 
haeamona ehinabe muenakia etibaha, “Nahaꞌu e, Tirama ena obia 
aiarana ikatotona hanona epahihi kiꞌa baha. 25 Kamela kopi ererenai 
kekuri banai hanona ketaina, ꞌa obia hauna Tirama ena obia aiaranai 

ketoto hanona epahihi kiꞌa baha.” 26  Iꞌabana haukia tetaꞌu taꞌu huri, 
kipokia baiatakiai teꞌabiꞌabi tetibaha, “Tai hanona mauri keaꞌina?” 27 Iesu 
eiha ꞌiniꞌininakia, ba etibaha, “Taba ibabaikia maearima herekiai aꞌi 
ketaina, ia Tirama herenai hanona etaina. Pokina taba ikoikiai ibabaikia 
Tirama herenai hanona etaina.”

28  Weiana Petero ehore Iesu ehina bena etibaha, “Ai hanona emai taba 
ikoikiai tahabonakia, oi murimuai ṯakaꞌa.” 29 Iesu eꞌabi etibaha, “ꞌAbi 
tohana au wai nahina benimi, hau ha kehore au pauꞌuai ꞌao pou namona 
paunai ena itu, uahoꞌabana, haibuna, hinana, hamana, nahuna, ꞌao ena 
hano kehabonakia, 30 bariu rani neianai ia hanona taba boꞌokia keaꞌi, ena 
itu, uahoꞌabana, haibuna, hinana, hamana, nahuna ꞌao ena hano ikoikiai 
hinabu hinabu keaꞌi, abomo kateba haiarana, ba rani kemai aonai ia 
hanona mauri banaibanai keaꞌina. 31 Bariu boꞌokia ṯeꞌuai haukia hanona 
katemurihai, ia ṯemurihai haukia hanona kateꞌuai.”

Iesu Ibaihaunai Ena ꞌAri Pouna Ehinana. 
(Mt 20.17‑19; Lk 18.31‑34)

32  Taearai tekaꞌa Ierusalema teao aonai Iesu hanona eꞌuai iꞌabana haukia 
aokia earo ꞌari, abomo murinai tekaꞌa haukia tetaꞌu, weiana Iesu ehore 
iꞌabana haukia eapari parenakia, herenai taba kerama hauna pouna 
wairakiai ehinana. 33 Etibaha, “Aika bariu nahakaraꞌau Ierusalemai weia 
hau ha au Maearima Nahuna hinahinaꞌu kehinahina Robe haukia mai 
Rauhubu poki haukia herekiai, iahuꞌariꞌu ꞌabina katebatohana, rama haeai 
haukia katebenakia. 34 Maearima weiakia au katebatae ainaꞌu kateꞌatotinaꞌu 
kateꞌatinaꞌu ba kateahu ꞌarinaꞌu, ia wapu ibaihaunai kamikiri mue.”

Iakobo Mai Ioane Ekia Nuatae Ha Iesu Herenai. 
(Mt 20.20‑28)

35 Sebedeo nahuna rua Iakobo mai Ioane ohi temai Iesu herena, tehina 
bena tetibaha, “Baꞌiobi haumu e, emai nuatae tabana ha heremu ai 
katanoiaina hanona kobabaina.” 36  Iesu eꞌabi etibaha, “Taba ṯonuatae aina 
heremiai kababaina?” 37 Ia teꞌabi tetibaha, “Emu nuabi koaꞌina raninai, ai 
tararua ha oi itipamuai ha awarimuai patamiati.”

38  ꞌA Iesu ia ehina benakia etibaha, “tunoiaina tabana hanona aꞌi 
ṯoꞌiobina. Au kainu ꞌerena wai katoinu ketainimi? Abomo au katebaꞌuere 
robenaꞌu ꞌuere robena wai katebaꞌuere robenimi ketaina?” 39 Terarua 
teꞌabi tetibaha, “ꞌE, ketainamai.”

Ba Iesu ehina benakia etibaha, “Au kainu ꞌerena hanona wai abomimo 
katoinu, abomo au katebaꞌuere robenaꞌu ꞌuere robena wai abomimo 
katebaꞌuere robenimi. 40 ꞌA itipaꞌuai mai awariꞌuai katemiati haukia 
hanona au aꞌi katinaꞌanakia. Miati ꞌekakia weiakia hanona Tirama aba 
ebaꞌorunakia, ia ena nuatae haukia mo ꞌeukia.”

41 Iꞌabana haukia harau haea ꞌuru weiana teona hanona Iakobo mai 
Ioane ohi teopuere ainakia. 42  Iesu eaparinakia temai herena ehina 
benakia etibaha, “Wai toꞌiobina. Rama haeai haukia ekia maearima 
tiobia ainakia, ia hanona taburai maearima ṯeꞌuai ainakia, haeamona 
ekia hiabuai maearima ṯeꞌimanakia. 43  ꞌA wai baiatamiai hanona ua 
homana ahaꞌi, tai apaꞌua keraonana hauna hanona taꞌarami iaꞌinai keao. 
44 Tai nenuatae keꞌuai hauna hanona wai ikoimiai taꞌarami iaꞌina haunai 
keao. 45 Pokina au Maearima Nahuna amai hanona taꞌaraꞌu aꞌi kateaꞌi, ꞌa 
taꞌara kaꞌi paunai amai, abonamo eꞌu mauri kabaibeni maearima boꞌona 
kakawanakia katemauri.”

Iesu Batimeo Mahana Ebanamonakia. 
(Mt 20.29‑34; Lk 18.35‑43)

46  Ia Ierikoai tekaraꞌau. Iesu haeamona iꞌabana haukia mai maearima 
boꞌona kipokia Ieriko tihabona, taeara haianai maha kiꞌa hauna atana 
Batimeo (anina hanona Timeo nahuna) emiati weia enoi baꞌame. 47 Hau 
weiana Iesu Nasareta hauna atana tehinana ꞌuruna eona raninai, beronai 
eapari etibaha, “Iesu Davida nahuna e! Moaokoꞌo ainaꞌu.” 48  Maearima 
tehore terikena ꞌuruna keahaꞌi, ꞌa ia hanona eapari hao apari hao eapari 
ꞌaota etibaha, “Davida nahuna e! Moaokoꞌo ainaꞌu.” 49 Iesu ekoroti, 
ehina benakia etibaha, “Tomoaparina.” Ua buonai ia tehore maha kiꞌa 
hauna tehina bena, “Aomu menamo, momikiri, ia hanona oi niapariniꞌo.” 
50 Beronai ena habuni iroꞌabuna eneꞌena, emikiri ekaꞌa eao Iesu herena. 
51 Iesu ia ebakaina etibaha, “Taba nonuatae aina kababaina heremuai?” 
Maha kiꞌa hauna eꞌabi etibaha, “Baꞌiobi haumu e. Nanuatae mahaꞌu 
pobanoꞌanakia.” 52  Iesu ehina bena etibaha, “Moao, emu aꞌikakauma 
ehore aba eba mauriniꞌo.” Mahana aba tenoꞌa, weiana Iesu murinai ekaꞌa.

Iesu Ierusalemai Ekatoto Obia ꞌArana ꞌAbana. 
(Mt 21.1‑11; Lk 19.28‑40; Io 12.12‑19)

11  1 Ierusalema tetabuna teao, temai Olibe oeonai, Betefage Betani 
herekiai, weia Iesu iꞌabana haukia rua euhu ꞌuainakia, 2 eꞌabi 

etibaha, “Katoao aiara weiana wairakai hauna aonai katokatoto, doniki 
nahu ha katotabu ahina hau ha aꞌi nemiaꞌau ꞌapua hauna uaꞌa aba tetoba ꞌau, 
katorubuna katomaiaina. 3 Hau ha kebakainimi, ketibaha, ‘Taba buonai naiana 
tubabaina?’ raninai, katohina bena katotibaha, ‘Obiapaka nenuatae aina, 
rani papana haeamona kemueaina.’ ” 4 Terarua teao doniki nahu ha tetabu 
ahina aiara ibuanai itu ha paꞌabina ꞌakonai itoba ꞌau teihana. Ṯerubuna aonai, 
5 maearima baika weia tekoroti haukia tebakainakia, tetibaha, “Taba buonai 
doniki nahu ṯorubuna?” 6 Iesu ehinana ihobonai mo maearima weiakia tehina 
benakia hanona tehabonakia. 7 Doniki nahu temaiaina Iesu herena raninai, 
kapenai ekia habuni teabari ꞌaunakia, ba Iesu emiaꞌau. 8 Maearima boꞌona ekia 

b 11.10 anina ‘Kebamaurinamai’ 

habuni taearai teabari, ꞌa baika hanona taeara haianai matiu raukia tehara 
huri teabarinakia. 9 Wairanai mai murinai tekaꞌa haukia teio tetibaha,

“Hosana! Obiapaka atanai
nimai hauna hamabanamona.

 10 ꞌAbaꞌabaka Davida ena obia
aiarana aba nimai hauna
hamabanamona.
Hosana, b
ꞌubi toha tohana Tiramana
hamabanamona.”

11 Iesu Ierusalemai ekaraꞌau Marea Robe aonai ekatoto, taba ikoikiai 
eihanakia, ia beraura ekoꞌikoꞌi buonai iꞌabana haukia harau haea rua 
kipokia temue teao Betani.

Iesu Suke Matiuna Ena. 
(Mt 21.18‑19)

12  Erani Betani tehabona hanona Iesu mareꞌa eꞌari. 13  Suke mai rauna 
atauꞌai eihana, eao herena keiha haraina buana ha reꞌa, rau ꞌabaeakia mo 
taba ahaꞌi etabu ahina, pokina Suke ekia buaꞌa ranina ahaꞌi. 14 Iesu matiu 
weiana ehina bena etibaha, “Oi buabuamu hau ha aꞌi keani ꞌapuana keao 
mo banai banai.” Iꞌabana haukia aiana weiana teona.

Iesu Marea Robe ai Etoto. 
(Mt 21.12‑17; Lk 19.45‑48; Io 2.13‑22)

15 Ierusalemai tekaraꞌau, Iesu Marea Robe ai ekatoto kawakawa haukia euꞌu 
ahinakia, moni tiaꞌi banai haukia ekia itara ebakuꞌa banainakia haeamona 
rauria tikawakawa ainakia haukia ekia imiaꞌau tabakia etori kuꞌa banainakia. 
16 Iesu ekia taeara ekaiabunakia ha ena kawakawa tabana aꞌi kebua banaina 
Marea Robe iꞌaeana aonai. 17 Weiana maearima ebaꞌiobinakia etibaha, “Puka 
Robenai tererena, Tirama eꞌabi, ‘Eꞌu itu hanona maearima ikoikiai kateaparina 
ekia bahubaꞌari ituna’, ia wai aba kakikaki haukia ekia paparoꞌai tubaona.”

18  Robe haukia apaꞌuakia mai Rauhubu poki haukia ꞌuru neiana teona 
buonai, iahuꞌarina taearana tetabuna, ia tetaꞌu aina pokina maearima 
ikoikiai hanona ena baꞌiobi ꞌabikia weiakia teaonamo ainakia buonai. 
19 Rabirabi hanona aiara apaꞌuana weiana tehabona.

Suke Matiuna Aba Epaea. 
(Mt 21.20‑22)

20 Raurani tekabanai raninai, Suke weiana teihana aba eꞌororo eao 
mo ramunai epua. 21 Petero eraona tinana ba Iesu ehina bena etibaha, 

“Baꞌiobi haumu e! Moihana. Suke orikena hauna hanona aba eꞌororo.” 
22  Iesu ehina benakia etibaha, “Tirama katoaꞌikakauma. 23  ꞌAbi tohana au 
wai nahina benimi. Hau ha oeo neiana pehina bena, ‘Kipomu momikiri 
ꞌaku aonai moeno uhu’, kebatohana aona aꞌi kekaiꞌau kaiꞌau raninai 
tabana kerama. Ia nenuatae aina hanona keaꞌina. 24 Ua buonai au wai 
nahina benimi, ṯonuatae ainakia tabakia ikoikiai bahubaꞌari ai katonoi, 
weiana katoaꞌikakauma hanona katotabu ahinakia wai ꞌeumi.

25 Weiana bahubaꞌari aokiai katokoroti raninai, teaꞌi kiꞌanimi haukia 
ekia kiꞌa katohina haonakia, ba Hamami kupai hauna emi kiꞌa abomo 
kehina haonakia. 26  ꞌA ekia kiꞌa aꞌi katohina haonakia raninai, Hamami 
kupai nemiaho hauna emi kiꞌa abomo aꞌi kehina haonakia.”

Iesu Ena Hiabu Tebakai bakai Aina. 
(Mt 21.23‑27; Lk 20.1‑8)

27 Haeamona Ierusalemai tekaraꞌau, Iesu eao Marea Robe wairanai 
nikabanai aonai, Robe haukia apaꞌuakia, Rauhubu poki haukia, abomo 
aiara haukia apaꞌuakia teao Iesu herena. 28  Tebakaina, teꞌabi tetibaha, 
“Hiabu tabanai aka neiakia nubabainakia, abomo tai hiabu ebeniꞌo?”

29 Iesu eꞌabi etibaha, “Au abomo bakaibakai ha kabenimi, anina 
katobenaꞌu raninai tai ena hiabuai aka neiakia nababai hanona 
kabaꞌiobinimi. 30 Ioane ena baꞌuere robe hanona kupai emai ꞌao maearima 
herekiai emai? Tomoꞌabi.”

31 Kipokia baiatakiai terobahu aina tetibaha, “ ‘Kahaꞌabi kupai emai’ 
raninai kebakainaka ‘Taba buonai aꞌi tubatohana?’ 32  ꞌAo kahaꞌabi 
‘Maearima herekiai emai reꞌa’...” Ia maearima mo tetaꞌu ainakia, pokina 
maearima ikoinai teꞌiobina Ioane hanona maha banai hauna tohana. 
33  Weiana ia Iesu tehina bena tetibaha, “Aꞌi taꞌiobina.” Iesu abomo ehina 
benakia etibaha, “Au aboꞌumo hiabu tabanai aka neiakia nababai hanona 
aꞌi kabaꞌiobinimi.”

ꞌAbi Ibabataina Haharua Iꞌimana Haukia. 
(Mt 21.33‑46; Lk 20.9‑19)

12  1 Iesu ehore ꞌabi ibabatainai ehina benakia etibaha “Hau ha 
bine haharuana ebabaina, arana eaꞌi abuna, bine buakia ibahari 

ꞌitiꞌitikia ꞌurina ehabina, mai iha ꞌinina ituna ebabaina. Maearima baika 
ebenakia kateꞌimana, ꞌa ia hanona harima eao. 2  Bine teꞌaiba raninai 
hau weiana ena taꞌara iaꞌina hauna ha euhuna eao haharua ṯeꞌimana 
haukia herekia. Bine anikia harua herekiai keaꞌinakia. 3  ꞌA haharua 
iꞌimana haukia tehore taꞌara iaꞌina hauna teaꞌi ꞌinina, teꞌatina, teuhuna 
imana ꞌabaeana emue. 4 Haeamona poki hauna taꞌara iaꞌina hauna ha 
euhuna eao herekia hanona ꞌarana tebamaniꞌana abomo teba haumaeana. 
5 Haeamona ena taꞌara iaꞌina hauna ha euhuna eao hanona teahu ꞌarina. 

Boꞌokia euhunakia teao, baika teahu kiꞌanakia, ia baika hanona teahu 
ꞌarinakia. 6  Hamona emiaho keuhuna hauna hanona nahuna niraonaꞌau 
aina hauna. Orena ꞌakinai ia euhuna, eꞌabi etibaha, ‘Nahaꞌu neiana 
kauhuna keao hanona aba katemariki aina.’ 7 Ia haharua iꞌimana haukia 
teroba ahu, teꞌabi tetibaha, ‘Tomai, neiana hanona haharua poki hauna 
nahuna, hamahu ꞌarina, ena haharua neiana hanona aika ꞌeukai keao.’ 
8  Ua buonai teaꞌi ꞌinina, teahu ꞌarina, hauanina tekapo banaina haharua 
murinai.”

9 Iesu ia ebakainakia etibaha, “turaonana, haharua poki hauna hanona 
taba kebabaina? Ia kemai haharua iꞌimana haukia keahu ꞌarinakia, bine 
haharuana keaꞌina maearima baika kebenakia kateꞌimana.

10 Puka Robenai tererena hauna aꞌi totuabina? Ṉa eꞌabi aiho,
‘Itu ibabaina haukia tebaoao aina
piharana hanona itu ibua ꞌinina
kupuana piharana namonai eao.

 11 Neiana hanona Obiapaka ena
babai, nahaihana
nahataꞌu taꞌu huri!’ ”  Sal 118.22, 23

12  Iuda haukia apaꞌuakia Iesu iaꞌi ꞌinina teraonana pokina teꞌiobina ꞌabi 
ibabataina hanona ia ahakiai ehinana. Ia maearima tetaꞌu ainakia buonai 
tehabona tekaꞌa.

Takiti Baibeni Bakai bakaina. 
(Mt 22.15‑22; Lk 20.20‑26)

13  Muriai ia tehore Parisea haukia mai Heroda titaina haukia baika 
teuhunakia teao Iesu herena bakai bakai ai katebarewana. 14 Ba teao 
herena tebakaina tetibaha, “Baꞌiobi haumu e, ai ṯaꞌiobina oi hanona ꞌabi 
tohakia nohina, maearima ekia raona ꞌabikia aꞌi nutaꞌu ainakia, ia aea 
homakia robakia aꞌi nuahu, ia Tirama ena taeara tohanai mo nubaꞌiobi. 
Ba ꞌara kahahore Kaisara herenai hanona ebero ꞌao ahaꞌi?

15 ꞌAra kahahore ꞌao ahaꞌi?” Iesu ekia baiꞌoi weiana eꞌiobina, 
ebakainakia etibaha, “Taba buonai tuhobonaꞌu! Moni ha tomaiaina, 
maihana.” 16  Moni ha temaiaina tebena hanona ebakainakia etibaha, 
“Neiana hanona tai aubaubana? Mai tai atana?” Ia teꞌabi, “Kaisara ꞌeuna.” 
17 Iesu ehina benakia etibaha, “Kaisara ꞌeuna Kaisara katobena, Tirama 
ꞌeuna Tirama katobena.” Weiana teona hanona tetaꞌutaꞌu huri.

Hawainibe Bakai bakaina Weiana ꞌAriai Mikiri Mue Murinai Hauna. 
(Mt 22.23‑33; Lk 20.27‑40)

18  Sadukea haukia mikiri mue aꞌi tibatohana haukia baika ekia 
bakaibakai ha teaoaina Iesu herena. 19 Tebakaina tetibaha, “Baꞌiobi haumu 
e, Mose ṉa erere aihona, ‘Hau ha nahuna ahaꞌi keꞌari wapuna kemiaho, 

ꞌari hauna hatina kehore wapu weiana keatawana nahuna kebaramanakia 
ꞌari hauna ꞌeuna.’ 20 Ba bariu aꞌa hati ikoikiai ꞌabaihau hamomo. Pakana 
ehawainibe, nahuna ahaꞌi eꞌari. 21 Hatina ibaruana wapu weiana eatawana, 
nahuna ahaꞌi eꞌari. Hatikia ibaihauna abomo uahomana herenai erama. 
22  Teꞌabaihau hamomo babiꞌe weiana hamona teatawana, ia ha nahuna 
aꞌi ebaramana. Muri ꞌakinai babiꞌe abomo eꞌari. 23 Hau ꞌabaihau hamomo 
ikoikiai teatawana, ba mikiri mueai hanona tai atawana tohanai keao?”

24 Iesu ehina benakia etibaha, “Wai hanona tobeho pokina Puka 
Robena anina aꞌi ṯoꞌiobina abomo Tirama ena hiabu aꞌi ṯoꞌiobina. 25 ꞌAri 
haukia katemikiri raninai ia hanona aneru kupai haukia ꞌabakia, aꞌi 
katehawainibe.

26  ꞌAriai katemikiri mue ꞌabina aꞌi toꞌiobina, Mose ena Pukai aꞌi 
totuabina? Arabu eꞌara ꞌekanai Tirama Mose ehina bena, ‘Bariu Au 
hanona Aberahamo ena Tirama, Isako ena Tirama, Iakobo ena Tirama.’ 
27 Tirama ua eꞌabi aiho buonai aika kahaꞌiobina, Ia hanona ꞌari haukia 
ekia Tirama ahaꞌi, ia mauri haukia ekia Tirama. Wai tohaorea kiꞌa baha.”

Rauhubu Apaꞌuana Tohana. 
(Mt 22.34‑40; Lk 10.25‑28)

28  Rauhubu poki hauna ha weia ekia baihara tae ꞌuruna ebahu aina, 
ebabataina, Iesu Sadukea haukia ekia bakaibakai ꞌarana ebamue haraina. 
Ba ia ehore Iesu ebakaina etibaha, “Rauhubu ikoikiai, aeana hauna 
ikoikiai ꞌarakiai?” 29 Iesu ehina bena etibaha, “Ikoikiai ꞌarakiai hauna 
neiana. ‘Isaraela haumi e, aia tomona. Obiapaka eka Tirama hanona 
Obiapaka hamomona mo. 30 Obiapaka emu Tirama koraonaꞌau aina, mai 
aomu ikoinai, mai aubamu ikoinai, mai emu raona ikoinai, mai taburamu 
ikoinai.’ 31 Ibaruana hanona neiana. ‘Heremuai hauna abomo koraonaꞌau 
aina, kipomu nuraonaꞌau ainiꞌo ꞌabana.’ Rauhubu uaꞌa ha aꞌi nemiaho 
neiakia rua ꞌarakiai.” 32  Hau weiana eꞌabi etibaha, “Baꞌiobi haumu e, oi 
hanona obero. Oꞌabi harai, Tirama hanona hamona mo, ha uaꞌa ahaꞌi. 
33  Haeamona Tirama kaharaonaꞌau aina mai aoka ikoinai, mai eka 
raona ikoinai, mai eka tabura ikoinai, weiana herekai nemiaho hauna 
kaharaonaꞌau aina hanona eapaꞌua kiꞌa baha ba mahi mai barobe tabakia 
ikoikiai kahabaibeni Tirama wairanai.”

34 Iesu hau weiana eihana, eꞌabi harai buonai ehina bena etibaha, “Oi 
mai Tirama ena obia aiarana hanona baiatami aꞌi ehomaꞌa.” Weiana 
murinai maearima ia katebakaina hanona tetaꞌu.

Keriso Ebakai bakai Ainakia. 
(Mt 22.41‑46; Lk 20.41‑44)

35 Iesu Marea Robe aonai ebaꞌiobi raninai maearima ebakainakia 
etibaha, “Aehoma buonai Rauhubu poki haukia tiꞌabi, ‘Keriso hanona 

Davida Nahuna’? 36  Weiana hanona Auba Robe hiabunai Davida pinanai 
eꞌabi etibaha,

‘Obiapaka hanona eꞌu obia
ehina bena etibaha,
Itipaꞌu tainai momiati
keao mo emu ꞌou haukia ikoikiai
ꞌapumu baꞌanai kahorotinakia.’  Sal 110.1

37 Davida kipona ehore Keriso eaparina Obiapaka raninai, aea homanai 
mo ia nahunai keao?” Mako tebahu haukia mai aonamokia ia aiana 
teona.

Rauhubu Poki Haukia Kateꞌima ꞌima Harainakia. 
(Mt 23.1‑36; Lk 20.45‑47)

38  Haeamona ebaꞌiobi muenakia, etibaha, “Rauhubu poki haukia 
herekiai katoꞌima ꞌima harainimi, ia hanona habuni homaꞌakia 
tibatotonakia tikabanai kabanai taearai mai kawakawa ꞌekakiai, 
ekia nuatae hanona maearima ia kateihanakia katemariki ainakia. 
39 Haeamona marea aokiai ekia nuatae imiaꞌau namokiai katemiaꞌau, 
tatu aokiai abomo ꞌeka apaꞌuakia namokiai mo katemiaꞌau. 40  Wapu ekia 
itu tibaꞌarenakia, ekia bahubaꞌari tibahomaꞌa kiꞌanakia kateihanakia 
buonai. Maearima uahomakia hanona kiꞌa rarina ꞌakina katetabu 
ahina.”

Wapu Ena Baibeni. 
(Lk 21.1‑4)

41 Iesu Marea Robe aonai beruberu mauana wairanai emiati, toꞌu 
haukia ekia moni mauai ṯeuta eihanakia, obia haukia boꞌona hanona 
ekia moni boꞌokia teuta. 42  Ia wapu uraruna ha emai, ena moni papakia 
rua emaiainakia eutanakia, ekia ihobo hanona pene hamona ꞌabana. 
43  Iꞌabana haukia eaparinakia teao herena ehina benakia etibaha, “ꞌAbi 
tohana au wai nahina benimi, wapu uraruna weiana eutana hauna 
hanona eapaꞌua kiꞌa baha ba ia ikoikiai teuta haukia. 44 Pokina obia 
haukia ekia moni teboꞌo ia papakia mo teuta, ꞌa wapu uraruna hanona 
ena tabu ahi tabana keaniani aina hauna maikoina eutana.”

Iesu Marea Robe Kerabu Taꞌina Pouna Ehinana. 
(Mt 24.1‑2; Lk 21.5‑6)

13  1 Iesu Marea Robeai ekarahi aonai, iꞌabana hauna ha ehore ehina 
bena etibaha, “Baꞌiobi haumu e, Marea Robe namo abuna piharai 

tebabaina, moihana.” 2  Iesu eꞌabi etibaha, “Itu rarikia ꞌakikia neiakia 
noihanakia? Maikoikiai katerabu tai ore, katehere obo, pihara ha pihara 
ha ahanai aꞌi kenoꞌau aꞌi kemiaho.”

Kateꞌoinimi Mai Kateba haiaranimi. 
(Mt 24.3‑14; Lk 21.7‑19)

3  Iesu Olibe oeonai emiati Marea Robe ewairana, Petero, Iakobo, Ioane 
mai Anderea abomo teao herena tebakai bunina. 4 “Mobaꞌiobinamai, taba 
neiakia aita katerama? Haeamona katerama ranina hoana hanona aea 
homana?”

5 Iesu ehina benakia, etibaha, “Katoꞌima ꞌima harainimi, hau ha aꞌi 
meꞌoinimi. 6  Maearima boꞌokia au ataꞌuai katemai kateꞌabi katetibaha, ‘Au 
hanona Keriso’, maearima boꞌokia kateꞌoinakia.

7 “Huari ꞌurukia mai poukia katoꞌo raninai, nuami aꞌi katetae, taba 
neiakia katerama, ia puana hanona wairai. 8  Itubu ha kemikiri itubu 
ha kehuarina, hanopaka ha kemikiri hanopaka ha kehuarina. Kanokau 
kekaꞌa ꞌeka haeai haeai, ꞌarobo rarikia katerama. Neiakia hanona matoha 
miori nirama haiarana koriꞌuaina ꞌabana.

9 “Kipomi katoꞌima ꞌima harainimi, pokina kateaꞌi ꞌininimi bakai 
ꞌekakiai katehorotinimi marea aokiai kateꞌatinimi. Au pauꞌuai rauhubu 
haukia mai hanopaka obiakia wairakiai katokoroti, herekiai pouꞌu 
katohinana. 10 Puana hanona aꞌi kemai baha keao mo pou namona 
kateiroro aina itubu ikoikiai herekiai. 11 Kateaꞌi ꞌininimi bakai ꞌekanai 
katehorotinimi raninai, taba katouahina hauna aꞌi katoraonana, rani 
ketaina kebenimi ꞌabina mo katohinana, pokina wai aꞌi katoꞌabi, ia Auba 
Robe keꞌabi. 12  Aꞌa hati katehore kipokia hinahinakia katehinahina, 
hama katehore nahukia hinahinakia katehinahina kateahu ꞌarinakia. 
Nahu katehore hinakia hamakia kateba kiꞌanakia kateaoainakia, kateahu 
ꞌarinakia. 13  Au pauꞌuai maearima ikoinai kateꞌoatanimi, ia tai kebapahihi 
keao puanai hauna hanona kemauri.

Orenai Rani Kiꞌa Obona Tohana. 
(Mt 24.15‑28; Lk 21.20‑24)

14 “Bakiꞌa mai bataꞌu hauna aꞌi pekoroti ꞌekanai kekoroti katoihana. 
(Tuabituabi haumu, ꞌabi neiana anina koꞌiobi haraina.) Rani weianai 
Iudeai ṯemiaho haukia hanona katebeau ꞌakauma kobio kateao. 
15 Maearima ha ena itu kapenai reꞌa ia hanona aꞌi keriri itu aonai aꞌi 
ketoto ena taba aꞌi keaꞌinakia, ia kebeau ꞌakaumana. 16  Umai niaka hauna 
abomo aꞌi kemue itu ena habuni aꞌi keaꞌina. 17 Rani weiakia aokiai babiꞌe 
mai nuakia haeamona batutu babiꞌekia herekiai hanona kekiꞌa kiꞌa baha. 
18  Katobahubaꞌari Tirama herenai taba neiakia ꞌipi mai hiribo aokiai aꞌi 
katerama. 19 Pokina rani weiakia ekia kiꞌa hanona katekiꞌa kiꞌa baha, 
ba Tirama hanopaka ebabai ramana raninai emai mo bariu rani neiana 
ena kiꞌa kipokia aꞌi kateihobo ꞌapua, muriai haeamona uahomana ha aꞌi 
kerama mue. 20 ꞌA Obiapaka rani weiakia aꞌi pebakoꞌonakia hanona tai 

ha aꞌi pemauri ꞌapua, ꞌa ia ena aꞌitaea maearimakia buokiai rani weiakia 
kebakoꞌonakia.

21 “Rani weianai hau ha kehina benimi, ‘Tomoihana, Keriso neiana’ 
ꞌao ‘Tomoihana, Keriso weiana’ hanona aꞌi katobatohana. 22  Pokina 
Keriso baiꞌoikia mai mahabanai baiꞌoikia haukia katemai, hoa haeai 
haeai mai hiabu haeai haeai katebabai, ekia nuatae hanona Tirama ena 
aꞌi taea maearimakia kate ꞌoinakia, iamo aꞌi ketainakia. 23  Ua buonai 
katoꞌima ꞌima harainimi, wairai uaꞌa aꞌi tirama baha tabakia ikoikiai aba 
nabaꞌiobinimi.

Au Maearima Nahuna kamai. 
(Mt 24.29‑31; Lk 21.25‑28)

 24 “Kiꞌa weiana keore murinai,
Beraura hanona kewapura abuna,
nawa aꞌi kerara.

 25 Bihiu kupai kateꞌeho,
abomo kupai hiabu tabakia
haeai haeai kateibiuibiu.  Isa 13.10; 34.4

26  Rani weianai maearima hanona au Maearima Nahuna kateihanaꞌu 
ꞌauhao ahanai kamai mai hiabuꞌu abomo mai nuabiꞌu. 27 Weiana eꞌu aneru 
kauhunakia kateao ꞌuni puakia bani baura timai ꞌekakiai, eꞌu aꞌitaea 
maearimakia katebararonakia hanopaka puana keao puana.

Kuropou Kahaihana. 
(Mt 24.32‑35; Lk 21.29‑33)

28  “Kuropou herenai ihaiha namona katoihana, Kuropou kehubuhubu 
rauna mahamahakia katoihanakia hanona katoꞌiobina ihau aba nikaibari. 
29 Wai abomimo taba ṉahomakia katoihanakia raninai katoꞌiobina ia aba 
herekai paꞌabi ꞌakonai. 30 ꞌAbi tohana au wai nahina benimi, uru neiana 
aꞌi keore baha keao mo taba neiakia katerama. 31 Kupa mai hanopaka 
kateꞌakauma, ia au eꞌu ꞌabi hanona aꞌi keꞌakauma.

Tai Ha Aꞌi Eꞌiobina Rani Tabanai. 
(Mt 24.36‑44)

32  “Beraura hoana ꞌao ranina tai ha aꞌi eꞌiobina, ena aneru kupai aꞌi 
teꞌiobina, Nahuna abomo aꞌi eꞌiobina, ia Hamana ikupaiana mo eꞌiobina.

33  “Katomaha noꞌa, katobaiꞌima pokina rani kemai hanona wai aꞌi 
ṯoꞌiobina. 34 Ihobona hau ha harima eao raninai, ena taꞌaraꞌi haukia 
hiabu ebenakia ena itu kateꞌimana, ha ha ekia aka katebabai abomo 
paꞌabi iꞌimana hauna ehina bena kemaha noꞌa kebaiꞌima. 35 Ua buonai 
wai katobaiꞌima, pokina itu hauna ena mue hanona aꞌi ṯoꞌiobina rabi, 
wapukaꞌa, kokoroꞌu ai, ꞌao rani tainai kemai. 36  Ia kebataꞌu kemai reꞌa, 

parua reami aꞌi metabu ahinimi. 37 Wai nahina benimi ꞌabina maearima 
ikoikiai abomo nahina benakia natibaha, ‘Katobaiꞌima!’ ”

Iesu Kateahu ꞌarina Taearana Tetabuna. 
(Mt 26.1‑5; Lk 22.1‑2; Io 11.45‑53)

14  1 Beraura rua wairai temiaho Kabanai mai Parawa ꞌabaeana 
tatuna. Robe haukia apaꞌuakia mai rauhubu poki haukia 

tebahamomo terobahu, bunianai taeara tetabu Iesu kateaꞌina kateahu 
ꞌarina. 2  Tetibaha, “Aika tatu weiana aonai aꞌi kahababaina. Toꞌu haukia 
ꞌuriꞌuri rarina aꞌi temebabaina taꞌuna.”

Babiꞌe Ha Iesu ꞌAranai Tehoro Eheina. 
(Mt 26.6‑13; Io 12.1‑8)

3  Iesu hanona Betaniai, Simona morumoru hauna ena ituai, uaꞌa 
nianiani aonai, babiꞌe ha tehoro (atana Nado) timina ꞌorimona abomo 
ꞌarana rarina ꞌakina hauna kabapu namona ꞌakina eaoaina. Ba eahu 
paꞌana Iesu ꞌaranai eheina. 4 Maearima baika weia hanona teopuere, 
kipokia baiatakiai teꞌabiꞌabi tetibaha, “Taba buonai tehoro neiana nibaore 
ꞌabaeana? 5 Mekawakawaina paꞌe Kina hinabu aihau petabu ahina, 
monina weiana hanona uraru haukia pebenakia.” Ia tehore babiꞌe weiana 
teururuai kiꞌana. 6  ꞌA Iesu ehina benakia etibaha, “Tomohabona! Taba 
buonai tuopuere aina? Ia hanona aka namona au hereꞌu ai ebabaina. 
7 ꞌA uraru haukia hanona rani ikoinai heremiai ṯemiaho, katonuatae 
raninai rani teboꞌo emi banamo tabakia katobenakia. Ia au hanona rani 
ikoinai heremiai aꞌi kamiaho. 8  Ena ꞌiobi ihobonai ebabaina hereꞌu ai. Aꞌi 
tihore bahanaꞌu, ia hauꞌu tehoroai eutuna, wairai kerama hauna ebaꞌoru 
baihana. 9 ꞌAbi toha tohana mo au wai nahina benimi, Pou Namona 
kateiroro aina hanopaka maikoinai babiꞌe neiana aka ebabaina hauna 
abomo katehinana, ia iraonana.”

Iuda Kehinahina Eao. 
(Mt 26.14‑16; Lk 22.3‑6)

10 Iuda Isakariote hauna harau haea rua haukia ꞌabakia ha eao Robe 
haukia apaꞌuakia herekia Iesu hinahinana kehinahina. 11 Robe haukia 
apaꞌuakia Iuda herenai ꞌuru weiana teona hanona aokia enamo kiꞌa, 
teꞌabiꞌuai moni katebena, ua buonai Iuda taeara etabu, taeara namona 
tabanai hanona Iesu robe haukia apaꞌuakia imakiai keutana kateaꞌina.

Iesu Iꞌabana Haukia Kipokia Ekia Kabanai Tatuna Teaniani. 
(Mt 26.17‑25; Lk 22.7‑14, 21‑23; Io 13.21‑30)

12  Parawa ꞌabaeana tatuna wapuna koriꞌuaina Kabanai tatuna 
mamoekia iahuꞌarikia berauranai, Iesu iꞌabana haukia tehore tebakaina 

tetibaha, “Nuraonana Kabanai tatuna anianina aeꞌe katabaꞌoruna koani.” 
13  Iesu iꞌabana haukia rua euhunakia, eꞌabi etibaha, “Katoao aiara aonai 
katokatoto, uaꞌa hau ha katoihana puou mai beina kebuana, murinai 
katoꞌau katoao. 14 Ketoto itunai itu poki hauna katohina bena katotibaha, 
‘Baꞌiobi hauna eꞌabi, bakibaki ikaihurina aeꞌe ai? Iꞌabaꞌu haukia kipokia 
Kabanai tatuna anianina katani.’ 15 Ba ia kipona ikaihuri rarina ha ꞌubiai 
aba eꞌoru hauna keba ihanimi. Weia eka aniani katoaꞌiaꞌi haraina.” 
16  Iꞌabana haukia teao, aiara aonai tekatoto hanona Iesu ehina benakia 
tabakia ikoikiai tetabu ahinakia. Kabanai tatuna anianina teaꞌiaꞌi 
haraina.

17 Rabirabi eaoaina aonai, Iesu iꞌabana haukia harauhaea rua kipokia 
temai. 18  Aniani ꞌekanai temiati tianiani aonai, Iesu ehina benakia 
etibaha, “ꞌAbi tohana au wai nahina benimi, baiatamiai tararua ṯaniani 
oioi hauna ha au hinahinaꞌu kehinahina.” 19 Iꞌabana haukia aokia earoꞌari, 
weiana ha ha tebakaina, “Nuraonana au, ꞌao?” 20 Iesu ekia ꞌabi ebamuena 
etibaha, “Wai harauhaea rua haumi ha, tararua ꞌororo hamonai ṯahao 
uta hauna. 21 Au Maearima Nahuna hanona kaꞌari Puka Robenai ererena 
ihobona, ꞌa au Maearima Nahuna hinahinaꞌu kehinahina hauna aokoꞌona 
mo, kiꞌa rarina ꞌakina ketabu ahina, aꞌi perama hanona penamo.”

Obiapaka Ena Anitoꞌu. 
(Mt 26.26‑30; Lk 22.14‑20; 1Kr 11.23‑25)

22  Teaniani aonai, Iesu ehore parawa eaꞌina, Tirama ebanamona 
ba ehobina, iꞌabana haukia ebenakia, eꞌabi etibaha, “Tomoaꞌina, 
tomoana! Neiana hauna au hauaniꞌu.” 23 Haeamona ꞌere ha eaꞌina, 
Tirama ebanamona iꞌabana haukia ebenakia, ikoikiai teinu. 24 Iesu eꞌabi 
etibaha, “Neiana hanona au aruaruꞌu maearima boꞌokia paukiai kekiki 
oioi. Au aruaruꞌu hanona maearima mai Tirama ekia baibua ꞌabiꞌuaina 
mahamahana ibatohana hoana. 25 Au wai nahina benimi, bine beina ha aꞌi 
kainu mue keao mo Tirama ena obia aiarana aonai mahamahana kainu.”

26  Epua hui ha teaꞌina, ba tekarahi Olibe oeona teao.

Iesu Petero Kehinana ꞌAbina Ehina ꞌUaina. 
(Mt 26.31‑35; Lk 22.31‑34; Io 13.36‑38)

27 Iesu iꞌabana haukia ehina benakia etibaha, “Ikoimiai katohabonaꞌu 
katobeau otaraina, pokina Puka Robenai tererena,

‘Au kahore mamoe iꞌimakia hauna
kakomo ꞌarina,
weiana mamoe ikoinai
katebeau otaraina.’  Sek 13.7

28  ꞌA au ꞌariai kamikiri mue murinai kaꞌuai kaeao Galilea.” 29 Petero ehore 
Iesu ehina bena etibaha, “ꞌAbaꞌu neiakia ikoikiai oi katehaboniꞌo reꞌa, 

ia au hanona aꞌi kahabo ꞌapuaniꞌo.” 30 Iesu Petero ehina bena etibaha, 
“ꞌAbi tohana au oi nahina beniꞌo, bariu rabi neiana kokoroꞌu ibaruana 
aꞌi keꞌarara baha aonai, oi rani aihau au kobuniai ainaꞌu.” 31 Petero eꞌabi 
pahihi etibaha, “Aika hararua kahaꞌari haeamo reꞌa, ꞌa au hanona oi aꞌi 
kabuniai ꞌapuaniꞌo.” Iꞌabana haukia ikoikiai abomo ua teꞌabi aiho.

Iesu Getesemane ai Ebahubaꞌari. 
(Mt 26.36‑46; Lk 22.39‑46)

32  ꞌEka ha atana Getesemane ai tekaraꞌau. Weiana Iesu iꞌabana haukia 
ehina benakia etibaha, “Wai ṉaꞌa tomomiati, au kaeao kabahubaꞌari.” 
33  Ba Petero, Iakobo, mai Ioane mo ebakaꞌanakia, aona eꞌabeꞌabe abomo 
earoꞌari. 34 Ua buonai ehina benakia etibaha, “Au hanona aubaꞌu nihaiara 
matoha paꞌari moioina. Neia kato miaho, katomaha noꞌa katobaiꞌima.” 
35 Papana ekaꞌa ha ha ꞌapua eao, ba ꞌanoai eꞌumuti, ebahubaꞌari, pe mai 
taearana haiara ranina weiana ia herenai pekaobo. 36  Ia ebahubaꞌari 
etibaha, “Hamaꞌu e, Hamaꞌu e, taba ikoikiai heremuai hanona tetai. ꞌEre 
neiana hereꞌuai poaꞌi obona. ꞌA au eꞌu nuatae ahaꞌi, ia oi emu nuataeai 
mo.”

37 Iesu emue emai iꞌabana haukia aihau parua reakia etabu ahinakia, ia 
ehore Petero ehina bena etibaha, “Simona e, oi nuparua, ꞌu? Rani papana 
pomaha noꞌa pobaiꞌima aꞌi petaina? 38  Katobahubaꞌari kato baiꞌima, 
pokina baihobo ai aꞌi tomototo. Auba hanona nenuatae tabura, ia hauani 
mo niꞌabeꞌabe.”

39 Haeamona emue eao ebahubaꞌari, ena bahubaꞌari ꞌabikia haeamokia 
ehina muenakia. 40 Weiana emue emai, teaihau parua reakia etabu 
ahinakia, pokina mahakia tepuma buonai, herenai ꞌabi tabana 
katebamuena hanona aꞌi teꞌiobina.

41 Rani ibaihauna emue emai, ehina benakia etibaha, “Wai tuparua 
oho mo tuarai. Hinokuꞌu, tomoihana ranina aba ekaraꞌau. Maearima 
Nahuna hanona kiꞌa haukia imakiai aba enouta. 42  Tomomikiri hamakaꞌa, 
hinahinaꞌu ehinahina hauna aba nimai.”

Iesu Teaꞌi ꞌInina. 
(Mt 26.47‑56; Lk 22.47‑53; Io 18.3‑12)

43  Iesu niꞌabi oho mo aonai, Iuda weiana harauhaea rua haukia 
ꞌabakia ha hauna ekaraꞌau, mako rarina imakia mai puraꞌakia abomo 
mai karebakia murinai teꞌau, ikoikiai hanona Robe haukia apaꞌuakia 
mai Rauhubu poki haukia mai aiara haukia apaꞌuakia ekia ꞌabiai teao. 
44 Hinahina hauna mako weiana aba ehina benakia etibaha, ‘Kapauna 
hauna hanona hau mo weiana katoaꞌi ꞌinina katoaoaina.’

45 Iuda ekarahi beronai eao Iesu herena, “Baꞌiobi haumu e.” Ba epauna. 
46  Murinai Iesu teaꞌina ba tebirina. 47 ꞌA Iesu kipokia tekoroti haeamo 

hauna ha emikiri kareba eberi ꞌauna, Robe haukia ꞌarakiai hauna ena 
taꞌaraꞌi hauna haiana ehara obona. 48  Iesu ehore ehina benakia etibaha, 
“Wai imami mai karebakia mai puraꞌakia tomai au katoaꞌinaꞌu ihobona 
kakikaki hauꞌu ai tubaonaꞌu. 49 Rani ikoikiai au hanona wai kipokia 
Marea Robe aonai abaꞌiobi, ia aꞌi toaꞌinaꞌu. ꞌA neiana hanona Puka Robeai 
terere ꞌuaina ꞌabina ketohana paunai.” 50 Weiana iꞌabana haukia ikoikiai 
Iesu tehabona tebeau otaraina.

51 Hau ꞌaruꞌaruna ha Iesu murinai eꞌau, habuni hamona mo eroꞌabuna. 
Maearima tehore hau weiana teaꞌi ꞌinina aonai, 52  ena habuni imakiai 
ehabona hauna ꞌabaeana ebeau ꞌakaumana.

Iesu Iuda Ekia Obia Haukia Wairakiai Ekoroti. 
(Mt 26.57‑68; Lk 22.54‑55; Io 18.13‑14, 19‑24)

53  Ia tehore Iesu tebakaꞌana teaoaina Robe haukia ꞌarakiai hauna 
herena, ba Robe haukia apaꞌuakia, aiara haukia apaꞌuakia mai Rauhubu 
poki haukia ikoikiai weia tetoꞌu. 54 Petero hanona Iesu ekaiturina, ia mai 
baiatakia teao Robe haukia ꞌarakiai hauna ena ara aonai, uaꞌa baiꞌima 
haukia baika kipokia temiati haeamo, iruba eraranakia.

55 Weiana Robe haukia apaꞌuakia mai Iuda ekia obia haukia tehore Iesu 
ibaꞌarina taearana tetabuna, ia beho ha aꞌi tetabu ahina. 56  Maearima 
boꞌona ꞌakina tehore hinau ꞌabikia tehina herenai, ia ekia hinau ꞌabikia 
hanona ha aꞌi teihobo. 57 Haeamona maearima baika temikiri ekia baiꞌoi 
ꞌabina neiana tehinana Iesu herenai, tetibaha, 58  “Ai aiana taona, eꞌabi 
etibaha, ‘Au Marea Robe neiana maearima imakiai tebabaina hauna 
hanona karubuna, wapu aihau aonai maearima imakiai aꞌi katebabaina 
Marea Robena ha kababaina.’ ” 59 ꞌA ekia baiꞌoi ꞌabikia neiakia abomo aꞌi 
teihobo.

60 Weiana Robe haukia ꞌarakiai hauna emikiri toꞌu wairakiai ekoroti 
Iesu ebakaina etibaha, “Oi emu ꞌabi ha ahaꞌi ꞌabi neiakia ṯehina haukia 
ahakiai?” 61 ꞌA Iesu hanona ꞌabi ha aꞌi ehinana abomo ena ꞌabi aꞌi 
ebamuena.

Weiana Robe haukia ꞌarakiai hauna haeamona ebakai muena etibaha, 
“Oi Keriso, tibanamona Tiramana Nahuna, u?” 62  Iesu eꞌabi etibaha, “Au 
mo neiaꞌu, ikoimiai hanona au Maearima Nahuna katoihanaꞌu, hiabu ꞌubi 
tohana Tiramana imana itipanai kamiati, kupa ꞌauhaonai kamai.” 63  Robe 
haukia ꞌarakiai hauna ꞌabi weiana ꞌuruna eona raninai aona ehaiara 
kiꞌa, kipona ena habuni etapana, eio etibaha, “ꞌAbi tabana nahatabuna? 
64 Tirama niaꞌi kiꞌana ꞌabina aba tona, emi raona taba?” Weiana ikoikiai 
teꞌabi, keꞌari.

65 Weiana baika tehore Iesu teꞌatotina, haeamona mahana teꞌapa abuna 
abomo teahuna, teꞌabi tetibaha, “Moꞌabi, tai ehore eahuniꞌo?” ꞌIma haukia 
abomo teboꞌana.

Petero Iesu Ebuniai aina. 
(Mt 26.69‑75; Lk 22.56‑62; Io 18.15‑18, 25‑27)

66  Petero hanona ara aonai ꞌanoai, ba Robe haukia ꞌarakiai hauna 
ena taꞌaraꞌi uahona ha emai. 67 Ia Petero iruba nirarana eihana raninai, 
eiha ꞌiniꞌinina ehina bena etibaha, “Oi abomumo Iesu Nasareta hauna 
oꞌabana.” 68  ꞌA Petero hanona ebuniai etibaha, “Taba robana nuahuna 
hauna hanona au aꞌi naꞌiobina.” Ba ekapare eao paꞌabi ꞌakonai. 69 Uaꞌa 
uaho weiana haeamona eiha muena, ba baiaruru haukia ehina benakia 
etibaha, “ꞌAbakia ha neiana.” 70 Ia haeamona ebuniai mue.

Rani aꞌi ehomaꞌa Petero kipokia tekoroti haeamo haukia tehina bena 
tetibaha, “ꞌAbi tohana, oi abomumo ia ꞌabakia ha. Pokina oi abomo 
Galilea haumu.” 71 Weiana Petero ia ehinabe pahihinakia etibaha, “Wai 
taba ṯoꞌuahina hauna hanona au aꞌi naꞌiobina. Nabaiꞌoi reꞌa Tirama puma 
mebenaꞌu.” 72  Ba kokoroꞌu ibaruana eꞌarara. Weiana Petero Iesu ehinana 
ꞌabina eraona tinana, ‘Kokoroꞌu ibaruana aꞌi keꞌarara baha aonai, oi rani 
aihau kobuniai ainaꞌu.’ Weiana ia ehai kiꞌa.

Iesu Pilato Wairanai. 
(Mt 27.1‑2, 11‑14; Lk 23.1‑5; Io 18.28‑38)

15  1 Raurani wapuranai robe haukia apaꞌuakia, aiara haukia 
apaꞌuakia, rauhubu poki haukia mai bakai apaꞌuana haukia 

ikoikiai ꞌabi tebahamomona, Iesu tebirina teaoaina Pilato tebena. 2  Pilato 
Iesu ebakaina etibaha, “Oi Iuda haukia ekia Obia ꞌarana haumu, ꞌu?” Iesu 
eꞌabi etibaha, “Aba nuꞌabi mo naia.” 3  Robe haukia apaꞌuakia tehore ꞌabi 
boꞌokia Iesu ahanai tehina. 4 Pilato haeamona Iesu ebakai muena etibaha, 
“Oi aꞌi koꞌabi, ꞌu? Oi oꞌiobina ꞌabi haeai haeai oi ahamuai ṯehinanakia.” 
5 ꞌA Iesu ꞌabi ha aꞌi ebamuena, weiana buonai Pilato ebaoao.

Pilato Eꞌabi Iesu Kateahu ꞌArina. 
(Mt 27.15‑26; Lk 23.13‑25; Io 18.39–19.16)

6  Pilato ena hoahoa rani ikoinai tatu aokiai maearima wapura hauna ha 
ṯenuatae aina hauna hanona nibakarahina. 7 Rani weianai hau ha atana 
Baraba ꞌabana kipokia tewapura. Ia hanona Roma haukia teꞌoatanakia, 
ꞌau aonai maearima baika eahu ꞌarinakia. 8  Ba toꞌu haukia tehore Pilato 
tenoina rani ikoinai hoahoa weiana nibabaina hauna kebabaina. 9 Pilato 
ehore ebakainakia etibaha, “Ṯonuatae Iuda emi Obia ꞌarana hauna 
kabakarahina?” 10 Pokina Pilato aba eꞌiobina robe haukia apaꞌuakia 
hanona Iesu tiwamuru aina buonai teaꞌina ia imanai teutana. 11 ꞌA robe 
haukia apaꞌuakia temikiri toꞌu haukia tekai taꞌataꞌanakia, kateꞌabi, Pilato 
Baraba kebakarahina ia Iesu hanona kemiaho. 12  Pilato haeamona toꞌu 
haukia ebakai muenakia etibaha, “ꞌA wai tuꞌabi Iuda ekia Obia ꞌarana 

hauna hanona aea kahomana?” 13  Ikoikiai teio tetibaha, “Matiu ibiri 
ropo ꞌubinai kobaꞌarina!” 14 Pilato ehore ebakai muenakia etibaha, “Aea 
ehoma, ena beho taba?” ꞌA ia teio aota tetibaha, “Matiu ibiri ropo ꞌubinai 
kobaꞌarina!” 15 Weiana Pilato hanona toꞌu haukia aokia ibanamona 
enuatae aina buonai Baraba erubuna. ꞌA Iesu hanona eꞌatina huari haukia 
ebenakia, matiu ibiri ropo ahanai kateahu ꞌarina.

Huari Haukia Iesu Tebapoꞌona. 
(Mt 27.27‑31; Io 19.2‑3)

16  Huari haukia Iesu tebakaꞌana teaoaina rauhubu ituna apaꞌuana aonai 
ekia hau ikoikiai tebararonakia. 17 Habuni birona tebabatoto aina, abomo 
ꞌini boaboa teaꞌi kaiarona ꞌaranai tehore ꞌauna. 18  Ekia bapoꞌo poꞌo teaꞌi 
ramana tetibaha, “Iuda obia ꞌarana e, komauri.” 19 Moheai ꞌarana teꞌatina 
teꞌatotina, wairanai tekaipehu haeamona tekutiai baiꞌoina. 20 Tebapoꞌo 
nonoana murinai, habuni birona haunai tebakuri ahina, ena habuni 
tohana tebabatoto muena tebakarahina matiu ibiri ropo ꞌubinai kateahu 
ꞌarina teao.

Iesu Matiu Ibiriropo ꞌUbinai Tekoko ꞌAuna. 
(Mt 27.32‑44; Lk 23.26‑43; Io 19.17‑27)

21 Kurene hauna ha atana Simona ꞌuniai emai Ierusalema niao, ia 
hanona Alesanda mai Rufo hamakia. Huari haukia Simona kipokia tebai 
tabu ahi aonai tebahi ahina Iesu ena matiu ibiri ropo kebuana.

22  Iesu tebakaꞌana teaoaina ꞌeka ha atana Golgota, anina hanona ꞌAra 
Huriana ꞌEkana. 23  Ia tehore bine beina mabina mai haiara ibakoꞌikoꞌina 
muramurana kipokia teu kibukibuna tebena keinu. Iesu hanona aꞌi einu. 
24 Ba Iesu matiu ibiri ropo ꞌubinai tekoko ꞌauna. Epua murinai huari 
haukia ena habuni puꞌiai tewatenakia ha ha kateaꞌi.

25 Raurani beraura ehiabu hiabu aonai (9 a.m.) Iesu matiu ibiri ropo 
ꞌubinai tekoko ꞌauna. 26  Ia ꞌarana ꞌubinai beho marerena ṉa terere aihona.

‘IUDA HAUKIA EKIA OBIA ꞌARANA.’
27 Kakikaki haukia rua Iesu kipokia rani hamomonai matiu ibiri ropo 
ꞌubikiai tekoko ꞌaunakia, ha itipanai ha awarinai. 28  Puka Robena ꞌabina 
aba etohana etibaha, ‘Aka kiꞌa haukia kipokia tetuabi haeamonakia.’

29 Tekabanai haukia tehore ꞌabi kiꞌa obokia tehina herena, abomo 
ꞌarakia tekapokapo teꞌabi tetibaha, “Oi neiamu haumu Marea Robe 
korubuna haeamona wapu aihau kobakori muena. 30 Bariu naia matiu 
ibiri ropo ꞌubinai moriri, kipomu mobamauriniꞌo.” 31 Taeara ihobonai 
mo Robe haukia apaꞌuakia mai rauhubu poki haukia Iesu teꞌabi papura 
aina tetibaha, “Maearima baika ebamaurinakia, ia kipona kebamaurina 
hanona aꞌi nitaina. 32  Keriso Isaraela ekia Obia ꞌarana, bariu weia matiu 
ibiri ropo ꞌubinai meriri hamaihana ba kahaꞌikakaumana.” Iesu kipokia 

matiu ibiri ropo ꞌubinai tekokonakia haukia terarua abomo ꞌabi kiꞌa 
obokia tehina herenai.

Iesu Ena ꞌAri. 
(Mt 27.45‑56; Lk 23.44‑49; Io 19.28‑30)

33  Atiaha tohanai hanopaka maikoinai ewapura abuna eao mo beraura 
ebaeno hoana aihau ꞌabana. 34 Beraura ebaeno aonai Iesu eapari aota 
etibaha, “Eloi Eloi, lama sabakatani.” Anina hanona ‘Eꞌu Tirama e, Eꞌu 
Tirama e, taba buonai ohabonaꞌu.’ 35 Herenai tekoroti haukia baika Iesu 
aiana teona, teꞌabi tetibaha, “Tomobahu, ia hanona Elia niaparina.” 
36  Weiana hau ha ebeau eao poame eaꞌina bine beina mabina aonai ehao 
uhuna, hiribo ai ekai toꞌona ba etiu taeana Iesu ebena keinu ba eꞌabi 
etibaha, “Hamabaiꞌima, hamaihana. Elia paꞌe kemai keaꞌi obona.” 37 ꞌA 
Iesu eio aota, ba eꞌari.

38  Rani weianai Marea Robe aonai iꞌaea huri habunina ibuanai etapa 
boana ꞌubi ai eriri eao baꞌa. 39 Huari poki hauna ha Iesu herena ꞌakinai 
ekoroti eihana ia eio aiana eona, ua eꞌari aiho raninai eꞌabi etibaha, “Hau 
neiana hanona Tirama Nahuna tohana.”

40 Babiꞌe baika abomo ataꞌuai tekoroti tebaiaruru, baiatakiai hanona 
Maria Magadala babiꞌena Iakobo koꞌikoꞌi Iosepa ohi hinakia Maria mai 
Salome. 41 Babiꞌe neiakia hanona Galileai Iesu murinai tekaꞌa tebaraina. 
Iesu kipokia Ierusalemai tekaraꞌau haeamo babiꞌekia boꞌokia abomo weia.

Iesu Tehorena. 
(Mt 27.57‑61; Lk 23.50‑56; Io 19.38‑42)

42  Wapu weiana hanona Aꞌiaꞌi harai ranina, kerani mara hanona Beraura 
Robe. Beraura aba kaihu niaoaina aonai, 43 Iosepa Arimatea hauna aona 
ebanua koꞌona eao Pilato wairanai Iesu hauanina enoiaina. Ia hanona 
Iuda ekia obia hauna ha maearima abomo timariki aina, Tirama ena obia 
aiarana kemai neꞌimana hauna ha. 44 Pilato Iesu eꞌari noanoa pouna eona 
raninai etaꞌu taꞌu huri. Ia emikiri huari poki hauna eaparina Iesu ena ꞌari 
ranina ebakai bakai aina. 45 Pilato Iesu ena ꞌari ꞌuruna huari poki hauna 
herenai eona murinai, Iesu hauanina eꞌuahina Iosepa keaꞌina. 46 Iosepa 
ehore habuni namona tohana ha ekawana, Iesu hauanina eaꞌi obona 
habuni weianai eꞌapana eaoaina ꞌariahana pihara ikui aonai ehorotina, 
pihara rarina ha ebaherena ebahu abuna. 47 Maria Magadala babiꞌena mai 
Iosepa hinana Maria terarua Iesu hauanina tehorotina ꞌekana teihana.

Iesu ꞌAriai Emikiri Mue. 
(Mt 28.1‑8; Lk 24.1‑12; Io 20.1‑10)

16  1 Beraura Robe eore murinai Maria Magadala babiꞌena Iakobo 
hinana Maria mai Salome tehoro timikia ꞌorimokia tekawa kateao 

Iesu hauanina kateutuna. 2  Hui beraurana raurani ꞌamari ꞌamarinai, 
beraura nitae aonai, babiꞌe weiakia taearai tekaꞌa ꞌariahana teao 
aonai, 3  kipokia teꞌabiꞌabi tetibaha, “Tai kebarainaka, ꞌariahana paꞌabi 
piharana ketori parena.” 4 Mahakia eao ꞌariahana paꞌabina, pihara rarina 
ꞌakina aba itori pare teihana. 5 Ia ꞌariahana aonai tekatoto hanona hau 
ꞌaruꞌaruna ha habuni porekia eba totonakia itipa tainai emiati teihana 
raninai tetaꞌu kiꞌa.

6  Hau weiana eꞌabi etibaha, “Aꞌi tomotaꞌu. Wai Iesu Nasareta hauna 
tekoko ꞌauna hauna tutabuna. Ia hanona aba emikiri. Ṉaꞌa ahaꞌi. 
Tehorotina ꞌekana tomoihana. 7 Tomoao iꞌabana haukia mai Petero 
katohina benakia, katotibaha, ‘Katoao Galileai, Iesu aba keꞌuai uaꞌa, 
katoihana eꞌabi ihobona!’ ”

8  Ua buonai babiꞌe weiakia tekarahi ꞌariahana tehabona mai 
nuataekia haeamona mai taꞌukia. Tetaꞌu buonai tai ha haianai aꞌi 
teꞌabi.

Iesu Maria Magadala Herenai Mai Hau Rua Herekiai Ewaira Tina. 
(Mt 28.9‑10; Io 20.11‑18)

[9 Hui beraurana raurani ꞌamarinai, Iesu ꞌariai emikiri murinai, 
Maria Magadala babiꞌena herenai ewaira tina ꞌuai, ia hanona ꞌuainai 
Iesu auba kiꞌa obokia ꞌabaihau hamomo aonai euꞌu ahinakia babiꞌena. 
10 Maria Magadala babiꞌena eao Iesu teꞌabana haukia tiaokoꞌo tihaihai 
herekiai Iesu pouna ehinana. 11 Maria herenai pou teona Iesu aba emauri, 
haeamona eihana ṉa ehoma hanona ena ꞌabi aꞌi teaꞌi taeana.

12  Muriai Iesu ihana ebahaeaina hau rua taearai tekaꞌa ꞌuni tiao aonai, 
herekiai ewaira tina. 13  Ba terarua temue teao ꞌabakia haiakiai teꞌabi. Ia 
abokiamo aꞌi tebatohanakia.

Iesu Harau Haea Hamomo Herekiai Ewaira Tina. 
(Mt 28.16‑20; Lk 24.36‑49; Io 20.19‑23; Ih 1.6‑8)

14 Weiana murinai haukia harau haea hamomo tianiani aonai, Iesu 
ewaira tina herekiai. Ekia aꞌikakauma ahaꞌi haeamona ekia ao pahihi 
paunai ebatanakia. Pokina emikiri murinai teihana haukia aiakia 
aꞌi tebatohana. 15 Ba ia ehina benakia etibaha, “Katoao hanopaka 
ikoinai Pou Namona maearima ikoikiai herekiai katoiroro aina. 
16  Keaꞌikakaumana mai ꞌuere robe keaꞌina hauna hanona mauri keaꞌina, ꞌa 
aꞌi keaꞌikakaumana hauna hanona puma kehoaina. 17 Aꞌikakauma haukia 
hanona bataꞌutaꞌu huri akakia ṉahomakia katebabai. Au ataꞌuai auba 
kiꞌa obokia kateuꞌu uꞌu ahinakia, haeamona maea haeai haeai kateꞌabi, 
18  imakiai ꞌerau kateaꞌinakia, muramura kiꞌa obokia kateinu ia herekiai 
taba ha aꞌi kerama, haeamona imakia inawa haukia ahakiai katehaoꞌau 
hanona ekia inawa katenamo.”

c 16.20 Puka baika hanona ꞌabi neiana aꞌi terere ꞌapuana. 

Iesu Eaꞌi Taeana Kupa Eao. 
(Lk 24.50‑53; Ih 1.9‑11)

19 Obiapaka Iesu ia ehina benakia murinai, ekaraꞌau eao kupa, Tirama 
itipana tainai emiati. 20 Iꞌabana haukia ikoikiai weia tekarahi ꞌeka 
ikoikiai aokiai teiroro. Obiapaka etai turinakia buonai hoa haeai haeai 
tebabai, aka weianai ekia iroro ebatohanakia.] c 

Pou Namona

LUKA
Ererena Hauna

Puka Aona Irerena ꞌAbina
Pou namona neiana Luka ererena aonai ebaihanaka Iesu hanona hau weiana 

aba eꞌabiꞌuai aina kemai Isaraela haukia mai hanopaka maearimakia ikoikiai 
kebamaurinakia hauna. Luka hanona Iesu ena aka keaꞌi ramana raninai, Auba 
Robe ia ebabonu, weiana ia keao uraru haukia herekiai Pou Namona kehinana 
(4.18), haeamona maearima mai ekia puma aea ebarai aihonakia hauna robana 
eahu haraina. Taba weiakia Iesu ebabainakia hanona maearima neiakia 
ebaonamo kiꞌa bahanakia ba ia teaonamoai kiꞌa bahana. Maria ia ebaramana 
raninai maearima teaonamo (1.42‑48; 2.10), haeamona puka aꞌenai Iesu auhao 
aokiai ekaraꞌau raninai ekia aonamo eapaꞌua kiꞌa baha (24.52).

Puka neiana iroꞌana rua aokiai (1–2 mai 9–19) taba baika hanona Luka mo 
ikupaiana ehina, matoha Aneru mai mamoe ihaꞌini haukia orina, Iesu miori 
papanai marea robe aonai, ꞌabi ibabataikia weiakia Samaria hauna namona mai 
Miori ha hamana ehabona hauna. Taba baika hanona Luka ehina taburanakia, 
rani ikoinai kahabahubaꞌari tabura taearana, Auba Robe ena aka, mai 
Tirama ena namoai maearima ikoikiai ekia kiꞌa ehina hao. Luka ehore babiꞌe 
tebabainakia tabakia boꞌokia ehinanakia.

Luka ena irere hanona neiamo aꞌi epua, ia ehore puka weiana ‘Iuhubeau 
haukia ekia aka’ abomo ererena weiana hanona Iesu ekaraꞌau kupa eao murinai 
taba tebabai haukia robakia eahunakia.

Puka Paipana Apaꞌuakia
a. Roba ahu. (1.1‑4)
b. Ioane mai Iesu ohi ekia rama mai miorikiai aonai. (1.5–2.52)
c. Ioane baꞌuere robe hauna ena aka. (3.1‑20)
d. Iesu ena ꞌuere robe mai baihobo. (3.21–4.13)
e. Iesu ena aka maearima herekiai Galilea aonai. (4.14–9.50)
f. Galileai eaomo Ierusalemai. (9.51–19.27)
g. Hui orena Ierusalema aonai mai herenai. (19.28–23.56)
h. Obiapaka ena mikiri mue, ena wairatina, mai ena karaꞌau kupa. (24.1‑53)

Luka Marere Ererena Eao Teofilo herenai.

1  1 Obia haumu Teofilo e. Maearima boꞌona baiatamai ai taba 
tohakia terama haukia aba tererenakia, 2  bahabanai mahakiai aka 

neiana teihana mai teiroro aina haukia tehina benamai ihobona. 3  Au 
aboꞌumo popouna ꞌakinai eaꞌi ramana ꞌabikia ikoinai atabu harainakia. 
Ba naraonana enamo buonai au marere ha karerena oi ꞌeumu. 4 Weiana 
koꞌiobi haraina taba tebaꞌiobiniꞌo ꞌabikia hanona tohakia.

Aneru Sakaria Ehinabena Nahuna Ioane Kerama.
5 Heroda Iuda eobia aina raninai robe hauna ha weia atana Sakaria, 

Abia ena itubu hauna, atawana Elisabeta hanona Arona ena rama 
babiꞌena. 6  Terarua hanona aka bero maearimakia Tirama wairanai, 
Obiapaka ena rauhubu mai bairobe teꞌima harainakia, kiꞌa ha aꞌi 
tebabaina. 7 Iamo terarua hanona nahukia ahaꞌi pokina Elisabeta hanona 
ꞌoneꞌone haeamona terarua aba teanepaka.

8  Sakaria ena itubu haukia ekia aka raninai, ia ehore robe akakia 
ebabai Tirama wairanai. 9 Robe haukia ekia hoahoa tainai, puꞌiai ia 
teaꞌi taeana ꞌeka robena ketoto muramura timina ꞌorimona kekinena. 
10 Ikinena ranina etaina, bahubaꞌari haukia ikoikiai atapakai tetoꞌuna 
tibahubaꞌari. 11 Obiapaka ena aneru ha herenai ewaira tina muramura 
timina ꞌorimona ikinena itarana abihanai itipana tainai ekoroti. 
12  Sakaria aneru eihana raninai nuana etae abomo etaꞌu kiꞌa baha. 13  Iamo 
aneru ia ehina bena etibaha, “Sakaria e, aꞌi kotaꞌu. Emu bahubaꞌari 
ꞌuruna Tirama aba eona, oi atawamu Elisabeta hanona nahumu hau 
ha kebaramana, atana koaparina Ioane. 14 Aomu hanona kenamo, mai 
koaonamo kiꞌa baha, mako abomo ena ramai kateaonamo. 15 Pokina 
Obiapaka wairanai ia hanona keapaꞌua, bine ꞌao muramura kirokia 
aꞌi keinu, abomo hinana nuanai aꞌi kerama baha aonai Auba Robeai 
kebonu. 16  Ia kehore Isaraela maearimakia boꞌona ꞌakina kebaraona 
kabenakia Obiapaka ekia Tirama herena kateao. 17 Keꞌuai Obiapaka 
wairanai Elia ena aka mai ena hiabu ihobona, hama mai nahu aokia keba 
hamomonakia, mai aia oꞌo ahaꞌi haukia bero haukia ekia aotipa taearanai 
kebakaꞌanakia, maearima kebaꞌorunakia Obiapaka ꞌeuna.”

18  Sakaria aneru ebakaina etibaha, “Neiana hanona aea kaꞌiobi harai 
aihona? Au hanona aba anepaka mai atawaꞌu abomo eanepaka.”

19 Aneru ena ꞌabi ebamuena etibaha, “Au hanona Gabriel, Tirama 
wairanai nakoroti, euhunaꞌu pou namona neiana amaiaina heremu 
kabaꞌiobiniꞌo. 20 Bariu oi hanona maeamu kekiꞌa aꞌi koꞌabiꞌabi keaomo 

Luka 1  

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



119

taba neiakia ekia rama ranina ketaina. Pokina eꞌu ꞌabi rani weianai 
ketohana hauna aꞌi obatohana paunai.”

21 Maearima hanona Sakaria teꞌima ꞌarina abonamo aokia earoꞌari 
pokina marea robe aonai rani homaꞌana emiaho. 22  Ia ekarahi raninai 
ꞌabi kehinana hanona aꞌi etaina. Weiana teꞌiobina ia hanona marea robe 
aonai taba ha eihana. Hoahoa mo ebabai maeana ekiꞌa aꞌi eꞌabiꞌabi. 
23  Ena aka beraurana ebaorena hanona emue ena itu eao. 24 Murinai 
ia atawana Elisabeta epuma, nawa ima itu aonai mo emiaho. 25 Eꞌabi 
etibaha, “Neiana hanona Obiapaka ena nuatae hoana hereꞌuai, maearima 
baiatakiai eꞌu haumaea keaꞌi parena.”

Aneru Maria Ehinabena Iesu Kebaramana.
26  Elisabeta nawana ꞌabaihau aonai Tirama ehore aneru ha atana 

Gabriel euhuna Galilea aonai aiara ha atana Nasareta eao. 27 Uaho rari ha 
weia teꞌabi aina hau ha atana Iosepa keatawana Davida ena rama hauna, 
uaho weiana atana hanona Maria. 28  Aneru eao herena ehina bena 
etibaha, “Moaonamo. Oi hanona enuataeai apaꞌuaniꞌo. Obiapaka hanona 
oi heremuai.” 29 ꞌAbi weiana Maria aona ebaroꞌarina, mai eraonaraona 
banamo weiana anina hanona taba. 30 Ia aneru eꞌabi etibaha, “Maria e, 
aꞌi motaꞌu, Tirama ena nuatae aba oaꞌina. 31 Oi hanona kopuma, miori ha 
kobaramana, atana koaparina Iesu. 32  Ia hanona ketarahi mai kateaparina 
ꞌUbi toha tohana Hauna Nahuna, Tirama Obiapaka kehore ꞌabaꞌabana 
Davida ena obia kebena. 33  Mai Iakobo ena itubu keobia aina keaomo 
banai banai, ena obia hanona aꞌi kepua.”

34 Maria aneru ebakaina etibaha, “Au hau ha aꞌi aꞌiobina. Neiana 
hanona aea kerama aiho?”

35 Aneru ehina bena etibaha, “Auba Robe keriri oi ahamuai, ꞌUbi toha 
tohana Hauna ena hiabuai kebahu abuniꞌo, Robe Hauna kerama atana 
kateaparina Tirama Nahuna.

36  Oi hatiaꞌamu Elisabeta teꞌabi ia hanona ꞌoneꞌone, ia ena anepakai 
miori ha eaꞌina, bariu nawana aba ꞌabaihau. 37 Tirama herenai hanona 
taba ha aꞌi epahihi.”

38  Maria eꞌabi etibaha, “Au hanona Obiapaka ena taꞌaraꞌi babiꞌeꞌu. Emu 
ꞌabi ihobona hereꞌuai merama.” Ba aneru Maria ehabona.

Maria Eao Elisabeta Herena.
39  Rani weianai Maria eaꞌi aꞌi harai mai enoanoa eao oeo 

aiarana ha Iudea puroꞌonai. 40  Sakaria ena ituai etoto Elisabeta 
ebanamona. 41  Elisabeta Maria ena banamo ꞌuruna eona raninai 
nuana aonai miori eibiuibiu mai Auba Robe Elisabeta aona 
ebabonuna. 42  Weiana eꞌabi aota, “Babiꞌe ikoikiai baiatakiai oi 
hanona onamo kiꞌa baha, miori kobaramana hauna abomo enamo. 

43  Eꞌu namo hanona taba eꞌu Obiapaka hinana hereꞌu emai! 
44  Berona ꞌakinai emu banamo ꞌuruna aona raninai miori nuaꞌu 
aonai mai aonamona eibiu ibiu. 45  Aꞌikakauma babiꞌemu e, aba 
onamo pokina Obiapaka ena ꞌabi ehina heremuai haukia katemai 
katetoha.”

Maria Ena Aonamo Huina.
46  Maria eꞌabi etibaha,

“Au aoꞌu Obiapaka nibanamona.
 47 Mai aubaꞌu abomo eꞌu bamauri

Tiramana niaonamo aina,
 48 pokina ena uraru mai taꞌaraꞌi

babiꞌeꞌu eraona tinanaꞌu paunai.
Bariu rani neianai keao
uru ikoikiai namoꞌu katehinana,

 49 pokina hiabu Tiramana
taba rarikia ꞌeuꞌuai ebabainakia.
Ia atana hanona erobe,

 50 uru ha keao uru ha
ena aokoꞌo hanona
nibawaira tinana weiakia
timariki aina haukia herekia.

 51 Ia imanai ena tabura ebakarahina,
apa haukia ekia raona
ekipu otarainakia.

 52 Ia ehore obia haukia taburakia
ekia obia ꞌekakiai ebaririnakia,
mai uraru haukia ebakaraꞌaunakia.

 53 Mareꞌa tiꞌari haukia
taba namokiai ebabonu ꞌaunakia,
ia kepu haukia euhunakia
imakia ꞌabaeakia temue.

 54 Ena ꞌabiꞌuai eraona tinana
ena taꞌaraꞌi itubuna
Isaraela haukia ebarainakia.

 55 ꞌAbaꞌabaka herekiai
ehinana hauna ena aokoꞌo
ebawaira tinana Aberahamo
mai kupuna ꞌabaꞌabana herekiai
keaomo banai banai.”

56  Maria Elisabeta ohi temiaho nawa aihau ꞌabana ba emue eao ena 
aiara.

a 1.69 ꞌao Bamauri Pihina. 

Elisabeta Nahuna Ioane Ebaramana.
57 Elisabeta ena mauri ranina etaina hanona nahuna hau ebaramana. 

58  Herenai ṯemiaho haukia mai hatiaꞌana pou teona, Obiapaka ena aokoꞌo 
rarina ꞌakina herenai ebawaira tinana hanona kipokia teaonamo haeamo.

59 Wapu ibaꞌababanina emai hanona ikoikiai temai miori itarena 
toꞌuna, haeamona hamana Sakaria atana kateaparina. 60 Ia hinana etae 
etibaha, “Ahaꞌi, ia atana kahaparina Ioane.” 61 Ikoikiai tehina bena 
tetibaha, “Hatiaꞌamu ha atana uahomana ahaꞌi.” 62  Weiana mahakia 
tebairu hamana herenai miori ata tabana keaparina. 63  Weiana ia rererere 
piharana ebakai bakai aina, weia ahanai ṉa erere aihona, “Atana hanona 
Ioane,” raninai ikoikiai tetaꞌutaꞌu huri. 64 Mawaꞌeai pinana ekaikauna, 
maeana ebero eꞌabiꞌabi mue, Tirama ebanamona. 65 Herekiai ṯemiaho 
haukia ikoikiai tetaꞌu kiꞌa, mai Iudea oeo aiarakia maikoinai pou neiana 
tehina otaraina. 66  Pou teona haukia aokiai teraona ꞌiniꞌinina tetibaha, 
“Miori neiana aea homanai keao.” pokina Tirama imana hanona ia 
ahanai.

Sakaria Ena Mahabanai ꞌAbina.
67 Miori hamana Sakaria aona Auba Robe ebabonuna, ba Tirama ena 

ꞌabi ehinana etibaha,
 68 “Obiapaka Isaraela ekia Tirama

kahabanamona,
pokina emai ena maearima
aba ekawa muenaka.

 69 Bamauri Pokina a ebamikirina
aika ꞌeuka ena taꞌaraꞌi hauna
Davida ena itubuai.

 70 Aba waꞌi baha raninai
ena ꞌabi mahabanai robekia
pinakiai tehinana ꞌabana.

 71 Eka ꞌou haukia mai
ꞌarika aꞌi tiꞌari haukia ikoikiai
imakiai kebamaurinaka.

 72 Kupuka eaokoꞌo ainakia
mai ena ꞌabiꞌuai robena
eraona ꞌinina.

 73 Kupuka Aberahamo herenai
ena ꞌabiꞌuai ehinana:

 74 Eka ꞌou haukia imakiai

kebamaurinaka,
aꞌi kahataꞌu ena aka kahababaina

 75 robeai mai beroai ia wairanai
eka miaho ranikia ikoikiai.

 76 “Haeamona nahaꞌu e,
oi hanona kateapariniꞌo
ꞌubi toha tohanai hauna
ena mahabanai haumu.
Pokina oi koꞌuai
Obiapaka wairanai ena taeara
koaꞌiaꞌi haraina,

 77 ena maearima bamauri aoberona
kobaꞌiobinakia
ekia kiꞌa ihina haonai keao.

 78 Aika eka Tirama ena aokoꞌo paunai.
Beraura nitae eana kupai
keriri kemai hereka,

 79 ꞌari aiaianai mai wapurai ṯemiaho
haukia ahakiai kerara, weiana
aeka kebakaꞌanakia baibua
taearanai kebaka totonakia.”

80 Miori hauaniai eapaꞌua mai aubai etabura. Ia hanoꞌakunai emiaho 
eaomo ekarahi Isaraela mako herekiai.

Iesu Erama. 
(Mt 1.18‑25)

2  1 Rani weiana aonai Augusto obia ꞌarana rauhubu ꞌabina ha euhuna 
eao Roma ena ihaꞌini hanopakana maikoinai ata katerere. 2  Neiana 

hanona ata rere koriꞌuaina Kurene Suria hanopakana eiha ꞌinina raninai. 
3  Weiana maearima ikoikiai atakia katebaibeni paunai temue ikau ena 
aiara teao. 4 Iosepa abomo Nasareta Galilea hanonai emikiri eao Davida 
ena Aiara Betelehema Iudea ai, pokina ia hanona Davida ena itubu mai 
ena rama hauna. 5 Atakia katebaibeni paunai ia teꞌabi aina babiꞌena 
Maria ohi teao, Maria hanona mai nuana. 6  Terarua weia ṯemiaho 
aonai kemauri ranina etaina. 7 Weiana emauri nuahobo miorina hau 
ebaramana, habuniai tebaroꞌa abuna poromakau ekia aniani ahiahinai 
tebaeno utana, pokina ꞌimaꞌima itunai ꞌeka ahaꞌi.

Aneru Mamoe ꞌIma Haukia Tehina benakia.
8  Hano weiana hamona aonai mamoe ꞌima haukia baika tubuai rabi 

aonai ekia mamoe teꞌimanakia. 9 Obiapaka ena aneru ha herekiai ewaira 
tina, Obiapaka nuabinai ebaea obonakia raninai tetaꞌu wairai. 10 Aneru ia 

b 2.11 ꞌao Mesia. 

ehina benakia etibaha, “Aꞌi tomotaꞌu. Au pou namona amaiaina weiana 
maearima ikoikiai aokia kebaonamonakia. 11 Bariu rani neianai Davida 
ena aiarai emi Bamauri hauna ha erama, ia hanona Keriso b Obiapaka. 
12  Hoana hanona nahomana, miori ꞌoruꞌoruna ha katotabu ahina, 
habuniai teroꞌa abuna poromakau ekia aniani ahiahinai tebaeno utana.”

13  Mawaꞌeai kupai aneru toꞌuna tewaira tina aneru weiana herenai, 
Tirama tebanamona tetibaha,
 14 “Kupa ꞌubi toha tohanai

nuabi hanona Tirama ꞌeuna,
hanopakai ena baibua hanona
niaonamo ainakia haukia herekiai.”

Mamoe ꞌIma Haukia Teao Miori Kateihana.
15 Aneru toꞌuna ia herekiai tekaobo temue kupa raninai mamoe ꞌima 

haukia kipokia teꞌabiꞌabi tetibaha, “Aika hamaeao Betelehema, Obiapaka 
ebaꞌiobinaka taba weiana erama hauna kahaihana.” 16  Tenoanoa teao 
Maria Iosepa mai miori ꞌoruꞌoruna poromakau ekia aniani ahiahinai 
enouta tetabu ahinakia. 17 Weiana teihana raninai aneru miori robana 
eahuna ꞌabina maearima teba ꞌiobinakia, 18  mamoe ꞌima haukia pou 
weiana tehinana raninai aia teona haukia ikoikia tetaꞌu taꞌu huri. 19 Maria 
hanona ꞌabi weiakia ikoikiai aonai eraona ꞌininakia mai eraona raona 
ainakia. 20 Mamoe ꞌima haukia temue Tirama tekuti aina mai teapaina 
pokina taba weiakia ꞌurukia teoꞌo mai teiha haukia ikoikiai ia ehina 
benakia ihobona tohanai terama.

Miori Atana Iesu Teaparina.
21 Wapu ibaꞌababaninai ena itare ranina etaina hanona atana teaparina 

Iesu, aneru ata ebena hinana nuanai aꞌi erama baha aonai.

Simeona Mai Ana Marea Robe Aonai Iesu Teraꞌuna.
22  Mose ena rauhubu ihobona ena kopa kopa ahu ranina eore murinai 

miori teaoaina Ierusalema Obiapaka wairanai katebawaira tinana. 
23  Obiapaka ena rauhubuai tererena ihobona, “Hobohobo miorikia hau 
ikoikiai hanona katebaibeni Obiapaka ꞌeuna.” 24 Obiapaka ena rauhubu 
eꞌabi ihobona barobe tabakia katebaibeni mumu rua ꞌao rauria nahu rua.

25 Weia Ierusalemai hau ha atana Simeona ia hanona bero hauna 
haeamona Tirama nimariki aina. Isaraela ena bamauri hauna neꞌimana, 
aona Auba Robe ebonu. 26  Auba Robe ia ehina bena ia aꞌi keꞌari keaomo 
Obiapaka ena Keriso keiha ꞌuaina. 27 Auba Robe ia ebakatotona Marea 
Robe aonai. Maria Iosepa ohi Iesu teaoaina Marea rauhubu ena hoahoa 

katebabaina paunai. 28  Simeona imanai miori eraꞌuna Tirama ebanamona 
etibaha,
 29 “Obiapaka e, emu ꞌabiꞌuai ihobona

emu taꞌaraꞌi hauna bariu
mai baibuana aba nuhabona.

 30 Pokina mahaꞌu ai
emu Bamauri Pokina aba aihana,

 31 weiana oi aba obaꞌoruna
maearima ikoikiai wairakiai.

 32 Eana neiana hanona
rama haeai haukia ibaeakia
abomo oi emu maearima
Isaraela ibanuabikia.”

33  Miori hamana hinana ꞌabi weiakia teoꞌo hanona tetaꞌu taꞌu huri. 
34 Simeona ehore terarua eba namonakia haeamona hinana Maria 
ehina bena etibaha, “Miori neiana hanona eꞌoru Isaraela haukia boꞌona 
ibaꞌehokiai mai ibamikirikiai keao, abomo ena hoahoai kateꞌoatana, 
35 maearima boꞌona ekia raona bunikia kabakarahinakia. Mai kareba 
itatona ꞌabana kehore oi aomu abomo kebahaiarana.”

36  Weia hanona mahabanai babiꞌena ha atana Ana, Panuela nahuna 
ena itubu hanona Asere, aba eanepaka, ena hawainibe ihauna ꞌabaihau 
hamomo atawana ohi temiaho, 37 ba ewapu emiaho bariu ihauna imabui 
harau aihau bani (84). Ia marea robe aꞌi ehabo ꞌapuana Tirama ekuti aina 
rabi mai mararani eanirobe mai ebahubaꞌari. 38  Rani weiana hamona 
aonai Ana emai marea aonai Tirama ebanamona ba maearima ikoikiai 
Ierusalema kebamaurina hauna ṯeꞌimana haukia herekiai miori pouna 
ehinana.

Iesu Nasaretai Eapaꞌua.
39 Iosepa mai Maria ohi Obiapaka ena rauhubu eꞌabi ihobonai aka 

ikoikiai tebaorenakia raninai temue Galilea ekia aiara tohana Nasareta 
teao. 40 Miori eapaꞌua mai etabura; aoberoai ebonu, Tirama ena 
baraibarai ia ahanai emiaho.

Miori Iesu Marea Robe Aonai.
41 Ihau ikoinai hamana mai hinana Ierusalema teao kabanai tatuna 

paunai. 42  Iesu ihauna harau haea rua raninai, teaihau teao Ierusalema 
ekia tatu hoahoana taina. 43  Tatu eore murinai hamana mai hinana 
temue ꞌa miori Iesu hanona Ierusalemai emiaho, hamana mai hinana 
aꞌi teꞌiobina. 44 Teraonana ia hanona baiatakiai, wapu hamona tekaꞌaina 
murinai tetabu ramana ꞌabana mai hatiaꞌa herekiai. 45 Aꞌi tetabu ahina 
paunai temue teao Ierusalemai weia katetabuna. 46  Wapu aihau teao 

murinai marea robe aonai tetabu ahina bamarere haukia baiatakiai 
emiati aia ebahuai mai ebakainakia. 47 Ena ꞌiobi mai ꞌabi bamueai aiana 
teona haukia ikoikiai tetaꞌu taꞌu huri. 48  Hamana mai hinana teihana 
raninai tetaꞌu taꞌu huri. Weiana hinana ia ehina bena etibaha, “Nahaꞌu 
e, taba buonai nahomana heremaiai obabaina? Au hamamu ohi aomai 
maihaina tatabu ꞌariniꞌo.” 49 Iesu ehina benakia etibaha, “Taba buonai 
wai au tutabunaꞌu? Aꞌi toꞌiobina au hanona hamaꞌu ena itu aonai 
namiaho, u?” 50 ꞌA ia ena ꞌabi ehinana hauna obona aꞌi teobo.

51 Eriri kipokia teao Nasareta, weia aiakia ekaꞌai haraina, ꞌa hinana 
hanona taba weiakia terama ikoikiai aonai eraona ꞌininakia. 52  Iesu 
eapaꞌua hauaniai mai aoberoai, abomo Tirama mai maearima ia tenuatae 
aina.

Ioane Baꞌuere Robe Hauna Eiroro. 
(Mt 3.1‑12; Mk 1.1‑8; Io 1.19‑28)

3  1 Tiberio obia ꞌarana Roma hanopakana eobia aina ihauna 
harauhaea ima aonai Pontio Pilato hanona Iudea ekia Kabana. 

Heroda hanona Galilea eobia aina, abomo hatina Pilipo hanona Iturea 
mai Trakonito eobia ainakia, Lusania hanona Abilene aiarakia eobia 
ainakia. 2  Robe haukia arakiai haukia Ana mai Kaiafa ekia raniai, Tirama 
ena ꞌabi emai Sakaria nahuna Ioane herena hanoꞌakunai. 3  Ioane eao 
Ioridana ate haiana hanokia ikoikiai aokiai raona kabe ꞌuere robena 
eiroro aina ekia kiꞌa ihina hao paunai. 4 Isaia mahabanai hauna ena pukai 
ererena ꞌabana:

“Aia ha hanoꞌakunai neio netibaha,
‘Obiapaka ena taeara
tomoaꞌi aꞌi haraina,
ena kaꞌa ꞌekana tomobaberona.

 5 Tataira ikoikiai
katepupu abunakia,
kobio mai oeo ikoikiai
katebaririnakia.
Taeara tebeho haukia katebero,
mai tehiroa hiroa haukia
katetaꞌetaꞌe.

 6 Weiana maearima ikoikiai
Tirama ena bamauri kateihana.’ ”  Isa 40.3‑5

7 Mako tekarahi temai Ioane herena kebaꞌuere robenakia, eiroro 
benakia etibaha, “ꞌErau nahukia e, tai ehina benimi opuere nimai 
hauna herenai katobeau pare? 8  Raona kabe aonai katomiaho buabuami 
katerama, ia aꞌi katoꞌabi ‘Aberahamo hanona aika ꞌabaꞌabaka.’ Aꞌi 
katoraonana aba katonamo. Pokina au wai nahina benimi, Tirama mai 

ena hiabu pihara neiakiai Aberahamo nahuna kebaramanakia. 9 Wapira 
hanona aba eꞌoru matiu pokinai, matiu ikoikiai buabuakia namokia aꞌi 
tibaramanakia haukia hanona kateꞌuinakia, irubai katekapo ꞌaunakia.”

10 Ba toꞌu haukia ia tebakaina tetibaha, “Ba ai taba katababaina?” 
11 Ioane eꞌabi etibaha, “Mai ena ibatoto rua hauna ꞌabana weiana herena 
ahaꞌi hauna ha kebena, mai ena aniani hauna abomo ua kebabai aiho.” 
12  Moni bararo haukia abomo temai kebaꞌuere robenakia tebakai bakai 
tetibaha, “Baꞌiobi haumu e, ai taba katababaina?” 13  Ioane ehina benakia 
etibaha, “Moni koaꞌina raninai ihobonai mo koaꞌina, aꞌi koaꞌi banaina.” 
14 Huari haukia baika abomo tebakai bakai tetibaha, “Ai hanona taba 
katababaina?” Ioane ehina benakia etibaha, “Aiahuai ꞌao ꞌabi baiꞌoikiai 
maearima aꞌi katoꞌoinakia ekia moni aꞌi katoaꞌi. Aomi namonai arami 
tohana mo katoaꞌina.”

15 Maearima hanona tebaiꞌima paunai aokia teraona raona Ioane 
hanona paꞌe Keriso. 16  Ioane ikoikiai ehina benakia etibaha, “Au hanona 
beiai wai nabaꞌuere robenimi, ꞌa muriꞌuai nimai hauna ena hiabu au euꞌu 
etara haona, ena tamaka warokia karubunakia abomo hereꞌuai aꞌi etaina. 
Ia hanona Auba Robe mai iruba ai kebaꞌuere robenimi. 17 Ena ikomo 
matiuna hanona imanai, witi ahu ꞌitiꞌiti ꞌekana keaꞌiaꞌi haraina, weiana 
witi uhokia kebararonakia paraboai keroꞌanakia, ꞌa hamarakia hanona aꞌi 
niꞌao ꞌapua irubanai kehuhunakia.”

18  Ioane bairobe ꞌabikia boꞌokiai maearima ehina benakia mai pou 
namona eiroro aina herekiai.

Heroda Ioane Wapura Itunai Ekaiabuna.
19 Ioane ehore Heroda obia apaꞌuana erikena, pokina ia hatina atawana 

Herodia eatawana mai aka kiꞌa obokia boꞌokia ebabai paunai. 20 Heroda 
ena kiꞌa weiakia ikoikiai ahakiai kiꞌa mo ha ebabai muena, Ioane wapura 
ꞌekanai ekaiabuna.

Ioane Iesu Ebaꞌuere Robena. 
(Mt 3.13‑17; Mk 1.9‑11)

21 Maearima ikoikiai ebaꞌuere robenakia raninai, Iesu abomo ebaꞌuere 
robena. Iesu ena bahubaꞌari aonai kupa ekaikau. 22  Weiana Auba Robe 
rauria hauanina ihobonai eriri ia ahanai. Aia ha kupai emai eꞌabi 
etibaha, “Oi hanona Au Nahaꞌu. Eꞌu Raonaꞌau, naonamo ainiꞌo.”

Iesu Ena Rama Kuputorina. 
(Mt 1.1‑17)

23  Iesu ihauna harau aihau hanona ena aka eaꞌi ramana. Maearima 
teraonana ia hanona Iosepa nahuna.

Iosepa hamana hanona Heli,

 24 hamana Matata, hamana Lebi,
hamana Meleki, hamana Ianai,
hamana Iosepa,

 25 hamana Matatia, hamana Amosa,
hamana Nauma, hamana Eseli,
hamana Nagai,

 26 hamana Mata, hamana Matatia,
hamana Semeina, hamana Ioseka,
hamana Ioda,

 27 hamana Ioanana, hamana Resa,
hamana Sorobabela, hamana
Salatiele, hamana Neri,

 28 hamana Meleki, hamana Adi,
hamana Kosama, hamana
Elamadama, hamana Ere,

 29 hamana Iosua, hamana Eliesere,
hamana Iorima, hamana Matata,
hamana Lebi,

 30 hamana Simeona, hamana Iuda,
hamana Iosepa, hamana Ionama,
hamana Eliakima,

 31 hamana Melea, hamana Mena,
hamana Matata, hamana Natana,
hamana Davida,

 32 hamana Iese, hamana Obeda,
hamana Boa, hamana Salamone,
hamana Nasona,

 33 hamana Aminadab, hamana Admina,
hamana Areni, hamana Hesarona,
hamana Pare, hamana Iuda,

 34 hamana Iakobo, hamana Isako,
hamana Aberahamo, hamana Tera,
hamana Nahoro,

 35 hamana Seruka, hamana Reu,
hamana Peleka, hamana Ebere,
hamana Sala,

 36 hamana Kainana, hamana Apasada,
hamana Sema, hamana Noa,
hamana Lameka,

 37 hamana Metusala, hamana Enoka,
hamana Iareta, hamana Mahalale,
hamana Kainana,

 38 hamana Eno, hamana Seta,
hamana Adamu,
hamana Tirama.

Satani Iesu Ehobona. 
(Mt 4.1‑11; Mk 1.12, 13)

4  1 Iesu Ioridana atenai emue emai aona Auba Robe ai ebonu weiana 
Auba ehore ebakaꞌana hanoꞌakuna eaoaina, 2  wapu bariabui weia 

tiaporo ehore ehobona.
Rani weiakiai aniani ha aꞌi eani ꞌapuana, puanai ia mareꞌa eꞌari. 

3  Tiaporo ehore ia ehina bena etibaha, “Peoi Tirama Nahuna raninai 
pihara neiakia pohina benakia pohamai pateao.” 4 Iesu ia ehina bena 
etibaha, “Aba tererena, ‘maearima hanona pohamai mo aꞌi kemauri.’ ”

5 Tiaporo ehore Iesu ebakaraꞌauna eao hano oeonai rani papana hanopaka 
aiarakia ikoikiai ebaihana. 6 Tiaporo ia ehina bena etibaha, “Au kahore hiabu 
mai nuabi neiakia maikoinai kabeniꞌo, pokina ikoikiai au imaꞌu ai eutana, 
haeamona tai nanuatae aina hauna kabena. 7 Weiana oi au kokuti ainaꞌu 
hanona ikoinai ꞌeumu.” 8 Iesu ena ꞌabi ebamuena etibaha, “Aba tererena, 
‘Obiapaka oi emu Tirama kokuti aina, iamo kipona taꞌarana koaꞌi.’ ”

9 Haeamona ebakaꞌana eaoaina Ierusalema marea robe kaipanai 
ebakori ꞌauna, ehina bena etibaha, “Peoi Tirama Nahuna hanona neia 
kipomu morobo ahi. 10 Pokina aba tererena,

‘ia ena aneru kehina benakia
kateꞌimaniꞌo.

 11 Abomo ia imakiai
kateaꞌi taeaniꞌo,
aemu piharai aꞌi mokaina taꞌuna.’ ”  Sal 91.11, 12

12  Iesu ia ehina bena etibaha, “Aba tererena, ‘Obiapaka emu Tirama 
baihobo ꞌekanai aꞌi kohorotina.’ ”

13  Tiaporo ena baihobo ikoinai ebaorenakia hanona ia herenai ekapare 
keaomo rani namona ha kemai.

Iesu Ena Aka Eaꞌiramana Galileai. 
(Mt 4.12‑17; Mk 1.14, 15)

14 Iesu Auba Robe ena hiabuai emue eao Galilea weia pouna tehina 
otaraina hano weiana aiarakia ikoikiai aokiai. 15 Iuda haukia ekia marea 
aokiai ebaꞌiobinakia, ikoikiai tebanamona.

Nasareta Haukia Iesu Tebakiꞌana. 
(Mt 13.53‑58; Mk 6.1‑6)

16  Iesu ena apaꞌua aiarana Nasareta eao, ena hoa hoa taina Beraura 
Robenai Iuda haukia ekia marea aonai etoto, ekoroti Puka ketuabina. 

17 Isaia Mahabanai hauna ena puka tebena, weiana puka ekaikauna, ṉa 
terere aihona ꞌekana etabu ahina etuabina etibaha,
 18 “Obiapaka Aubana

hanona au ahaꞌuai,
pokina ebatohanaꞌu
pou namona kairoro aina
uraru haukia herekiai.
Euhunaꞌu kairoro
tebirinakia haukia irubukia
mai maha kiꞌa haukia kateiha mue,
atetua aonai ṯemiaho haukia
kabakarahinakia,

 19 Obiapaka ena maearima
kebamaurinakia
ihauna aba etaina pouna
kairoro aina.”  Isa 61.1, 2

20 Iesu puka ekaiabuna iꞌimana hauna ebena ba emiati, marea aonai 
haukia ikoikiai mahakia ia teiha ꞌiniꞌinina.

21 Weiana ia ehinabe ramanakia etibaha, “ꞌAbi tona Puka Robenai 
hauna bariu rani neianai aba etohana.” 22  ꞌAbi namokia pinanai 
ehinanakia paunai ikoikiai ia tebanamona haeamona tetaꞌu taꞌu huri 
tebakai bakai tetibaha, “Neiana hanona Iosepa nahuna, u?”

23 Iesu ia ehina benakia etibaha, “ꞌAbi tohana wai ꞌabi ibabatai ha katohinana 
hereꞌu ai, ‘Toketa haumu e, kipomu mobamauriniꞌo.’ abomo katohina benaꞌu 
katotibaha, ‘Taba taba weia Kaperanauma ai obabai urukia taoꞌo haukia, neia emu 
aiara tohanai abomo kobabainakia.’ ” 24 Ia etibaha, “ꞌAbi tohana au wai nahina 
benimi, mahabanai hauna ena aiara tohanai hanona aꞌi kateaꞌi taeana. 25 ꞌAbi 
tohana au wai nahina benimi, Elia ena raniai wapu babiꞌekia boꞌokia Isaraelai 
temiaho, kupa ekaiabuna abara aꞌi etibo ihau aihau mai nawa ꞌabaihau arobo 
rarina ꞌakina erama hano maikoina. 26 Ba Elia aꞌi euhuna weiakia ha herena aꞌi 
eao, ꞌa eao Sarepata aiarana Sidono hanonai wapu babiꞌena ha herena. 27 Abomo 
mahabanai hauna Elisa ia ena raniai Isaraela aonai weia hanona morumoru 
haukia boꞌokia, ha ahaꞌi enamo, ꞌa Suria hauna Namana ikupaiana mo enamo.”

28 Marea aonai maearima ikoikiai ꞌabi weiakia teoꞌo raninai teopuere wairai. 
29 Temikiri aiarai tetori ahina tebakaꞌana teaoaina teaiara oeona ahanai papaꞌai 
katekapo ahina. 30 Ia hanona toꞌu baiatakia tohanai ekaobo.

Iesu Hau Ha Aonai Auba Kiꞌa Obona Euꞌu Ahina. 
(Mk 1.21‑28)

31 Eriri eao Galilea aiarana ha Kaperanauma Beraura Robeai maearima 
ebaꞌiobi ramanakia. 32  Ena baꞌiobi ꞌabikiai tetaꞌu taꞌu huri pokina ena ꞌabi 
hanona mai hiabuna.

33  Hau ha aonai auba kiꞌa obona etoto hauna weia marea aonai eio aota 
kiꞌa, 34 etibaha, “ꞌAi, Iesu Nasareta hauna e, taba heremaiai kobabaina? 
Omai hanona ai koahu ꞌarinamai? Au aꞌiobina oi hanona Tirama ena 
Robe hauna.”

35 Iesu ia ebatana etibaha, “ꞌUriꞌurimu. Ia aonai mokarahi.” Ikoikiai 
wairakiai auba kiꞌa obona hau weiana ebaꞌeho kiꞌana ba ekarahi, aꞌi 
ebamaniꞌana. 36  Maearima ikoinai tetaꞌu taꞌu huri, tebaihinabe aina 
tetibaha, “Neiana hanona baꞌiobi tabana? Mai hiabuna haeamona mai 
taburana auba kiꞌa obokia nehina benakia hanona tikarahi.” 37 Hano 
weiana maikoinai Iesu pouna tehina otaraina.

Iesu Simona Rawana Babiꞌena Ena Inawa Ebanamona. 
(Mt 8.14‑17; Mk 1.29‑34)

38  Iesu marea ehabona eao Simona ena itu. Simona rawana babiꞌena 
hau hiabu inawana eaꞌina, Iesu tenoina kebaraina. 39 Weiana ia babiꞌe 
herenai ekoroti hau hiabu inawana erikena, ba inawa epua, beronai 
babiꞌe emikiri taꞌarakia eaꞌi.

Iesu Inawa Haeai Haeai Ebanamonakia.
40 Beraura kaihu niaoaina aonai maearima ikoikiai herekiai inawa 

haeai haeai haukia temai ainakia Iesu herena, imana ha ha ahakiai 
ehaoꞌau ebamaurinakia. 41 Auba kiꞌa obokia maearima boꞌokia abomo 
aokiai tekarahi teio tetibaha, “Oi hanona Keriso Tirama Nahuna.” Iesu 
erikenakia eharabunakia aꞌi kateꞌabi pokina teꞌiobina ia hanona Keriso.

Iesu Iudea Mareakia Aokiai Eiroro. 
(Mk 1.35‑39)

42  Rani nirerena aonai Iesu ekarahi ꞌeka ꞌokona ha eao. Mako ia itabuna 
teao, tetabu ahina raninai tehina bena herekiai aꞌi pekaobo. 43  ꞌA Iesu 
ehina benakia etibaha, “Au hanona Tirama ena obia aiarana pouna 
kairoro aina aiara haeai haeai herekiai pokina weiana paunai euhunaꞌu.” 
44 Ba Iudea mareakia aokiai eiroro.

Iesu Iꞌabana Haukia Bani Eaparinakia. 
(Mt 4.18‑22; Mk 1.16‑20)

5  1 Rani ha Iesu Genesareta obu haianai ekoroti hanona mako tekori 
kakaiarona Tirama ena ꞌabi aiana kateona. 2  Ia ahi rua obu haianai 

tetaiꞌau eihanakia, baꞌeha haukia tehabonakia poeai ekia reꞌe teutunakia. 
3  Iesu Simona ena ahiai eheꞌau, ehina bena papana kekai ahi ꞌapuana, ia 
ahi ai emiati ba mako ebaꞌiobinakia.

4 Iesu ena ꞌabi eore murinai ia Simona ehina bena, “ꞌOura hamaeao, 
reꞌe kohorenakia maia kobarewa.” 5 Simona ena ꞌabi ebamuena etibaha, 

“Poki haumu e, ai rabi maikoina taro ꞌari rani taba ha aꞌi taꞌina, ꞌa emu 
ꞌabi paunai reꞌe kabaririnakia.” 6  Weiana tebabaina hanona maia boꞌona 
ꞌakina tebarewanakia, ekia reꞌe herekai mo patetapa. 7 ꞌAbakia baika ahi 
ha ai haukia tebakonakia katemai katebarainakia, ba temai ahikia rua 
tebabonunakia herekai mo pateuhu. 8  Simona Petero hoa weiana eihana 
raninai Iesu aena pokinai ekai pehu eꞌabi etibaha, “Obiapaka e, au 
hanona kiꞌa hauꞌu, hereꞌu ai aꞌi komiaho.” 9 Ia mai ꞌabana kipokia tetaꞌu 
taꞌu huri pokina maia uahomana boꞌona ꞌakina tebarewanakia buonai, 
10 Simona kipokia tebaꞌeha oioi haukia Sebedeo nahuna Iakobo mai Ioane 
abokiamo tetaꞌu taꞌu huri. ꞌA Iesu Simona ehina bena etibaha, “Aꞌi kotaꞌu. 
Bariu keaomo waira ranikiai oi hanona maearima kobaꞌeha benakia.” 
11 Ekia ahi teberi ꞌaunakia poeai, taba ikoinai tehabonakia Iesu murinai 
tekaꞌa.

Iesu Morumoru Hauna Ebanamona. 
(Mt 8.1‑4; Mk 1.40‑45)

12  Iesu emiaho aiara ha aonai hau ha hauna maikoinai emorumoru, 
ba Iesu eihana raninai eꞌeho aena pokinai eꞌumuti enoina eꞌabi 
etibaha, “Obiapaka e, ponuatae raninai pobanamonaꞌu.” 13  Iesu imana 
etiu ahina eaꞌi ꞌapuana, ehina bena etibaha, “Nanuatae, monamo.” 
Beronai morumoru hau weiana ehabona. 14 Ia eharabuna etibaha, 
“Hau ha haianai aꞌi koꞌabi, ia koao robe hauna herenai keihaniꞌo, mai 
banamo baibenina Mose eꞌabi ihobona tabana kobaibeni, ba maearima 
katebatohana oi aba onamo.” 15 Ia pouna tehina otaraina mai toꞌu rarikia 
temai tebararona aiana kateona ekia inawa kebanamonakia. 16  ꞌA Iesu 
ekaobo hano ꞌabaeana ha eao ebahubaꞌari.

Iesu Mero Hauna Ebanamona. 
(Mt 9.1‑8; Mk 2.1‑12)

17 Rani ha Iesu ebaꞌiobi aonai Parisea haukia mai rauhubu poki haukia baika 
weia temiati, ia hanona Galilea aiara ikoikiai, Iudea mai Ierusalema aokiai 
temai. Obiapaka hiabuna hanona Iesu ahanai inawa haukia ebanamonakia. 
18 Maearima baika mero hauna ha totoꞌeai tebuana teaoaina taearana tetabu 
katetoto aina Iesu wairanai katehorotina. 19 Katetoto aina aonai taeara ha aꞌi 
tetabu ahina pokina toꞌu rarina buonai, ba tekaraꞌau aina teao itu kapenai, 
kapehene teu kauna mai totoꞌena tebaririna Iesu wairanai mako baiatakiai. 
20 Iesu ekia aꞌikakauma eihana raninai eꞌabi etibaha, “Eꞌu hau e, emu kiꞌa aba 
ihina hao.” 21 Rauhubu poki haukia mai Parisea haukia aokiai teraonaraona 
tetibaha, “Neiana hanona hau tabana Tirama niaꞌi kiꞌana? Tai kiꞌa kehina 
hao, Tirama mo kipona.” 22 ꞌA Iesu ekia raona eꞌiobina paunai ehina benakia 
etibaha, “Taba buonai raona nahomakia aomiai turaonanakia? 23 Aeana hauna 
eꞌamaꞌama kahaihana, emu kiꞌa aba ihina hao ꞌao momikiri mokaꞌa. 24 Ia wai 

katoꞌiobina Maearima Nahuna hanopakai mai hiabuna kiꞌa kehina hao.” Ia mero 
hauna ehina bena etibaha, “Au oi nahina beniꞌo, momikiri emu totoꞌe moaꞌina 
moao emu itu.” 25 Beronai mo wairakiai emikiri ena totoꞌe eaꞌi taeana eao ena 
itu Tirama ebanamona. 26 Ikoikiai tetaꞌu taꞌu huri mai Tirama tebanamona, mai 
taꞌukia teꞌabi tetibaha, “Bariu taba neiana haeai tohana haihana.”

Iesu Lebi Ena Aka ꞌEkanai Eaparina. 
(Mt 9.9‑13; Mk 2.13‑17)

27 Weiana murinai Iesu ekarahi eao moni bararo hauna ha atana Lebi 
moni aꞌi ꞌekanai emiati eihana, eaparina etibaha, “Muriꞌuai omai.” 28  Lebi 
emikiri taba ikoikiai ehabonakia Iesu murinai ekaꞌa.

29 Lebi ena ituai Iesu keroꞌona anianina ha ebabaina, weia moni aꞌi 
haukia boꞌokia mai maearima haeai baika kipokia temiati teaniani 
haeamo. 30 Parisea haukia mai rauhubu poki haukia tehore iꞌabana 
haukia herekiai teꞌabi hara tae tetibaha, “Taba buonai moni aꞌi haukia 
mai kiꞌa haukia kipokia tuaniani mai ṯoinu inu haeamo?” 31 Iesu ekia ꞌabi 
ebamuena etibaha, “Aꞌi ṯeinawa haukia hanona toketa hauna aꞌi titabuna, 
ia inawa haukia mo toketa hauna titabuna. 32  Au amai hanona bero 
haukia aꞌi kaparinakia, ia kiꞌa haukia kateraona kabe paunai amai.”

Ani Robe Bakai bakaina. 
(Mt 9.14‑17; Mk 2.18‑22)

33 Ia Iesu tehina bena tetibaha, “Ioane iꞌabana haukia rani boꞌokia tiani robe 
mai tibahubaꞌari, Parisea iꞌabakia haukia abomo ihobona tibabaina, ia oi iꞌabamu 
haukia tianiani mai ṯeinuinu.” 34 Iesu ehina benakia etibaha, “Wai turaonana 
hawainibe mahamaha hauna ena baki haukia kipokia ṯemiaho oioi aonai 
kateani robe hanona ketaina, u? 35 ꞌA rani kemai aonai hawainibe mahamaha 
hauna herekiai kateaꞌi parena, rani weiakiai ia hanona kateani robe.”

36 Ia ꞌabi ibabataiai ehina benakia, “Hau ha habuni maha mahana puana 
aꞌi ketapa obona habuni ꞌaiꞌaina maranai aꞌi kehuri abuna pokina habuni 
mahamahana ketapa obona raninai habuni ꞌaiꞌaina mai habuni mahamahana 
ohi hanona ihakia aꞌi kateihobo. 37 Hau ha bine beina mahamahana aparu 
ꞌaiꞌainai aꞌi kebaharuna, weiana kebabaina raninai bine beina mahamahana 
kekupu aparu ꞌaiꞌaina kebua paꞌana haeamona kekiki oioi mai ꞌaparu kekiꞌa. 38 ꞌA 
bine beina mahamahana hanona aparu mahamahanai kebaharuna, ba terarua 
katenamo. 39 Hau ha bine beina ꞌaiꞌaina keinu murinai bine beina mahamahana 
aꞌi kenuatae aina pokina keꞌabi bine ꞌaiꞌaina hanona enamo.”

Beraura Robe Obiana. 
(Mt 12.1‑8; Mk 2.23‑28)

6  1 Beraura robenai Iesu mai iꞌabana haukia kipokia witi umana ha 
aonai tekabanai, iꞌabana haukia witi buakia teꞌini hurinakia imakia 

aokiai temutunakia teani. 2  Parisea haukia baika teꞌabi tetibaha, “Wai 
taba buonai Beraura Robenai aꞌi katobabaina akana tubabaina?” 3  Iesu 
ekia ꞌabi ebamuena etibaha, “Wai paꞌe Davida orina aꞌi totuabi ꞌapuana. 
Ia mai ꞌabana kipokia mareꞌa teꞌari raninai taba ebabaina? 4 Ia Tirama 
ena ituai etoto tebarobena parawakia robe haukia ikupaiakia mo kateani 
haukia eaꞌinakia eani mai iꞌabana haukia ebenakia.” 5 Haeamona ehina 
benakia etibaha, “Maearima Nahuna hanona Beraura Robe obiana.”

Iesu Hau Ha Imana Kobekobena Ebanamona. 
(Mt 12.9‑14; Mk 3.1‑6)

6  Beraura robe haeai ha ai Iesu Iuda haukia ekia mareai etoto ebaꞌiobi. 
Hau ha weia imana itipana hanona ekobe kobe. 7 Rauhubu poki haukia 
mai Parisea haukia ia teꞌitimana Beraura Robeai kebamauri ꞌao, 
Iesu beho ꞌekanai katehorotina taearana tetabu. 8  ꞌA Iesu ekia raona 
eꞌiobina, weiana ima kobe kobe hauna ehina bena etibaha, “Momikiri 
baiatakiai mokoroti.” Ba emikiri ekoroti. 9 Iesu ehina benakia etibaha, 
“Au wai nabakainimi, aeana hauna ebero Beraura Robeai kahabanamo 
ꞌao kahabakiꞌa, kahabamauri ꞌao kahabaꞌari?” 10 Iesu ikoikiai eiha 
kakaiaronakia murinai ima kobe hauna ehina bena etibaha, “Imamu 
motiu berona.” Ia ebabaina hanona imana ebero mue. 11 ꞌA ia hanona 
aokia teopuere kiꞌa, kipokia teroba ahu Iesu herenai taba katebabaina.

Iesu Iuhubeau Haukia Harauhaea Rua Etinaꞌanakia. 
(Mt 10.1‑4; Mk 3.13‑19)

12  Rani weianai Iesu oeoai ekaraꞌau kebahubaꞌari, rabi maikoina 
ebahubaꞌari Tirama herenai. 13  Aba rani nimaiaina aonai ia iꞌabana 
haukia eaparinakia temai, baiatakiai harau haea rua eaꞌi taeanakia ata 
ebenakia iuhubeau haukia. 14 Ia hanona Simona atana eaparina Petero 
mai hatina Anderea ohi, Iakobo mai Ioane ohi, Pilipo mai Batolomeo 
ohi, 15 Mataio, Toma, Alepeo nahuna Iakobo, mai Simona teaparina 
Selote hauna ohi, 16  Iakobo nahuna Iuda mai Isakariote hauna Iuda ia 
hinahinana kehina hauna.

Iesu Mako Eiroro aina Mai Inawa Haukia Ebanamonakia. 
(Mt 4.23‑25)

17 Iesu iꞌabana haukia kipokia oeoai teriri hano beronai tekoroti. 
Iꞌabana haukia toꞌuna rarina weia mai maearima boꞌona ꞌakina Iudea 
hanona ꞌekakia ikoikiai Ierusalema ai Turo mai Sidono poe hanokia 
ikoikiai temai, 18  aiana kateona mai ekia inawa katenamo. Auba kiꞌa 
obokia tebaro ꞌarinakia haukia abomo temai ebanamonakia. 19 Toꞌu 
maikoina tebahobona kateaꞌi ꞌapuana pokina hiabu ia aonai ekarahi 
ikoikiai ebamaurinakia.

Maearima Tabakia Haukia Tenamo. 
(Mt 5.1‑12)

20 Iesu iꞌabana haukia eihanakia ena ꞌabi eaꞌi ramana etibaha,
“Wai ṯouraru haumi tonamo,
pokina Tirama ena obia aiarana
hanona wai ꞌeumi.

 21 Wai bariu tumareꞌa haumi tonamo,
pokina wai hanona
nuami katebonu.
Wai bariu tuhai haumi tonamo,
pokina wai katoiriri.

 22 Maearima Nahuna paunai
maearima tiꞌoatanimi,
hoami tihorena,
tiꞌabi kiꞌa heremiai,
atami tiaꞌi kiꞌanakia raninai
wai hanona tonamo.

23  Rani weianai aomi katenamo katorobo katoaonamo wairai, pokina 
kupai arami rarina ꞌakina. Weiana ihobona tohanai ꞌabaꞌabakia ua 
tebabai aiho mahabanai haukia herekiai.
 24 “ꞌA bariu tuobia haumi heremiai

hanona kekiꞌa kiꞌa baha,
pokina emi namo maikoinai aba toaꞌina.

 25 Bariu tuani ꞌari haumi heremiai
hanona kekiꞌa kiꞌa baha,
pokina wai katomareꞌa.
Bariu ṯoiriri haumi heremiai
hanona kekiꞌa kiꞌa baha,
pokina aomi katehaiara
mai katohai.

 26 Maearima ikoikiai atami
tibanamona raninai heremiai
hanona kekiꞌa kiꞌa baha,
pokina ꞌabaꞌabakia babai ihobona
tohana tebabaina mahabanai
baiꞌoi haukia herekiai.

Emi ꞌOu Haukia Katoraonaꞌau Ainakia. 
(Mt 5.38‑48; 7.12a)

27 “Iamo aiaꞌu tuona haumi nahina benimi. Emi ꞌou haukia 
katoraonaꞌau ainakia, weiakia ꞌarimi aꞌi tiꞌari haukia herekiai katobabai 

harai. 28  Weiakia ṯeururu heremiai haukia katoba namonakia, tibabai 
kiꞌa heremiai haukia ahakiai katobahubaꞌari. 29 Hau ha mekemu keboꞌana 
raninai, kokeꞌe banai abirana abomo kobena. Mai hau ha emu kota keaꞌi 
parena raninai, emu habuni ibatoto aꞌi koubo aina. 30 Maearima heremuai 
taba tinoiai haukia kobenakia, mai hau ha emu taba ha eaꞌina rea imue 
aina robana aꞌi koahuna. 31 Wai emi nuatae maearima ua patebabai aiho 
heremiai, wai abomo ua katobabai aiho maearima herekiai.

32  “Weiakia tiraonaꞌau ainimi haukia mo katoraonaꞌau ainakia hanona 
ena namo taba wai heremiai? Aka kiꞌa haukia abomo tiraonaꞌau ainakia 
haukia ua tiraonaꞌauai aihonakia. 33  Weiakia heremiai tibabai harai 
haukia herekiai mo tubabai harai hanona ena namo taba? Aka kiꞌa 
haukia abomo ua tibabai aiho. 34 Weiakia taba katebamue haukia mo 
tubenakia hanona ena namo taba wai heremiai? Aka kiꞌa haukia abomo 
aka kiꞌa haukia tibenakia weiana ꞌarakia katebamue. 35 ꞌA emi ꞌou haukia 
katoraonaꞌau ainakia, mai katobabai harai herekiai, mai katobaibeni 
tabakia ꞌarakia ibamuekia aꞌi katoraonanakia. Weiana ꞌarami apaꞌuana 
katoaꞌina, mai wai hanona ꞌubi toha tohana Tirama nahunai katoao, 
pokina Ia hanona aꞌi tibanamona haukia mai kiꞌa haukia abokiamo 
eaokoꞌo ainakia. 36  Aokoꞌo akakia katobabai Hamami ꞌabana, Ia hanona 
mai ena aokoꞌo.

Oi Hau Ha Ena Kiꞌa Robana Aꞌi Koahuna. 
(Mt 7.1‑5)

37 “ꞌAbami aꞌi katoba bakainakia ba Tirama abomo wai aꞌi 
mebabakainimi, ꞌabami aꞌi katobakiꞌanakia ba Tirama abomo wai aꞌi 
mebakiꞌanimi, ꞌabami ekia kiꞌa katohina hao ba Tirama abomo wai 
emi kiꞌa kehina hao. 38  Katobaibeni ꞌabami herekiai ba Tirama abomo 
kebenimi, ihobona taba ha kebonu ꞌauna ꞌabana kehao ꞌinina keahu 
ꞌinina kekiki oioi, ua kebeni aihonimi. Pokina tobaibeni ihobonai Tirama 
abomo wai kebeni muenimi.”

39 Iesu ꞌabi ibabatai neiana ehina benakia etibaha, “Maha ꞌiau hauna 
ha kehore maha ꞌiau hauna ha aꞌi kebakaꞌana, weiana kebabaina raninai 
terarua ꞌuri aonai katetoa. 40 Marere miorina ha ena baꞌiobi hauna aꞌi 
ketara haona, ꞌa marere miorikia ekia marere katebaore haraina hanona 
baꞌiobi hauna kipokia kateihobo.

41 “Taba buonai matiu nabunabuna weiana ꞌabamu mahana aonai 
noihana, ꞌa arakoꞌo rarina oi mahamu aonai hauna aꞌi nuraonana. 42  Oi 
kipomu mahamu aonai arakoꞌo rarina weiana aꞌi noihana raninai, aea 
homanai uahoꞌabamu kohina bena, ‘Uahoꞌabaꞌu e, mahamu aonai matiu 
nabunabuna maꞌi ahina.’ Bahaorea haumu e, mahamu aonai arakoꞌo 
rarina moaꞌi ahi ꞌuaina, murinai uahoꞌabamu mahana aonai matiu 
nabunabuna koiha haraina koaꞌi ahina.”

Matiu Ha Ha Buabuakiai Kahaꞌiobina. 
(Mt 7.16‑20; 12.33‑35)

43  “Weiana matiu namona buabua kiꞌa obona aꞌi kebaramana, abomo 
matiu kiꞌa obona buabua namona aꞌi kebaramana. 44 Pokina matiu haha 
buabuakiai ꞌiobi nirama, weiana maearima ꞌini boaboai ororo aꞌi ṯebubu 
obona, haeamona awa ꞌiniꞌiniai ꞌaruhi aꞌi tiaꞌina. 45 Hau namona ehore 
aonai taba namokia ebararo ꞌekanai taba namokia nitaraꞌau, hau kiꞌa 
obona ehore aonai kiꞌa tabakia ebararo ꞌekanai kiꞌa tabakia nitaraꞌau. 
Pokina aonai taba ebonu hauna pinanai nehinana.

Itu Bakori Haukia Rua. 
(Mt 7.24‑27)

46 “Wai taba buonai tuaparinaꞌu, ‘Obiapaka e, Obiapaka e,’ ia eꞌu ꞌabi aꞌi 
tuaꞌi taeana. 47 Maearima hereꞌu timai mai eꞌu ꞌabi aiana tiona mai akana 
tibabaina haukia kabaihanimi ia hanona aea homakia. 48 Ia hanona matoha 
hau ha itu ebabaina, ꞌuri ehabi ꞌourana pihara ahanai hoboro ebakorinakia, 
tou ekarahi raninai itu etorina ꞌa itu aꞌi ebaibiuna, pokina itu hanona 
ebakori harai kiꞌa bahana. 49 Iamo aia eona akana aꞌi ebabaina hauna 
ihobona matoha hau ha itu ꞌano ahanai ebakorina hoborona ahaꞌi, tou 
ekarahi itu etouna, beronai mo itu epobu, itu epobu hanona earu otaraina.”

Iesu Roma Huari Poki Hauna Ena Aka Hauna Ena Inawa Ebanamona. 
(Mt 8.5‑13)

7  1 Iesu ena ꞌabi ikoinai ehina orenakia maearima herekiai murinai 
ekatoto Kaperanauma. 2  Roma huari poki hauna ha weia ena taꞌaraꞌi 

hauna ꞌarina eꞌari kiꞌa baha hauna hanona einawa kiꞌa aba keꞌari. 3  Ia Iesu 
pouna eona raninai Iuda haukia apaꞌuakia baika euhunakia katenoina 
kemai ena taꞌaraꞌi hauna kebamaurina. 4 Temai Iesu herena raninai tenoi 
hao noi haona tetibaha, “Hau neiana pobaraina hanona penamo. 5  Pokina 
ia eka itubu niraonaꞌau aina, ia ehore marea ebakorina ꞌeumai.” 6  Weiana 
Iesu kipokia teao, bariu Iesu itu ebarina aonai huari poki hauna ena hau 
euhunakia Iesu tehina bena tetibaha, “Obiapaka e, aꞌi koaroꞌari, pokina 
au aꞌi anamo komai eꞌu ituai kototo. 7 Ua buonai kawahi heremu abomo 
aꞌi etaina. 8  Weiana au hanona hau ha ena hiabu baꞌanai, mai huari 
haukia abomo au baꞌaꞌuai. Au hau neiana ha nahina bena moao hanona 
ia niao, ꞌabana nahina bena omai hanona ia nimai. Eꞌu taꞌaraꞌi hauna 
nahina bena neiana mobabaina hanona ia nibabaina.”

9 Iesu aia weiana eona raninai etaꞌu taꞌu huri, ekabe toꞌu murinai 
haukia ehina benakia, “Au wai nahina benimi, Isaraela aonai aꞌikakauma 
nahomana ha aꞌi atabu ahina.” 10 Weiakia euhunakia haukia temue teao 
itu raninai, taꞌaraꞌi hauna aba enamo tetabu ahina.

Iesu Wapu Nahuna ꞌAriai Ebamikirina.
11 Rani papana eao murinai Iesu eao aiara ha atana Nain, iꞌabana 

haukia mai mako ia kipokia teao. 12  Aiara paꞌabina aba tibarina aonai, 
ꞌari hauna ha tebua ahina weiana hanona wapu ha nahuna hamo 
hamona, aiara haukia boꞌokia wapu teꞌabana. 13  Obiapaka wapu eihana 
raninai eaokoꞌo aina, weiana ehina bena etibaha, “Aꞌi kohai.” 14 Ia ekaꞌa 
ha ha eao koꞌo eaꞌi ꞌapuana, ba koꞌo tebuana haukia tekoroti. Iesu eꞌabi 
etibaha, “Hau aruaruna e, au nahina beniꞌo, momikiri.” 15  Eꞌari hauna 
emikiri emiati eꞌabiꞌabi, Iesu miori hinana ebeni muena. 16  Ikoikiai tetaꞌu 
wairai, weiana Tirama tebanamona tetibaha, “Mahabanai apaꞌuana 
ha baiatakai ewaira tina.” Haeamona tetibaha, “Tirama aba emai ena 
maearima herekia.” 17 Iesu pouna neiana Iudea ꞌeka maikoina mai herena 
hanokia ikoikiai aokiai tehina otaraina.

Ioane Iꞌabana Haukia Rua Euhunakia Iesu Herena Teao. 
(Mt 11.2‑19)

18 Ioane iꞌabana haukia ꞌabi neiakia ikoikia tehinanakia ia herenai. 
19 Iꞌabana haukia rua eaparinakia euhunakia Obiapaka katebakaina 
katetibaha, “Kemai hauna hanona oi, ꞌao haeai ha kataꞌimana?” 20 Temai Iesu 
herena raninai tehina bena tetibaha, “Baꞌuere Robe hauna Ioane euhunamai 
heremu katabakainiꞌo, ‘Kemai hauna hanona oi, ꞌao haeai ha kataꞌima?’ ”

21 Rani weianai Iesu hanona maearima boꞌona ꞌakina ekia inawa, 
hau haiara mai auba kiꞌa obokia aokiai haukia ebanamonakia, abomo 
maha ꞌiau haukia boꞌona mahakia ebanoꞌa. 22  Iesu terarua ekia ꞌabi 
ebamuena etibaha, “Tomoao, taba toiha mai urukia toꞌo haukia Ioane 
katohina bena. Maha ꞌiau haukia aba ṯeihaiha, ꞌomeꞌome haukia aba 
tikaꞌa, morumoru haukia aba tetaꞌe taꞌe, haia poꞌo haukia aia aba tiona, 
ꞌari haukia aba ṯemikiri timauri mauri, abomo uraru haukia herekiai 
pou namona nairoro aina.” 23  Haeamona eꞌabi etibaha, “Aona aꞌi nikaiꞌau 
kaiꞌau hereꞌuai hauna hanona enamo.”

Iesu Ioane Pouna Ehinana.
24 Ioane euhunakia haukia temue murinai, Iesu haeamona toꞌu haukia 

herekiai Ioane pouna ehinana etibaha, “Toao hano ꞌakunai hanona taba 
katoihana? Baura kopura eabunakia katoihanakia, u? 25 Ahaꞌi raninai 
taba katoihana buonai toao weia? Hau ha habuni ꞌarana rarina ebatotona 
katoihana, u? Weiakia habuni namoabukia tibatotonakia mai ekia obia 
tabakia teboꞌo haukia hanona obia arana hauna ena ituai katotabu 
ahinakia. 26 Taba katoihana buonai toao weia? Mahabanai hauna ha, u? ꞌE, 
ꞌabi tohana, au wai nahina benimi, neiana hauna ehore mahabanai haukia 
boꞌona etara haonakia. 27 Weiana hauna pouna Puka Robenai tererena,

c 7.41 Helene moninai Denari hinabu ima. Denari hamona hanona aka hauna wapu 
hamona ꞌarana. 

‘Eꞌu iuhubeau hauna
kauhuna keꞌuai,
emu taeara keaꞌiaꞌi
harai ꞌuaina.’  Mal 3.1

28  Au wai nahina benimi. Babiꞌe nuakiai terama haukia ikoikiai baiatakiai 
ha Ioane aꞌi etara haona. Ia Tirama ena obia aiarana aonai ekoꞌi koꞌi kiꞌa 
baha hauna mo Ioane etara haona.”

29 Maearima ikoinai abomo moni bararo haukia Iesu ena ꞌabi ꞌuruna 
teona raninai Tirama ena taeara berona tebatohana, pokina ia hanona 
Ioane ebaꞌuere robenakia. 30 ꞌA Parisea haukia mai rauhubu poki haukia 
Ioane ena baꞌuere robe aꞌi tenuatae aina buonai Tirama ena nuatae 
ꞌeukiai hauna tebaoao aina.

31 Iesu haeamona eꞌabi etibaha, “Uru neiana maearimakia hanona tabai 
kababatainakia? Ia hanona tabai kabaihobonakia? 32  Ia hanona matoha 
miori papakia aiara ibuanai ṯemiati ꞌabakia tiaparinakia ṯetibaha, ‘Ai pihi 
ṯaubainakia, ia wai aꞌi ṯoewa, ꞌari huikia ṯaꞌi, ia wai aꞌi tuhai.’ 33  Pokina 
baꞌuere robe hauna Ioane emai raninai aꞌi eaniani mai bine beina aꞌi 
einu, ba wai toꞌabi totibaha, ‘Ia aonai auba kiꞌa obona ha nemiaho.’ 
34 Maearima Nahuna emai nianiani mai neinuinu hanona wai tuꞌabi 
ṯotibaha, ‘Aniani kiꞌa mai inuinu kiꞌa hauna abomo moni bararo haukia 
mai aka kiꞌa haukia ekia hau.’ 35  ꞌA Tirama ena aobero hanona kateaꞌi 
taeana haukia herekiai ena bero kewaira tina.”

Babiꞌe Ha Tehoro Timina ꞌOrimonai Iesu Eheina.
36  Parisea hauna ha Iesu enuatae aina ena ituai kateaniani haeamo, ba 

Iesu eao ituai etoto aniani ꞌekanai emiati. 37 Aiara weiana aonai aka kiꞌa 
babiꞌena ha, Iesu Parisea hauna ena ituai kateaniani pouna eona raninai, 
ia pihara kabapuna aonai muramura timina ꞌorimona hauna emaiaina. 
38  Eao Iesu murinai aena pokinai ekoroti ehai ba mahana beikiai aena 
ebabeinakia, buinai ebaꞌororonakia abomo epaunakia, muramura timina 
ꞌorimona eheina ahakiai.

39 Parisea hauna weiana Iesu eaparina hauna babiꞌe ena babai eihana 
raninai, kipona aonai eraonana etibaha, “Neiana mahabanai hauna 
tohana raninai, ia aba peꞌiobina, babiꞌe tabana ia niaꞌi ꞌapuana, pokina ia 
hanona kiꞌa babiꞌena.”

40 Iesu ehore ehina bena etibaha, “Simona e, au ꞌabi ha oi heremu ai, 
kahinana.” Ia etibaha, “Baꞌiobi haumu e, moꞌabi.” 41 Iesu eꞌabi etibaha, 
“Hau rua moni baibeni hauna ha herenai moni teaꞌinakia, hamona 
hanona kina hinabu ima c eaꞌina, ha hanona kina imabui eaꞌina. 42  Ara 

katehore aꞌi etainakia buonai terarua moni katemue ainakia haukia 
ekakinakia, ba aeana hauna ia ꞌarina keꞌari kiꞌa baha?”

43  Simona eꞌabi etibaha, “Naraonana, paꞌe weiana ena aꞌi ꞌuai apaꞌuana 
ekakina hauna.” Iesu ia ehina bena etibaha, “Aba oꞌabi harai.”

44 Iesu ekabe babiꞌe eihana, ba Simona ehina bena, “Babiꞌe neiana noihana? 
Au amai emu ituai atoto hanona aeꞌu beikia aꞌi obaibeni. ꞌA ia hanona mahana 
beikiai aeꞌu eutunakia abomo buinai ebaꞌororonakia. 45 Oi aꞌi opaunaꞌu, 
ꞌa babiꞌe neiana akatoto ramana raninai aeꞌu ipaukiai aꞌi eꞌoro ꞌapua. 46 Oi 
araꞌu tehoroai aꞌi oheina, ꞌa ia tehoro timina ꞌorimonai aeꞌu eheinakia. 47 Ua 
buonai nahina beniꞌo, ena kiꞌa boꞌona ꞌakina haukia aba ihina hao, pokina ena 
raonaꞌau eapaꞌua paunai, ia tai ena raonaꞌau papana hauna hanona ena kiꞌa 
papana ihina hao.” 48 Ba Iesu babiꞌe ehina bena etibaha, “Emu kiꞌa aba ihina 
hao.” 49 Aniani ꞌekanai temiati haukia kipokia baiatakiai teꞌabiꞌabi tetibaha, 
“Neiana hanona tai, ba kiꞌa abomo nehina hao.” 50 Iesu babiꞌe ehina bena 
etibaha, “Emu aꞌikakauma ehore ebamauriniꞌo, mai baibuamu moao.”

Babiꞌe Baika Iesu Murinai Tekaꞌa.

8  1 Neiana murinai rani aꞌi ehomaꞌa Iesu eao aiara apaꞌuakia mai papakia 
aokiai Tirama ena obia aiarana pouna namona eiroro aina. Iꞌabana haukia 

harauhaea rua hanona teꞌabana kipokia teao, 2 mai babiꞌe baika abomo, auba 
kiꞌa obokia ꞌeukiai euꞌu ahinakia mai hau haiarai ebanamonakia babiꞌekia, 
ha Maria Magadala babiꞌena aonai auba kiꞌaobokia ꞌabaihau hamomo eba 
karahinakia babiꞌena, 3 ha Ioanna, atawana Kusa hanona Heroda obia arana ena 
itu kohukia nipoki ainakia hauna, mai Susanna, mai babiꞌe boꞌokia baika. Babiꞌe 
neiakia kipokia ekia tabai Iesu mai iꞌabana haukia tebarainakia.

ꞌAbi Ibabataina Biraura Hauna Ena Uho Ebatonakia. 
(Mt 13.1‑9; Mk 4.1‑9)

4 Maearima boꞌona aiara ha ha ai temai Iesu herenai toꞌu rarina tebabaina 
aonai Iesu ꞌabi ibabatai neiana ehinana etibaha, 5 “Biraura hauna ha eao 
ena uho kebatonakia. Ekapo kapo otarainakia aonai baika taearai teꞌeho, ba 
maearima ahakia teheꞌau haeamona ubi roborobokia teani orenakia. 6 Uho 
baika bohu ahanai teꞌeho, teꞌomu ia tepaea pokina hano aꞌi emapu mapu. 7 Uho 
baika awa ꞌiniꞌinikia aokiai teꞌeho, awa ꞌiniꞌinikia kipokia teꞌomu haeamo ba 
tetara tara abunakia. 8 Uho baika hano namonai teꞌeho, teꞌomu harai tebuaꞌa 
buakia hinabu ha ha ꞌabana.” Iesu ena ꞌabi puanai eꞌabi aota etibaha, “Mai 
haiana hauna hanona keꞌiobina.”

ꞌAbi Ibabatai Ena Poki. 
(Mt 13.10‑17; Mk 4.10‑12)

9 Iꞌabana haukia Iesu tebakaina ꞌabi ibabatai neiana anina taba. 10 Ia 
eꞌabi etibaha, “Tirama ena obia aiarana ꞌiobikia bunikia hanona aba 

wai ebenimi, ia baika herekiai hanona ꞌabi ibabataiai nahina benakia, 
weiana,

‘kateihana mo ia aꞌi kateiha
tinana aia kateona ia obona
aꞌi kateobo.’  Isa 6.9

Iesu ꞌAbi Ibabataina Anina Ehinana. 
(Mt 13.18‑23; Mk 4.13‑20)

11 “ꞌAbi ibabatai anina neiana. Uho hanona Tirama ena ꞌabi. 12  Uho 
taearai teꞌeho haukia hanona weiakia, aia tiona ia tiaporo nimai ꞌabi 
aokiai niaꞌi parena pokina aꞌi teme aꞌikakauma mai aꞌi tememauri taꞌuna. 
13  Uho weiakia bohu ahanai teꞌeho haukia hanona weiakia, aia tiona 
raninai ꞌabi tiaꞌina mai aonamokia, iamo ramukia ahaꞌi rani papana 
mo tiaꞌikakauma ba baihobo nimai raninai tiꞌeho. 14 Uho weiakia awa 
ꞌiniꞌinikia aokiai teꞌeho haukia hanona weiakia, aia tiona ia mauri 
neiana ena ao aroꞌari ena obia tabakia mai ena aonamo tabakiai aokia 
nikaiabunakia ba buabuakia ṯepure. 15 ꞌA uho weiakia hano namonai 
teꞌeho haukia hanona weiakia, aokia beronai mai namonai ꞌabi uruna 
tiona tiaꞌi ꞌinina tibakiro niao mo buabuakia tibarama.”

Ramepa ꞌEkana Tohanai Kohaoꞌauna. 
(Mk 4.21‑25)

16  Iesu haeamona ehina benakia etibaha, “Hau ha ramepa nibaꞌarana 
raninai uro aonai aꞌi nibahu abuna ꞌao parua itarana baꞌanai aꞌi nikai 
tina ꞌa ia ramepa ihaoꞌauna ꞌekanai nihao ꞌauna ba weiakia katetoto 
haukia hanona ea kateihana. 17 Taba ikoinai tehore buni haukia hanona 
katekarahi mahanai, taba ikoinai tebahu abu haukia hanona eai 
katebawaira tinanakia.

18  Aia aea nuo aihona hanona koꞌima haraina, pokina mai ꞌeuna hauna 
hanona ahanai baika Tirama kehore ꞌauna kebena, ia ꞌeuna ahaꞌi hauna 
hanona herenai papana nemiaho niraonana ꞌeuna hauna abomo keaꞌi 
obona.”

Iesu Hinana Mai Uahoꞌabana. 
(Mt 12.46‑50; Mk 3.31‑35)

19 Ba Iesu hinana mai hatina temai kateihana iamo aꞌi etainakia pokina 
toꞌu rarina paunai. 20 Hau ha Iesu ehina bena etibaha, “Oi hinamu mai 
hatimu mahanai tekoroti ṯenuatae kateihaniꞌo.” 21 Ba ena ꞌabi ebamuena 
etibaha, “Neiakia Tirama ena ꞌabi aiana tiona mai akana tibabaina 
haukia hanona au hinaꞌu mai hatiꞌu.”

Iesu Rani Mai Roio Ebaꞌomatanakia. 
(Mt 8.23‑27; Mk 4.35‑41)

22  Rani ha Iesu iꞌabana haukia kipokia ahi ai teheꞌau ba ehina benakia 
etibaha, “Aika hamaeao obu abirana.” Ba tebeau ahi. 23  Tebeau oho aonai, 
Iesu hanona enoti eparua ꞌari. Ba kou rarina obu aonai eabu ꞌau, bei 
ahi aonai teraku uta hereka ꞌakinai pateuhu. 24 Iꞌabana haukia teao Iesu 
tebaona tetibaha, “Poki haumu e, poki haumu e, aika aba kahatono ꞌari.” 
Ba ia emikiri baura mai roio erikenakia, baura eꞌoro roio eꞌomata. 25 Ba 
iꞌabana haukia ehina benakia etibaha, “Emi aꞌikakauma aeꞌe?” Ia tetaꞌu 
taꞌu huri abomo tetaꞌu kiꞌa kipokia baiatakiai tebakai bakai tetibaha, 
“Neiana hanona hau tabana, baura mai roio ehina benakia hanona aiana 
tikaꞌaina.”

Iesu Hau Ha Aonai Auba Kiꞌa Obokia Euꞌu Ahinakia. 
(Mt 8.28‑34; Mk 5.1‑20)

26  Iesu iꞌabana haukia kipokia ahiai tebeau banai teao Gerasene 
hanonai weiana hanona Galilea obu abiranai. 27 Iesu ekaraꞌau poeai 
raninai, aiarai hau ha aonai auba kiꞌa obokia temiaho hauna emai 
tebaitabu ahi. Aba waꞌi baha ꞌakinai habuni haꞌi ebatotona haeamona 
ituai aꞌi emiaho, ia ꞌari ahanai emiaho. 28  Ia Iesu eihana raninai eio kiꞌa 
haeamona eꞌeho aena pokinai eio aota kiꞌa etibaha, “Iesu ꞌubi tohanai 
Tiramana Nahuna e, taba nonuatae aina hereꞌuai kobabaina. Nanoiniꞌo 
puma aꞌi kobenaꞌu.” 29 Pokina Iesu auba kiꞌa obokia aba ehina benakia 
hau weiana aonai katekarahi. Rani boꞌokia auba kiꞌa obokia tehaburi 
abuna, maearima tehore imana aena tabiriai tebirinakia teꞌima haraina 
iamo tabiri eba mohunakia haeamona auba kiꞌa obokia tebabeau totona 
hano ꞌakunai.

30 Iesu ia ebakaina etibaha, “Atamu tai?” Ia etibaha, “Ataꞌu hanona 
Mako.” Pokina auba kiꞌa obokia boꞌona ꞌakina aonai temiaho. 31 Ia auba 
kiꞌa obokia Iesu tenoina aꞌi keuhunakia aꞌi kateao ꞌuri ꞌourana aena ahaꞌi 
hauna aonai.

32  Aiporo toꞌuna ha weia teba korinakia oeo mekenai teaniani, ba auba 
kiꞌa obokia Iesu tenoina keuhunakia kateao aiporo aokiai katetoto buonai 
euhunakia teao. 33  Ba auba kiꞌa obokia hau weiana aonai tekarahi teao 
aiporo aokiai tetoto, aiporo toꞌuna tebeau riri papaꞌai terobo ahi, ꞌobu 
aonai tetono ꞌari.

34 Aiporo bakori haukia taba weiana erama teihana raninai tebeau ꞌakauma 
aiarai mai umai pou neiana tehinana. 35 Maearima teao taba erama hauna 
kateihana Iesu herenai tekaraꞌau raninai, hau weiana aonai auba kiꞌa obokia 
tekarahi hauna Iesu aena pokinai emiati habuni ebatotona abomo aona aba 
ebero teihana ba ikoikiai tetaꞌu kiꞌa. 36 Weiakia teihana haukia maearima 

herekiai hau weiana aonai auba kiꞌa obokia tetoto hauna aea enamo aiho hauna 
pouna tehinana. 37 Gerasene maearimakia ikoikiai Iesu tenoina hano weianai 
kekapare pokina tetaꞌu kiꞌa. Weiana ia ahiai eheꞌau kemue. 38 Hau weiana aonai 
auba kiꞌa obokia tekarahi hauna Iesu enoina peꞌabana, ia Iesu ehore ebamuena 
ehina bena etibaha, 39 “Komue emu aiara, Tirama taba ebabaina heremuai 
hauna pouna kohinana.” Ua buonai hau weiana eao aiara maikoinai aokiai Iesu 
taba ebabaina herenai hauna pouna ehinana.

Iairo Nahuna Mai Babiꞌe Ha Iesu Ena Habuni Eaꞌi ꞌApuana Hauna. 
(Mt 9.18‑26; Mk 5.21‑43)

40 Iesu emue raninai, toꞌu haukia tehore teaꞌi taeana pokina ikoikiai ia 
teꞌimana. 41 Weiana hau ha atana Iairo marea poki hauna ha emai Iesu 
aena pokinai ekuti enoina kateao ena itu. 42  Pokina nahuna uahona hamo 
hamonamo ihauna harauhaea rua hanona aba keꞌari.

Iesu niao oho aonai toꞌu rarina aonai ekaꞌa. 43 Ba babiꞌe ha weia, ia hanona 
babiꞌe ekia inawa eaꞌina aba ihau harauhaea rua, muramura haukia herekiai 
ena kohu ebaorenakia, hau ha ia aꞌi ebanamona. 44 Ia Iesu murinai ekataeana 
eao ena habuni puana eaꞌi ꞌapuana, beronai mo ena inawa eꞌoro. 45 Iesu 
ebakai bakai etibaha, “Tai eaꞌi ꞌapuanaꞌu?” Ikoikiai tebuniai aonai Petero eꞌabi 
etibaha, “Poki haumu e, maearima tekori abuniꞌo abomo tetuaniꞌo.” 46 ꞌA Iesu 
eꞌabi etibaha, “Hau ha eaꞌi ꞌapuanaꞌu pokina aꞌiobina hiabu hauꞌuai hauna aba 
ekarahi.” 47 Weiana babiꞌe eꞌiobina kepihi taearana ahaꞌi ba eao mai ꞌururu 
ꞌururuna eꞌeho Iesu aena pokinai, taba buonai eaꞌi ꞌapuana abomo aea enamo 
aiho pouna maearima ikoikiai wairakiai ehinana. 48 Ba Iesu babiꞌe weiana ehina 
bena etibaha, “Nahaꞌu e, emu aꞌikakauma ehore aba ebanamoniꞌo mai baibuamu 
moao.”

49 Iesu niꞌabi ohomo aonai hau ha Iairo ena ituai emai Iairo ehina bena etibaha, 
“Nahumu aba eꞌari. Baꞌiobi hauna aꞌi mobaro ꞌari ꞌabaeana.” 50 Iesu aia weiana 
eona ba Iairo ehina bena etibaha, “Aꞌi kotaꞌu, koaꞌikakaumanaꞌu. Nahumu hanona 
kenamo.” 51 Iesu Iairo ena ituai ekaraꞌau raninai maearima ikoikiai ebamuenakia, 
ia Petero, Iakobo, mai Ioane mai uaho hamana hinana mo teꞌabana tetoto. 52 Weia 
hanona maearima ikoikiai uaho tihai aina mai tiaokoꞌo aina. Iesu eꞌabi etibaha, 
“Hai tomobapuana, uaho hanona aꞌi eꞌari, ia niparua.” 53 Maearima Iesu teiriri 
aina, teꞌiobina uaho hanona aba eꞌari toha. 54 Iesu uaho imanai eaꞌi eaparina 
etibaha, “Nahaꞌu e, momikiri.” 55 Uaho aubana emue beronai emikiri, ba Iesu 
ehina benakia taba ha katebena keana. 56 Uaho hamana mai hinana tetaꞌu taꞌu 
huri, ꞌa Iesu ehara abunakia taba erama hauna hanona tai ha haianai aꞌi kateꞌabi.

Iesu Iꞌabana Harau Haea Rua Euhunakia Kateiroro. 
(Mt 10.5‑15; Mk 6.7‑13)

9  1 Iesu ehore iꞌabana haukia harau haea rua eaparinakia, 
ebatoꞌunakia, tabura mai hiabu ebenakia paipai kiꞌa obokia 

ikoikiai kateuꞌu ahinakia mai inawa haeai haeai kateba maurinakia, 2  ba 
euhunakia Tirama ena obia aiarana pouna kateiroro aina abomo inawa 
haukia kateba namonakia. 3  Ehina benakia, etibaha “Emi harima ai taba 
ha aꞌi katoaꞌina, ikaiꞌini ahaꞌi, mahoa ahaꞌi, aniani ahaꞌi, moni ahaꞌi, 
abomo emi ibatoto ibaruakia aꞌi katoaꞌinakia. 4 Itu tabanai katokaraꞌau 
raninai weiamo katomiaho keaomo aiara weiana katohabona. 5 Ba 
maearima aꞌi kateaꞌi taeanimi raninai ꞌapumi apurorokia katoahuahu 
obo ba ekia aiara katohabona ia irobekia ꞌabinai keao.” 6  Ba iꞌabana 
haukia temikiri teao aiara haha aokiai pou namona teiroro aina abomo 
maearima tebamaurinakia.

Heroda Ena Nuatae Keꞌiobi Haraina Iesu Hanona Tai. 
(Mt 14.1‑12; Mk 6.14‑29)

7 Heroda Obia hauna taba ikoinai Iesu ebabai poukia eoꞌo raninai aona 
earoꞌari, pokina baika tehina bena baꞌuere robe hauna Ioane aba ꞌariai 
emikiri mue. 8  Baika tetibaha Elia aba ewaira tina, haeamona baika 
tetibaha mahabanai hauna ꞌaiꞌaina ha bariu emikiri mue. 9 Ia Heroda 
etibaha, “Ioane ꞌakona aba akabe hurina, ꞌa ꞌuruna ṉaona aka ṉahomakia 
nibabai hauna hanona tai?” Ba ena nuatae hanona keihana.

Iesu Taha Ima (5,000) Ebanianinakia. 
(Mt 14.13‑21; Mk 6.30‑44; Io 6.1‑14)

10 Iuhubeau haukia temue Iesu herena taba taba tebabai haukia ia 
wairanai tehinanakia. Weiana ia ehore ebakaꞌa obonakia ia kipokia 
teao aiara ha atana Betesaida ai. 11 Ia maearima teꞌiobina Iesu aba weia 
hanona ikoikiai ia murinai teao. Eaꞌi taeanakia, Tirama ena obia aiarana 
ꞌabina ehinana abomo mauri tenuatae haukia ebamaurinakia. 12  Beraura 
aba erabirabi iꞌabana haukia harau haea rua temai herena tehina bena 
tetibaha, “Maearima neiakia mouhunakia, temeraꞌa temeao aiara ꞌao 
uma herekai haukia weia katemiaho kipokia ekia aniani katetabu pokina 
ꞌeka neiana hanona hanoꞌakuna.” 13  Iesu ekia ꞌabi ebamuena etibaha, 
“Wai taba ha tomobenakia temeani.” Ia tetibaha, “Ai heremaiai ṯemiaho 
haukia hanona parawa ima maia rua mo, konuatae kataeao aniani 
katakawanakia maearima neiakia ꞌeukia, ꞌu?” 14 Hau ꞌabaeana hanona 
ikoinai taha ima (5,000) ꞌabana.

Iesu iꞌabana haukia ehina benakia etibaha, “Maearima neiakia haukia 
imabui imabui katoba miatinakia.” 15 Ehinana hauna ihobonai iꞌabana 
haukia tebabaina ba maearima ikoikiai temiati. 16  Iesu ehore parawa 
ima mai maia rua eaꞌinakia eaꞌa taea kupa eihana ebanamona murinai 
ehobi ꞌitiꞌitinakia. Ba iꞌabana haukia ebenakia katekaitinakia maearima 
wairakiai. 17 Weiana ikoikiai teaniani eao teani ꞌari, iꞌabana haukia aniani 
harikia pohea harauhaea rua tebabonunakia.

Petero Iesu Ehina Pouna Ia Hanona Keriso. 
(Mt 16.13‑19; Mk 8.27‑29)

18  Rani ha Iesu kipona ebahubaꞌari, iꞌabana haukia hanona ia herenai 
temiaho ebakainakia etibaha, “Maearima au ahaꞌuai taba ṉa tihoma?” 
19 Ia ena ꞌabi tebamuena tetibaha, “Baika tiꞌabi Ioane Baꞌuere robe hauna, 
baika tiꞌabi Elia, baika tiꞌabi mahabanai hauna ha aba ꞌuainai eꞌari hauna 
bariu emauri mue.” 20 Ebakainakia, “Ia wai hanona taba ṉa tuhoma? 
Au hanona tai?” Petero ena ꞌabi ebamuena etibaha, “Oi hanona Keriso 
Tirama euhuniꞌo haumu.”

Iesu Ena ꞌAri Pouna Ehinana. 
(Mt 16.20‑28; Mk 8.30–9.1)

21 Ia ehore eharabunakia hau ha aꞌi katehinabe ꞌapuana. 22  Haeamona 
etibaha, “Maearima Nahuna hanona kehaiara kiꞌa baha, aiara hau 
apaꞌuakia, robe haukia apaꞌuakia mai rauhubu poki haukia kateꞌoatana 
abomo kateahu ꞌarina, ia wapu ibaihaunai kemikiri mue.”

Iesu Paunai Mauri Keneꞌena Hauna Mauri Keaꞌina.
23  Ikoikiai ehinabe muenakia etibaha, “Tai ha nenuatae au keꞌabanaꞌu 

raninai, ia kipona ena mauri kehabona ena matiu ibiri ropo keaꞌi taeana 
kebuana rani ikoinai au muriꞌuai kekaꞌa. 24 Pokina ena mauri keaꞌi 
ꞌinina hauna hanona ena mauri kebaꞌakaumana, ꞌa au pauꞌuai ena mauri 
keneꞌena hauna hanona mauri keaꞌina. 25 Hau ha hanopaka tabakia 
maikoinai peaꞌina ena mauri peba ꞌakaumana ꞌao peaꞌi kiꞌana raninai ena 
namo hanona taba? 26  Hau ha au pauꞌuai ꞌao eꞌu ꞌabi paukiai kehaumaea 
raninai, Maearima Nahuna abomo ia kehaumaeaina ena nuabiai abomo 
Hamana ena nuabiai ena aneru robekia kipokia ekia mai raninai. 27 ꞌAbi 
tohana mo au wai nahina benimi, neia tikoroti haukia baika hanona aꞌi 
kateꞌari keaomo Tirama ena obia aiarana kateihana.”

Iesu Ihana Ebahaeaina. 
(Mt 17.1‑8; Mk 9.2‑8)

28  ꞌAbi neiakia ehinanakia wapu ꞌababani teore murikiai Iesu ehore 
Petero, Ioane mai Iakobo eba kaꞌanakia oeoai tekaraꞌau kebahubaꞌari 
paunai. 29 Ebahubaꞌari aonai ia wairana ehaeai ena habuni epore eꞌimare 
ꞌimare. 30 Hau rua ia kipokia teꞌabiꞌabi, Mose mai Elia. 31 Mai nuabikia 
tewaira tina Iesu kipokia Tirama ena nuatae ihobonai Ierusalemai 
keꞌari hauna terobahu aina. 32  Petero ꞌabana kipokia hanona teparua 
ꞌari ba tenoꞌa, Iesu nuabina mai hau rua herenai tekoroti haukia abomo 
teihanakia. 33  Hau rua Iesu aba katehabona aonai, Petero ehore Iesu 
ehina bena etibaha, “Poki haumu e, aika neia nahamiaho hanona enamo 

kiꞌa baha! Ai iꞌaua aihau katababainakia, ha oi ꞌeumu, ha Mose ꞌeuna, ha 
Elia ꞌeuna.” Ia hanona aꞌi eꞌiobina paunai eꞌabi ꞌabaea.

34 Ia niꞌabi ohomo aonai ꞌauhao emai ikoinai ekaiabunakia, ba ia ꞌauhao 
aonai hanona tetaꞌu kiꞌa. 35 Aia ha ꞌauhao aonai emai etibaha, “Neiana 
hanona Au Nahaꞌu, atinaꞌana hauna, aiana katona.” 36  Aia weiana epua 
murinai Iesu ikupaiana teihana. Iꞌabana haukia ꞌabi ha aꞌi tehina ꞌapuana, 
abomo taba teihanakia haukia rani weianai hanona hau ha aꞌi tehina 
bena.

Iesu Miori Aonai Auba Kiꞌa Obona Euꞌu Ahina. 
(Mt 17.14‑18; Mk 9.14‑27)

37 Erani ia oeoai teriri Iesu maearima boꞌona kipokia tebaitabu ahi. 
38  Hau ha maearima baiatakiai eio etibaha, “Baꞌiobi haumu e, au oi 
nanoiniꞌo, nahaꞌu neiana moihana, nahaꞌu hamomona mo neiana. 39 Rani 
baika auba ha miori neiana niaꞌina, beronai neio, nibaꞌororo abuna, 
pinanai ꞌutoꞌuto tikarahi, aꞌi nihabona keaomo hauna nimaniꞌa obo. 
40 Au tiꞌabaniꞌo haukia anoinakia auba kiꞌa obona kateuꞌu ahina, ba ia aꞌi 
etainakia.”

41 Iesu ehina benakia etibaha, “Aꞌikakauma ahaꞌi mai kiꞌa babai 
uruna haumi, heremiai kamiaho keaomo aita? Nahumu omaiaina 
hereꞌu.” 42  Miori ekaꞌa haha aonai biriua kiꞌa obona ehore miori ꞌanoai 
eꞌatiaina ebaꞌororo abuna, Iesu ehore auba kiꞌa obona ebatana ba 
miori ebamaurina, eaoaina hamana ebena. 43  Tirama ena hiabu rarina 
ꞌakinai maearima ikoikiai tetaꞌu taꞌu huri. Ia Iesu taba ebabaina hauna 
tiaonamoai ohona aonai iꞌabana haukia ehina benakia etibaha,

Iesu Keꞌari ꞌAbina Ehina Pouna. 
(Mt 17.22, 23; Mk 9.30‑32)

44 “ꞌAbi tabana heremiai aba kahinana hauna tomobahuai haraina. 
Maearima Nahuna hanona hinahinana katehina maearima herekiai.” 45 ꞌA 
ia ena ꞌabi neiana anina aꞌi teꞌiobina. Ia herekiai taba eꞌuahina hauna 
ebuni buonai obona aꞌi teobo, ba katebakaina hanona tetaꞌu.

Tai Hanona Eapaꞌua. 
(Mt 18.1‑5; Mk 9.33‑37)

46  Rani ha iꞌabana haukia kipokia mo baiatakiai tebaihara tae tai 
hanona keapaꞌua kiꞌa baha. 47 Iesu ekia raona weiana eꞌiobina buonai 
miori papana ha emaiaina herenai ebakorotina. 48  Ba ehina benakia 
etibaha, “Tai ha au ataꞌuai miori papana neiana niaꞌi taeana hauna 
hanona au niaꞌi taeanaꞌu, au niaꞌi taeanaꞌu hauna hanona euhunaꞌu 
Tirama abomo niaꞌi taeana. Wai ikoimiai baiatamiai ha ekoꞌi koꞌi kiꞌa 
baha hauna ia hanona keapaꞌua kiꞌa baha.”

Aꞌi Niꞌoatanimi Hauna Emi Hau. 
(Mk 9.38‑40)

49 Ioane Iesu ehina bena etibaha, “Poki haumu e, ai hau ha taihana oi 
atamuai auba kiꞌa obokia euꞌu ahinakia. Ba ai tahina bena kebapuana 
pokina ia hanona aika ꞌabaka ahaꞌi.” 50 Iesu ehina benakia etibaha, “Aꞌi 
patobaꞌorona, pokina aꞌi niꞌoatanimi hauna hanona wai ꞌabami.”

Samaria Haukia Iesu Aꞌi Tenuatae aina.
51 Iesu kemue kupa keao ranina ekaibari aonai ia aona ebataburana 

emikiri Ierusalema keao. 52  Ba iuhubeau haukia euhu ꞌuainakia teao 
Samaria aiarana ha aonai taba ikoikiai katebaꞌorunakia. 53  ꞌA maearima 
weia haukia aꞌi teaꞌi taeana, pokina ia teꞌiobina Iesu hanona Ierusalema 
niao. 54 Iꞌabana haukia Iakobo mai Ioane babai weiana teihana raninai 
tebakaina tetibaha, “Obiapaka e, nonuatae iruba kupai kataparina, keriri 
kebaꞌara koukounakia, u?” 55 ꞌA Iesu ekabe terarua erikenakia, 56  ba ia 
teao aiara haeai ha.

Iesu Iꞌabana Hoana Aeahomana. 
(Mt 8.19‑22)

57 Ia taearai tekaꞌa aonai hau ha Iesu ehina bena etibaha, “Au oi 
aeana nuao hanona murimuai kaꞌau.” 58  ꞌA Iesu ia ehina bena etibaha, 
“Waeha ꞌaki hanona mai ekia ꞌuri, ꞌubi roborobokia abomo mai ekia niꞌi, 
ia Maearima Nahuna kenoti kearai hanona ꞌekana ahaꞌi.” 59 Haeamona 
Iesu hau ha ehina bena etibaha, “Muriꞌuai moꞌau.” ꞌA hau weiana eꞌabi 
etibaha, “Obiapaka e, maeao hamaꞌu mahore ꞌuaina.” 60 Iesu ia ehina 
bena etibaha, “Tiꞌari haukia ekia ꞌari temehorena, ꞌa oi moao Tirama ena 
obia aiarana pouna koiroro aina.”

61 Haeamona hau mo ha eꞌabi etibaha, “Obiapaka e, au murimuai 
kaꞌau, ia maeao ꞌuai eꞌu rama haukia herekiai haparua mahinana.” 
62  Iesu ena ꞌabi ebamuena etibaha, “Hau ha ꞌani ihiuana imanai niaꞌina, 
ꞌa keiha kabe toꞌo baihana hauna hanona Tirama ena obia aiarana akana 
kebabaina hanona aꞌi ketaina.”

Iesu Maearima Imabui Harau Rua Rua Euhunakia.

10  1 Neiana murinai Obiapaka ehore haukia imabui haraurua rua 
etinaꞌanakia, ikoikiai baiatakiai rua rua euhunakia kateꞌuai kateao 

ia kipona keao aiarakia mai ꞌekakia ikoikiai. 2  Ehina benakia etibaha, 
“Umai aniani aba eboꞌo harai ia aka haukia mo aꞌi eboꞌo, ua buonai uma 
poki hauna katonoina, ia kehore aka haukia keuhunakia ena umai kateaka.

3  Tomoao! Au wai nauhu ahinimi ihobona mamoe nahukia ꞌabakia, 
waeha ꞌaki baiatakiai. 4 Mahoa ihiua hiua, pute ꞌao tamaka ha aꞌi 

d 10.15 ꞌao Hades. 

katoaꞌi. Taearai abomo maearima ha kipokia aꞌi katokikipa. 5 Itu tabanai 
katokaraꞌau, katohina ꞌuaina ꞌabina hauna neiana, ‘Baibua hanona itu 
neianai!’ 6  Hau weiana aona kebaibua raninai, wai emi baibua hanona ia 
ahanai kemiaho. Ia keahaꞌi raninai emi baibua hanona kemue heremi. 
7 Kipokia itu weianai katomiaho oioi, taba tibaibeni haukia katoani 
ꞌao katoinu, pokina aka hauna mai ꞌarana hanona enamo. Itu ha ha aꞌi 
katoao.

8  Aiara tabana aonai katokatoto, kateaꞌi taeanimi raninai wairamiai 
taba tekaitina hauna katoana, 9 aiara weianai inawa haukia katoba 
maurinakia, abomo katohina benakia, katotibaha, ‘Tirama ena obia 
aiarana hanona aba nimai heremi.’ 10 Ia aiara ha aonai katokatoto, aꞌi 
kateaꞌi taeanimi raninai katokarahi taearanai katoꞌabi katotibaha, 11 ‘Emi 
aiara apurorona weiana etau toꞌona ꞌapumaiai hauna aba ṯatabu tabu 
obona niwahi heremi. Weia katoꞌiobina Tirama ena obia aiarana aba 
herekai.’ 12  Au wai nahina benimi, bakai berauranai Sodoma ena haiara 
ma kenamo ꞌapua ba aiara weiana ena haiara keapaꞌua.

Aiara Haukia Aꞌi Teraona Kabe. 
(Mt 11.20‑24)

13  “Korasina e! Heremuai hanona kekiꞌa wairai. Betesaida e! Oi abomo 
heremuai hanona kekiꞌa wairai. Ba taꞌu taꞌu huri akakia neiakia heremi 
ai ababai haukia weia Turo mai Sidono aokiai pababai raninai, aba waꞌi 
baha pateraona kabe, habuni kiꞌa obokia patebatotonakia rabuai pateata 
patemiati. 14 Bakai berauranai Turo mai Sidono ekia haiara ma kenamo 
ꞌapua ba wai ꞌeumi keapaꞌua. 15 Kaperanauma e! Oi abomu mo. Kipomu 
pokaraꞌau poao kupa ubinai ṉa nuhoma. Ia ahaꞌi. Oi hanona katetori 
oboniꞌo koriri ꞌari ꞌekana.” d

16 Iesu iꞌabana haukia ehina benakia etibaha, “Wai aiami niona hauna 
au aiaꞌu abomo aba niona, wai nibakiꞌanimi hauna au abomo nibakiꞌanaꞌu, 
ia au nibakiꞌanaꞌu hauna euhunaꞌu hauna abomo nibakiꞌana.”

Haukia Imabui Haraurua Rua Temue Iesu Herena.
17 Haukia imabui haraurua rua teao haeamona mai aonamokia temue 

herena teꞌabi tetibaha, “Obiapaka e, oi atamuai auba kiꞌa obokia tauꞌu 
ahinakia hanona aiamai teona.” 18  Iesu ia ehina benakia etibaha, “Au 
Satani kupai eꞌeho hanona aihana matoha ꞌimare ꞌabana. 19 Au hiabu wai 
aba abenimi, ꞌerau ꞌao hara katoehe ꞌininakia abomo ꞌou hauna ena hiabu 
ikoinai katotara haona, taba ha aꞌi kebamaniꞌanimi. 20 Auba kiꞌa obokia 
aiami teona paunai aꞌi katoaonamo, ꞌa atami kupai aba terere hauna 
katoaonamo aina.”

Iesu Eaonamo. 
(Mt 11.25‑27; 13.16, 17)

21 Rani weianai Iesu Auba Robe paunai aona enamo kiꞌa eꞌabi etibaha, 
“Hamaꞌu e, kupa mai hanopaka Obiana nabanamoniꞌo, pokina taba 
neiakia aotipa mai aobero haukia herekiai obuninakia haukia miori 
papakia herekiai obawaira tinana. ꞌE, hamaꞌu, pokina neiana hanona 
oi emu raona namona. 22  Taba ikoinai hanona Hamaꞌu aba ebaibeni 
hereꞌuai, Nahuna hauna tai ha aꞌi eꞌiobina ia Hamana ikupaianamo, 
Hamana hauna tai ha aꞌi eꞌiobina Nahuna mai nahuna nenuatae ainakia 
herekiai kebawaira tinana haukia ikupaiakia mo.”

23 Weiana Iesu eiha kabe iꞌabana haukia ehinabe buninakia etibaha, “Taba 
neiakia ṯoihanakia haumi hanona tutai harai ṯoiha tinanakia. 24 Pokina au 
wai nahina benimi, mahabanai haukia mai aiara obiakia boꞌokia tenuatae 
wai ṯoiha haukia pateiha ia aꞌi teiha, tuoꞌo haukia pateoꞌo ia aꞌi teoꞌo.”

Ori Ibabataina Samaria Hauna Namona.
25 Weia rauhubu poki hauna ha emikiri Iesu ehobona etibaha, “Baꞌiobi 

haumu e, taba kababaina hanona mauri banaibanai kaꞌina?” 26  Iesu ia ena 
ꞌabi ebamuena etibaha, “Rauhubu pukana aonai aea terere aihona? Aea 
oꞌiobi aihona?” 27 Ia ena ꞌabi ebamuena etibaha, “Obiapaka emu Tirama 
koraonaꞌau aina mai aomu ikoinai, mai aubamu ikoinai, mai taburamu 
ikoinai, mai emu raona ikoinai, abomo heremu hauna koraonaꞌau aina oi 
kipomu nuraonaꞌau ainiꞌo ꞌabana.” 28  Iesu ia ena ꞌabi ebamuena etibaha, 
“Emu ꞌabi hanona ebero, ṉa kobabai aiho hanona komauri.”

29 Rauhubu poki hauna kipona eapaina ebakai bakai etibaha, “Ba 
hereꞌu hauna hanona tai?” 30 Iesu ia ena ꞌabi ebamuena etibaha, “Hau 
ha Ierusalema ai eriri Ieriko eao aonai kakikaki haukia tehe abuna, ena 
habuni tebakurinakia teahu kiꞌana herekai mo peꞌari ba tehabona. 31 Rani 
weianai Robe hauna ha taeara weianai ekaꞌa eao, eihana raninai taeara 
haia haianai ekabanai. 32  Ihobonaimo Lebi itubuna hauna ha taeara 
weianai eao, eihana raninai taeara haia haianai ekabanai.

33  ꞌA Samaria hauna ha ena kaoao ai hau weiana herenai ekaraꞌau, 
eihana raninai eaokoꞌo aina. 34 Eao herena hauna maniꞌakia tehoro mai 
bine beinai etaronakia eꞌapanakia. Ba ena doniki ahanai ebamiaꞌauna, 
eaoaina ihaꞌini itunai uaꞌa eꞌimana. 35 Erani hau weiana ehore moni rua 
etara ꞌaunakia itu ihaꞌinina hauna ebena ehina bena etibaha, ‘Koꞌima 
haraina, herenai bita koneꞌe hanona eꞌu mueai ꞌarakia kabeniꞌo.’ ”

36  Iesu ia ebakaina etibaha, “Oi taba ṉa nuhoma? Hau weiakia teaihau 
aonai aeana hauna kakikaki haukia imakiai enouta hauna herena haunai 
ebaona?” 37 Ia etibaha, “Weiana eaokoꞌo aina hauna.” Iesu ia ehina bena 
etibaha, “Moao ebabaina ihobona mo kobabaina.”

Iesu Eao Mareta Mai Maria Herekia.
38  Iesu iꞌabana haukia kipokia taearai teao aiara haeai tekaraꞌau, weia 

babiꞌe ha atana Mareta ehore eaꞌi taeana ena ituai. 39 Ia hatina atana 
Maria hanona eao Obiapaka aena pokinai emiati ena baꞌiobi ꞌabikia 
aiakia nioꞌo. 40 ꞌA Mareta baki iaꞌi taeakia aꞌi aꞌi haraina ebabaina hanona 
aona earoꞌari, ba emikiri eao Iesu ehina bena etibaha, “Obiapaka e, oi aꞌi 
nuraonana hatiꞌu naiana ehabonaꞌu kipoꞌu aka ikoinai nababai. Mohina 
bena mebarainaꞌu.” 41 Obiapaka ia ena ꞌabi ebamuena etibaha, “Mareta e, 
Mareta e, oi hanona aomu niaroꞌari taba boꞌokia paukiai nuatetua, 42  ia 
taba hamona mo nahanuataeai hauna Maria aba enuatae aina, ia herenai 
aꞌi kateaꞌi pare ꞌapuana.”

Iesu Bahubaꞌari Ebaꞌiobinakia. 
(Mt 6.9‑13; 7.7‑11)

11  1 Rani ha Iesu ꞌeka ha ai ebahubaꞌari, ena bahubaꞌari epua 
murinai iꞌabana haukia ha ehore ehina bena etibaha, “Obiapaka 

e, bahubaꞌari mobaꞌiobinamai Ioane iꞌabana haukia ebaꞌiobinakia ꞌabana.” 
2  Ba Iesu ia ehina benakia etibaha, “Katobahubaꞌari raninai ṉa katoꞌabi 
aiho.

‘Hamamai e.
Oi atamu hanona katabarobena.
Emu obia aiarana kemai.

 3 Rani ikoinai ṯanuatae aina
anianina kobenamai.

 4 Emai kiꞌa kohina haonakia,
pokina ai tibakiꞌanamai haukia
ekia kiꞌa ṯahina haonakia.
Abomo baihobo aonai
aꞌi kobakatotonamai.’ ”

5 Ia haeamona ehina benakia etibaha, “Wai haumi ha wapukaꞌa ibuanai 
peao ena hau ena ituai penoina petibaha, ‘Eꞌu hau e, parawa aihau mo 
pobenaꞌu. 6  Pokina eꞌu hau ha ena kaoao aonai emai hereꞌu, karoꞌona ia 
aniani mo hereꞌu ahaꞌi.’ 7 Aonai uaꞌa keꞌabi ketibaha, ‘Aꞌi kobaroꞌarinaꞌu, 
paꞌabi hanona aba ikaiabu abomo au nahaꞌu kipokia hanona ṯaparua. Aꞌi 
kamikiri taba ha aꞌi kabeniꞌo.’ 8  Au wai nahina benimi, ena hau paunai ia 
aꞌi kemikiri taba ha aꞌi kebena, ꞌa ia ena noi ꞌariai ꞌariai paunai kemikiri, 
ia nenuataeai tabakia ikoikiai kebena. 9 Haeamona au wai nahina benimi, 
katonoi hanona katoaꞌina, katotabuna hanona katotabu ahina, katohara 
hara hanona paꞌabi ikaikau ꞌeumi. 10 Weiakia tinoiai haukia hanona tiaꞌi, 
weiakia tibaitabu haukia hanona titabu ahi, nihara hara hauna ꞌeunai 
paꞌabi hanona ikaikau.

11 Wai hama haumi ha nahumu maia penoi raninai ꞌerau pobena, u? 
12  ꞌAo ahoi penoi raninai hara pobena, u? 13  Wai kiꞌa haumi reꞌa, taba 
namokia nahumi ibenikia ṯoꞌiobi. Namo babita Hamami kupai nemiaho 
hauna Auba Robe tinoi noi aina haukia kebenakia.”

Baika Teꞌabi Iesu Belesebulo Hiabunai Niaka. 
(Mt 12.22‑30; Mk 3.20‑27)

14  Iesu ehore ꞌaiaunu paipaina hau ha aonai euꞌu ahina, paipai 
weiana ekarahi ba eꞌaiaunu hauna eꞌabiꞌabi, teihana haukia tetaꞌu taꞌu 
huri. 15  Ia maearima baika teꞌabi tetibaha, “Belesebulo paipai ekia 
obia arana ena hiabuai ia paipai neiakia euꞌu ahinakia.” 16  Baika Iesu 
tehobona ekia nuatae kupa ena hoa ha pebabaina pateihana. 17 Ia Iesu 
hanona ekia raona eꞌiobina, ba ehina benakia etibaha, “Hanopaka 
kipona niwatena ba nibaiꞌoata hanona kekiꞌa, abomo itubu kipona 
niwatena ba nibaiꞌoata hanona keꞌeho. 18  Satani kipona kewatena ba 
kipona keꞌoatana raninai, ena hanopaka aea kekori ꞌini aiho? Neiana 
nahinana pokina wai tuꞌabi ‘Belesebulo ena hiabuai paipai auꞌu 
ahinakia.’ 19 Au Belesebulo ena hiabuai paipai nauꞌu ahinakia raninai, 
tai ena hiabuai wai iꞌabami haukia tihore paipai ṯeuꞌu ahinakia? Ua 
buonai ia katehore wai kateba beronimi. 20  Ia au Tirama ena hiabuai 
paipai auꞌu ahinakia raninai, Tirama ena obia aiarana aba ekaraꞌau 
heremi.

21 Tabura hauna mai ena puraꞌa ena itu keꞌimana hanona ena kohu 
ikoikiai katemiaho harai. 22  ꞌA etabura kiꞌa hauna ha ia pehuari bena ba 
peahuna raninai, ena puraꞌa imanai keaꞌi obonakia ena kohu ikoikiai 
kewate otaraina.

23  Taiꞌu aꞌi nitai hauna hanona au niꞌoatanaꞌu, au kipokia aꞌi ṯabararo 
bararo hauna hanona nikapo kapo otarainakia.

Auba Kiꞌa Obona Emue Ena ꞌEka ꞌAiꞌaina. 
(Mt 12.43‑45)

24 “Auba kiꞌa obona ha hau ha aonai nikarahi raninai, ꞌeka ꞌororokia 
ꞌekakiai nikaoao, ena nuatae kearai ia ꞌeka mo ha ahaꞌi. Kipona niꞌabi 
netibaha, ‘Kamue kaeao amiaho ꞌuai ituna.’ 25 Ba emue eao itu hanona aba 
itaro abomo aba eꞌoru harai etabu ahina. 26 Weiana ia eao auba kiꞌa obokia 
ꞌakikia ꞌabaihau hamomo ebakaꞌanakia, ba teao tetoto weia temiaho, hau 
weiana ena mauri ꞌuainai papana enamo, ꞌa bariu ena mauri aba ekiꞌa kiꞌa 
baha.”

27 Iesu ꞌabi neiakia nehinanakia aonai babiꞌe ha mako baiatakiai 
Iesu eiona etibaha, “Oi ebaramaniꞌo mai oi ebaꞌaeniꞌo babiꞌena hanona 
enamo.” 28  ꞌA Iesu ena ꞌabi ebamuena etibaha, “Ua aꞌi kehoma, ia Tirama 
ena ꞌabi tiona abomo ṯeꞌini bena haukia tenamo kiꞌa baha.”

Parisea Haukia Tenuatae Hoa Ha Kateihana. 
(Mt 12.38‑42)

29 Maearima Iesu tetoꞌu aina aonai, ena ꞌabi eaꞌi ramana etibaha, “Uru 
neiana hanona uru kiꞌa obona, bataꞌu taꞌu huri hoakia nitabu, ia ha aꞌi kerama 
herekiai, Iona ikupaiana mo bataꞌu taꞌu huri hoanai keao. 30 Iona hanona 
bataꞌu taꞌu huri hoanai eao Nineba haukia herekiai ihobona mo Maearima 
Nahuna hanona uru neiana herenai. 31 Bakai ranina aonai obia babiꞌena 
Seba kemikiri uru neiana haukia behoai kehorotinakia, pokina ia hanona 
hanopaka puanai emai Solomona ena aotipa ꞌabikia keoꞌo, ia bariu ha neia 
hanona Solomona etara haona. 32 Bakai ranina aonai Nineba haukia hanona 
katemikiri uru neiana haukia behoai katehorotinakia pokina Iona ena iroroai 
teraona kabe, ia bariu ha neia hanona Iona etara haona.

Ramepa Ihaoꞌauna ꞌEkana Tohanai Kohaoꞌauna. 
(Mt 5.15; 6.22, 23)

33 “Hau ha ramepa kebaꞌarana raninai itu bunianai ꞌao uro aonai aꞌi kekai 
tina, ia ramepa ihao ꞌauna ꞌekana tohanai kehao ꞌauna ba weia titoto haukia 
hanona ea weiana kateihana. 34 Oi mahamu hanona hauanimu ena ramepa, ba 
oi mahamu enamo raninai hauanimu maikoina abomo ea aonai, ia mahamu 
kekiꞌa raninai hauanimu maikoina hanona wapura aonai. 35 Ua buonai koꞌima 
ꞌima harainiꞌo ea aomuai hauna aꞌi mewapura abuna taꞌuna. 36 Oi hauanimu 
maikoinai niea obo papana ha wapura aonai ahaꞌi raninai, maikoina hanona 
kea obo harai matoha ramepa eana maikoina nibeniꞌo nibaeaniꞌo ꞌabana.”

Iesu Rauhubu Poki Haukia Erikenakia. 
(Mt 23.1‑36; Mk 12.38‑40)

37 Iesu eꞌabi nonoa raninai, Parisea hauna ha ia enoina terarua kateaniani 
haeamo buonai ia etoto eao emiati keaniani. 38 Parisea hauna Iesu eihana hanona 
etaꞌu taꞌu huri, pokina aniani raninai imana aꞌi eutu. 39 Weiana Obiapaka ia ehina 
bena etibaha, “Bariu wai Parisea haumi hanona ꞌere mai uro kapekia mo ṯoutu 
harainakia, ꞌa ia aomi hanona bainao mai kiꞌa ebonu ꞌau. 40 Poꞌo poꞌo haumi, ia 
kapena ebabaina hauna, aona abomo aꞌi ebabaina, u? 41 Ia aonai ṯemiaho tabakia 
uraru haukia katobenakia. Ba taba ikoikiai aba terauꞌa wai ꞌeumiai.

42  “Parisea haumi e, heremiai hanona kekiꞌa wairai! Pokina emi aniani 
ibaꞌorimokia mai ibahiabu hiabukia papakia tubahunakia harauhaea 
aonai hamomona tubaibeni Tirama herenai, ꞌa Tirama herenai bero mai 
raonaꞌau pato babaina hauna tohabona. ꞌA neiana abomo katobabaina, ia 
weiana abomo aꞌi katohabona.

43  “Parisea haumi e, heremiai hanona kekiꞌa wairai! Pokina emi nuatae 
hanona marea aonai miati ꞌekakia namokiai katomiati, abomo kawakawa 
ꞌekakiai katemariki ainimi katebanamonimi.

44 ‘Heremiai kekiꞌa kiꞌa baha! Pokina wai hanona ihobona ꞌariahakia 
ꞌaiꞌaikia ꞌakikia, maearima aꞌi teꞌiobina ahakiai tiaoaina timaiaina Tirama 
wairanai aba teꞌopu.’ ”

45 Rauhubu poki hauna ha ia ehina bena etibaha, “Baꞌiobi haumu 
e, oi ṉa nuꞌabi aiho hanona ai abomo nubahaumaenamai.” 46  ꞌA ia 
etibaha, “Rauhubu poki haumi e, heremiai hanona kekiꞌa kiꞌa baha! 
Wai maearima iebebe pumakia tubabuanakia, ꞌa wai kipomi ha iebebe 
weiana ena puma aea homana imami kiriꞌu kiriꞌuna hamona aꞌi niꞌata 
ꞌapuana.

47 “Heremiai kekiꞌa wairai! Wai hamami mahabanai haukia teahu 
ꞌarinakia, ba wai tuhore ekia ꞌariahakia tubabainakia. 48  Ua buonai 
wai hamami ekia babai tubatoha akakia tubaihanakia, pokina ia teahu 
ꞌarinakia, wai hanona ekia ꞌariahakia tubabainakia.

49 “Ua paunai Tirama ena ꞌiobi ꞌabina etibaha, ꞌAu mahabanai haukia 
mai iuhubeau haukia kauhunakia kateao, baika hanona kateahu 
ꞌarinakia, baika katebakiꞌanakia. 50 Weiana paunai hanopaka erama 
emai mo bariu mahabanai haukia ikoikiai aruarukia tekiki oioi, pumana 
hanona uru neiana haukia katehoaina. 51 Abela aruarunai eaꞌi ramana 
emai mo Sakaria aruarunai, ia hanona banamo itarana mai marea robena 
baiatakiai teahu ꞌarina. ꞌE, au wai nahina benimi, pumana hanona uru 
neiana haukia katehoaina.

52  “Rauhubu poki haumi e, heremiai hanona kekiꞌa wairai! Pokina 
aotipa taearana aba tokaiabuna, wai kipomi aꞌi katototo, katetoto haukia 
ekia taeara abomo toehe abuna.”

53  Iesu ꞌeka weiana nihabona raninai, rauhubu poki haukia mai Parisea 
haukia teꞌoatana, ekia bakaibakai haeai haeai tehina herenai. 54 Ena ꞌabi 
teꞌitimana, ha kehina kiꞌana raninai katebatoꞌona.

Baiꞌoi Haukia Ekia Hoahoa Taikia Aꞌi Katotai. 
(Mt 10.26, 27)

12  1 Rani weianai maearima boꞌona ꞌakina tebaehe aina, ꞌa Iesu 
iꞌabana haukia ebaꞌiobi ꞌuainakia etibaha, “Parisea haukia ekia 

baiꞌoi akana herenai Katoꞌima ꞌima harainimi weiana hanona bakupu 
muramurana ꞌabana. 2  ꞌA tebahu abunakia tabakia ikoikiai katekarahi 
abomo tehore buninakia tabakia ikoikiai kateꞌiobi. 3  Wapura aonai taba 
ohinana hauna beraura eanai kateona abomo ikaihuri aonai haianai 
obatete aina hauna itu kapenai kateiroro aina.

Tirama Ikupaiana Mo Kahataꞌu aina. 
(Mt 10.28‑31)

4 “Eꞌu hau e, au wai nahina benimi. Hauani iahuꞌarina mo teꞌiobina ia 
murinai taba ha ahanai aꞌi katebabai muena haukia aꞌi katotaꞌu ainakia. 

5 Ia katotaꞌu aina hauna au kahore kabaꞌiobinimi. Ia hanona hauanimi 
keahu ꞌarina murinai mai ena hiabu niꞌara banai banai irubana aonai 
kekapo ꞌaunimi hauna Tiramana katotaꞌu aina.

6  Komure ima pahakawanakia ꞌarakia toea rua mo. ꞌA Tirama hanona 
weiakia ha aꞌi ereana. 7 ꞌAbi tohana, bui bita aramiai haukia aba etuabi 
orenakia. Aꞌi katotaꞌu, wai hanona komure boꞌokia aba totara haonakia.

Iesu Pouna Kahahinana, Ia Aꞌi Kahahaumaea. 
(Mt 10.32, 33; 12.32; 10.19, 20)

8  “Au wai nahina benimi. Hau ha au pouꞌu kehinana maearima 
wairakiai, Maearima Nahuna abomo Tirama ena aneru wairakiai ia 
pouna kehinana. 9 ꞌA maearima wairakiai au kebuniainaꞌu hauna abomo 
Tirama ena aneru wairakiai au ia kabuniaina.

10 Hau ha Maearima Nahuna herenai keꞌabi kiꞌa hanona aba kehina 
haona ia hau ha Auba Robe herenai keꞌabi kiꞌa hanona aꞌi kehina haona.

11 “Kateaoainimi marea obiakia rauhubu mai hiabu haukia wairakiai raninai, 
aomu aꞌi kearo ꞌari ekia ꞌabi aea kobamue aihona ꞌao oi aea koꞌabi aiho. 12 Pokina 
rani weianai Auba Robe kehore oi taba koꞌuahina hauna aba kebaꞌiobiniꞌo.”

ꞌAbi Ibabataina Kepu Hauna Aoꞌabaeana.
13 Toꞌu aonai hau ha Iesu ehina bena etibaha, “Baꞌiobi haumu e. Aꞌaꞌu 

mohina bena emai kohu hamamai eꞌari boinakia haukia tararua baiatamai 
ai mewatenakia.” 14 Iesu ia ena ꞌabi ebamuena etibaha, “Hau e, tai au eaꞌi 
taeanaꞌu emi bakai kababaina abomo emi kohu kawatenakia?” 15 Ba maearima 
ehina benakia etibaha, “Katoꞌinibeni harainimi kohu aꞌi katouhoreai kiꞌa baha, 
pokina maearima ena mauri tohana hanona ena kohu boꞌonai aꞌi nimai.”

16 Iesu ꞌabi ibabatai ha ehina benakia. “Herenai kepu eboꞌo hauna ha ena hanoai 
uma anikia boꞌona etabu ahinakia. 17 Ba kipona aonai eraona raona etibaha, ‘Taba 
kababaina? ꞌEka ahaꞌi, ꞌeka tabanai eꞌu ube kahorotinakia.’ 18 Haeamona etibaha, 
‘Ṉa kababai aiho, paraboa ꞌaiꞌaina karubuna apaꞌuana ha mahamahana kababaina, 
ba eꞌu biraura aniani ubekia mai eꞌu kohu ikoikiai weia kahorotinakia. 19 Au kipoꞌu 
kaꞌabi katibaha, “Au hanona taba namokia hereꞌu aba eboꞌo harai aroꞌanakia ihau 
boꞌokia ꞌeukia. Bariu karai kaniani kainuinu kaonamo harai.” ’ 20 ꞌA Tirama ehore 
ehina bena etibaha, ‘Poꞌo haumu e! Bariu rabi neianai au oi emu mauri kaꞌi obona 
raninai naiakia oroꞌanakia haukia hanona tai keaꞌinakia?’ ” 21 Ba Iesu ena ꞌabi 
orenai etibaha, “Neiana hanona maearima ha kipona ena taba nibararonakia ia 
kipona ꞌeuna, ia Tirama wairai hanona ena ibararo aꞌi eboꞌo.”

Aomi Aꞌi Kearoꞌari. 
(Mt 6.25‑34)

22  Ba Iesu iꞌabana haukia ehina benakia etibaha, “Weiana buonai au 
wai nahina benimi. Emi mauri paunai taba patoana ꞌao haumiai taba 

patobatotona hauna aomi aꞌi kebaro ꞌarina. 23  Pokina mauri hanona 
eapaꞌua ba aniani hauani abomo eapaꞌua ba habuni. 24 ꞌAokakara 
katoraonanakia. Aniani aꞌi tibato ꞌao eueu berauranai aniani aꞌi tibararo 
abomo ekia rerea ꞌekana ahaꞌi ia Tirama akia nibenakia. Ia wai hanona 
roborobo totara haonakia. 25 Oi tai ha emu ao aroꞌariai haumu papana 
pebahomaꞌana hanona petaina, ꞌao? 26  Weiana taba papakia neiakia 
ibabaikia aꞌi toꞌiobi raninai aehoma buonai taba haeai haeai aomi tibaro 
ꞌarinakia.

27 “Bebetu tiꞌomu hanona katoihanakia. Kipokia habuni akana aꞌi 
tibabaina. Ia au wai nahina benimi. Solomona obia arana ena habuni 
tenuabi kiꞌa, iamo bebetu neiana hanona enamo kiꞌa baha ba Solomona 
ena habuni. 28  Tirama kipona hano tubukia nibataitainakia bariu timauri 
mara kateꞌororo irubai kahakapo ꞌaunakia kateꞌara. Tirama ehore ua 
nibataitai aihonakia, ia wai habuni aꞌi nibabatotonimi, u? Aꞌikakauma 
papana haumi. 29 Aomi taba patoana mai patoinu hauna aꞌi katotabuna, 
weiakia aomi aꞌi katebaro ꞌarina. 30 Hanopaka neiana aonai Tirama aꞌi 
tiaꞌikakaumana haukia ikoikiai taba neiakia titabunakia, ia Hamami 
kupai hauna taba neiakia ṯonuatae ainakia ikoikiai aba eꞌiobinakia. 
31 Tirama ena obia aiarana katotabu ꞌuaina hanona neiakia ikoikiai wai 
kebenimi.”

32  “Toꞌu papana haumi e. Aꞌi katotaꞌu, pokina Hamami mai aonamona 
ena aiara kebenimi. 33  Emi kohu katokawa kawainakia monikia uraru 
haukia katobenakia, aꞌi nekiꞌa ꞌapua mahoa ihiua ihiuana katobaꞌoruna 
ꞌeumi, kupa kepuna aꞌi niore ꞌapua hauna katoaꞌina. Bainao ha weia 
aꞌi niao abomo muhi taba weia ha aꞌi tiaꞌi kiꞌana. 34 Pokina emi kepu 
nemiaho ꞌekana hanona wai aomi abomo weia.”

Taꞌaraꞌi Hauna Namona Nibaiꞌima. 
(Mt 24.45‑51)

35 “Emi habuni katohai ꞌininakia abomo emi ramepa hanona 
katobaꞌaranakia katobaiꞌima. 36  Wai hanona ihobona baiꞌima haukia 
ꞌabakia, ekia poki hauna hawainibe mahamaha ꞌekanai kemue kemai 
ṯeꞌimana. Ba kemai paꞌabi kehara harana raninai paꞌabi beronai mo 
katekaikauna. 37 Taꞌara aꞌi haukia tibaiꞌima oho aonai ekia poki hauna 
kemai ketabu ahinakia hanona enamo. ꞌAbi tohana au wai nahina 
benimi. Poki hauna kipona ena habuni kehai ꞌinina ekia aniani ꞌekanai 
kebamiatinakia, keroꞌonakia ekia aka kebabaina. 38  Rabi wapukaꞌa ꞌao 
kokoroꞌu tiꞌarara aonai taꞌara aꞌi haukia tibaiꞌima oho aonai ekia poki 
hauna ketabu ahinakia hanona tenamo.

39 Neiana katoꞌiobi haraina. Itu poki hauna bainao hauna ena mai 
ranina keꞌiobi ꞌuaina raninai ena itu keꞌimana aꞌi kepaꞌa. 40 Wai abomo 
katobaꞌoru, pokina aꞌi toꞌiobina rani tabanai Maearima Nahuna kemai.”

ꞌAbi Ibabataina, Aka Hauna Namona Mai Aka Hauna Kiꞌa Obona.
41 Petero Iesu ebakaina etibaha, “Obiapaka e, ꞌabi ibabatai neiana 

ai ikupaiamai heremai ai nohinana ꞌao maearima ikoikiai abomo?” 
42  Obiapaka eꞌabi etibaha, “Tai aia iona mai ao bero hauna, ia ena poki 
hauna hiabu ebena ena itu kohukia keiha ꞌini, weia taꞌara aꞌi haukia ekia 
aniani beraurakia tohakiai kebenakia? 43 ꞌImaꞌima hauna weiana ena poki 
hauna ena mueai ua niaka harai aiho ketabu ahina hanona enamo. 44 ꞌAbi 
tohana au wai nahina benimi. Poki hauna kehore ꞌima hauna kebapokina 
ena kohu ikoikiai keꞌimanakia. 45 Ia ꞌimaꞌima hauna kipona keꞌabi ketibaha, 
“Eꞌu poki hauna aꞌi kemai baha,” ba ia kehore taꞌara aꞌi haukia mai babiꞌekia 
keꞌatinakia keani ani keinu inu keinu ꞌari. 46 Rani ha ꞌimaꞌima hauna aꞌi 
eraonana aꞌi ebaꞌoru aonai ena poki hauna kekaraꞌau hanona ia kekabe kabe 
hurina, puma kebena matoha aia aꞌi tiona haukia ꞌabana.

47 “ꞌImaꞌima hauna ena poki hauna ena nuatae akana eꞌiobina kebabaina 
ia aꞌi ebaꞌoru mai aꞌi ebabainakia, hau weiana hanona iꞌati boꞌona 
katebena. 48 ꞌA ꞌiobi ahaꞌi hauna ena aka kiꞌa ꞌarana hanona kateꞌatina ia 
iꞌati ꞌamaꞌamana katebena. Taba boꞌona tebena hauna herenai taba boꞌona 
katenuataeai, taba boꞌona keꞌimanakia hauna herenai taba boꞌona katenoiai.”

Iesu Emai Hanona Baiata Kehorena. 
(Mt 10.34‑36)

49 “Au hanona iruba amaiaina hanopaka ahanai, eꞌu nuatae peꞌara 
biai. 50 Au hanona ꞌuererobe ha kaꞌina weiana kaopuma aina keaomo 
kabaore haraina. 51 Wai turaonana Au amai hanona baibua amaiaina 
hanopaka, ꞌu? Au wai nahina benimi, ahaꞌi. Baibua ahaꞌi ia hoa hore. 
52  Bariu wairaka kahaeaoaina, rama ha aonai haukia ima baiatakiai 
katehoa hore, aihau katehore rua kateꞌoatanakia abomo rua katehore 
aihau kateꞌoatanakia. 53  Ia baiatakiai katehoa hore, hama kehore 
nahu hauna keꞌoatana, nahuna kehore hamana keꞌoatana, hina kehore 
nahuna babiꞌena keꞌoatana, nahu babiꞌena kehore hinana keꞌoatana, 
hinana kehore rawana babiꞌena keꞌoatana, rawa babiꞌena kehore hinana 
keꞌoatana.”

Maearima Rani Tabana Obo Aꞌi Teobo. 
(Mt 16.2, 3)

54 Iesu haeamona toꞌu haukia ehina benakia etibaha, “Tibotaina tainai 
ꞌauhao ha kemikiri katoihana raninai beronai katoꞌabi katotibaha, ‘Abara 
ketibo,’ hanona nirama. 55 Ahitai tibo baurana niabu raninai wai tuꞌabi 
ṯotibaha, ‘Beraura kehiabu,’ hanona nirama. 56  Bahaorea haumi e. Wai 
hanopakai mai kupai taba Tirama hanona ꞌabikia toꞌiobi, ia aehoma 
buonai bariu rani neianai nirama hauna ꞌabina aꞌi ṯoꞌiobina?

Bakaiai Ehorotiniꞌo Hauna Ohi Emi Atetua Kobaberona. 
(Mt 5.25, 26)

57 “Aehoma buonai wai kipomi ibaberomi raonana aꞌi tubabaina? 58  Oi 
behoai ehorotiniꞌo hauna keaoainiꞌo bakai ꞌekana, aꞌi niaoai bahaniꞌo 
bakai ꞌekana raninai taeara namona kotabuna torarua emi atetua 
kobaberona, keahaꞌi raninai keaoainiꞌo kebabakainiꞌo hauna herenai, 
ba ia kehore keaoainiꞌo habuni hauna herena, ba habuni hauna wapura 
ꞌekanai kehorotiniꞌo. 59 Au wai nahina benimi, weia aꞌi katokarahi ꞌapua 
keaomo ꞌara maikoinai katohore orena.”

Iesu Maearima Ehina benakia Kateraona Kabe.

13  1 Rani weianai baika Iesu haianai Galilea haukia poukia 
tehinana, ekia ibeni tibabaina Tirama herenai raninai Pilato 

ena huari haukia euhunakia teahu ꞌarinakia aruarukia mahi aruarukia 
kipokia teutena. 2  Iesu ekia ꞌabi ebamuena etibaha, “Pokina Galilea 
haukia weiakia ua teahu aihonakia, wai turaonana Galilea haukia 
weiakia teꞌari haukia ekia kiꞌa teapaꞌua kiꞌa baha ba Galilea ṯemiaho 
haukia ekia kiꞌa? 3  Au wai nahina benimi. Ahaꞌi. Wai aꞌi katoraona kabe 
raninai, ikoimiai hanona ua katoꞌari aiho. 4 Wai turaonana weiakia 
haukia harauhaea ꞌababani Siloama ai itu roꞌena epobu aonai teꞌari 
haukia ekia kiꞌa teapaꞌua kiꞌa baha ba baika Ierusalema ai ṯemiaho 
haukia ekia kiꞌa? 5 Au wai nahina benimi. Ahaꞌi. Wai aꞌi katoraona kabe 
raninai ikoimiai hanona ua katoꞌari aiho.”

ꞌAbi Ibabataina, Matiu Kiꞌa Obona Buana Ahaꞌi.
6  Iesu ꞌabi ibabatai ha ehinana etibaha, “Hau ha suke matiuna ha 

ebatona ena bine haharuana aonai, muriai eao buana erarainakia ia ha 
aꞌi etabu ahina. 7 Weiana ia haharua neꞌimana hauna ehina bena etibaha, 
‘Ihau aihau nakai mue matiu neiana buana ararainakia, ia ha aꞌi natabu 
ahina. Moꞌui rabu taina. Taba buonai hano namona kebaore ꞌabaeana?’ 
8  Haharua neꞌimana hauna etibaha, ‘Eꞌu poki haumu e. Mohabo ꞌabaeana 
ihau neiana hamona memiaho. Au pokina kaꞌani kakaiarona kabahuna. 
9 Ihau wairai buana baika katerama hanona enamo, ahaꞌi raninai ia 
hanona iꞌui keaꞌina.’ ”

Beraura Robenai Iesu Kapena Ebarara Babiꞌena Ebanamona.
10 Beraura robenai Iesu Iuda haukia ekia marea ha aonai ebaꞌiobi, 

11 babiꞌe ha weia auba kiꞌa obona ha ehore ebainawana ihauna harauhaea 
ꞌababani kapena ebarara, kipona kebaberona hanona aꞌi etaina. 12  Iesu 
babiꞌe weiana eihana raninai eaparina etibaha, “Babiꞌe e! Aba enamo. 
Emu inawa aba epua.” 13  Weiana Iesu imana babiꞌe ahanai ehao ꞌau 

raninai, beronai kapena ebero, ba emikiri Tirama ebanamona. 14 Marea 
poki hauna eopuere, pokina Iesu beraura robenai ebamauri paunai. 
Ia maearima ehina benakia etibaha, “Wapu ꞌabaihau hanona wai emi 
aka wapukia. Beraura weiakiai katomai kebamaurinimi, ia beraura 
robenai ahaꞌi.” 15 Obiapaka ia ena ꞌabi ebamuena etibaha, “Wai bahaorea 
haumi! Wai ha Beraura robenai emi poromakau ꞌao emi toniki ꞌekakiai 
aꞌi ṯorubunakia bei ꞌurina aꞌi tuaoainakia, u? 16  Babiꞌe neiana hanona 
Aberahamo ena itubu babiꞌena. Satani ia ebainawana ihauna aba 
harauhaea ꞌababani. Ba Beraura robe aonai ia bamauri aꞌi peaꞌina, u?” 
17 Iesu ia ena ꞌabi ua ebamue aihona hanona tiꞌoatana haukia ikoikiai 
tehaumaea kiꞌa, ꞌa toꞌu haukia ikoikia teaonamo aka nuabikia weiakia 
ebabainakia paukiai.

ꞌAbi Ibabataina Tuaba Uhona. 
(Mt 13.31, 32; Mk 4.30‑32)

18  Iesu ebakai bakai etibaha, “Tirama ena obia aiarana ibabataina taba? 
Tabai kababataina? 19 Ia hanona ihobona tuaba uhona papana, weiana 
hau ha eaꞌina ena umai ebatona eꞌomu matiu rarinai eao renai ꞌubi 
roborobokia ekia niꞌi terobenakia.”

ꞌAbi Ibabataina Bakupu Muramurana. 
(Mt 13.33)

20 Haeamona eꞌabi etibaha, “Tirama ena obia aiarana tabai 
kababataina? 21 Ia hanona ihobona bakupu muramurana, weiana babiꞌe 
ha eaꞌina parawa boꞌona uro aonai kipokia euta haeamona, euna eaomo 
maikoinai ekupu.”

Tirama Ena Obia Aiarana Taearana Eꞌomoꞌomo. 
(Mt 7.13, 14, 21‑23)

22  Iesu ena kaoao Ierusalema taearanai eao aonai, aiara apaꞌuakia 
mai papakia aokiai maearima ebaꞌiobinakia. 23  Hau ha Iesu ebakaina 
etibaha, “Obiapaka e! Maearima tebabita ꞌakimo katemauri, ꞌao?” Ia 
ena ꞌabi ebamuena etibaha, 24  “Katotabura katoao paꞌabi ꞌomoꞌomonai 
katototo. Pokina au wai nahina benimi, maearima boꞌona katenuatae 
katetoto ia aꞌi ketainakia. 25  Itu poki hauna kemikiri paꞌabi kekaiabuna 
murinai, wai atapakai katokoroti ba paꞌabi katohara harana katotibaha, 
‘Obiapaka e, paꞌabi mokaikauna tamatoto.’ ꞌA ia emi ꞌabi kebamuena 
ketibaha, ‘Wai aeꞌeai tomai, au aꞌi aꞌiobinimi.’ 26  Ba wai katoꞌabi 
katotibaha, ‘Ai oi kipokia hanona haniani mai hainuinu haeamo, 
abomo emai aiarai obaꞌiobi.’ 27 ꞌA ia ketibaha, ‘Wai aeꞌeai tomai, au aꞌi 
aꞌiobinimi, kiꞌa ibabaina haumi ikoimiai tomokatuꞌa hereꞌuai.’ 28  Weia 
mahami keao Aberahamo, Isako, Iakobo mai mahabanai haukia ikoikiai 

Tirama ena obia aiaranai katoihanakia, ia wai aba katetori ahinimi 
atapakai raninai, wai hanona katohai ꞌaki ꞌakimi katoaraoꞌi araoꞌi. 
29 Maearima hanona taetanai tibo tainai mai toto tainai ahi tainai 
katemai tatu ꞌekanai katemiati Tirama ena obia aiarana aonai. 30  Ba 
baika ṯemurihai haukia hanona kateꞌuai, ia baika ṯeꞌuai haukia hanona 
katemurihai.”

Iesu Ierusalema Eaokoꞌo aina. 
(Mt 23.37‑39)

31 Rani weianai Parisea haukia baika temai Iesu herena tehina bena 
tetibaha, “ꞌEka neiana kohabona koao ꞌeka haeai, pokina Heroda 
nenuatae keahu ꞌariniꞌo.” 32  Iesu ekia ꞌabi ebamuena etibaha, “Tomoao, 
waeha ꞌaki weiana katohina bena. Au bariu mara hanona auba kiꞌa 
obokia nauꞌu ahinakia mai inawa haukia nabanamonakia, ba rani 
ibaihaunai eꞌu aka maikoinai kabaorena. 33  ꞌA au bariu mara mai erani 
hanona kakaꞌa kaeao, pokina mahabanai hauna hanona ꞌeka haeai aꞌi 
keꞌari, ia Ierusalemai mo.”

34 “Ierusalema e, Ierusalema e, oi ohore mahabanai haukia oahu 
ꞌarinakia, abomo Tirama euhunakia haukia piharai oahu ꞌarinakia. Rani 
bita au anuatae nahumu ikoinai kaꞌumu abunakia matoha kokoroꞌu hina 
nahuna neꞌumu abunakia ꞌabana, ia wai hanona aꞌi ṯonuatae ainaꞌu. 
35 Weiana emu itu hanona keꞌaburu. Au wai nahina benimi, aꞌi katoiha 
muenaꞌu keaomo rani ha kemai ba katotibaha, ‘Obiapaka atanai nimai 
hauna hamabanamona.’ ”

Iesu Beraura Robeai Hau Ha Ebanamona.

14  1 Beraura robena ha ai Iesu eao Parisea ekia poki hauna ha ena 
ituai kateaniani haeamo, ba baika hanona ia teiha ꞌini haraina. 

2  Weia bua haiarana hauna ha Iesu wairanai emiati. 3  Iesu emikiri Parisea 
haukia mai rauhubu poki haukia ebakainakia etibaha, “Kahabamauri 
Beraura robenai hanona mai rauhubuna ꞌao ahaꞌi?” 4 ꞌA ia ꞌabi haꞌi 
tehinana. Ba Iesu emikiri hau weiana eaꞌina ebamaurina euhuna ekaꞌa. 
5 Haeamona ehina benakia etibaha, “Wai ha beraura robenai nahumu ꞌao 
emu poromakau ꞌuriai petoa raninai, aꞌi ponoanoa ia aꞌi poberi ꞌauna, u?” 
6  Ena ꞌabi katebamuena taearana ahaꞌi.

Kipomu Aꞌi Kobapaꞌuaniꞌo.
7 Iesu baki haukia ekia miati ꞌekakia namokia tetinaꞌanakia eihanakia raninai, 

ꞌabi ibabatai neiana ehinabenakia. 8 “Hau ha ena beaubeau kemai heremu ena 
hawainibe tatuna koao raninai, miati ꞌekana namona ꞌakinai aꞌi komiati, pokina 
aꞌi oꞌiobina tatu poki hauna oi aramuai hauna ha aba ehina bena. 9 Tatu poki 
hauna torarua ebeaunimi hauna kemai heremu kehina beniꞌo ketibaha, ‘Imiaꞌau 

Luka 13 ,  14  

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



159

naiana mohabona, hau neiana naia kemiaꞌau.’ Ba oi hanona mai haumaeamu 
koao muriai ṯemiati haukia herekiai waꞌa katomiati. 10 ꞌA beaubeau kemai heremu 
raninai koao muriai komiati, ba ebeauniꞌo hauna kemai heremu ketibaha, 
‘Eꞌu hau e, oi emu imiaꞌau hanona neiana ꞌubiai.’ Tatu weiana aonai tetoto 
haukia ikoikiai oi mo katebanamoniꞌo. 11 Hau ha kipona kebapaꞌuana hanona 
katebaririna, ꞌa kipona kebaririna hauna hanona katebapaꞌuana.”

Emu Tatu Aonai Uraru Haukia Kobeaunakia.
12  Iesu tatu poki hauna ehina bena etibaha, “Atiaha ꞌao rabirabi 

anianina kobaꞌoruna raninai, emu hau, uahoꞌabamu, hatiaꞌamu ꞌao obia 
haukia aꞌi kobeaunakia, pokina ia abokiamo oi katebeauniꞌo ꞌeumu ꞌarana 
katehorena. 13  ꞌA oi tatu ha kobabaina raninai, uraru, kaiti, ꞌome mai ꞌiau 
haukia kobeaunakia. 14 Weianai oi banamo koaꞌina, pokina ꞌeumu ꞌarana 
aꞌi katehorena, ia aka bero haukia ibamikiri muekiai ꞌaramu koaꞌina.”

Ori Ibabataina Tatu Rarina Ha. 
(Mt 22.1‑10)

15 Weia kipokia tianiani haeamo hauna ha aia neiana eona, ba ia Iesu ehina 
bena etibaha, “Tirama ena obia aiaranai kateaniani haukia hanona katenamo.” 
16 Iesu ena ꞌabi ebamuena etibaha, “Hau ha tatu rarina ꞌakina ha ebabaina, ba 
maearima boꞌokia ebeaunakia. 17 Tatu anianikia tebaꞌorunakia aonai, ena taꞌara 
aꞌi hauna euhuna enuatae ainakia haukia kehina benakia etibaha, ‘Tomai taba 
ikoikiai aba teꞌoru.’ 18 ꞌA ia ikoikiai teubo. Ba koriꞌuaina hauna taꞌara aꞌi hauna 
ehina bena etibaha, ‘Au hanona hano ha akawana, ua buonai kaeao kaihana. 
Emu poki hauna kohina bena, aꞌi kawahi.’ 19 Ha etibaha, ‘Au hanona bariumo eꞌu 
poromakau harau haea akawanakia, ba aba ṉaeao kabahobonakia, emu poki 
hauna kohina bena, aꞌi kawahi.’ 20 Haeamona ha etibaha, ‘Au hanona bariu mo 
ahawainibe, buonai aꞌi kawahi.’

21 “Taꞌara aꞌi hauna emue emai ena poki hauna ebaꞌiobina, ba poki hauna 
eopuere wairai, ena taꞌara aꞌi hauna euhuna etibaha, ‘Moao biai aiara ibuakiai mai 
ikariri ꞌekakiai, uraru haukia, kaiti haukia, ꞌiau haukia, ꞌome haukia komaiainakia.’

22  “Ba taꞌara aꞌi hauna eao aka weiana ebabaina emue emai ia ehina 
bena etibaha, ‘Poki haumu e, ohina benaꞌu akana aba ababaina, ia miati 
ꞌekana mo aꞌi ebonu.’ 23  Ba poki hauna haeamona ena taꞌara aꞌi hauna 
ehina bena etibaha, ‘Moao aiara aokiai mai ara pokikiai ṯemiati haukia 
komaiainakia, eꞌu itu katemia bonuna. 24 Au wai nahina benimi. Abeau 
ꞌuainakia haukia ha au eꞌu tatu anianina ha aꞌi kateani ꞌapuana.’ ”

Koraona Harai ꞌUaina Ba Iesu Murinai Koꞌau. 
(Mt 10.37, 38)

25 Mako rarina Iesu kipokia teao, ba ekori kabe ehina benakia etibaha, 
26  “Hau ha hereꞌu kemai raninai ia hamana ꞌao hinana, atawana ꞌao 

nahuna, uahoꞌabana ꞌao haibuna, abomo ia kipona ena mauri keraona 
apaꞌuana hauna au iꞌabaꞌu ai aꞌi keao. 27 Abomo hau ha kipona ena matiu 
ibiri ropo aꞌi kebuana muriꞌu aꞌi kemai hauna hanona au iꞌabaꞌu haunai aꞌi 
keao.

28  “Wai ha nonuatae itu roꞌena ha kobakorina raninai, oi komiati ꞌarana 
bita hanona kobahu ꞌuaina, itu weiana kobaorena monina aba ketaina, ꞌao? 
29 Itu weiana ebabai ramana, hoborona ebakoroti ia ꞌubina aꞌi kebaorena 
raninai kateihana haukia ikoikiai kateiriri aina, 30 kateꞌabi katetibaha, 
‘Hau neiana ena itu akana eaꞌi ramana, ia kebaorena hanona aꞌi etaina.’

31 “Ihobona obia ꞌarana ha pemikiri obia ꞌarana ha pehuari bena 
raninai, pemiati ꞌuai peraona raona ia ena huari haukia taha harau haea 
ai kehore huari haukia weiakia taha harau rua timai haukia kehuari 
benakia hanona aba ketaina ꞌao? 32  Aꞌi ketaina raninai, weia atauꞌai 
ṯemiaho oho aonai, ena iuhubeau hauna ha keuhuna keao, baibua ꞌabina 
katerobahu aina. 33  Ihobonaimo wai ha emu taba ikoikiai aꞌi kohabonakia 
raninai, oi hanona au iꞌabaꞌu haumuai aꞌi koao.

Kikimaru Ena ꞌAkuꞌaku Aꞌi Meꞌakauma. 
(Mt 5.13; Mk 9.50)

34 “Kikimaru hanona taba namona, ia kikimaru ꞌakuꞌakuna keꞌakauma 
raninai aea kahabaꞌaku mue aihona? 35 Ia hanona hano mai batobato 
tabakia ibanamokia tabanai ahaꞌi, ia hanona kahaneꞌena mo. Mai haiana 
hauna hanona keꞌiobina.”

Ori Ibabataina Mamoe Ekaꞌa ꞌAkaumana. 
(Mt 18.12‑14)

15  1 Moni bararo haukia mai aka kiꞌa haukia ikoikiai temai Iesu 
herena aiana kateona. 2  ꞌA Parisea haukia mai Rauhubu poki 

haukia hanona teururu tetibaha, “Hau neiana hanona aka kiꞌa haukia 
niaꞌi taeanakia mai kipokia ꞌeka hamonai tianiani.”

3  Weianai Iesu ehore ꞌabi ibabatai neiana ehinana ia herekiai eꞌabi 
etibaha, 4 “Hau ha wai baiatamiai ena mamoe hinabu hamomona. 
Ia hamona peꞌakauma raninai, imabui baria bui ꞌababani hamomo 
ꞌeka ꞌabaeanai pehabonakia, ia weiana eꞌakauma hauna murinai peao 
petabuna petabu ahina. 5 Petabu ahina raninai aronai pebuana mai 
aonamona, 6  peaoaina ena aiara. Ena hau mai herenai ṯemiaho haukia 
pebeaunakia, patemai herena pehina benakia petibaha, ‘Hamaonamo 
haeamo, pokina eꞌu mamoe eꞌakauma hauna aba atabu ahina.’ 7 Au wai 
nahina benimi. Ihobonai mo weia kupai aonamo keapaꞌua, pokina neia 
kiꞌa hauna hamona eraona kabe paunai, ia bero haukia weiakia imabui 
bariabui ꞌababani hamomo raona kabe aꞌi ṯenuatae aina haukia paukiai 
ahaꞌi.

Ori Ibabataina Koini Eꞌakauma.
8  “Babiꞌe ha ena Kina harau haea, ba hamona pebaꞌakaumana raninai, 

ramepa pebaꞌarana, ena itu aona petarona, ꞌeka maikoina peiha 
haraina peaomo petabu ahina. 9 Petabu ahina raninai, ena hau mai 
herenai ṯemiaho haukia pebeaunakia, patemai herena, peꞌabi petibaha, 
‘Hamaonamo, pokina eꞌu koini hamona eꞌakauma hauna aba atabu ahina.’ 
10 Au wai nahina benimi. Ihobonai mo, kiꞌa hauna hamona keraona kabe 
raninai, Tirama ena aneru wairakiai aonamo keapaꞌua.”

Ori Ibabataina Miori Ekaꞌa ꞌAkaumana.
11 Iesu haeamona etibaha, “Hau ha nahuna rua. 12  Miori iꞌirina hamana 

ehina bena etibaha, ‘Hamaꞌu e, emu kohu powatenakia, au ꞌeuꞌu hanona 
kobenaꞌu.’ Weiana hamana ehore ena kohu ewatenakia terarua herekiai. 
13  Wapu baika teao murinai, miori iꞌirina ena taba eaꞌi aꞌi harai, emikiri 
eao hanopaka haeai ha, weia mauri kiꞌa obonai ena kohu epapurai 
ꞌabaeanakia. 14 Ena kohu ikoikiai ebaorenakia murinai, hano weianai 
arobo rarina ekaraꞌau, ia hanona aba neuraru. 15 Ba emikiri eao hano 
weiana hauna ha herenai emiaho, hau weiana ehore euhuna eao aiporo 
ꞌima ꞌekanai aiporo eꞌimanakia. 16  Mareꞌa eꞌari buonai aiporo ekia aniani 
harua peani nuana keꞌini hauna eraonana, ia tai ha aniani aꞌi ebena.

17 “Weiana ia eraona raona harai aonai etibaha, ‘Hamaꞌu hanona 
mai ena aka haukia teboꞌo, mai ekia aniani harikia, ꞌa au neia mareꞌa 
kebaꞌarinaꞌu. 18  Au kamikiri kaeao hamaꞌu herena kahina bena katibaha, 
Hamaꞌu e, Tirama wairanai mai oi wairamuai aba aka kiꞌa. 19 Nahumuai 
kaeao hanona aꞌi ketaina, ia emu aka hauna ha ai kobaonaꞌu.’ 20 Weiana 
emikiri keao hamana herena. Taearai nikaꞌa oho aonai, hamana atauꞌai 
mahana eao nahuna nimai eihana eaokoꞌo aina ebeau eao nahuna huanai 
eraꞌuna epauna. 21 ꞌA miori etibaha, ‘Hamaꞌu e, Tirama wairanai mai oi 
wairamuai aba aka kiꞌa. Nahumuai kobaonaꞌu hanona aꞌi ketaina.’ 22  ꞌA 
hamana hanona ena taꞌara aꞌi haukia ehina benakia etibaha, ‘Tomoao, 
habuni namoabuna ha tomaiai biaina katobabatotona, imana kiriꞌunai 
rini ha katohorotina, mai tamaka abomo ha aenai katobabaꞌauna. 
23  Aniani poromakauna nahu namona ha katomaiaina katoahu ꞌarina, 
kahatatu kahaonamo. 24 Pokina nahaꞌu neiana hanona eꞌari ia emauri 
mue, eꞌakauma ia atabu ahi muena.’ Ba aonamo teaꞌi ramana.

25 “Beraura weianai hau pakana hanona uaꞌa umai. Ena mueai, eao itu 
herenai hanona hui mai ewa ꞌurukia eoꞌo. 26 Ba emikiri taꞌara aꞌi hauna ha 
eaparina ebakaina, ‘Weiana taba nirama?’ 27 Taꞌara aꞌi hauna eꞌabi etibaha, 
‘Oi hatimu aba emai, hamamu ehore aniani poromakauna nahu namona ha 
eahu ꞌarina, pokina ia hanona maurina abomo namona emue etabu ahina.’ 
28  Hau pakana aona eopuere, ebakiꞌa aꞌi ekatoto. Ba hamana ekarahi eao 

herena ebaꞌamena. 29 ꞌA ia hamana ehina bena etibaha, ‘Moihana! Ihau 
neiakia ikoikiai au oi taꞌaramu aꞌi emu ꞌabi ha aꞌi abakiꞌana. Ia oi nani nahu 
ha aꞌi obenaꞌu, eꞌu hau kipokia aꞌi taonamo. 30 ꞌA nahumu naiana hanona 
rea babiꞌekia herekiai emu kohu ebaorenakia hauna, emai aiara raninai 
omikiri aniani poromakauna nahu namona oahu ꞌarina ia ꞌeuna.’

31 “Hamana etibaha, ‘Nahaꞌu e, oi hanona rani ikoinai au hereꞌuai 
omiaho, taba neiakia au ꞌeꞌu haukia ikoikiai hanona oi ꞌeumu. 32  Ia aika 
hanona kahaonamo, kahaonamo kiꞌa baha, pokina oi hatimu neiana 
hanona eꞌari haeamona emauri, eꞌakauma haeamona hatabu ahina.’ ”

Ori Ibabataina Kohu ꞌIma Hauna Kiꞌa Obona Ena Aotipa.

16  1 Iesu ehore iꞌabana haukia ehina benakia etibaha, “Obia hauna 
ha mai ena kohu iꞌimana hauna ha, ba maearima baika tehore 

tehinau aina ꞌima hauna hanona ena poki hauna ena kohu nipapura 
ainakia. 2  Ba obia hauna emikiri eaparina emai ehina bena etibaha, ‘Emu 
aka aonai hanona taba ha ꞌuruna aona, emu baiꞌima akakia kobaꞌiobinaꞌu 
pokina oi eꞌu kohu iꞌimakiai hanona aꞌi ketaina.’

3 “Kohu ꞌima hauna aonai eꞌabi etibaha, ‘Au bariu aea kababai aiho? Eꞌu 
poki hauna aka neianai aba kebaꞌokonaꞌu, kaꞌani ia aꞌi mo atabura kanoi ia eꞌu 
haumaeamo eabu. 4 Au taeara ha aba naraonana aea kababai aiho. Eꞌu akai keaꞌi 
obonaꞌu raninai eꞌu hau baika katehore kateaꞌi taeanaꞌu ekia ituai.’ 5 Weiana 
ena poki hauna herenai teaꞌi ꞌabaea ꞌuai haukia ha ha eaparinakia. Eꞌuai hauna 
ebakaina etibaha, ‘Oi eꞌu poki hauna herenai oaꞌi ꞌabaea hanona bita?’ 6 Ia etibaha, 
‘Tehoro puoukia hinabu hamomona.’ Ba ꞌima hauna ehina bena etibaha, ‘Oaꞌi 
ꞌabaea ꞌuai pepana neiana, momiati, naia pepai imabui korerena.’ 7 Haeamona 
hau ibaruana ebakaina etibaha, ‘Oi oaꞌi ꞌabaea ꞌuai hanona bita?’ Ia etibaha, ‘Witi 
pute taha hamomona.’ Ia ehina bena etibaha, ‘Oaꞌi ꞌabaea ꞌuai, pepana neiana, 
momiati, pepai hinabu ꞌababani korerena.’

8  “Poki hauna ehore ꞌima hauna ena baiꞌoi akana eaꞌi taeana, pokina 
aka weiana mai aotipana ebabaina. Bariu hanopaka neiana haukia ekia 
aotipa tehore ea haukia ekia aotipa tetara haonakia.

9 Au wai nahina benimi, hanopaka ena obia tabakiai maearima kipokia 
katobaihau, ba wai heremiai kekaobo raninai miaho banai banai itunai 
kateaꞌi taeanimi.

10 “Aka papana ha ebabai haraina hauna kehore aka apaꞌuana abomo kebabai 
haraina, ba aka papana aꞌi ebabai haraina hauna kehore aka apaꞌuana abomo aꞌi 
kebabai haraina. 11 Hanopaka ena kohu kiꞌa obokia aꞌi katoꞌima harainakia raninai, 
tai kehore kupa kohu namokia kebenimi katoꞌimanakia? 12 Maearima haeai ekia 
kohu aꞌi katoꞌima harainakia raninai, tai kehore emi kohu tohakia kebenimi?

13  “Taꞌaraꞌi hauna ha poki rua taꞌarakia aꞌi keaꞌina, pokina ha keꞌoatana 
ha keraonaꞌau aina, ꞌa ha keꞌini bena ha kebaoaoaina. Tirama mai kepu 
rani hamonai taꞌarakia aꞌi katoaꞌina.”

e 16.23 ꞌao Hades. 

14 Parisea haukia aia weiana teona raninai Iesu tebatae aina, pokina ia hanona 
moni ꞌarikia tiꞌari paunai. 15 Iesu ehina benakia etibaha, “Wai hanona maearima 
wairakiai kipomi tobero ṉa tuho, ꞌa Tirama hanona wai aomi eꞌiobinakia, pokina 
maearima tiaonamo ai tabakia hanona Tirama nibaoao ainakia.

Rauhubu Mai Tirama Ena Obia Aiarana. 
(Mt 11.12, 13; 5.31, 32; Mk 10.11, 12)

16  “Rauhubu ꞌabikia mai mahabanai haukia ekia ꞌabi hanona teiroro 
ainakia, emai mo Ioane Baꞌuere Robe hauna ena raniai. Weiana murinai 
hanona Tirama ena obia aiarana pouna namona ṯeiroro aina, maearima 
ikoikiai taburakiai taeara tetabu katetoto.

17 Kupa mai hanopaka kate ꞌakauma hanona eꞌamaꞌama ia rauhubu 
ꞌabina puana papana ha aꞌi keꞌakauma ꞌapua.

18  “Hau ha atawana kebakarahina haeamona babiꞌe mahamahana ha 
eatawana hanona nabau hoana ebabaina. Mai hau ha babiꞌe ibakarahi 
eatawana hauna abomo nabau hoana ebabaina.

Ori Ibabataina Obia Hauna Ha Mai Noi Baꞌame Hauna Lasaro.
19 “Kepu hauna ha weia habuni namoabukia ebatotonakia abomo rani 

ikoikiai aonamo tatukia ebabai. 20 Ena paꞌabi ꞌakonai hanona uraru hauna 
ha enoti atana Lasaro, ia hauna etua tua obo, 21 ena nuatae hanona kepu 
hauna ena itara ai aniani puapuakia tiꞌeho haukia ha peani. Waeha temai 
hauna tuakia tetemanakia.

22 “Rani emai aonai uraru hauna eꞌari hanona aneru teaoaina Aberahamo 
herenai. Kepu hauna abomo eꞌari tehorena. 23 Kepu hauna ꞌari ꞌekanai e weia 
haiara rarina ꞌakina aonai emiaho, eaꞌa taea atauꞌa ꞌakinai Aberahamo eihana, 
Lasaro hanona ia herenai. 24 Ia eapari etibaha, ‘Hamaꞌu Aberahamo e, moaokoꞌo 
ainaꞌu, Lasaro mouhuna imana kiriꞌuna beiai mekaihuna emai maeaꞌu 
mebaꞌamarina, pokina au hanona nahaiara kiꞌa baha iruba neiana aonai.’

25 “Ia Aberahamo eꞌabi etibaha, ‘Nahaꞌu e, koraonana emu mauri 
beraurakiai oi hanona taba namokia oaꞌi ia Lasaro hanona taba kiꞌa 
obokia eaꞌi. ꞌA bariu ia hanona niaonamo ia oi hanona nuhaiara. 
26  Abonamo aika baiatakai hanona ꞌoura rarina ꞌakina ha nemiaho, neia 
haukia ṉa aꞌi katewahi, naia haukia abomo ha aꞌi kemai neia.’

27 “Kepu hauna eꞌabi etibaha, ‘Hamaꞌu Aberahamo e, enamo, nanoiniꞌo 
Lasaro mouhuna meao hamaꞌu ena itu. 28  Pokina au uahoꞌabaꞌu ima 
weia, kebaꞌiobinakia ia abokiamo haiara ꞌekana neiana aꞌi tememai.’ 
29 Aberahamo eꞌabi etibaha, ‘Mose mai mahabanai haukia hanona weia ia 
herekiai aiakia temeona.’ 30 ꞌA ia eꞌabi etibaha, ‘Ahaꞌi, hamaꞌu Aberahamo 
e, ia hau ha ꞌariai pemikiri peao herekia raninai aba kateraona kabe.’

31 “Aberahamo eꞌabi etibaha, ‘Weia Mose mai mahabanai haukia 
aiakia aꞌi tiona raninai, neia ꞌari hauna ha keao hanona aiana abomo aꞌi 
kateona.’ ”

Kebabehonakia Hauna Kekiꞌa Wairai. 
(Mt 18.6, 7, 21, 22; Mk 9.42)

17  1 Iesu iꞌabana haukia ehina benakia etibaha, “Taba maearima 
kebabehonakia hanona aba timai, ꞌa hau weiana maearima 

behoai nihorotinakia hauna kiꞌana. 2  Penamo ꞌakonai iata rarina patetoba 
ꞌauna ꞌakuai patekapo uhuna, pokina papakia neiakia ha aꞌi meaꞌi kiꞌana.

3  Kipomi katoꞌima ꞌima harainimi, uahoꞌabamu kiꞌa kebabaina raninai, 
koao herena korobe haraina. Ia keraona kabe raninai, ena kiꞌa kohina 
hao. 4 Beraura hamonai rani ꞌabaihau hamomo heremuai kiꞌa kebabaina, 
haeamona kemue heremuai rani ꞌabaihau hamomo keꞌabi ‘Au naraona 
kabe.’ raninai, ena kiꞌa kohina haonakia.”

Taꞌaraꞌi Hauna Ena Aka.
5 Iuhubeau haukia Obiapaka tehina bena tetibaha, “Emai aꞌikakauma 

pobapaꞌuanakia.” 6  Obiapaka ekia ꞌabi ebamuena etibaha, “Pe wai emi 
aꞌikakauma matoha sinapi uhona papana ꞌabana raninai matiu rarina 
neiana patohina bena, bariu mounu ꞌauniꞌo moao ꞌakuai moꞌomu hanona 
aiami peaꞌi taeana.

7 “Turaonana, wai ha emu taꞌaraꞌi hauna ꞌani ꞌao mamoe ꞌima ꞌekanai 
pemai raninai, pohina bena potibaha, ‘Omai biai momiati moaniani’? 
8  Ahaꞌi, ua aꞌi poꞌabi aiho, ia poꞌabi, ‘Eꞌu aniani kokaiꞌauna kobaꞌoruna, 
koaꞌiaꞌi harai koꞌimanaꞌu, au kaniani eꞌu arera kainu kepua murinai, ba 
oi koaniani emu arera koinu.’ 9 Ehina bena akakia ebabainakia paunai 
ena taꞌaraꞌi hauna banamona kebena? Ahaꞌi. 10 Ihobonai wai abomo 
ehina benimi akakia ikoikia tobaorenakia raninai katoꞌabi katotibaha, ‘Ai 
hanona taꞌaraꞌi ꞌabaeamai, emai aka ohina benamai hauna mo tababai.’ ”

Iesu Morumoru Haukia Harau Haea Ebanamonakia.
11 Iesu taearai ekaꞌa eao Ierusalema aonai, Samaria mai Galilea 

baihoakiai ekabanai. 12  Aiara papana ha ai ekatoto aonai, morumoru 
haukia harauhaea kipokia tebaitabu ahi. Ia atauꞌa tainai tekoroti, 13  Iesu 
teaparina teio aota tetibaha, “Iesu poki haumu e, moaokoꞌo ainamai.” 
14 Iesu eihanakia raninai ehina benakia etibaha, “Tomoao, robe haukia 
herekia haumi katobaihanakia.” Ba tiao herekia aonai hanona haukia 
tenamo. 15 Baiatakiai hau hamona hauna eihana aba enamo hanona emue 
emai Tirama ebanamona aiana ꞌubi tohanai. 16  Hau weiana Iesu wairanai 
ekai pehu ebanamona, ia hanona Samaria hauna. 17 ꞌA Iesu ebakaina 
etibaha, “Haumi harauhaea tonamo, u? Ia ꞌababani hamomo hanona 

aeꞌe? 18  Taba buonai rama haeai hauna neiana mo emue emai Tirama 
ebanamona?” 19 Iesu Samaria hauna ehina bena etibaha, “Momikiri 
moao, emu aꞌikakauma ehore aba ebamauriniꞌo.”

Tirama Ena Obia Aiarana Ena Mai Ranina. 
(Mt 24.23‑28, 37‑41)

20 Parisea haukia baika Iesu tebakaina tetibaha, “Tirama ena obia 
aiarana aita kemai?” Ia ekia ꞌabi ebamuena etibaha, “Tirama ena obia 
aiarana hanona matoha taba ha nahaihana hauna ꞌabanai aꞌi kemai. 
21 Hau ha aꞌi ketibaha, ‘Moihana taba mo neiana’ ꞌao ‘taba mo weiana,’ 
pokina Tirama ena obia aiarana hanona wai aomiai.”

22  Iesu iꞌabana haukia ehina benakia etibaha, “Rani hanona nimai, emi 
nuatae Maearima Nahuna ena beraura ha hamona patoihana, ia mo aꞌi 
katoihana. 23  Maearima baika katehina benimi katetibaha, ‘Tomoihana, 
hauna neiana.’ ꞌao ‘Tomoihana, hauna weiana.’ Ia aꞌi katoao, murikiai 
aꞌi katokaꞌa. 24 Maearima Nahuna ena mai ranina hanona matoha kupa 
neꞌimare ꞌabana, bariu mo kupa abiranai neꞌimare abamo niao kupa 
maikoina nibaeana. 25 Ia bariu kori ꞌuaina hanona katebahaiara kiꞌa baha, 
abomo uru neiana haukia katebakiꞌana.

26  “Ihobona Noa ena raniai erama ꞌabana Maearima Nahuna ena raniai 
abomo ua kehoma. 27 Maearima hanona teani ani teinu inu hau mai 
babiꞌe tehawainibe eao mo Noa aunohi ai etoto, abara etibo tou ekarahi 
maearima maikoina tetono ore. 28  Lota ena raniai abomo uahomana, 
maearima hanona teani ani teinu inu tekawa kawa tebato bato mai itu 
terobe. 29 Rani weianai Lota Sodoma aiarana ehabona ekarahi murinai 
iruba mai pihara hiabukia kupa ꞌubinai teꞌeho, maikoikiai tebaꞌari 
orenakia. 30 Maearima Nahuna kewaira tina ranina abomo ua kehoma.

31 “Rani weianai, hau ha itu kapenai raninai ia aꞌi keriri itu aonai ena 
kohu aꞌi keaꞌi parenakia, ihobonai mo hau ha umai raninai ia aꞌi kemue 
ena aiara. 32  Lota atawana katoraonana! 33  Hau ha nenuatae ena mauri 
keaꞌi ꞌinina hanona ena mauri kebaꞌakaumana, ꞌa ena mauri keneꞌena 
raninai ena mauri keaꞌina.

34 “Au wai nahina benimi, rabi weianai maearima rua ꞌire hamonai 
kateparua, hamona keaꞌi taeana ꞌabana kehabona. 35 Babiꞌe rua ꞌeka hamonai 
witi ibaꞌiti ꞌitina piharana katebaherena, ha keaꞌi taeana ꞌabana kehabona. 
36 Hau rua umai kateaka, ha keaꞌi taeana ꞌabana kehabona.” 37 Iꞌabana 
haukia tehore tebakaina tetibaha “Obiapaka e, aeꞌeai?” Obiapaka ekia ꞌabi 
ebamuena etibaha, “ꞌAri tabakia aeꞌeai hanona poꞌi abomo weia titoꞌu.”

ꞌAbi Ibabataina Bakai Hauna Mai Wapu.

18  1 Iesu iꞌabana haukia ꞌabi ibabatai ha ehinana kateraonana rani 
ikoinai kate bahubaꞌari ia aꞌi katehau hororo. 2  Etibaha, “Aiara 

  Luka 17 ,  18

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



166

ha aonai bakai hauna ha emiaho, ia Tirama aꞌi etaꞌu aina haeamona 
maearima aꞌi eraonanakia. 3  Aiara weiana aonai wapu ha abomo emiaho, 
rani ikoinai eao bakai hauna herena enoina etibaha, ‘Mobarainaꞌu, 
eꞌoatanaꞌu hauna herenai kobaberona.’ 4 Rani ehomaꞌa bakai hauna 
hanona eubo taba ha aꞌi ebabaina, muriai hanona kipona eꞌabi etibaha, 
‘Au hanona Tirama aꞌi nataꞌu aina abomo maearima aꞌi naraonanakia. 
5 Iamo wapu neiana nibaro ꞌarinaꞌu paunai ena bakai ibaberona akana 
mababaina, aꞌi memue aꞌi mebaro ꞌarinaꞌu.’ ”

6  Obiapaka etibaha, “Bakai hauna kiꞌa obona ena ꞌabi uruna tomoꞌona. 
7 Tirama eaꞌi taeanakia haukia tiapari rabina tiapari ranina haukia ekia 
nuatae aꞌi kebaberonakia, u? Turaonana aꞌi kebarai noanoanakia, u? 8  Au 
wai nahina benimi, Tirama kehore ekia nuatae kebabero noanoanakia. 
Ia Maearima Nahuna kemai raninai hanopakai aꞌikakauma haukia aba 
ketabu ahinakia? Ahaꞌi.”

Parisea Hauna Mai Takiti Aꞌi Hauna Tebahubaꞌari.
9 Abomo Iesu ꞌabi ibabatai neiana ehinana maearima weiakia kipokia 

ekia aka bero Tiapa ainakia haeamona maearima haeai ṯeiha hahanakia 
haukia herekia. 10 “Hau rua teao Marea Robe aonai katebahubaꞌari, ha 
Parisea hauna ha moni bararo hauna. 11 Parisea hauna hanona ekoroti 
kipona ahanai ebahubaꞌari, ‘Tirama e, au hanona oi nabanamoniꞌo, pokina 
au hanona hau baika ꞌabakia ahaꞌi, kakikaki haukia, babai kiꞌa haukia, 
nabau haukia ꞌao moni bararo hauna neiana ꞌabana ahaꞌi. 12  Au hui 
hamona aonai wapu rua ṉani robe, abomo eꞌu tabu ahi ikoikiai harauhaea 
aonai hamomona nabaibeni oi ꞌeumu.’ 13 ꞌA moni bararo hauna hanona 
atauꞌai ekoroti, aꞌi eaꞌa taea kupa ia eraꞌu tiꞌou ekuti etibaha, ‘Tirama e, 
moaokoꞌo ainaꞌu, au hanona kiꞌa hauꞌu.’ ”

14 Iesu eꞌabi etibaha, “Au wai nahina benimi, moni bararo hauna 
hanona Tirama wairanai ebero ba ena itu eao, ꞌa Parisea hauna hanona 
ahaꞌi. Pokina kipona ebapaꞌuana hauna Tirama kehore kebaririna, ꞌa 
kipona ebaririna hauna Tirama kehore kebapaꞌuana.”

Iesu Miori Papakia Ebanamonakia. 
(Mt 19.13‑15; Mk 10.13‑16)

15  Maearima baika tehore nahukia papakia teaoainakia Iesu herena 
ahakiai kehaoꞌau, ia iꞌabana haukia teihanakia aonai terikenakia. 
16  Ia Iesu hanona miori papakia eaparinakia temai herena ba 
eꞌabi etibaha, “Miori papakia hanona au hereꞌu temai aꞌi tomo 
kaiabunakia, pokina Tirama ena obia aiarana hanona nahomakia 
haukia ꞌeukia. 17 ꞌAbi tohana au wai nahina benimi, hau ha Tirama 
ena obia aiarana iaꞌina miori papana ꞌabanai aꞌi keao raninai, ia 
hanona aꞌi kekatoto ꞌapua.”

f 18.25 nira 

Kepu Hauna Iesu Ohi Teꞌabiꞌabi. 
(Mt 19.16‑30; Mk 10.17‑31)

18 Iuda haukia ekia poki hauna ha Iesu ebakaina etibaha, “Baꞌiobi haumu 
namomu e, au taba kababaina hanona mauri banai banai kaꞌina?” 19 Iesu eꞌabi 
etibaha, “Taba buonai au namoꞌu ohinana, tai ha aꞌi enamo Tirama mo ikupaiana. 
20 Rauhubu aba oꞌiobina, ‘aꞌi konabau, aꞌi koahu ahu, aꞌi kobainao, aꞌi kohinau 
baiꞌoi, hamamu hinamu komariki ainakia.’ ” 21 Ia eꞌabi etibaha, “Rauhubu naiakia 
hanona mioriꞌu ai raninai aꞌima harainakia emai mo bariu.” 22 Iesu aia weiana 
eona raninai ehina bena etibaha, “Taba hamona okapu aina hanona neiana. Emu 
taba ikoikiai kokawa kawa ainakia monikia uraru haukia kobenakia. Weianai 
kupa kohuna koaꞌina, ba komai muriꞌu ai kokaꞌa.” 23 ꞌA hau weiana ꞌabi eona 
raninai aona earoꞌari pokina ia hanona eobia kiꞌa baha.

24 Iesu hau weiana ena ao aroꞌari eihana ba eꞌabi etibaha, “Herekiai kepu teboꞌo 
haukia Tirama ena obia aiaranai katekatoto hanona epahihi kiꞌa baha. 25 Herenai 
kepu teboꞌo hauna Tirama ena obia aiaranai kekatoto hanona epahihi kiꞌa baha ba 
kamela kopi f ererenai kekuri banai.” 26 Aiana teona haukia tebakaina tetibaha, “Ba 
tai hanona mauri keaꞌina?” 27 Iesu ekia ꞌabi ebamuena etibaha, “Taba katebabaina 
maearima herekiai aꞌi ketaina hauna Tirama herenai hanona ketaina.”

28  Petero, Iesu ehina bena etibaha, “Ai hanona emai taba ikoikiai 
tahabonakia, oi murimuai ṯakaꞌa.” 29 Iesu ehina benakia etibaha, “ꞌAbi 
tohana mo au wai nahina benimi, hau ha ena itu, atawana, uahoꞌabana, 
hamana, hinana ꞌao nahuna ehabonakia Tirama ena obia aiarana paunai, 
30 ia hanona bariu rani neianai taba boꞌokia keaꞌi abomo wairanai rani 
kemai aonai hanona mauri banai banai keaꞌina.”

Rani Ibaihauna Iesu Ena ꞌAri Pouna Ehinana. 
(Mt 20.17‑19; Mk 10.32‑34)

31 Iesu iꞌabana haukia harauhaea rua ebakaparenakia haia haiai ehina benakia 
etibaha, “Aika hanona bariu kahakaraꞌau Ierusalema, mahabanai haukia 
tererenakia haukia ikoikiai bariu Maearima Nahuna herenai katetoha. 32 Ia 
hanona rama haeai haukia imakiai kateutana, katebapoꞌona, kateba opuerena, 
kateꞌatotina, kateꞌatina, mai kateahu ꞌarina. 33 ꞌA wapu ibaihaunai ia hanona 
kemikiri mue.” 34 Ia iꞌabana haukia taba neiakia obokia aꞌi teobo ꞌapua. ꞌAbi weiana 
anina ebuni ia herekiai, haeamona aꞌi teꞌiobina ia hanona ꞌabi tabana nehinana.

Iesu Maha Kiꞌa Hauna Mahana Ebanoꞌanakia. 
(Mt 20.29‑34; Mk 10.46‑52)

35 Iesu Ieriko aiaranai aba kekaraꞌau aonai ꞌiau hauna ha taeara 
haianai emiati ninoi baꞌame, 36  maearima boꞌona tekaꞌa urukia eona, 

g 19.13 Helene monina, mina hamona hanona aka hauna nawa aihau ꞌarana ꞌabana. 

ba ebakai bakai weiana taba nirama. 37 Tehina bena tetibaha, “Iesu 
Nasareta hauna nikabanai.” 38  ꞌIau hauna eapari, “Iesu Davida Nahuna 
e, moaokoꞌo ainaꞌu!” 39 Maearima wairai tekaꞌa haukia terikena tetibaha, 
“Oi ꞌurumu.” ꞌA ia hanona eapari aota, “Davida nahuna e, moaokoꞌo 
ainaꞌu!” 40 Iesu ekoroti ehina benakia hau weiana katemaiaina herena. 
Ia emai herena raninai Iesu ia ebakaina etibaha, 41 “Taba nonuatae oi 
heremuai kababaina?” Ia eꞌabi etibaha, “Obiapaka e, au eꞌu nuatae kaiha 
iha.” 42  Iesu ia ehina bena etibaha, “Mahamu temenoꞌa, emu aꞌikakauma 
ehore ebanamoniꞌo.” 43  Beronai mo mahana tenoꞌa, Tirama ebanamona, 
Iesu murinai ekaꞌa, maearima ikoinai teihana haukia abomo Tirama 
tebanamona.

Iesu Mai Sakaio.

19  1 Iesu Ieriko ai ekatoto nikabanai aonai, 2  hau ha weia atana 
hanona Sakaio, takiti aꞌi haukia ekia poki ha, ia hanona kepu 

hauna. 3  Ia ena nuatae hanona Iesu keihana, ia aꞌi etaina pokina 
maearima eboꞌo ia hanona ekoꞌo koꞌo. 4 Ua buonai ebeau ꞌuai eao matiuai 
etae Iesu taeara weianai kekabanai hanona keihana. 5 Iesu emai ꞌeka 
weianai ekarahi raninai eaꞌa taea eihana ehina bena etibaha, “Sakaio 
e. Moriri biai. Bariu rani neianai au hanona oi emu ituai kamiaho.” 
6  Ia beronai eriri biai mai aonamona Iesu eaoaina ena ituai eaꞌi taeana. 
7 Maearima ikoikiai teihana hanona teururu tetibaha, “Ia hanona aba kiꞌa 
hauna ena bakiai niao.”

8  ꞌA Sakaio ekoroti Obiapaka ehina bena etibaha, “Obiapaka e. Bariu 
eꞌu kepu abirana maikoinai uraru haukia kabenakia, abomo hau ha ena 
kepu aꞌi ꞌabaeana hanona rani bani ena kepu ꞌarana kabamuena.” 9 Iesu ia 
ehina bena etibaha, “Bariu rani neianai bamauri hanona itu neianai aba 
ekaraꞌau, pokina hau neiana ia abomo Aberahamo nahuna. 10 Maearima 
Nahuna emai ena poki hanona teꞌakauma haukia ketabunakia 
kebamaurinakia.”

ꞌAbi Ibabataina Aka Haukia Gold Monina Teaꞌina. 
(Mt 25.14‑30)

11 Maearima aia weiana tiona aonai ꞌabi ibabatai ha ehina benakia 
pokina ia aba emai Ierusalema herenai abomo teraonana Tirama ena 
obia aiarana hanona aba kewaira tina. 12  Ba Iesu etibaha, “Obia hauna 
ha eao hanopaka haeai weia ena obia arana hoana katebena ba kemue. 
13  Aꞌi ekaꞌa baha aonai ena taꞌaraꞌi haukia harauhaea eaparinakia, gold 
monikia atakia mina g ha ha ebenakia etibaha, ‘Moni neiakia hanona 
katoaka ainakia keaomo au kamue.’ Ba ekaꞌa.

14 ꞌA ena aiara haukia aꞌi tenuatae aina ekia iuhubeau baika teuhunakia 
murinai teao katetibaha, ‘Ai hau naiana aꞌi ṯanuatae aina, emai obia 
ꞌaranai aꞌi keao.’ 15 Hau weiana obia ꞌarana hoana aba eaꞌina emue emai 
raninai, ena taꞌaraꞌi haukia moni ebenakia haukia eaparinakia aea teaka 
aiho hauna keꞌiobina.

16  Hau kori ꞌuaina emai eꞌabi etibaha, ‘Eꞌu poki haumu e, emu mina 
hamonai mina harauhaea atabu ahinakia.’ 17 Poki hauna ia ena ꞌabi 
ebamuena etibaha, ‘Eꞌu taꞌaraꞌi haumu namomu e, obabai harai. Taba 
papana ꞌakina ia oꞌima haraina buonai aiara harauhaea ekia obia haunai 
koao.’

18  Hau ibaruana emai etibaha, ‘Eꞌu poki haumu e, emu mina hamona 
ahanai mina ima atabu ahinakia.’ 19 Poki hauna ehina bena etibaha, ‘Oi 
hanona aiara ima ekia obia haunai koao.’ 20 Haeamona taꞌaraꞌi hauna ha 
emai etibaha, ‘Eꞌu poki haumu e, emu mina hamona neiana, habuniai 
aꞌapana ahore buni haraina. 21 Au oi ataꞌu ainiꞌo, pokina oi hanona hau 
pahihimu, aꞌi ohoroti tabana nuaꞌi parena haeamona aꞌi obato tabana 
nukabe hurina.’

22  Poki hauna ia ehina bena etibaha, ‘Taꞌaraꞌi haumu kiꞌa obomu, emu 
ꞌabiai kababakainiꞌo, oi oꞌiobina au hau pahihiꞌu, aꞌi ahorotina tabana ṉaꞌi 
parena haeamona aꞌi abatona tabana nakabe hurina. 23  Ba taba buonai eꞌu 
mina moni itunai aꞌi ohorotina, ba amue hanona ahanai ha patabu ahina.’ 
24 Herenai tekoroti haukia ehina benakia etibaha, ‘Ena mina hamona 
tomopuhu boina, weiana mina harauhaea ebabaina hauna tomobena.’ 
25 ꞌA ia teꞌabi tetibaha, ‘Poki haumu e, ia mina harauhaea aba imanai.’

26  Ekia ꞌabi ebamuena etibaha, ‘Au wai nahina benimi, maearima ha 
mai ena taba hauna boꞌona katebena, ia taba ahaꞌi hauna hanona herenai 
papana nemiaho hauna abonamo kateaꞌi obona. 27 Abomo au eꞌu ꞌou 
haukia, aꞌi ṯenuatae, au aꞌi kaobia haukia tomaiainakia neia, au wairaꞌu 
ai katoahu ꞌarinakia.’ ”

Iesu Ierusalemai Ekaraꞌau Obia ꞌArana ꞌAbana. 
(Mt 21.1‑11; Mk 11.1‑11; Io 12.12‑19)

28  Iesu ꞌabi neiakia ehinanakia murikiai eꞌuai ainakia Ierusalema teao. 
29 Ekaꞌa eao Betefage mai Betani aiarakia aba herekiai Olibe oeonai, Iesu 
iꞌabana haukia rua euhunakia, 30 ehina benakia etibaha, “Katoao aiara 
wairakai hauna aonai katokatoto, toniki nahuna ha uaꞌa tetoba ꞌauna 
katoihana, ahanai hau ha aꞌi nemiaꞌau ꞌapua, katorubuna katomaiaina 
hereꞌu. 31 Hau ha kebakainimi, ‘Taba buonai naiana ṯorubuna?’ Wai 
katohina bena, ‘Obiapaka nenuatae aina.’ ” 32  Euhunakia teao haukia 
ehina benakia ihobonai mo tetabu ahina. 33  Toniki nahuna terubuna 
aonai poki haukia tebakainakia, “Taba buonai doniki nahuna ṯorubuna?” 
34 Ia ekia ꞌabi tebamuena tetibaha, “Obiapaka nenuatae aina.”

35 Teaoaina Iesu herena, ekia habuni toniki nahuna kapenai teabari 
ꞌaunakia, ba Iesu emiaꞌau. 36  Eao aonai maearima ekia habuni taearai 
teabarinakia. 37 Teao aiara aba herekiai, taeara Olibe oeonai eriri ꞌekanai 
tiꞌabana haukia ikoikiai mai aonamokia teio Tirama tebanamona hiabu 
akakia ebabai teiha haukia paukiai. 38  Ia tetibaha,

“Aika eka Obia Arana Obiapaka
atanai nimai hauna hamabanamona.
Baibua kupai, nuabina hanona
ꞌubi ꞌakinai.”  Sal 118.26

39 Parisea haukia baika mako baiatakiai Iesu tehina bena tetibaha, 
“Baꞌiobi haumu e, iꞌabamu haukia morikenakia temeunu.” 40 Iesu ekia 
ꞌabi ebamuena etibaha, “Au wai nahina benimi, neiakia kateunu raninai 
pihara kateio.”

Iesu Ierusalema Ehaiaina.
41 Iesu ekaꞌa eao Ierusalema herena tainai mahana eao aiara eihana 

raninai ehai aina. 42  Etibaha, “Ierusalema e, bariu rani neianai emu 
baibua pokina poꞌiobina hanona penamo, ꞌa mahamu ebuni. 43  Beraura 
weiana ketaina aonai, oi emu ꞌou haukia ꞌanoai kekepirimu katekai 
kakaiarona, katekori kaiaroniꞌo, haia haia ikoikiai katekaiabunakia. 
44 Katekaponiꞌo koao ꞌano tohanai oi mai nahumu emu pihia aonai 
ṯemiaho haukia maikoinai kateꞌari ore, pihara ha aꞌi katehabona pihara 
ha ahanai pokina Tirama kemai heremu beraurana aꞌi oꞌiobina.”

Iesu Kawakawa Haukia Marea Robe Aona Euꞌu Ahinakia. 
(Mt 21.12‑17; Mk 11.15‑19; Io 2.13‑22)

45 Ba Iesu Marea Robe aonai ekatoto, weia tikawakawa haukia euꞌu ahi 
ramanakia, 46  Ehina benakia etibaha, “Aba Puka Robenai ererena, ‘Eꞌu 
itu hanona bahubaꞌari itunai keao’, ia wai hanona kakikaki haukia ekia 
paparoꞌai tubaona.”

47 Rani ikoinai Iesu Marea Robe aonai ebaꞌiobi, ꞌa robe haukia apaꞌuakia 
rauhubu poki haukia mai aiara obia haukia kipokia taearana tetabuna 
Iesu kateahu ꞌarina. 48  Taeara ha aꞌi tetabu ahina taba katebabaina pokina 
maearima hanona ia mo ena ꞌabi ai tearuru reana.

Iesu Tebakaina Hiabu Aeꞌeai Eaꞌina. 
(Mt 21.23‑27; Mk 11.27‑33)

20  1 Rani ha Iesu hanona Marea Robe aonai maearima ebaꞌiobinakia 
mai pou namona eiroro aina, robe haukia apaꞌuakia rauhubu 

poki haukia mai aiara haukia apaꞌuakia kipokia tebahamomo tekaraꞌau 
teao Iesu herena. 2  Tehina bena tetibaha, “Mohina benamai, bero 
tabanai aka neiakia nubabainakia, tai bero neiana ebeniꞌo?” 3  Iesu ekia 

h 20.17 Itu puapuana piharana. 

ꞌabi ebamuena etibaha, “Au abomo wai kabakainimi, katohina benaꞌu. 
4 Ioane ena baꞌuere robe hanona kupai emai ꞌao maearima herekiai 
emai?” 5 Kipokia baiatakiai teꞌabiꞌabi aina tetibaha, “Kahaꞌabi ‘kupai 
emai,’ raninai ia keꞌabi, ‘Aehoma buonai aꞌi toaꞌikakaumana?’ 6  ꞌA 
kahatibaha, ‘Maearima herekiai emai,’ raninai maearima neiakia piharai 
kateahunaka, pokina ia teꞌabi, ‘Ioane hanona mahabanai hauna.’ ” 7 Iesu 
ena ꞌabi tebamuena tetibaha, “Ai aꞌi taꞌiobina aeꞌeai emai.” 8  Iesu ehina 
benakia etibaha, “Au abomo wai aꞌi kahina benimi, taba neiakia tai ena 
beroai nababainakia.”

ꞌAbi Ibabataina Bine Haharua Iꞌimana Haukia Kiꞌa Obokia. 
(Mt 21.33‑46; Mk 12.1‑12)

9 Ba Iesu ꞌabi ibabatai neianai maearima ehina benakia etibaha, “Hau 
ha bine haharuana ebatona, biraura haukia baika eaꞌinakia kateꞌimana, 
ꞌa ia hanona ekaobo rani homaꞌana hanopaka haeai emiaho. 10 Bine 
buana ibararona ranina etaina, poki hauna ena taꞌaraꞌi hauna ha euhuna 
eao haharua iꞌimana haukia herekiai bine buakia baika katebena. ꞌA 
baiꞌima haukia tehore taꞌaraꞌi hauna teahuna imana ꞌabaeana teuhuna 
emue. 11 Haeamona ena taꞌaraꞌi hauna haeai ha euhuna, ia baiꞌima 
haukia aka hamomona mo tebabaina, teahuna tebahaumaeana imana 
ꞌabaeana teuhuna emue. 12  Ibaihauna euhuna, ꞌa baiꞌima haukia tehore 
tebamaniꞌana teuꞌu ahina. 13  Weiana haharua poki hauna etibaha, 
‘Tabamo kababaina? Au Nahaꞌu tohana, eꞌu raonaꞌau kauhuna keao 
hanona paꞌe ia aba katemariki aina.’ 14 ꞌA haharua iꞌimana haukia ia 
teihana raninai teꞌabiꞌabi aina tetibaha, ‘Neiana hanona haharua poki 
hauna nahuna, hamahu ꞌarina, haharua hanona aika ꞌeukai keao.’ 
15 Temikiri teberi ahina haharua kapenai teahu ꞌarina.

Ba haharua poki hauna taba kebabaina haharua iꞌimana haukia 
herekiai? 16  Ia hanona kemai haharua iꞌimana haukia weiakia keahu 
ꞌarinakia haharua hanona maearima haeai kebenakia.” Maearima ꞌabi 
weiana teona raninai tetibaha, “Neiana ua aꞌi pehoma.”

17 Iesu eiha ꞌini ꞌininakia ba ebakainakia etibaha, “Puka Robenai 
tererena ꞌabina anina hanona taba?

‘Itu ibakorina haukia
tebaoao aina piharana hanona
aba itu ibua ꞌinina piharanai h
eao.’  Sal 118.22

18  Hau ha keꞌeho pihara weiana ahanai hanona keahu ahu hurina, ꞌa 
pihara weiana keꞌeho hau ha ahanai hanona hau weiana keꞌiti ꞌiti obo 
matoha apuroro ꞌabana.”

19 Rani weianai rauhubu poki haukia mai robe haukia apaꞌuakia 
taeara tetabu Iesu katebirina, pokina ꞌabi ibabatai hanona ia mo ahakiai 
ehinana, ia maearima tetaꞌu ainakia buonai aꞌi etainakia.

Takiti Baibeni Bakai bakaina. 
(Mt 22.15‑22; Mk 12.13‑17)

20 Iesu teiha ꞌinina, ꞌabi baiꞌoi haukia baika teuhunakia katebakai 
baiꞌoina matoha bero haukia ꞌabakia. Ena ꞌabiai hanona kateaꞌina, 
rauhubu mai hiabu haukia imakiai kateutana. 21 Weiana baiꞌoi haukia 
tebakaina tetibaha, “Baꞌiobi haumu e, ai taꞌiobina oi emu baꞌiobi mai 
emu ꞌabi hanona tebero kiꞌa baha, maearima ekia hoahoa hanona oi aꞌi 
nuraonanakia, ꞌa Tirama ena ꞌabi tohana taearanai nubaꞌiobi harainamai. 
22  Ai takiti monina obia arana katabena hanona ebero ꞌao ahaꞌi?” 23  ꞌA 
Iesu ekia baiꞌoi weiana hanona aba eꞌiobina, ba ehina benakia etibaha, 
24 “Moni ha tomobaihanaꞌu. Tai aubaubana mai tai atana?” Ia teꞌabi, 
“Obia ꞌarana ꞌeuna.” 25 Iesu ehina benakia etibaha, “Obia ꞌarana ꞌeuna 
hanona Obia ꞌarana katobena, ꞌa Tirama ꞌeuna hanona Tirama katobena.” 
26  Maearima wairakiai ena ꞌabiai katebarewana hanona aꞌi etainakia, ia 
ena ꞌabiai mo tetaꞌutaꞌu huri, ꞌabi ha aꞌi tehina ꞌapuana.

ꞌAriai Mikiri Mue Bakai bakaina. 
(Mt 22.23‑33; Mk 12.18‑27)

27 Sadukea haukia baika weiakia ꞌariai mikiri mue aꞌi tibatohana haukia 
temai Iesu herena tebakaina tetibaha, 28  “Baꞌiobi haumu e, Mose eka 
rauhubu ṉa erere aihona, hau ha keꞌari atawana kemiaho nahuna ahaꞌi 
raninai ia uahoꞌabana kehore wapu keatawana, miori katebarama eꞌari 
hauna ꞌeuna. 29 Weiana uahoꞌaba ꞌabaihau hamomo temiaho, pakana 
babiꞌe ha eatawana nahuna ahaꞌi aonai eꞌari. 30 Ibaruana wapu weiana 
eatawana ba eꞌari, 31 ibaihauna abomo wapu weiana eatawana, ba taeara 
hamonaimo haukia ꞌabaihau hamomo teatawana nahukia ahaꞌi teꞌari. 
32  Muri ꞌakinai babiꞌe weiana abomo eꞌari. 33  Ba mikiri mue raninai babiꞌe 
weiana hanona tai atawanai keao, pokina ia haukia ꞌabaihau hamomo 
ikoikiai teatawana.”

34 Iesu ia ehina benakia etibaha, “Hanopaka neiana haukia hanona 
ikoikiai tihawainibe. 35 ꞌA hanopaka weiana haukia ꞌariai katemikiri mue 
haukia hanona aꞌi katehawainibe. 36  Ia aꞌi kateꞌari mue, pokina ia hanona 
aneru ihobokia abomo aba ꞌariai temikiri mue Tirama nahunai kateao. 
37 ꞌAriai mikiri mue ꞌabina hanona Mose abomo ebaihana matiu ꞌiniꞌinina 
arabuna eꞌara orina aonai. Ia Obiapaka eꞌuahina Aberahamo ena 
Tirama, Isako ena Tirama, Iakobo ena Tirama. 38  Ia hanona ꞌari haukia 
ekia Tiramana ahaꞌi, ꞌa mauri haukia ekia Tiramana, pokina Ia aonai 
maearima ikoikai nahamauri.”

39 Iesu ena ꞌabi teona raninai rauhubu poki haukia baika teꞌabi 
tetibaha, “Baꞌiobi haumu e, ꞌabi tohana mo naiana.” 40 Weiana murinai 
ibakaina tebaoao aina.

Keriso Ebakai bakai ainakia. 
(Mt 22.41‑46; Mk 12.35‑37)

41 Iesu ehore maearima ebakainakia etibaha, “Aeahoma buonai 
maearima tiꞌabi Keriso hanona Davida nahuna? 42  Davida kipona Salamo 
pukanai eꞌabi,

‘Obiapaka hanona eꞌu Obia
ehina bena etibaha,
Itipaꞌu tainai momiati,

 43 keaomo oi emu ꞌou haukia
ikoikiai oi ꞌapumu ieheꞌauna
tabanai kabaonakia.’  Sal 110.1

44 Neiana Davida ehore ia Obiana ehinana ba aea homanai mo Keriso 
hanona Davida nahuna?”

Rauhubu Poki Haukia Kateꞌima ꞌima Harainakia. 
(Mt 23.1‑36; Mk 12.38‑40)

45 Maearima ikoinai tibahu aonai, Iesu iꞌabana haukia ehina benakia 
etibaha, 46  “Rauhubu poki haukia herekiai katoꞌima harainimi, ekia 
nuatae hanona habuni homaꞌakia katebatoto katekaoao kaoao, mai 
kawakawa ꞌekakiai maearima ia kateba namonakia, haeamona mareai 
mai tatu ꞌekakiai imiaꞌau ꞌekakia namokiai mo katemiaꞌau. 47 Wapu ekia 
itu tiani ꞌaunakia, maearima ia kateihanakia paunai ekia bahubaꞌari 
Tibahomaꞌanakia. Maearima uahomakia haukia puma rarina kateaꞌina.”

Wapu Ena Baibeni. 
(Mk 12.41‑44)

21  1 Iesu mahana eao kepu herekia teboꞌo haukia ekia baibeni 
marea monina iutana mauana aonai teuta eihanakia. 2  Abomo 

wapu uraruna ha ena toea papakia rua eutanakia eihana. 3  Iesu eꞌabi 
etibaha, “ꞌAbi tohana au wai nahina benimi, wapu uraruna neiana euta 
tabana eapaꞌua ba ikoikiai. 4 Maearima neiakia ikoikiai ekia obiai baibeni 
tabakia papakia tehoroti, ꞌa wapu neiana ena uraruai kemiaho aina 
tabana maikoina ehorotina.”

Iesu Marea Robe Kerabu Taina Pouna Ehinana. 
(Mt 24.1, 2; Mk 13.1, 2)

5 Iꞌabana haukia baika marea robe terobahu aina ena nuabi piharakia 
namoabukiai mai baibeni Tirama tebena tabakiai tebabaina. ꞌA Iesu eꞌabi 

etibaha, 6  “Bariu ṯoiha tabakia neiakia rani kemai aonai pihara ha pihara 
ha ahanai aꞌi kemiaho maikoinai kateruru ore.”

Katoꞌima Harainimi, Ia Kateꞌoatanimi. 
(Mt 24.3‑14; Mk 13.3‑13)

7 Tebakaina tetibaha, “Baꞌiobi haumu e, aita raninai taba neiakia 
katerama? Abomo katerama ranina mai hoana hanona taba?” 8  Iesu eꞌabi 
etibaha, “Katoꞌima harainimi, aꞌi temeꞌoinimi, weiana maearima boꞌona au 
ataꞌuai katemai kateꞌabi, ‘Hauna neiana Au,’ haeamona ‘Rani aba herekai,’ 
hanona murikiai aꞌi katoꞌau. 9 Huari mai ꞌau urukia katoꞌo hanona aꞌi 
katotaꞌu, taba neiakia hanona katerama ꞌuai, ꞌa puana hanona wairai.”

10 Haeamona ia ehina benakia etibaha, “Hanopaka ha kemikiri 
hanopaka ha kehuarina, itubu ha kemikiri itubu ha kehuarina. 11 ꞌEka 
haeai haeai kanokau apaꞌuakia, arobo, mai inawa kiꞌa obokia katerama, 
abomo taꞌu tabakia mai hoa rarikia kupai katerama.

12  “ꞌA taba neiakia ikoikiai aꞌi katerama baha aonai, au ataꞌu paunai 
kateaꞌinimi haeamona katebapoꞌonimi ba kateaoainimi mareai mai 
wapura ꞌekakiai katehorotinimi, abomo kateberinimi kateaoainimi 
obia mai kabamani haukia wairakiai. 13  Ia rani neiana hanona wai Pou 
Namona katohinana herekiai ranina. 14 Aea katobakai aiho paunai, aomi 
aꞌi katearo ꞌari. 15 Pokina Au kahore aobero ꞌabikia kabenimi, weiana emi 
ꞌou haukia katebamuenakia ꞌao katebuniai ainakia hanona aꞌi ketaina.

16  “Hamami, hinami, uahoꞌabami, hatiaꞌami, mai emi hau katehore 
katehina hinainimi, abomo wai baika kateahu ꞌarinimi. 17 Maearima 
ikoikiai kateꞌoatanimi au pauꞌuai. 18  ꞌA aramiai bui ha hamona aꞌi kekiꞌa. 
19 Emi bapahihiai wai emi mauri katoaꞌinakia.

Iesu Ierusalema Kateahu ꞌItiꞌitina Pouna Ehinana. 
(Mt 24.15‑21; Mk 13.14‑19)

20 “ꞌA huari haukia Ierusalema katekori kaiarona katoihanakia raninai, 
aba katoꞌiobina ena pua ranina aba herekai. 21 Ba weiakia Iudea ai 
ṯemiaho haukia katebeau kobio kateao, weiakia aiara apaꞌuana aonai 
haukia katekarahi mahanai, weiakia mahanai haukia aiara apaꞌuanai aꞌi 
katekatoto. 22  Pokina rani neiakia hanona haiara ranikia taba ikoikiai 
Puka Robenai tererenakia haukia ibatohakia. 23  ꞌA rani weiakia aokiai 
babiꞌe mai nuakia abomo nahukia ꞌoruꞌorukia babiꞌekia herekia hanona 
kekiꞌa kiꞌa baha, haiara rarina ꞌakina hano ahanai kerama abomo 
Tirama ena opuere keriri maearima neiakia ahakiai. 24 Ia baika kareba 
mahanai kateꞌari, ba baika kateaꞌi maurinakia kateaoainakia hanopaka 
haeai haeai aokiai wapura haukiai kateao, rama haea haukia hanona 
Ierusalema katebaripu ripuna keaomo ekia rani Tirama eꞌuahina hauna 
ketaina.

Maearima Nahuna Kemai Ranina. 
(Mt 24.29‑31; Mk 13.24‑27)

25 “Beraura, nawa, mai bihiu aokiai hoa katerama mai ꞌaku roio mai 
harapuni urukiai hanopaka haukia ikoikiai aokia kearo ꞌari abomo nuakia 
ketae. 26  Hanopakai taba kerama hauna kateꞌimana aonai maearima 
katetaꞌu aokia katerea, pokina kupai hiabu tabakia kateibiu ibiu. 27 Rani 
weianai maearima hanona Maearima Nahuna kateihana ꞌauhao ahanai 
kemai mai hiabuna mai nuabina. 28  ꞌA taba neiakia kateaꞌi ramana raninai 
katokoroti arami katoaꞌi taeana, pokina ibamaurimi aba niherekai.”

Kuropou Matiunai ꞌIobi Kahaꞌina. 
(Mt 24.32‑35; Mk 13.28‑31)

29 Ba Iesu ꞌabi ibabatai neiana ehina benakia etibaha, “Kuropou 
mai matiu ikoikiai katoihanakia. 30 Raukia hubu hubukia katekarahi 
katoihanakia raninai katoꞌiobina hioro aba herekai. 31 Ba ihobonaimo 
wai abomimo taba neiakia katerama katoihanakia raninai, katoꞌiobina 
Tirama ena obia aiarana hanona aba herekai.

32  “ꞌAbi tohana au wai nahina benimi, uru neiana maearimakia aꞌi 
kateꞌari ore baha aonai taba neiakia ikoikiai katerama. 33  Kupa mai 
hanopaka kateꞌakauma, ꞌa eꞌu ꞌabi hanona aꞌi keꞌakauma ꞌapua.

Iesu Iꞌabana Haukia Ehina benakia Kateꞌima ꞌima Harainakia.
34 “Kipomi katoꞌima ꞌima harainimi. Tatuai inuinuai abomo hanopaka 

ena aoaniai aomi aꞌi mebareana marikina, rani kemai hanona aba 
herekai matoha rio ꞌabana, aꞌi mebataꞌu taꞌu hurinimi. 35 Rani weiana 
kemai hanona maearima ikoikiai hanopakai ṯemiaho haukia ahakiai. 
36  Rani ikoinai katobaiꞌima abomo katobahubaꞌari, weianai katotabura 
taba neiakia ikoikiai katerama haukia herekiai katokapare Maearima 
Nahuna wairanai katokoroti.”

37 Iesu rani weiakiai mararani hanona marea robe aonai ebaꞌiobi, ꞌa 
rabirabi hanona ekarahi eao Olibe oeonai rabi maikoina weia emiaho. 
38  Raurani amarikiai maearima ikoikiai teao marea robe aonai aiana 
kateona.

Iesu Ena ꞌAri Taearana Tetabuna. 
(Mt 26.1‑5, 14‑16; Mk 14.1‑2, 10‑11; Io 11.45‑53)

22  1 Parawa ibakupu ahaꞌi tatuna beraurana teaparina Kabanai tatuna 
hanona aba niherekai. 2  Robe haukia apaꞌuakia mai rauhubu poki 

haukia Iesu iahu ꞌarina taearana tetabu iamo maearima tetaꞌu ainakia.
3  Satani ehore Iuda Kariote hauna Iesu iꞌabana haukia harauhaea rua 

ha aonai etoto. 4 Iuda eao robe haukia apaꞌuakia mai marea robe ṯeꞌimana 

poki haukia kipokia teroba ahu Iesu aea kehinahinai aihona. 5 Ia aokia 
enamo, ba teꞌabiꞌuai moni katebena. 6  Iuda ekia ꞌabi eaꞌi taeana, taeara 
etabu rani namona tabanai toꞌu ahaꞌi aonai imakiai keutana.

Iꞌabana Haukia Rua Kabanai Anianina Tebaꞌoruna. 
(Mt 26.17‑25; Mk 14.12‑21; Io 13.21‑30)

7 Parawa ibakupu ahaꞌi tatuna wapuna etaina hanona Kabanai 
banamo mamoekia kateahu ꞌarinakia ranina. 8  Iesu Petero mai Ioane 
euhunakia eꞌabi etibaha, “Tomoao eka Kabanai anianina aika kahani 
hauna katoaꞌiaꞌi haraina.” 9 Terarua tehina bena tetibaha, “Nonuatae 
aeꞌeai kataꞌiaꞌi haraina.” 10 Ia ehina benakia etibaha, “Aiara apaꞌuanai 
katokatoto aonai hau ha puou mai beina aronai kebuana katoihana, 
murinai katoao ketoto itunai katokatoto. 11 Weiana itu poki hauna 
katohina bena, ‘Baꞌiobi hauna ninoiniꞌo, baki ikaihurina hanona aeꞌe 
ai. Weia au mai iꞌabaꞌu haukia kipokia emai Kabanai tatuna anianina 
katana.’ 12  Ia kehore ikaihuri apaꞌuana ꞌubiai aba ibaꞌoru hauna 
kebaihanimi, weia aniani katoaꞌiaꞌi haraina.” 13  Terarua tekaobo teao Iesu 
ehina benakia tabakia ikoinai ihobona tohanai tetabu ahinakia, weia 
Kabanai tatuna anianina teaꞌiaꞌi haraina.

Obiapaka Ena Anitoꞌu Robe Orena. 
(Mt 26.26‑30; Mk 14.22‑26; 1Kr 11.23‑25)

14 Beraura hoana etaina Iesu ena iuhubeau haukia kipokia aniani ꞌekanai 
temiati. 15 Ia ehina benakia, etibaha, “Au eꞌu nuatae tohana hanona Kabanai 
tatuna anianina neiana kipokia kahaniani oioi ꞌuaina ba kateba haiaranaꞌu. 
16 Pokina au wai nahina beninimi, Au hanona neiana aꞌi kani muena keaomo 
anina tohana Tirama ena obia aiaranai ketohana.”

17 Ba ꞌere ha eaꞌina ebanamona eꞌabi etibaha, “Neiana tomoaꞌina ikoimiai 
tomoinu. 18 Pokina au wai nahina benimi, bine buana beina aꞌi kainu mue 
bariu keaomo Tirama ena obia aiarana kemai.” 19 Parawa ha eaꞌina ebanamona 
haeamona ehobina ebenakia eꞌabi etibaha, “Neiana hanona au hauꞌu, wai 
paumiai nabaibeni. Neiana katobabaina au iraonaꞌu.” 20 Taeara ihobonaimo 
teaniani murinai ia ꞌere ha eaꞌina ehina benakia etibaha, “ꞌEre neiana hanona 
baibua mahamahana ibatohana hoana au aruaruꞌu ai, wai paumiai kekiki 
oioi. 21 Ia au hinahinaꞌu kehinahina hauna imana abomo neia au imaꞌu kipokia 
aniani ꞌekanai. 22 ꞌAbi tohana Maearima Nahuna hanona keao Tirama ena raona 
ihobona, ꞌa hau weiana kehinahina hauna kiꞌana herenai kiꞌa rarina kerama.” 
23 Ia kipokia ha ha tebakai bakai baiatakiai, tai hanona aka weiana kebabaina.

Iꞌabana Haukia Tebaihara tae Tai Keapaꞌua.
24 Iꞌabana haukia kipokia baiatakiai tebaihara tae tai hanona keapaꞌua. 25 Iesu 

ehina benakia etibaha, “Rama haeai obia arana haukia hanona ekia maearima 

Luka 22  

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



177

Tiobia ainakia, ekia nuatae weiakia ekia iha ꞌini baꞌanai ṯemiaho haukia hanona 
kateaparinakia ia maearima namokia. 26 ꞌA wai heremiai hanona ua aꞌi kehoma, 
keapaꞌua baiatamiai hauna hanona aona mebamiorina, neꞌuai ainimi hauna 
hanona matoha barai barai akana nibabaina hauna ꞌabana. 27 Tai hanona 
eapaꞌua, weiana aniani ꞌekanai nemiaꞌau hauna ꞌao barai barai akana nibabaina 
hauna? Weiana aniani ꞌekanai nemiati hauna hanona eapaꞌua. Ia au wai 
baiatamiai hanona barai barai akana nibabaina haunai naeao.

28  “Wai hanona au kipokia hamiaho haeamo baihobo ikoikiai aokiai. 
29 Hamaꞌu hiabu ebenaꞌu ena ꞌeka kaꞌimana, ihobonai mo bariu Au hiabu 
kabenimi eꞌu ꞌeka katoꞌimana. 30 Weiana eꞌu obia aiaranai wai hanona 
eꞌu aniani ꞌekanai katoaniani katoinuinu, haeamona obia imiaꞌaunai 
katomiaꞌau Isaraela itubuna harauhaea rua iꞌimana haumiai katoao.

Iesu Petero Ia Kebuniaina ꞌAbina Ehina ꞌUaina. 
(Mt 26.31‑35; Mk 14.27‑31; Io 13.36‑38)

31 “Simona e, Simona e, Satani aba enoinoi ikoimiai kebarobonimi 
kehobonimi ihobona witi ꞌabana. 32  Iamo Simona au aba ahamuai 
abahubaꞌari emu aꞌikakauma aꞌi meꞌeho, ba oi koraona kabe raninai uaho 
ꞌabamu abokiamo koba taburanakia.”

33  Petero ehore Iesu ehina bena etibaha, “Obiapaka e, au aba abaꞌoru oi 
kaꞌabaniꞌo kahaeao kahawapura ꞌao kahaꞌari.” 34 Iesu ena ꞌabi ebamuena 
etibaha, “Petero e, au oi nahina beniꞌo, bariu rabi neianai kokoroꞌu aꞌi 
keꞌarara baha aonai, oi rani aihau au kobuniainaꞌu, au aꞌi oꞌiobinaꞌu ṉa 
kohoma.”

Iesu Eꞌabi Imakiai Taba Hauna Kateaꞌina.
35 Iesu ehore iꞌabana haukia ebakainakia etibaha, “ꞌUainai auhu 

ahinimi, toao mahoa ihiuaihiua, mahoa mai tamaka ahaꞌi tokaꞌa raninai 
taba ha heremiai tokapu, ꞌao?” Ia teꞌabi tetibaha, “Ahaꞌi.” 36  Ia ehina 
benakia etibaha, “ꞌA bariu tai mahoa ihiuaihiua herenai hanona keaꞌina, 
mahoa abomo keaꞌina, mai tai kareba herena ahaꞌi hauna ena habuni 
kekawa kawa aina moninai kareba ha kekawana. 37 Pokina au wai nahina 
benimi, tererena ‘Kakikaki haunai tebaona,’ ꞌabina neiana hanona au 
hereꞌuai ketohana, taba tererena au ahaꞌuai hauna ibatohana ranina aba 
nimai.” 38  Iꞌabana haukia teꞌabi tetibaha, “Obiapaka e, moihana kareba 
rua neiakia.” Weiana ia ehina benakia, “Abetaina.”

Iesu Getesemane ai Ebahubaꞌari. 
(Mt 26.36‑46; Mk 14.32‑42)

39 Iesu nibabai babai bena ihobonai ekarahi Olibe oeona eao, 
iꞌabana haukia ia murinai teao. 40 ꞌEka weianai tekaraꞌau raninai ia 
ehina benakia etibaha, “Tomobahubaꞌari baihobo aonai aꞌi tomototo.” 

41 Herekiai ekaobo baiatakia ena homaꞌa matoha pihara ha pahakapona 
peao peꞌeho ihobonai weia ekaipehu ebahubaꞌari. 42  Eꞌabi etibaha, 
“Hamaꞌu e, konuatae raninai haiara ꞌerena neiana hereꞌuai koaꞌi obona, 
iamo au eꞌu nuataeai ahaꞌi, ꞌa oi emu nuatae mobabaina.”

43 Ba aneru ha kupai emai ia herenai ewaira tina, ebataburana. 44 Aona 
earoꞌari, ebahubaꞌari haeamona ebahubaꞌari tabura tabura, maorona teꞌeho 
ꞌanoai ihobona aruaru kokomaꞌakia ꞌabana. 45 Ena bahubaꞌari murinai 
emikiri eao iꞌabana haukia herekia, aokoꞌoai aba temahe harai buonai 
parua reakia etabu ahinakia. 46 Ehina benakia etibaha, “Taba buonai 
tuparua? Tomonoꞌa, tomobahubaꞌari baihobo aonai aꞌi tomototo marikina.”

Iesu Teaꞌi ꞌInina. 
(Mt 26.47‑56; Mk 14.43‑50; Io 18.3‑11)

47 Iesu niꞌabi oho mo aonai iꞌabana harauhaea rua haukia ꞌabakia ha 
atana Iuda toꞌu rarina eꞌuai ainakia temai, ba ekahaha Iesu herena eao 
kepauna. 48  ꞌA Iesu ehore Iuda ehina bena etibaha, “Oi hanona baipauai 
Maearima Nahuna nohinahinaina, u?”

49 Weiakia herenai tekoroti haukia taba kerama hauna teꞌiobina aonai 
teꞌabi tetibaha, “Obiapaka e, karebai tamaharanakia, u?” 50 Ba ꞌabakia 
ha robe haukia ꞌarakiai hauna ena taꞌara aꞌi hauna haiana itipana ehara 
obona. 51 ꞌA Iesu eꞌabi etibaha, “Naiana mepua.” Ba ia ehore hau weiana 
haiana eaꞌi ꞌapuana ebanamona.

52  Iesu ehore robe haukia apaꞌuakia marea robe ꞌima haukia mai aiara 
hau apaꞌuakia temai ia kateaꞌina haukia ehina benakia etibaha, “Mai 
karebami mai puraꞌami tomai matoha bainao hauna katoaꞌina ꞌabana, 
u? 53  Rani ikoinai au hanona wai kipokia marea robe aonai, iamo wai 
aꞌi toaꞌi ꞌininaꞌu. ꞌA bariu rani neiana hanona wai emi rani, wapura ena 
hiabu ranina.”

Petero Iesu Ebuniai aina. 
(Mt 26.57, 58, 69‑75; Mk 14.53, 54, 66‑72; Io 18.12‑18, 25‑27)

54 Ia tehore Iesu teaꞌina tebakaꞌana teaoaina robe haukia ꞌarakiai hauna 
ena ituai, ꞌa Petero hanona murikiai eao ia mo mai baiatakia. 55 Baika 
tehore ara aona ibuanai iruba tebaꞌarana ba temia kakaiarona, Petero 
abomo weia baiatakia emiati. 56  Ba taꞌara aꞌi uahona ha iruba eanai 
Petero emiati eihana, eiha iha haraina eꞌabi etibaha, “Hau neiana hanona 
Iesu ꞌabana ha.” 57 ꞌA Petero ebuniai etibaha, “Uaho e, au ia aꞌi aꞌiobina.” 
58  Rani aꞌi ehomaꞌa aonai, hau ha ia eihana eꞌabi etibaha, “Oi abomo 
ꞌabakia ha.” Petero eꞌabi etibaha, “Hau e, au hanona ahaꞌi.” 59 Beraura 
hoana ha eao ꞌabana hau ha ia eihana ba eꞌabi tabura etibaha, “ꞌAbi 
tohana hau neiana abomo ia ꞌabana ha, pokina ia abomo Galilea hauna.” 
60 Ba Petero eꞌabi etibaha, “Hau e, au aꞌi aꞌiobina oi taba robana nuahuna.” 

Niꞌabi oho mo aonai kokoroꞌu eꞌarara. 61 Weiana Obiapaka eiha kabe 
Petero eihana. Ba Petero ehore Obiapaka ena ꞌabi ehinana hauna eraona 
tinana, “Oi bariu rani neianai kokoroꞌu aꞌi keꞌarara baha aonai au rani 
aihau kobuniai ainaꞌu.” 62  Weiana Petero ekarahi eao atapakai ehai kiꞌa.

Iesu Tebapoꞌona. 
(Mt 26.67, 68; Mk 14.65)

63  Hau weiakia Iesu teaꞌi ꞌinina haukia tebatae aina. 64 Mahana teꞌapa 
abunakia teꞌatina ba tebakaina tetibaha, “Mohina benamai. Tai oi 
eꞌatiniꞌo?” 65 Abomo ꞌabi kiꞌa obokia boꞌona herenai tehinanakia.

Iesu Bakai Ṯeꞌimana Haukia Wairakiai Ekoroti. 
(Mt 26.59‑66; Mk 14.55‑64; Io 18.19‑24)

66  Erani aonai aiara hau apaꞌuakia, robe haukia apaꞌuakia, mai 
rauhubu poki haukia kipokia tetoꞌu ba Iesu temaiaina bakai apaꞌuana 
weiana wairakiai. 67 Bakai apaꞌuana haukia tebakaina tetibaha, “Mohina 
benamai. Oi hanona Keriso, ꞌao?” ꞌA Iesu ia ehina benakia etibaha, 
“Pahina benimi hanona aꞌi patobatohanaꞌu. 68  Abomo pabakainimi 
hanona aꞌi patobamuena. 69 Ia bariu rani neiana keaoaina hanona 
Maearima Nahuna hiabu Tiramana imana itipana tainai kemiati.”

70 Ia ikoikiai tebakaina tetibaha, “Ba oi hanona Tirama Nahuna, u?” 
Weiana Iesu ia ehina benakia etibaha, “ꞌE, aba tuꞌabi mo naia.” 71 Ba ia 
teꞌabi tetibaha, “Taba buonai hinau ꞌabikia nahatabunakia? Aika aba ia 
kipona pinanai Tirama niaꞌi kiꞌana aiana haona.”

Iesu Pilato Wairanai. 
(Mt 27.1, 2, 11‑14; Mk 15.1‑5; Io 18.28‑38)

23  1 Weiana bakai apaꞌuana haukia maikoina temikiri Iesu teaoaina 
Pilato herena. 2  Weia ena beho ꞌabikia teaꞌi ramana tetibaha, 

“Hau neiana tatabu ahina emai hanopaka maearimakia aokia niana 
aiara nibaꞌuri ꞌurina mai obia arana herenai takiti katabaibeni hauna 
nikaiabuna, abomo kipona niꞌabi ia hanona Keriso, obia arana.” 3  Ba Pilato 
ehore Iesu ebakaina etibaha, “Oi hanona Iuda haukia ekia obia arana, 
u?” Ia ena ꞌabi ebamuena etibaha, “ꞌAbimo naiana aba nohinana.” 4 Pilato 
ehore robe haukia apaꞌuakia mai toꞌu haukia ehina benakia etibaha, “Au 
hau neiana herenai beho ha aꞌi atabu ahina.” 5 Ia teꞌabi tabura tetibaha, 
“Ena baꞌiobi ꞌabikiai Iuda maearimakia aba ebaꞌuri ꞌurinakia, weia Galilea 
ai eaꞌi ramana emai mo aba ꞌeka neianai ekaraꞌau.”

6  Pilato ꞌabi weiana ꞌuruna eona hanona ebakai bakai hau neiana 
Galilea hauna ꞌao. 7 Pilato eꞌiobina Iesu hanona Heroda ena ihaꞌini baꞌanai 
buonai euhuna teaoaina Heroda herena, rani weianai Heroda abomo 
weia Ierusalema ai.

Iesu Heroda Wairanai.
8  Heroda Iesu eihana raninai aona enamo kiꞌa pokina aba waꞌi baha 

ꞌakinai Iesu pouna eona, enuatae ia peihana abomo ena nuatae Iesu hoa 
baika pebabai peihanakia. 9 Ua buonai ꞌabi boꞌokiai ebakaina, ꞌa Iesu ia 
ena ꞌabi ha aꞌi ebamuena. 10 Robe haukia apaꞌuakia mai rauhubu poki 
haukia weia tekoroti teꞌabi pahihi herenai. 11 Ba Heroda mai ena huari 
haukia kipokia Iesu tebapoꞌona, ꞌabi kiꞌa obokia haeai haeai tehina 
murinai, obia habunina ha tebabatotona, haeamona temue aina teaoaina 
Pilato herena. 12  Rani weianai Heroda mai Pilato hanona tebaihau, ia 
ꞌuainai terarua hanona tebaiꞌoata.

Pilato Ehina benakia Iesu Kateahu ꞌarina. 
(Mt 27.15‑26; Mk 15.6‑15; Io 18.39–19.16)

13 Pilato ehore robe haukia apaꞌuakia aiara obiakia mai aiara 
maearimakia eaparinakia ebatoꞌunakia. 14 Ehina benakia etibaha, “Hau 
neiana tomaiaina hereꞌuai toꞌabi, maearima aokia niani aiara nibaꞌuri 
ꞌurina, ia au wairamiai ꞌabi weiakia tohina herenai haukia abakaina 
hanona ena kiꞌa ha aꞌi atabu ahina. 15 Heroda abomo ua homana buonai 
euhuna emue emai hereka, katoihana ia hanona ꞌari akana ha aꞌi ebabaina. 
16 Weiana buonai kaꞌatina ba kahabona keao.” 17 Rani ikoinai Kabanai 
tatuna aonai Pilato ena hoa hoa tainai wapura hauna ha ebakarahina.

18  ꞌA mako teio haeamo tetibaha, “Hau neiana moahu ꞌarina! 
Baraba morubuna mobenamai!” 19 Baraba hanona aba uaꞌa wapura 
ꞌekanai emiaho pokina aiara apaꞌuana aonai baripuripu mai ahuahu 
ebaramanakia paunai. 20 Pilato ena nuatae hanona Iesu pebakarahina 
paunai toꞌu haukia ehinabe muenakia. 21 ꞌA toꞌu haukia teio hao io 
hao tetibaha, “Matiu ibiri ropo ꞌubinai meꞌari! Matiu ibiri ropo ꞌubinai 
meꞌari!” 22  Pilato rani ibaihauna toꞌu haukia ehinabe muenakia, “Hau 
neiana beho tabana ebabaina? Ia keꞌari hauna behona ha aꞌi atabu 
ahina. Ua paunai kaꞌatina ba kahabona keao.” 23  ꞌA toꞌu haukia teio toꞌo 
baihana aiakia ꞌubi tohanai Iesu matiu ibiri ropo ꞌubinai keꞌari. Ekia ioai 
Pilato etara haona. 24 Ua buonai Pilato ehore ekia nuatae ebabaina Iesu 
behoai ehorotina. 25 Pilato ehore hau weiana baripuripu mai ahuahu 
ebaramanakia paunai wapura ꞌekanai tehorotina hauna ebakarahina ekia 
noinoi ihobonai, ba Iesu ebenakia ekia nuatae akakia katebabai.

Iesu Matiu Ibiriropoai Tekoko ꞌauna. 
(Mt 27.32‑44; Mk 15.21‑32; Io 19.17‑27)

26  Huari haukia Iesu tebakaꞌana teaoaina aonai Kurene hauna ha atana 
Simona ia hanona ꞌuniai emai Ierusalema niao tetabu ahina ba teaꞌina 
matiu ibiri ropo tebabua ahina Iesu murinai ekaꞌa aina.

27 Maearima boꞌona ꞌakina Iesu murina teꞌau baiatakiai babiꞌe baika 
ia teaokoꞌo aina tehai. 28  Iesu ekabe ehina benakia etibaha, “Ierusalema 
nahuna babiꞌemi e, au aꞌi tomohai ainaꞌu, ꞌa wai mai nahumi kipokia 
paumiai tomohai. 29 Pokina rani kemai aonai maearima kateꞌabi 
katetibaha, ‘Babiꞌe teꞌone ꞌone miori aꞌi tebarama, mai aꞌi tebaꞌae baꞌae 
babiꞌekia hanona namo teaꞌina.’ 30 Weiana

‘kobio katehina benakia,
“tomoꞌeho ahamai ai”,
mai oeo katehina benakia,
“tomobahu abunamai.” ’  Hos 10.8

31 Au matiu maurina ꞌabana hereꞌuai ṉa tibabai aiho raninai, wai matiu 
ꞌororona ꞌabana heremiai aea patebabai aihona?”

32  Beho haukia rua abomo tebakaꞌanakia teaoainakia Iesu kipokia 
kateahu ꞌarinakia. 33  Temai ꞌeka atana ‘ꞌAra huriana’ ai tekaraꞌau aonai, 
Iesu matiu ibiri ropo ahanai tekoko ꞌauna beho haukia rua kipokia 
hamona itipanai, ha awarinai. 34 Ba Iesu eꞌabi etibaha, “Hamaꞌu e, 
mohina haonakia pokina ia aꞌi teꞌiobina taba tibabaina.” Weiana huari 
haukia puꞌi ai ena habuni tewatena.

35 Maearima tekoroti tebaiaruru, aiara obiakia tehore Iesu tebapoꞌona 
teꞌabi tetibaha, “Ia maearima haeai ebamaurinakia, ba ia Tirama ena Keriso 
Tirama etinaꞌana hauna raninai kipona mebamaurina.” 36 Huari haukia 
abomo tebapoꞌona tekahaha herena bine beina manoina tebena. 37 Ba tehina 
bena tetibaha, “Oi Iuda ekia obia ꞌarana raninai kipomu mobamauriniꞌo.” 
38 Iesu ꞌarana ubinai marere ha abomo weia ṉa terere aihona,

‘NEIANA HANONA IUDA EKIA OBIA ꞌARANA!’
39 Beho haukia weia tekapaꞌau haukia ha Iesu ebapoꞌona eꞌabi etibaha, 

“Oi bamauri haumu ꞌao ahaꞌi? Kipomu mobamauriniꞌo ai abomo 
mobamaurinamai.” 40 ꞌA ꞌabana ehore erikena etibaha, “Oi puma ihobona 
nuaꞌina mo Tirama aꞌi nutaꞌu aina, u? 41 Aika hararua kahaꞌari hanona 
ebero, pokina puma nahaꞌina hauna hanona eka babai ihobonai, ꞌa hau 
neiana hanona taba haꞌi ebabai kiꞌana.” 42  Haeamona ia eꞌabi etibaha, 
“Iesu e, emu obia aiarana kokatoto raninai au koraonanaꞌu.” 43  Iesu ia 
ehina bena etibaha, “ꞌAbi tohana au oi nahina beniꞌo, bariu rani neianai 
oi mai au hararua hanona paradiso aonai kahamiaho.”

Iesu Eꞌari. 
(Mt 27.45‑56; Mk 15.33‑41; Io 19.28‑30)

44 Ihobona matoha atiaha hororo aonai beraura ewapura, abomo 
wapura hanopaka maikoina ekaiabuna eaomo beraura hoana aihau. 
45 Abomo marea robe aona iꞌaea hurina habunina etapa boana rua.

46  Iesu eapari aota, “Hamaꞌu e, aubaꞌu imamuai nautana.” Ua eꞌabi aiho 
murinai eꞌari.

47 Weiana huari poki hauna taba terama haukia eihanakia aonai 
Tirama ebanamona etibaha, “ꞌAbi tohana hau neiana hanona bero 
hauna.”

48  Baiaruru haukia weia tetoꞌuna taba terama teihanakia raninai, 
haharakia teahu ahunakia mai aokoꞌokia temue aiara teao.

49 ꞌA Iesu teꞌiobina haukia ikoikiai mai babiꞌe weiakia murinai teꞌau 
Galileai temai haukia atauꞌai tekoroti taba terama haukia teihanakia.

Iesu Tehorena. 
(Mt 27.57‑61; Mk 15.42‑47; Io 19.38‑42)

50 Bakai apaꞌuana hauna ha atana Iosepa ia hau namona abomo aka 
bero hauna, 51 ena aiara hanona Arimatea Iudea aiarana ha, Tirama ena 
obia aiarana neꞌimana kemai. Ia bakai apaꞌuana haukia ekia raona mai 
babai aꞌi eaꞌi taeanakia. 52  Hau neiana eao Pilato herena Iesu hauanina 
enoi aina. 53  Weiana ia Iesu hauanina eaꞌi obona habuni imukinai eꞌapana 
ꞌariahana pihara tekuina ꞌurina aonai ehorotina, ꞌuri weiana hanona tai 
ahaꞌi tihore bahana. 54 Rani weiana hanona aꞌiaꞌi harai wapuna abomo 
beraura robena aba keaꞌi ramana.

55 Babiꞌe weiakia Iesu kipokia Galileai temai babiꞌekia Iosepa murinai 
teao, ꞌariahana mai Iesu hauanina aea tebaenoti aihona teiha haraina. 
56  Weiana ia temue teao aiara muramura timikia namokia mai hauna 
katetarona tehorokia tebaꞌorunakia. Ba beraura robenai tearai rauhubu 
taina.

Iesu ꞌAriai Emikiri Mue. 
(Mt 28.1‑10; Mk 16.1‑8; Io 20.1‑10)

24  1 Hui beraurana kori ꞌuainai raurani ꞌamari ꞌamarinai babiꞌe 
muramura timikia namokia tebaꞌorunakia haukia teaꞌinakia 

ꞌariahana teao. 2  ꞌAriahana ikaiabuna piharana aba ehere pare atauꞌai 
teihana. 3  Ia ꞌariahana aonai tetoto raninai Iesu Obiapaka hauanina 
aꞌi teihana. 4 Weiana paunai tekoroti aokia earoꞌari aonai hau rua ekia 
habuni ꞌimare ꞌimarekia beronai herekia tekoroti. 5 Babiꞌe tetaꞌu kiꞌa 
tekuti wairakia ꞌano eao, hau rua babiꞌe tebakainakia tetibaha, “Taba 
buonai emauri hauna ꞌari haukia baiatakiai tutabuna. 6  Ia hanona neia 
ahaꞌi. Ia aba emikiri mue! Galileai emiaho oho aonai wai ehina benimi 
ꞌabina tomoraonana. 7 Etibaha, ‘Maearima Nahuna hanona kiꞌa haukia 
imakiai kateutana, matiu ibiri ropo ꞌubiai kateahu ꞌarina haeamona wapu 
ibaihauna murinai kemikiri mue.’ ”

8  Weia ia Iesu ena ꞌabi teraona tinanakia. 9 ꞌAriahanai temue temai 
raninai taba neiakia ikoikiai iꞌabana haukia harauhaea hamomo mai 
harina baika herekiai tehinanakia. 10 Babiꞌe neiakia Maria Magadala 
babiꞌena, Ioana, Iakobo hinana Maria, mai babiꞌe baika teꞌabanakia 

haukia kipokia pou neiana iuhubeau haukia herekia tehinana. 11 Iamo 
iuhubeau haukia babiꞌe ekia ꞌabi ori ꞌabaeanai tebaona buonai aꞌi 
tebatohana. 12  ꞌA Petero emikiri ebeau eao ꞌariahana. Ekuti aona eribana 
teꞌapana habunikia mo weia kipokia tenoti ꞌabaea eihanakia, emue ena 
itu eao aonai kipona aona earoꞌari taba weiana erama hauna paunai.

Iesu Emao Taearanai Ewaira Tina. 
(Mk 16.12, 13)

13  Rani weiana hamona aonai Iesu iꞌabana haukia rua tiao aiara ha 
atana Emao, aiara weiana mai Ierusalema baiatakia ena homaꞌa hanona 
kilometa harauhaea hamomo ꞌabana. 14 Taearai tekaꞌa aonai taba neiakia 
ikoikiai terama haukia terarua baiatakiai teꞌabi ꞌabi ainakia. 15 Ba terarua 
teꞌabi ꞌabi mai terobahu aonai Iesu kipona emai herekia tekaꞌa oioi. 16  ꞌA 
maearimana teihana ia aꞌi teꞌiobina ia hanona Iesu.

17 Iesu ia ebakainakia etibaha, “Wai torarua kaꞌamiai taba robana tuahuna?” 
Terarua tekori ꞌororo wairakia mai birabirakia. 18 Ha weiana atana Kaleapa 
ebakai bakai etibaha, “Ierusalema aonai oi paꞌe ikupaiamu mo taba rani murikai 
terama haukia aꞌi oꞌiobinakia?” 19 Ia ebakainakia etibaha, “Aka tabakia?”

Hau rua tetibaha, “Iesu Nasareta hauna pouna. Ia hanona mahabanai 
hauna, Tirama mai maearima ikoikiai wairakiai ena ꞌabi mai aka tehiabu 
wairai. 20 Robe haukia apaꞌuakia mai aiara haukia apaꞌuakia ia Roma 
haukia tebenakia matiu ibiri ropo ꞌubinai teahu ꞌarina. 21 ꞌA ai taraonana 
ia hanona aika Isaraela hauka kebamaurinaka hauna.

Haeamona taba neiakia terama wapu aihau teore. 22  Babiꞌe baika 
baiatamai ai tebataꞌu taꞌu hurinamai. Ia raurani amarinai teao ꞌariahana 
hanona 23  Iesu hauanina aꞌi tetabu ahina temue temai teꞌabi aneru 
teihanakia abomo aneru weiakia ia tehina benakia, ‘Iesu hanona aba 
emauri mue.’ 24 Ba ꞌabamai baika teao ꞌariahana teihana hanona babiꞌe 
teꞌabi ihobonai mo tetabu ahina, ꞌa Iesu hauanina aꞌi teihana.”

25 Iesu ehina benakia etibaha, “Hama ṉa topoꞌo aiho abomo mahabanai 
haukia taba tehina haukia ibatohakiai aomi temahari. 26  Keriso ṉa 
kehaiara aiho ꞌuai ba ena nuabi aonai ketoto, weiana aꞌi ṯoꞌiobina, u?” 
27 Iesu hanona Mose mai mahabanai ekia rere rereai eaꞌi ramana Puka 
Robena aonai ia kipona ꞌabina maikoinai hau rua ebaꞌiobinakia.

28  Aiara tiao hauna aba herekiai ba Iesu hanona kekabero ṉa ehoma. 
29 ꞌA terarua tebamuena teꞌabi tetibaha, “Beraura aba kekaihuna abomo 
aba kerabi, kipokia pahamiaho.” Ba ia ekatoto kipokia katemiaho. 
30 Weiana aniani ꞌekanai kipokia temiati raninai Iesu ehore parawa eaꞌina 
ebanamona ehobina terarua ebenakia. 31 Ba mahakia tenoꞌa aokia tea 
weia teꞌiobina ia hanona Iesu, haeamona wairakiai eꞌakauma ꞌabaea. 
32  Ia terarua kipokia teꞌabi tetibaha, “Taearai ehina benaka abomo Puka 
Robena ꞌabikia ebaꞌiobinaka raninai matoha iruba aokai eara, uhe?”

33  Terarua beronai temikiri temue Ierusalema teao, iꞌabana haukia 
harauhaea hamomo ꞌabakia kipokia titoꞌu haukia tetabu ahinakia. 34 Ia 
hau rua tehina benakia tetibaha, “Obiapaka hanona emikiri toha, Simona 
herenai ewaira tina.” 35 Weiakia terarua taearai taba erama pouna abomo 
parawa ehobina aonai aokia ea Iesu teꞌiobina pouna tehinanakia.

Iesu Iꞌabana Haukia Iesu Teihana. 
(Mt 28.16‑20; Mk 16.14‑18; Io 20.19‑23; Ih 1.6‑8)

36  ꞌAbi weiakia tehina oho mo aonai Iesu tohana ia baiatakiai ekoroti 
abomo eꞌabi etibaha, “Baibua wai heremiai!” 37 Ia ikoikiai tetaꞌukia mai 
ubo eaꞌinakia, teraonana biriua teihana. 38  ꞌA Iesu ehina benakia etibaha, 
“Ae homa buonai tutaꞌu mai aomi tikaiꞌau kaiꞌau. 39 Imaꞌu mai aeꞌu 
tomoihanakia tomoaꞌi hobonaꞌu tomoꞌiobinaꞌu, Ṉahuna au tohaꞌu pokina 
auba hanona bitiona mai huriana ahaꞌi ia au hanona mai euꞌu.” 40 ꞌAbi 
weiana ehinana murinai imana mai aena ebaihanakia. 41 Ia teaonamo kiꞌa 
baha paunai Iesu aꞌi tebatoha bahana aokia raona raona ebonu buonai ia 
ebakainakia etibaha, “Wai taba katoani hauna ha ṉaꞌa?” 42  Ia maia ha aba 
eawati hauna hana papana tebena. 43  Weiana ia eaꞌina wairakiai eana.

44 Ba Iesu ia ehina benakia etibaha, “Au wai heremiai amiaho oho 
aonai taba robakia ahu haukia neiakia, Au pouꞌu tererenakia Mose ena 
rauhubuai mahabanai haukia ekia rere rereai mai Salamo aonai haukia 
ikoikiai katetoha.” 45 Weiana aokia ebaeanakia Puka Robena obona 
kateobo. 46  Haeamona Iesu ia ehina benakia etibaha, “Puka Robenai 
ṉa terere aihona. Bamauri hauna hanona kehau haiara abomo ꞌariai 
kemikiri mue wapu ibaihaunai. 47 Ia atanai raona kabe mai kiꞌa ihina 
haokia poukia kateiroro ainakia Ierusalema ai kateaꞌi ramana keaomo 
hanopaka ikoikiai aokiai. 48  Wai hanona taba neiakia poukia ibatohakia 
haumi. 49 Aiaꞌu tomona. Hamaꞌu Auba Robe eꞌuahi ꞌuaina hauna au kipoꞌu 
kauhuna kemai ahamiai, ꞌa wai hanona Ierusalema aonai katobaiꞌima 
keao mo hiabu ꞌubiai kemai hauna katoaꞌina.”

Iesu Eaꞌitaeana Kupa Eao. 
(Mk 16.19, 20; Ih 1.9‑11)

50 Iesu ia aiara apaꞌuanai ebakarahinakia teao Betani herena tainai, ba 
imana eaꞌi taea banamo ebenakia. 51 Nibanamonakia aonai Tirama ehore 
herekiai eaꞌi taeana eaoaina kupa. 52  Ia tekuti aina ba mai aonamokia 
temue teao Ierusalema. 53  Rani ikoinai teao Marea Robe aonai temiaho 
Tirama tebanamona. 

Pou Namona

IOANE
Ererena Hauna

Puka Aona Irerena ꞌAbina
Pou namona neiana Ioane ererena aonai ebaihanaka, Iesu hanona Tirama 

ena ꞌabi banaibanai hauna, ia hanona maearima hauaninai emai haeamona 
maearima baiatakiai emiaho (1.14). Ioane ena nuatae hanona maearima Iesu 
kateaꞌikakaumana ia Tirama Nahuna, kateꞌiobina Iesu hanona Tirama eꞌabiꞌuai 
keuhuna kemai kebamaurinaka hauna. Ioane hanona eꞌiobina maearima Iesu 
tiaꞌikakaumana haukia hanona mauri banaibanai titabu ahina, ua buonai puka 
neiana ererena (20.31).

Koriꞌuaina hanona Ioane nehina benaka Iesu hanona Tirama ena ꞌAbi, 
ba bataꞌu taꞌu huri akakia ebabai robana eahuna. ꞌAbi tohana, maearima 
baika hanona Iesu teaꞌikakauma mai murinai teꞌau, iamo baika hanona ia 
iaꞌikakaumana teubo aina. Puka iroꞌana 13–17 aonai hanona iꞌoata haukia 
taearana titabu rabinai robana eahuna, Iesu hanona iꞌabana haukia kipokia 
temiaho, ia ehore baꞌiobi namokia ebenakia. Puanai hanona Iesu ꞌariai emikiri 
mue mai iꞌabana haukia ia teihana mai teaꞌikakaumana.

Taba hamona puka neiana aonai kahaiha toꞌona hanona ena hoahoa weiana 
maearima ekia mauri aonai tabakia niaꞌinakia ꞌabi ibabataikiai nibaonakia 
aꞌikakauma haukia rani ikoikiai katemauri ainakia, matoha bei, parawa, ea, bine 
buabuana, mamoe mai ꞌima hauna ꞌabakia.

Puka Paipana Apaꞌuakia
a. ꞌAbi koriꞌuaina. (1.1‑18)
b. Ioane baꞌuere robe hauna mai Iesu iꞌabana haukia koriꞌuaikia. (1.19‑51)
c. Iesu ena aka maearima herekiai. (2.1–12.50)
d. Wapu orekia Ierusalema aonai mai herenai. (13.1–19.42)
e. Obiapaka ena mikiri mue mai ena waira tina. (20.1‑31)
f. ꞌAbi orekiai ena waira tina mo ha Galilea aonai. (21.1‑25)

a 1.20 ꞌao Mesia 

ꞌAbi Hanona Maearima Hauaninai Emai.

1  1 Bahabana ꞌakinai hanopaka aꞌi erama baha aonai ꞌAbi hanona 
aba uaꞌa, ꞌAbi hanona Keriso, ꞌAbi hana Tirama ohi temiaho, ꞌAbi 

hanona Tirama. 2  Ia hana bahabana ꞌakinai Tirama ohi temiaho. 3  Tirama 
ebabai tabakia ikoikiai hana ꞌAbi weianai terama, terama tabakia ikoikiai 
hanona ha kipona aꞌi erama. 4 ꞌAbi hanona mauri pokina, ba mauri 
weiana hanona maearima ekia ea. 5 Ea hanona eꞌara wapura aonai, ia 
wapura hana ea aꞌi nihao abuna.

6  Tirama hau ha euhuna emai, ia atana hanona Ioane. 7 Ia emai 
maearima herekiai ea pouna kehinana, ia paunai maearima ikoikiai ea 
pouna kateona ba kateaꞌikakauma. 8  Ia kipona hanona ea weiana ahaꞌi, 
ia ea pouna kehinana paunai emai. 9 Ea tohana hanona emai hanopakai 
maearima ikoinai herekiai kebaeanakia.

10 Ia hanona hanopaka aonai, hanopaka hanona ia ꞌeunai erama, 
iamo hanopaka hanona ia aꞌi eꞌiobina. 11 Ia ena hanopaka tohana haukia 
herekia emai, ia kipona ena maearima tohakia hanona aꞌi teaꞌi taeana. 
12  Ia tiaꞌi taeana mai atana tiaꞌikakaumana haukia ikoikiai hanona bero 
ebenakia Tirama nahunai kateao. 13  Tirama nahunai teao haukia hanona 
maearima ekia rama taearanai ahaꞌi, ꞌao hauani ena nuataeai ahaꞌi, ꞌao 
maearima ha ena nuataeai ahaꞌi, ia Tirama ena nuataeai terama.

14 ꞌAbi weiana hanona maearima hauaninai emai, baiatamai ai kipokia 
tamiaho. Ena nuabi taihana, nuabina weiana hanona Hamana herenai 
emai Nahuna hamohamona ꞌeuna, ia aonai aokoꞌo hoana mai ꞌabi tohana 
ebonu ꞌauna. 15 Ioane ehore ia pouna ehinana eio etibaha, “Au pouna 
ahinana hauna hanona neiana, atibaha, ‘Au muriꞌuai nimai hauna etara 
haonaꞌu pokina ia hauna emiaho ꞌuai ba au arama.’ ”

16  Ia aokoꞌo hoanai ebonu ꞌauna ba aika ikoikai banamo ia herenai 
nahaꞌihao aꞌihaona. 17 Tirama rauhubu ebenaka Mose imanai, ia aokoꞌo 
hoana mai ꞌabi tohana hanona Iesu Keriso herenai temai. 18  Hau ha 
Tirama aꞌi eiha ꞌapuana, ꞌa Nahuna hamohamona Tirama herena 
ꞌakinai nemiaho mai ia kipona abomo Tirama, ia hauna ehore Tirama 
ebaꞌiobinaka.

Baꞌuere Robe Hauna Ioane Eꞌabi ‘Au Hanona Keriso Ahaꞌi’. 
(Mt 3.1‑12; Mk 1.1‑8; Lk 3.1‑18)

19 Weia Ierusalemai Iuda haukia apaꞌuakia tehore robe haukia mai Lebi 
haukia teuhunakia teao Ioane herena katebakaina ia hanona tai. 20 Ioane 
aꞌi ebuniai ia ehina pou haraina etibaha, “Au hanona Keriso a ahaꞌi.” 21 Ia 
tebakaina tetibaha, “Ba oi hanona tai? Oi hanona Elia?” Ia eꞌabi etibaha, 

“Au Elia ahaꞌi.” Ia tebakai muena tetibaha, “Oi mahabanai haumu ꞌao?” 
Ekia ꞌabi ebamuena etibaha, “Ahaꞌi.” 22  Ua buonai ia tehina bena tetibaha, 
“Mohina benamai oi hanona tai. Emu ꞌabi kataeaoaina teuhunamai 
haukia katahina benakia. Oi kipomu poumu aea nohina aihona?” 23  Ioane 
ekia ꞌabi ebamuena etibaha, “Au hanona mahabanai hauna Isaia ena 
rererere ꞌabina,

ia eꞌabi etibaha,
‘Aia ha hanoꞌakunai eio hauna
etibaha,
Obiapaka ena kaꞌa taearana
tomobaberona kekana.’ ”  Isa 40.3

24 Baika hanona Parisea haukia teuhunakia haukia, 25 haeamona 
tebakaina tetibaha, “Oi Keriso ahaꞌi ꞌao Elia ahaꞌi ꞌao mahabanai haumu 
ahaꞌi raninai aehoma buonai nubaꞌuere robe?” 26  Ioane ehina benakia 
etibaha, “Au beiai nabaꞌuere robenimi, ꞌa wai baiatamiai aꞌi ṯoꞌiobina 
hauna ha ekoroti. 27 Ia hanona muriꞌuai nimai, iamo ia eapaꞌua ba au, ia 
ena tamaka warokia karubunakia abomo hereꞌuai aꞌi ketaina.” 28  Neiakia 
ikoikiai hanona Ioane Ioridana ate abirana Betaniai ebaꞌuere robe aonai 
terama.

Iesu Hanona Tirama Ena Mamoe Nahu.
29 Erani Ioane ehore Iesu ekaꞌa herena nimai hanona eihana ba eꞌabi 

etibaha, “Tomoihana Tirama ena mamoe nahuna hanopaka ena kiꞌa 
ibua parena hauna. 30 Maraniai au robana ahuna hauna neiana atibaha, 
‘Muriꞌuai nimai hauna hanona au etara haonaꞌu, pokina ia emiaho ꞌuai 
ba au arama.’ 31 Au kipoꞌu ia aꞌi aꞌiobina, ia au amai beiai kabaꞌuere robe 
hana ia kabawaira tinana Isaraela haukia ia kateꞌiobina paunai.”

32  Ba Ioane ia pouna ehinana etibaha, “Au Auba Robe aihana rauria 
ꞌabana kupai eriri ia ahanai ehiriꞌau. 33  Au aꞌi aꞌiobi bahana, ia weiana 
euhunaꞌu beiai kabaꞌuere robe ṉa ehoma Tiramana ehina benaꞌu etibaha, 
‘Ahanai Auba Robe keriri kehiriꞌau koihana hauna koꞌiobina ia hanona 
Auba Robe ai kebaꞌuere robe.’ 34 Au mahaꞌuai aba aihana ba nahina 
pouna neiana hana Tirama Nahuna.”

Iesu Iꞌabana Haukia Koriꞌuaikia.
35 Erani Ioane haeamona weia iꞌabana haukia rua kipokia tekoroti. 

36  Ia Iesu nikabanai eihana raninai eꞌabi etibaha, “Tomoihana Tirama 
ena mamoe nahuna.” 37 Ioane iꞌabana haukia rua ia eꞌabi aiana teona 
raninai teao Iesu murinai tekaꞌa. 38  Iesu eiha kabe murinai tikaꞌa haukia 
eihanakia ba ebakainakia etibaha, “Wai taba ṯonuatae aina?” Ia ena ꞌabi 
tebamuena tetibaha, “Rapi e, oi aeꞌeai nomiaho?” (Maeakiai Rapi anina 
hanona ‘baꞌiobi hauna.’) 39 Ia ehina benakia etibaha, “Tomai tomoihana.” 

Ba teao ena emiaho ꞌekana teihana, weiana hanona beraura ebaeno 
hoana bani, ia kipokia temiaho.

40 Weiakia terarua Ioane eꞌabi aiana teona abomo Iesu murinai teao 
haukia ha hanona Anderea, ia hanona Simona Petero hatina. 41 Anderea 
beronai aꞌana Simona etabu ahina ba ehina bena etibaha, “Ai Mesia aba 
tatabu ahina.” (Mesia anina hanona Keriso, Bamauri hauna.) 42  Ba ia 
Simona eaoaina Iesu herena. Iesu Simona eiha ꞌini ꞌinina eꞌabi etibaha, 
“Oi atamu hanona Simona, Ioane nahuna, bariu oi atamu kateaparina 
Kepa.” (Kepa hanona ihobona Petero, anina hanona pihara.)

Iesu Pilipo Mai Natanaela Ohi Eaparinakia.
43  Erani Iesu enuatae keao Galilea aonai, Pilipo etabu ahina ba ehina 

bena etibaha, “Muriꞌuai omai.” 44 Pilipo hanona Betesaida hauna Anderea 
mai Petero ꞌabakia. 45 Pilipo ehore Natanaela etabu ahina ehina bena 
etibaha, “Mose rauhubu aonai pouna ererena abomo mahabanai haukia 
ekia pukai tererena hauna ai aba tatabu ahina. Ia hanona Nasareta hauna 
Iesu, Iosepa nahuna.” 46  Natanaela ehore ebakai bakai, “Nasareta ai 
taba namona ha uaꞌa ha kerama ketaina, u?” Pilipo etibaha, “Omai mo, 
moihana.”

47 Iesu Natanaela ekaꞌa herena nimai eihana raninai pouna ehinana, “Ia 
hana Isaraela hauna tohana. Ia aonai baiꞌoi hoana ha ahaꞌi.” 48  Natanaela 
ehore ebakaina, “Aea oꞌiobi aihonaꞌu?” Iesu ia ena ꞌabi ebamuena etibaha, 
“Oi suke matiuna baꞌanai aiha ꞌuainiꞌo ba Pilipo eapariniꞌo.” 49 Ba 
Natanaela eꞌabi etibaha, “Baꞌiobi haumu e, oi hana Tirama nahuna. Oi 
hana Isaraela ekia obia arana.” 50 Iesu ia ehina bena etibaha, “Au aꞌabi 
suke matiuna baꞌanai aihaniꞌo buonai nuaꞌikakaumanaꞌu, u? Neiana 
mo ahaꞌi, wairai oi hana taba rarikia koihanakia.” 51 Haeamona ehina 
benakia etibaha, “ꞌAbi tohana au wai nahina benimi, kupa kekaikau 
Tirama ena aneru katekaraꞌau kateriri au Maearima Nahuna ahaꞌuai 
katoihanakia.”

Kana Aiaranai Hawainibe Tatuna Ha.

2  1 Wapu rua murinai Galilea Kana aiarana aonai hawainibe tatuna ha 
erama. Iesu hinana hanona weia, 2  Iesu mai iꞌabana haukia kipokia 

abomo tebeaunakia teao hawainibe tatuna weianai. 3  Tatu aonai bine 
beina teinu orena raninai Iesu hinana ehore Iesu haianai eꞌabi etibaha, 
“Ia herekiai bine beina aba eore.” 4 Iesu eꞌabi etibaha, “Hinaꞌu, taba 
buonai ekia aroꞌari hauna au nubenaꞌu. Au eꞌu rani aꞌi nitai bahana.” 5 Ia 
hinana taꞌaraꞌi haukia ehina benakia etibaha, “Ia taba ṉa keho hanona 
maikoinai katobabai.”

6  Weia pihara puoukia ꞌabaihau tekoroti, Iuda haukia ekia hoahoa 
taikia weia bei kateraiꞌau imakia mai aekia kateutu, puou ha ha aokiai 

beibei matoha harau rua ꞌao harau aihau ꞌabakia. 7 Iesu taꞌaraꞌi haukia 
ehina benakia etibaha, “Puou aokiai bei tomoba bonunakia.” Ua buonai 
teheinakia tebabonu teao ꞌakoꞌakokiai. 8  Ba ia ehina benakia etibaha, 
“Bariu harua tomorai ꞌaunakia tomoaoaina tatu ihaꞌini hauna tomobena.” 
Ba harua teraina teaoaina ia tebena. 9 Tatu neiha ꞌinina hauna bei 
weiana bine beinai eao hauna einu hobona, aeꞌe ai emai hanona ia 
aꞌi eꞌiobina, taꞌaraꞌi haukia bei teraina haukia mo teꞌiobina. Ba ihaꞌini 
hauna hawainibe mahamaha hauna eaparina haiahaiai, 10 eꞌabi etibaha, 
“Maearima ikoikiai hanona bine beina namona tibeni ꞌuainakia, ba ṯeinu 
ꞌari murinai bine beina ꞌamaꞌamana tibenakia, ia oi hanona bine beina 
namona obamauaina emai mo bariu obaibeni.”

11 Iesu bataꞌutaꞌu huri hoana koriꞌuaina neiana ebabaina Galilea Kana 
aonai. Ena nuabi ebawaira tinana ba iꞌabana haukia ia teaꞌikakaumana.

12  Tatu neiana murinai Iesu hinana hatina mai iꞌabana haukia kipokia 
teao Kaperanauma uaꞌa temiaho wapu baika teao.

Iesu Ehore Kawakawa Haukia Marea Robeai Euꞌu Ahinakia. 
(Mt 21.12, 13; Mk 11.15‑17; Lk 19.45, 46)

13  Iuda haukia ekia Kabanai tatuna beraurana ekaibari buonai Iesu 
ekaraꞌau Ierusalema eao. 14 Uaꞌa marea robe aonai hanona poromakau, 
mamoe, rauria tikawakawa ainakia haukia mai moni tiaꞌi banai haukia 
temiati eihanakia. 15 Ba iꞌatiꞌati ꞌanauana ha ebabaina ꞌanauai marea 
robe aonai poromakau mai mamoe ikoikiai eura ahinakia, moni aꞌibanai 
haukia ekia moni ebarobo otarainakia ekia itara etori kuꞌa banainakia. 
16  Weiakia rauria tikawakawa ainakia haukia herekiai eꞌabi etibaha, 
“Neiakia tomoaꞌi katuꞌanakia ꞌeka neianai. Hamaꞌu ena itu hanona wai 
emi kawakawa ꞌekanai aꞌi tomobaona!” 17 Ba iꞌabana haukia Puka robena 
aba tererena ꞌabina teraona tinana, “Oi emu itu iraonaꞌau aina hanona au 
aoꞌuai iruba niara ꞌabana.”

18 Ba Iuda haukia apaꞌuakia tehore Iesu tebakaina tetibaha, “Bataꞌutaꞌu 
huri hoana tabana ai kobaihanamai hanona katabatohaniꞌo oi mai emu bero 
neiakia ikoikiai nubabai.” 19 Iesu ekia ꞌabi ebamuena etibaha, “Marea robe 
neiana tomoahu ꞌitiꞌitina, au wapu aihau aonai kabakori muena.” 20 Iuda 
haukia apaꞌuakia teꞌabi tetibaha, “Marea robe neiana tebabaina ihauna 
hanona bariabui ꞌabaihau, ia wapu aihau aonai aea kobakori mue aihona?”

21 ꞌA Iesu marea robe robana eahuna hauna hanona ia kipona hauanina. 
22  Weiana Iesu ꞌariai emikiri mue murinai ia iꞌabana haukia ena ꞌabi ehinana 
hauna teraona tinana. Ba Puka robena mai Iesu ehina ꞌabikia tebatohanakia.

Iesu Maearima Ekia Hoahoa Aba Eꞌiobinakia.
23  Iesu Kabanai tatuna aonai Ierusalema ai emiaho, maearima boꞌona 

bataꞌutaꞌu huri hoakia ebabai teihana hanona teaꞌikakaumana. 24 ꞌA 

Iesu kipona hanona maearima aꞌi ebatohanakia pokina ia hanona 
ikoinai eꞌiobinakia. 25 Iesu kipona maearima aokiai ṯemiaho tabakia aba 
eꞌiobinakia paunai, hau ha aꞌi kehore maearima poukia ia herenai aꞌi 
kehinanakia.

Iesu Nikodemo Ohi Teꞌabiꞌabi.

3  1 Parisea hauna ha atana Nikodemo ia hanona Iuda haukia ekia 
hau apaꞌuana ha. 2  Rabi ha ia eao Iesu herena ehina bena etibaha, 

“Baꞌiobi haumu e, ai ṯaꞌiobina oi hanona Tirama herenai omai. Oi 
bataꞌutaꞌu huri hoakia nubabai hanona Tirama ia herenai ahaꞌi hauna ha 
aꞌi kebabaina hoakia oi nubabai.”

3  Iesu ia ena ꞌabi ebamuena etibaha, “ꞌAbi tohana au oi nahina beniꞌo, 
maearima ha aꞌi kerama mue raninai ia hanona Tirama ena obia aiarana 
aꞌi keiha ꞌapuana.” 4 Weiana Nikodemo ebakai bakai etibaha, “Maearima 
aba eapaꞌua raninai ia aea kerama mue aiho? ꞌAbi tohana rani ibaruana 
ia hinana nuanai aꞌi ketoto mue haeamona aꞌi kerama.”

5 Iesu ia ena ꞌabi ebamuena etibaha, “ꞌAbi tohana au oi nahina beniꞌo, 
maearima hanona beiai mai Auba Robeai aꞌi kerama mue raninai ia 
hanona Tirama ena obia aiaranai aꞌi ketoto ꞌapuana. 6  Hauani nihore 
hauani nibaramana, ia Auba Robe nihore auba nibaramana. 7 Ahina 
beniꞌo korama mue ꞌabina hauna aꞌi kobaoao aina. 8  Baura niabu nenuatae 
aina ꞌekanai niao, ia oi hanona ꞌuruna mo nuona, ia aeꞌeai nimai ꞌao 
aeana niao hanona aꞌi oꞌiobina. Auba Robe ai terama haukia ikoinai 
abomo uamo homana.”

9 Nikodemo ehore ia ebakai muena etibaha, “Taba neiakia aea 
katerama aiho?” 10 Iesu ia ehina bena etibaha, “Oi hanona Isaraela ena 
baꞌiobi haumu apaꞌuana ha, ia aehoma buonai taba neiakia obokia aꞌi 
nuobo? 11 ꞌAbi tohana au oi nahina beniꞌo, ai ṯaꞌiobi haukia ṯahinanakia, 
ai ṯaiha haukia ṯahina pounakia, ia emai ꞌabi ṯahina pou haukia aꞌi 
tuaꞌi taeanakia. 12  Au nahore hanopaka tabakiai nahina benimi hanona 
aꞌi tuba tohanakia, iamo kupa tabakiai kahina benimi raninai aea 
katobatoha aihonakia. 13  Maearima ha aꞌi ekaraꞌau ꞌapua kupa, iamo au 
Maearima Nahuna ikupaiaꞌu mo kupai ariri amai. 14 Hanoꞌakunai Mose 
ꞌerau aubaubana eihi taeana ihobonai mo au Maearima Nahuna abomo 
kateihi taeanaꞌu. 15 Weiana tiaꞌikakaumanaꞌu haukia ikoinai hanona 
mauri banaibanai kateaꞌina.

16  “Pokina Tirama hanopaka eraonaꞌauai kiꞌa bahana paunai Nahuna 
hamohamona mo ebaibeni, tiaꞌikakaumana haukia ikoikiai hanona 
aꞌi kateꞌari, ia mauri banaibanai kateaꞌina. 17 Tirama nahuna euhuna 
hanopakai hanona puma kebaibeni paunai ahaꞌi, ia paunai hanopaka 
ꞌarana kebamaurina. 18  Tiaꞌikakaumana haukia ikoikiai hanona puma 
aꞌi katehoaina, ia aꞌi tiaꞌikakaumana haukia ikoikiai hanona aba puma 

tihoaina, pokina Tirama Nahuna hamohamona atana aꞌi tiaꞌikakaumana 
paunai. 19 Bakai hanona ṉa eaka aiho. Ea aba emai hanopaka aonai, 
ꞌa maearima wapura ꞌarina tiꞌari ia ea tibakiꞌana, pokina ekia hoahoa 
hanona tekiꞌa. 20 Weiana kiꞌa tibabai haukia ikoikiai ea tiꞌoatana ba aꞌi 
timai ea aonai pokina ekia hoahoa kiꞌa obokia aꞌi temewaira tina taꞌuna. 
21 Ia aka beronai timauri haukia hanona timai ea aonai pokina ekia 
hoahoa Tirama aiana tikaꞌaina hauna katebawaira tinana.”

Ioane Ehore Iesu Pouna Ehinana.
22  Neiana murinai Iesu iꞌabana haukia kipokia tekarahi Iudea hanona 

teao, ia weia kipokia temiaho beraura baika teao ba ebaꞌuere robe. 23 Ioane 
baꞌuere robe hauna abomo Salima abirana Aenona ai ebaꞌuere robe pokina 
weia hanona bei rarina mai maearima teao ebaꞌuere robenakia. 24 Weiana 
hanona Ioane wapura ꞌekanai aꞌi tekaiabu bahana aonai.

25 Ba Ioane iꞌabana haukia baika mai Iuda hauna ha kipokia teꞌabi 
baitaeai ekia hoahoa weiana Tirama wairanai katebamaha mahana 
hauna paunai. 26  Ua buonai ia temai Ioane herena tehina bena tetibaha, 
“Baꞌiobi haumu e, hau weiana Ioridana atena abiranai kipokia tomiaho 
pouna ohinana hauna ia bariu nibaꞌuere robe, ba maearima ikoinai tiao 
herena.” 27 Ioane ekia ꞌabi ebamuena etibaha, “Maearima hanona Tirama 
kebaibeni hauna mo ketabu ahina. 28  Wai kipomi abomo aba tubatohanaꞌu 
au aba ahina benimi, ‘au hanona Keriso ahaꞌi, ia au hanona euhu ꞌuainaꞌu 
ia wairanai.’ 29 Hawainibe mahamahana babiꞌena weiana hanona ia 
niatawana hauna ꞌeunai, ba hawainibe mahamahana hauna ena hau ia 
herenai nikoroti hauna hanona aiana niona raninai aonamo niꞌopu abuna. 
Aonamona neiana hanona au ꞌeuꞌu, ba bariu aoꞌuai aba ebonu. 30 Ia 
hanona keapaꞌua keaoaina, ia au hanona kaꞌaeraꞌaera kaeaoaina.”

31 “ꞌUbiai emiaho ba emai hauna hanona taba ikoikiai ꞌubikiai, 
ia hanopakai erama hauna hanona hanopaka ꞌeuna, ena ꞌabiꞌabi ai 
hanopaka mo robana keahuna. Kupai emai hauna hanona taba ikoikiai 
ꞌubikiai. 32  Ia eiha mai eoꞌo tabakia poukia nehinanakia, ia ena ꞌabi hau 
ha aꞌi niaꞌi taeanakia. 33  Ia ena ꞌabi eaꞌi taeana hauna hanona ebatohana 
Tirama hanona ꞌabi tohana hauna. 34 Tirama euhuna hauna hanona 
Tirama ena ꞌabi nehinana, pokina Tirama ehore ia aonai Auba Robe 
nibabonu ꞌauna. 35 Hamana ehore nahuna niraonaꞌau aina taba ikoikiai 
ia imanai eutanakia. 36  Nahuna niaꞌikakaumana hauna hanona mauri 
banaibanai eaꞌina, ia nahuna nibaoao aina hauna hanona mauri aꞌi keiha 
ꞌapuana, ia Tirama ena opuere ia ahanai nemiaho.”

Iesu Samaria Babiꞌena Ohi Teꞌabiꞌabi.

4  1 Parisea haukia pou teona hanona Iesu maearima boꞌona niaꞌinakia 
tiꞌabana mai nibaꞌuere robenakia ba Ioane baꞌuere robe hauna 

hanona bita mo eaꞌinakia. 2  Taba tohana hanona Iesu kipona aꞌi ebaꞌuere 
robe, ia iꞌabana haukia tebaꞌuere robe. 3  Iesu Parisea haukia pou teona 
hauna eꞌiobina raninai Iudea ehabona, emue haeamona keao Galilea. 4 Ia 
bariu hanona Samaria haukia ekia hano aona kekana keao.

5 Ia emai Samaria aiarana ha atana Sukara, aiara weiana herenai 
Iakobo ehore nahuna Iosepa hano ebena hauna herenai ekarahi. 6  Iakobo 
ena bei ꞌurina hanona weia, ba Iesu taeara homaꞌana ekana buonai 
emahe obo bei ꞌurina haianai emiati. Beraura hanona aba eatiaha.

7 Weiana Samaria babiꞌena ha emai ena bei kerai, ba Iesu ehore enoina 
etibaha, “Bei harua mobenaꞌu mainu.” 8  Ia iꞌabana haukia hanona aiara 
teao aniani katekawa. 9 Samaria babiꞌena ehore ia ehina bena etibaha, 
“Oi hanona Iuda haumu ia au hanona Samaria babiꞌeꞌu, ba aehoma 
buonai hereꞌuai bei inu nunoi aina?” (Pokina Iuda maearimakia mai 
Samaria maearimakia ekia bahamomo hanona ahaꞌi.) 10 Iesu ehore 
ehina bena etibaha, “Tirama ena beruberu poꞌiobina mai tai bei ninoi 
aina heremuai hauna poꞌiobina raninai, herenai aba ponoina ba ia 
mauri beina pebeniꞌo.” 11 Babiꞌe eꞌabi etibaha, “Hau apaꞌuamu e, bei irai 
tabana heremuai ahaꞌi abomo bei ꞌurina neiana hanona eꞌoura. Mauri 
beina weiana hanona aeꞌeai koaꞌina? 12  Ai ꞌabaꞌabamai Iakobo hanona 
bei ꞌurina neiana ebenamai, ia kipona einu, nahuna teinu, ena mamoe 
mai poromakau abomo teinu, ba oi Iakobo otara haona?” 13  Iesu ena 
ꞌabi ebamuena etibaha, “Bei neiana ṯeinu haukia ikoinai hanona ꞌakokia 
kateꞌororo mue. 14 Ia au kabaibeni beina hau ha keinu hanona ꞌakona aꞌi 
keꞌororo ꞌapua. ꞌAbi tohana, au kabaibeni beina hanona ia aonai mauri 
beinai keao kebuti keharu haru mauri kebaibeni keaomo banaibanai.” 
15 Babiꞌe ehore Iesu enoina etibaha, “Hau apaꞌuamu e, bei weiana 
mobenaꞌu, ꞌakoꞌu aꞌi keꞌororo mue abomo bei rai neia aꞌi kamai mue.”

16  Iesu ia ehina bena etibaha, “Moao atawamu koaparina torarua 
katomai.” 17 Babiꞌe eꞌabi etibaha, “Au atawaꞌu ahaꞌi.” Iesu ia ehina 
bena etibaha, “Oi atawamu ahaꞌi ṉa nuhoma hanona obero. 18  Pokina 
oi atawamu ikoinai ima, bariu heremuai nemiaho hauna hanona oi 
atawamu tohana ahaꞌi. Bariu ohinana hauna hanona ꞌabi tohana.” 
19 Babiꞌe eꞌabi etibaha, “Hau apaꞌuamu e, bariu aoꞌu aba ea, oi hanona 
mahabanai haumu. 20 Ai kupumai hamamai hanona oeo neiana ahanai 
Tirama tekuti aina, ia wai Iuda haumi tuꞌabi kuti ꞌekana hanona hamona 
Ierusalemai mo.”

21 Iesu eꞌabi etibaha, “Babiꞌe e, eꞌu ꞌabi moaꞌi taeana, ranina nimaiaina 
aonai Hamaka katokuti aina hanona oeo neiana ꞌubinai ꞌao Ierusalemai 
mo ahaꞌi. 22  Wai Samaria haumi aꞌi toꞌiobina hauna ṯokuti aina, ai Iuda 
haumai taꞌiobina hauna ṯakuti aina, pokina Tirama ena bamauri taearana 
hanona Iuda haukia herekiai nimai. 23  Ranina aba nimai katekutiai 
tohana haukia hanona aubai mai aokia maikoinai Hamaka katekuti aina. 

Bariu ranina aba ekaraꞌau. Pokina Hamaka hanona ua ṯekutiai aihona 
haukia nenuatae ainakia. 24 Tirama hanona Auba, ua buonai ṯekuti aina 
haukia hanona aubai mai aokia maikoinai katekuti aina.” 25 Babiꞌe eꞌabi 
etibaha, “Au aꞌiobina Mesia bamauri hauna atana Keriso kemai, ia kemai 
raninai taba ikoikiai kehina pou harai herekai.” 26  Ba Iesu ia ehina bena 
etibaha, “Hauna mo au neiaꞌu bariu nahina beniꞌo.”

27 Rani weianai ia iꞌabana haukia temue temai hanona tetaꞌutaꞌu huri, 
pokina Iesu teihana babiꞌe ha ohi tiꞌabiꞌabi. ꞌA tai ha aꞌi ebakaina, “Taba 
nonuatae aina?” ꞌao “Aehoma buonai torarua tuꞌabiꞌabi?” 28  Ba babiꞌe ena 
puou ehabona emue noanoa eao aiarai maearima ehina benakia etibaha, 
29 “Tomai hamaeao hau ha tomoihana eꞌu babai ꞌuainai ababai haukia 
ikoikiai ehina pou, iamo taina Keriso mo paꞌe weiana?” 30 Ba maearima 
aiarai tekarahi Iesu herena teao.

31 Weiana aonai iꞌabana haukia Iesu tenoina tetibaha, “Baꞌiobi haumu 
e, aniani ha moana.” 32  ꞌA ia ehina benakia etibaha, “Au mai eꞌu aniani 
kani weiana hanona wai aꞌi toꞌiobina.” 33  Ba iꞌabana haukia kipokia 
teꞌabiꞌabi tetibaha, “Paꞌe maearima ha aniani emaiaina ebena.” 34 Iesu 
ehina benakia etibaha, “Eꞌu aniani hanona euhunaꞌu hauna ena nuatae 
kababaina abomo ia ebenaꞌu akana kabaorena.

35 Wai tuꞌabi ‘nawa bani ṯemiaho ba ariari ranina ketaina.’ Ia au 
nahina benimi, mahami tomobanoꞌa uma tomoiha harainakia, aniani 
aba teꞌoru katearinakia. 36  Ariari hauna ꞌarana niaꞌina ba uma anianina 
nibararona mauri banaibanai ꞌekanai, weiana buonai ibatona hauna mai 
iarina hauna terarua kateaonamo haeamo. 37 Tehinana ꞌabina hanona 
ꞌabi tohana, ‘Nibato bato hauna haeai ia niariari hauna abomo haeai.’ 
38  Au nauhunimi aꞌi toaroꞌari aina umanai aniani katoarina. Baika uma 
weianai aroꞌarina aba tebabaina ba wai tuhore ekia aroꞌari anianina 
tuaꞌina.”

39 Aiara weiana aonai Samaria haukia boꞌona Iesu teaꞌikakaumana 
pokina babiꞌe ena batoha ꞌabina paunai, babiꞌe etibaha, “Ia ehore eꞌu 
babai ikoikiai ehina pounakia.” 40 Ua buonai Samaria maearimakia temai 
herena, ia tenoina kipokia katemiaho, ba Iesu wapu rua weia emiaho. 
41 Weiana ena ꞌabi aiana teona aonai boꞌona haeamona teaꞌikakaumana. 
42  Maearima weiakia babiꞌe tehina bena tetibaha, “Ai bariu 
ṯaꞌikakaumana hanona oi oꞌabi hauna paunai ahaꞌi, ia ai bariu kipomai 
haiamai taona abomo ai ṯaꞌiobina hau neiana ꞌabi tohana hanopaka 
ibamaurina hauna.”

Iesu Kabamani Hauna Apaꞌuana Nahuna Ebamaurina.
43  Wapu ibaruana eore murinai Iesu emikiri Galilea eao. 44 Iesu kipona 

eꞌabi etibaha, “Mahabanai hauna ena aiara tohana haukia hanona aꞌi 
katemariki aina.”

45 Iesu Galileai ekaraꞌau raninai, Galilea haukia teaꞌi taeana, pokina ia 
abomo teao Ierusalemai weia Kabanai tatuna aonai taba ebabai mahakiai 
teihanakia paunai.

46  Iesu haeamona emue eao Galilea Kana aiarana uaꞌa bei eaꞌi banaina 
bine beinai eao. Weia Kaperanauma aonai obia ꞌarana hauna ena 
maearima ha nahuna hauna papana einawa. 47 Hau weiana Iesu Iudeai 
emai Galileai pouna eona raninai, ia eao Iesu herena enoina keao nahuna 
kebamaurina pokina ia aba keꞌari. 48  Iesu ehina bena etibaha, “Wai hoa 
mai bataꞌu taꞌu huri hoakia aꞌi katoiha hanona aꞌi katoaꞌikakauma ꞌapua.” 
49 Obia hauna eꞌabi etibaha, “Hau apaꞌuana e, hamariri hamaeao nahaꞌu 
hanona aba keꞌari.” 50 Iesu ia ehina bena etibaha, “Moao, nahumu hanona 
aba kemauri.” Obia hauna Iesu ena ꞌabi ebatohana ekaꞌa.

51 Ia taeara weiana niao aonai ena taꞌaraꞌi haukia temai taearai 
tebaitabu ahi, nahuna emauri hauna pouna tehinana. 52  Ia ebakai bakai 
beraura hoana tabanai nahuna emauri mauri, ba ia tetibaha, “Warani 
rabirabi beraura hoana hamona hanona emauri mauri.” 53  Hamana 
eraona tinana beraura hoana weianai hanona Iesu ia ehina bena etibaha, 
“Nahumu hanona aba kemauri.” Ua buonai ia mai ena itu haukia ikoikiai 
hanona teaꞌikakauma. 54 Neiana hanona Iesu bataꞌutaꞌu huri hoana 
ibaruana ebabaina weia Iuda ehabona emai Galilea aonai.

Iesu Hau Ha Ebamaurina Betesaida Obu Haianai.

5  1 Rani baika teao murinai Iuda haukia ekia tatu ha erama ba Iesu 
ekaraꞌau eao Ierusalema. 2  Weia Ierusalema ai paꞌabi ha atana 

‘Mamoe paꞌabina’ herenai obu papana ha Heberu maeakiai atana 
teaparina ‘Betesaida’, ba haianai hanona arai paraboakia ima temia 
kaiarona. 3  ꞌEka weiakiai inawa haukia boꞌona ṯenoti, maha kiꞌa haukia, 
ꞌome haukia, mero haukia, (tibaiꞌima bei kebure bure. 4 Pokina rani ha ha 
aneru neriri obu beina nibabure burena, murinai inawa hauna ha obuai 
keriri ꞌuai hauna ena inawa taba ia ninamo.)

5 Inawa hauna ha ꞌeka weianai ena inawa ihauna ikoinai harau aihau 
ꞌababani. 6  Iesu ehore inawa hauna weiana enoti eihana raninai eꞌiobina 
ia hanona rani homaꞌana ua enoti aiho, ba Iesu ia ebakaina etibaha, “Oi 
nonuatae konamo, u?”

7 Inawa hauna Iesu ena ꞌabi ebamuena etibaha, “Hau apaꞌuana e, bei 
nebure bure aonai au kebarainaꞌu hauna ha ahaꞌi buonai au nabahobona 
kariri aonai hau ha aba neꞌuai wairaꞌuai.” 8  Ba Iesu ia ehina bena etibaha, 
“Momikiri, emu ꞌire mouna moaꞌina mokaꞌa.” 9 Beronai hau weiana 
emauri mauri, ba emikiri ena ꞌire eouna eaꞌina ekaꞌa.

Weiana hanona beraura robenai hoa neiana erama. 10 Ua buonai 
Iuda haukia apaꞌuakia hau weiana inawa ai enamo hauna tehina bena 
tetibaha, “Bariu hanona beraura robena, ia oi emu ꞌire obuana hanona 

eka rauhubu nukabena.” 11 Ia ekia ꞌabi ebamuena etibaha, “Ebamaurinaꞌu 
hauna ehina benaꞌu etibaha, ‘Emu ꞌire moaꞌina mokaꞌa.’ ” 12  Ba ia 
tebakaina tetibaha, “Hau tabana oi ehina beniꞌo, ‘Emu ꞌire moaꞌina 
mokaꞌa.’ ” 13  Emauri mauri hauna aꞌi eꞌiobina tai ia ebamaurina pokina 
Iesu abamo mako aokiai ehe toto ekaꞌa ꞌakaumana.

14 Muriai marea robe aonai Iesu hau weiana etabu ahina ehina bena 
etibaha, “Aiaꞌu mona, oi hanona aba omauri mauri, aꞌi koaka kiꞌa mue, 
taba kiꞌa obona ha heremuai aꞌi merama mue marikina.” 15 Ba hau weiana 
eao Iuda haukia apaꞌuakia herekia ehina benakia ia ebamaurina hauna 
hanona Iesu.

Tirama Nahuna Ena Hiabu.
16  Ua buonai Iuda haukia apaꞌuakia hanona Iesu teꞌoatana pokina ia 

taba ikoikiai beraura robena aonai nibabainakia paunai. 17 Ia Iesu ehina 
benakia etibaha, “Au Hamaꞌu hanona rani ikoinai niaka toꞌona emai 
mo bariu beraura neiana. Au aboꞌumo ṉaka.” 18  ꞌAbi neiana paunai Iuda 
haukia apaꞌuakia hanona tenuatae kiꞌa baha Iesu kateahu ꞌarina. Beraura 
robe rauhubuna nikabena paunai mo ahaꞌi ia Tirama niaparina hamana 
tohana ṉa nihoma abomo ia kipona Tirama ohi nibaihobonakia.

19 Weiana buonai Iesu ekia ꞌabi ṉa ebamue aihona, “ꞌAbi tohana au 
wai nahina benimi. Nahuna kipona ꞌeunai taba ha kebabaina hanona 
aꞌi ketaina. Ia hanona Hamana nibabai akakia eihanakia weiakia mo 
kebabainakia. Hamana nibabai haukia Nahuna abomo nibabai. 20 Pokina 
Hamana nihore Nahuna niraonaꞌau aina paunai nibabai haukia ikoinai 
nibaihana. ꞌE, neiakia mo ahaꞌi taba rarikia baika abomo kebaihana, ba 
katoihana hanona katotaꞌutaꞌu huri. 21 Weiana Hamana nihore ꞌari haukia 
nibamikiri muenakia mauri nibenakia ihobonai mo Nahuna nihore 
nenuatae ainakia haukia mauri nibenakia. 22  Haeamona Hamana kipona 
tai ha aꞌi nibabakaina, bakai ena hiabu maikoina aba Nahuna ebena. 
23  Hamana timariki aina ihobonai ikoikiai Nahuna katemariki aina, 
Nahuna aꞌi nimariki aina hauna hanona Hamana weiana Nahuna euhuna 
hauna abomo aꞌi nimariki aina.

24 “ꞌAbi tohana au wai nahina benimi, aiaꞌu niona hauna mai euhunaꞌu 
Tiramana niaꞌikakaumana hauna hanona mauri banaibanai aba eaꞌina 
puma aꞌi kehoaina. Ia hanona ꞌari aba ehabona ba aba mauri aonai etoto.

25 “ꞌAbi tohana au wai nahina benimi, ꞌari haukia Tirama Nahuna 
aiana kateona ranina hanona aba nimai, weiakia aiana tiona haukia 
ikoikiai hanona katemauri mue, bariu ranina aba ekaraꞌau. 26  Hamana 
hanona mauri poki hauna, ihobonai ia ehore Nahuna mauri pokinai 
ebaona. 27 Tirama ehore Nahuna bakai apaꞌuana keꞌuai aina hiabuna aba 
ebena pokina ia hanona Keriso Maearima Nahuna paunai. 28  Eꞌu ꞌabi 
neiana paunai aꞌi katotaꞌutaꞌu huri. Ranina aba nimai weiakia ꞌariahakiai 

ṯemiaho haukia ikoikiai Nahuna aiana kateona, 29 ekia ꞌariahakiai 
katekarahi. Weiakia namo tebabai haukia katemikiri mauri banaibanai 
kateaꞌina, ba weiakia kiꞌa tebabai haukia katemikiri puma katehoaina.

30 “Au kipoꞌu euꞌuai taba ha kababaina hanona aꞌi ketaina. Au aia naona 
hauna mo ihobonai nabakai, ua buonai eꞌu bakai hanona ebero, pokina 
au kipoꞌu eꞌu namo aꞌi natabuna, ia euhunaꞌu hauna ena nuatae natabuna.

Iesu Pouna Tehinana Haukia Baika.
31 “Au kipoꞌu pouꞌu kahinana raninai, eꞌu pou hina hanona aꞌi 

katebatohana. 32  Weiana au pauꞌuai pouꞌu nehinana hauna hanona haeai, 
ba au aꞌiobina ia nehinana ꞌabina hanona tohana.

33  “Wai aba tobaiuhu Ioane herena ba ia ehore ꞌabi tohana pouna 
ehinana. 34 Au pouꞌu berona hanona maearima herekiai aꞌi nimai, ia au 
Ioane ena batoha ꞌabina naꞌuahina hanona wai bamauri katotabu ahina 
paunai. 35 Ioane hanona eꞌara ea nibaibeni matoha lamepa ꞌabana, ia wai 
hanona rani papana ena ea toaonamo aina.

36  “Au mai ibatohaꞌu hoana ha hanona Ioane ꞌeuna etara haona. 
Nababai akakia neiakia Hamaꞌu ebenaꞌu kababai orenakia haukia tihore 
Hamaꞌu euhunaꞌu pouna ṯehinana. 37 Ba Hamaꞌu euhunaꞌu hauna Ia 
kipona ehore au pouꞌu ehinana. Ia wai rani ha aiana aꞌi toꞌo ꞌapuana 
abomo wairana aꞌi toihana, 38  ꞌao ena ꞌabi abomo aomiai aꞌi nemiaho, 
pokina ia euhuna hauna wai aꞌi tuaꞌikakaumana paunai.

39 “Wai Puka robena tumarereai haraina pokina wai turaonana weiana 
herenai mauri banaibanai katotabu ahina paunai. Ia Puka robena neiana 
hanona au mo pouꞌu nehinana. 40 Wai katomai hereꞌu mauri katoaꞌina, 
iamo ṯoubo aina.

41 “Au hanona maearima ekia banamo aꞌi ṉaꞌi taeanakia. 42  Au aꞌiobi 
harainimi, aomiai Tirama iraonaꞌau aina aꞌi nemiaho. 43 Au aba Hamaꞌu 
atanai amai, ia wai au aꞌi tuaꞌi taeanaꞌu. Ia hau ha kipona atanai pemai 
raninai wai aba patoaꞌi taeana. 44 Wai kipomi emi banamo ha ha baiatamiai 
tutabunakia, iamo Tirama ena banamo weiana ia ikupaiana herenai nimai 
hauna aꞌi tutabu ahina, ua homana raninai aea katoaꞌikakauma aihonaꞌu?

45 “Ia aomiai aꞌi katoraonana au Hamaꞌu wairanai kababehonimi. Ahaꞌi. 
Wai kebabehonimi hauna hanona Mose ia ahanai wai emi buabeni ekori. 
46  Wai Mose tuaꞌikakauma tohana raninai au abomo kato aꞌikakaumanaꞌu, 
pokina ia hanona au pouꞌu ererena. 47 Ia ererena hauna aꞌi mo 
tuaꞌikakaumana raninai au eꞌu ꞌabi hanona aea katoaꞌikakauma aihona?”

Iesu Taha Ima (5,000) Ebanianinakia. 
(Mt 14.13‑21; Mk 6.30‑44; Lk 9.10‑17)

6  1 Rani baika teao murinai Iesu ekabanai eao Galilea ꞌobu abiranai. 
(Weiana atana haeai hanona Tiberia ꞌobuna.) 2  Iesu inawa haukia 

b 6.7 Helene moninai Denari hinabu rua 

ebanamonakia, bataꞌutaꞌu huri hoakia weiakia teiha paunai mako rarina 
ia murinai teraꞌa teao. 3  Ba Iesu oeoai ekaraꞌau eao iꞌabana haukia kipokia 
temiati. 4 Iuda haukia ekia Kabanai tatuna hanona aba ekaibari. 5 Iesu 
mahana eao mako rarina timai herena eihanakia raninai, Pilipo ebakaina 
etibaha, “Aniani aeꞌeai kaha kawanakia maearima neiakia kateani?” 6  Ia 
kebabaina hauna aba eraonana, iamo Pilipo kehobona paunai ua ebakai 
bakai aiho.

7 Pilipo ia ena ꞌabi ebamuena etibaha, “Moni boꞌona ꞌakinai b aniani 
pahakawanakia abomo aꞌi petaina, papakia ꞌakimo pateani.” 8  Iꞌabana 
haukia ha atana Anderea, Simona Petero hatina etae etibaha, 9 “Miori 
papana ha neia ena parawa papakia ima mai ena maia papakia rua. Ia 
weiana hanona aeamo kaha homanakia pokina maearima hanona eboꞌo 
kiꞌa baha?” 10 Iesu iꞌabana haukia ehina benakia etibaha, “Maearima 
tomoba miatinakia.” ꞌEka weiana hanona panapana ꞌekana, maearima 
ikoikiai temiati hau ꞌabaeana ikoinai taha ima (5,000).

11 Iesu parawa eaꞌinakia Tirama ebanamona ba ebenakia weiakia 
temiati haukia teani eaomo ekia nuatae etaina, ba maia abomo ihobonai 
ebabaina. 12  Weiana ikoikiai teani ꞌari aonai Iesu iꞌabana haukia 
ehina benakia etibaha, “Harikia ikoikiai katobararonakia ha papana 
aꞌi katohabona.” 13  Ua buonai parawa ima teani ꞌari harikia weiakia 
tebararonakia areha harau haea rua tebabonunakia.

14 Iesu bataꞌutaꞌu huri hoana weiana ebabaina teihana murinai 
maearima teꞌabi tetibaha, “ꞌAbi tohana, mahabanai hauna kemai 
hanopakai hauna hanona neiana.” 15 Iesu eꞌiobina ia ekia taburai kateaꞌi 
taeana ekia obia ꞌarana haunai katebaona, ua buonai ia kipona haeamona 
ekaobo oeoai ekaraꞌau.

Iesu Bei Ahanai Ekaꞌa. 
(Mt 14.22‑33; Mk 6.45‑52)

16 Erabirabi raninai iꞌabana haukia teriri teao weia obuai, 17 ahiai teheꞌau 
tebeau banai Kaperanauma tiao hanona aba ewapura abuna, Iesu hanona 
ia baiatakiai ahaꞌi. 18  Baura apaꞌuana eabuꞌau roio ebuataea ehurehure 
kiꞌa. 19 Ia tepara homaꞌana matoha maela aihau ꞌao bani ꞌabana aonai Iesu 
bei kapenai ekaꞌa herekia eao, teihana raninai tetaꞌu kiꞌa. 20 Iesu ehina 
benakia etibaha, “Ṉahuna au. Aꞌi tomotaꞌu.” 21 Ia aokia mai namokia ahiai 
tebaeheꞌauna, beronai mo ṯenuatae aina poenai tebahahaꞌau.

Maearima Iesu Tetabuna.
22  Erani mako weia ꞌobu abiranai ṯemiaho haukia teꞌiobina ahi 

hamona mo uaꞌa Iesu hanona iꞌabana haukia baiatakiai aꞌi eheꞌau iꞌabana 

haukia ikupaiakia mo tebeau ahi tekaꞌa. 23  Ba ahi baika Tiberia ai temai 
Obiapaka parawa ebanamona ebaibeni maearima ebenakia teani ꞌekana 
herenai tebahoa. 24 Weiana mako teꞌiobina Iesu mai iꞌabana haukia 
kipokia wairakia ahaꞌi, ba ahi weiakiai teheꞌau Kaperanauma Iesu 
itabuna teao.

Iesu Hanona Mauri Parawana.
25 Ia ꞌobu abiranai uaꞌa Iesu tetabu ahina raninai tebakaina tetibaha, 

“Baꞌiobi haumu e, oi hanona aita mo okabanai omai neia?” 26  Iesu ekia 
ꞌabi ebamuena etibaha, “ꞌAbi tohana au wai nahina benimi, wai au 
tutabunaꞌu hanona bataꞌutaꞌu huri hoana toihanakia paunai ahaꞌi ia 
parawa toani nuami tebonu paunai. 27 Aniani weiana kekiꞌa hauna akanai 
aꞌi katoaroꞌari ia aniani weiana kemiaho keao mauri banaibanai akanai 
katoaroꞌari, weiana au Maearima Nahuna kabenimi. Hamaka Tirama 
hanona hiabu weiana ebenaꞌu.”

28  Ba ia tebakaina tetibaha, “Ai Tirama ena aka tabana katababaina?” 
29 Iesu ekia ꞌabi ebamuena etibaha, “Tirama ena aka hanona neiana. 
Euhuna hauna hamona mo kato aꞌikakaumana.”

30 Ua buonai ia tebakaina tetibaha, “Bataꞌutaꞌu huri hoana tabana 
kobabaina kataihana ba kata aꞌikakaumaniꞌo? Tabana hauna kobabaina? 
31 Aika ꞌabaꞌabaka hanoꞌakunai mana teana, Puka robenai tererena 
ihobona, ‘Kupai emai parawana hauna Mose ebenakia teana.’ ” 32  Iesu 
ehina benakia etibaha, “ꞌAbi tohana au wai nahina benimi, kupa 
parawana ebenimi hauna Mose ahaꞌi, ia au Hamaꞌu ehore kupa parawana 
tohana wai ebenimi. 33  Tirama ena parawa hanona neiana, ia kupai eriri 
emai hauna hanopakai mauri nibaibeni.” 34 Ia tehina bena tetibaha, 
“Obiapaka e, aniani neiana hanona rani ikoinai kobenamai.” 35 Ba Iesu ia 
ehina benakia etibaha, “Au hanona mauri anianina, hereꞌu kemai hauna 
hanona mareꞌa aꞌi keꞌari ꞌapua, abomo keaꞌikakaumanaꞌu hauna hanona 
ꞌakona aꞌi keꞌororo ꞌapua.

36  Ia au aba ahina benimi, wai aba toihanaꞌu iamo aꞌi 
tuaꞌikakaumanaꞌu. 37 Hamaꞌu nibenaꞌu haukia ikoikiai hanona katemai 
hereꞌu, ba nimai hereꞌu hauna hanona aꞌi kauꞌu ahi ꞌapuana. 38  Pokina 
au kupai ariri amai hanona kipoꞌu eꞌu nuataeai aꞌi kababaina, ia 
euhunaꞌu hauna ena nuataeai akana kababaina. 39 Ba euhunaꞌu Tiramana 
ena nuatae hanona neiana, weiakia ebenaꞌu haukia ikoikiai ha aꞌi 
kabaꞌakaumana, ia rani orenai kabamikiri muenakia. 40 ꞌAbi tohana 
au Hamaꞌu ena nuatae hanona neiana, Nahuna kateihana mai kate 
aꞌikakaumana haukia ikoikiai hanona mauri banaibanai kateaꞌina, ba 
rani orenai hanona kabamikiri muenakia.”

41 ꞌAbi neiana paunai Iuda haukia ia teururu aina, pokina ia eꞌabi, “Au 
hanona mauri anianina kupai ariri amai.” 42  Ba ia teꞌabi tetibaha, “Iesu 

neiana hanona Iosepa nahuna, hamana mai hinana nahaꞌiobinakia. Ia 
bariu aehoma buonai ṉa niꞌabi aiho, ‘Au kupai ariri amai.’?”

43  Iesu ekia ꞌabi ebamuena etibaha, “Kipomi baiatamiai ururu naiana 
tomobapuana. 44 Hau ha ena nuataeai hereꞌu aꞌi kemai ꞌabaea ia Hamaꞌu 
euhunaꞌu hauna kebakaꞌanakia haukia katemai hereꞌu, ba au rani orenai 
kabamikiri muenakia. 45 Mahabanai haukia Puka robenai aba tererena, 
‘Ikoikiai hanona Tirama aba kebaꞌiobinakia.’ Hamaꞌu tibahuaina abomo 
herenai ꞌiobi tiaꞌina haukia ikoikia timai hereꞌu.

46  Hau ha Hamaka aꞌi eiha ꞌapuana, ia Tirama herenai emai hauna 
ikupaiana mo Hamaka eihana. 47 ꞌAbi tohana au wai nahina benimi. 
Tiaꞌikakaumanaꞌu haukia hanona mauri banaibanai teaꞌina. 48  Mauri 
anianina hanona Au neiaꞌu. 49 Wai ꞌabaꞌabami hanoꞌakunai mana teana, 
iamo ikoikiai teꞌari. 50 Ia hau ha aniani neiana kupai eriri emai hauna 
keana hanona aꞌi keꞌari. 51 Au hanona aniani maurina weiana, kupai ariri 
amai. Hau ha aniani neiana keana hanona kemauri banaibanai. Aniani 
neiana au kabaibeni hauna hanona au bitioꞌu, weianai hanopaka haukia 
mauri kateaꞌina.”

52  Weiana Iuda haukia kipokia baiatakiai tebaihara tae teꞌabi tetibaha, 
“Hau neiana bitiona aea kebeni aihonaka kahana?”

53  Iesu ehina benakia etibaha, “ꞌAbi tohana au wai nahina benimi. Wai 
au Maearima Nahuna bitioꞌu aꞌi katoana mai aruaruꞌu aꞌi katoinu raninai 
wai aomiai mauri aꞌi kemiaho. 54 Au bitioꞌu niana mai aruaruꞌu neinu 
hauna hanona mauri banaibanai aba niaꞌina abomo rani orenai hanona 
kabamauri muena. 55 Pokina au bitioꞌu hanona aniani tohana abomo 
aruaruꞌu hanona inuinu beina tohana. 56  Au bitioꞌu niana mai aruaruꞌu 
neinu hauna hanona ia aoꞌuai nemiaho au abomo ia aonai namiaho. 
57 Hamaꞌu nimauri hauna ehore euhunaꞌu, au hanona Hamaꞌu paunai 
namauri ihobonai mo au hauꞌu keana hauna hanona au pauꞌuai kemauri. 
58  Au aniani neiaꞌu hanona kupai ariri amai. ꞌAbaꞌabami mana teana 
ꞌabana ahaꞌi, teani iamo teꞌari, ia hau ha aniani neiaꞌu keaninaꞌu hauna 
hanona kemauri banaibanai.” 59 Iesu Kaperanaumai weia ebaꞌiobi raninai 
ꞌabi neiana ehinana Iuda haukia ekia marea aonai.

Mauri Banaibanai ꞌAbikia.
60 Aiana teona murinai tiꞌabana haukia boꞌona teꞌabi tetibaha, “ꞌAbi 

neiana hanona epahihi, tai kehore ꞌabi neiana keaꞌi taeana?” 61 Iesu 
aba eꞌiobina tiꞌabana haukia ꞌabi weiana ṯeururu aina ba ehina benakia 
etibaha, “ꞌAbi neiana aomi nibaroꞌarina, u? 62  Au Maearima Nahuna 
pakaraꞌau amiaho ꞌuai ꞌekana paeao patoihanaꞌu raninai aea patohoma? 
63  Auba Robe hanona mauri nibaibeni, ꞌa hauani hanona taba ha aꞌi 
nibaramana. Ahina benimi ꞌabikia neiakia hanona auba ꞌabikia mai 
mauri ꞌabikia. 64 Ia baiatamiai baika hanona aꞌi tuaꞌikakauma.” Popounai 

Iesu aba eꞌiobina baiatakiai tai aꞌi tiaꞌikakauma mai tai ia hinahinana 
kehinahinaina. 65 Ia haeamona ehina benakia etibaha, “Ua buonai aba 
ahina benimi atibaha, ‘Hamaꞌu maearima aꞌi kemaiaina raninai hau ha 
kemai hereꞌu taearana ahaꞌi.’ ”

66  Iesu ena ꞌabi weiana buonai teꞌabana haukia boꞌokia tehabona 
Iesu murinai aꞌi tekaꞌa mue. 67 Ba Iesu iꞌabana haukia harau haea rua 
ebakainakia etibaha, “Wai abomo ṯonuatae katohabonaꞌu, u?” 68  Simona 
Petero ehore ehina bena etibaha, “Obiapaka e, ai tai herena kataeao? ꞌAbi 
weiana mauri nimaiaina hauna hanona oi heremuai nemiaho. 69 Ai aba 
ṯaꞌikakauma mai ṯaꞌiobina oi hanona robe haumu tohamu Tirama herenai 
omai.”

70 Ba Iesu ehina benakia etibaha, “Wai harau haea rua atinaꞌanimi. 
Ia ꞌabami hamona hanona tiaporo.” 71 Ia eꞌuahina hauna hanona Iuda 
Isakariote hauna Simona nahuna, ia iꞌabana haukia harau haea rua ha 
Iesu hinahinana kehinahina hauna.

Iesu Uahoꞌabana Ia Aꞌi Teaꞌikakaumana.

7  1 Weiakia murikiai Iesu Galilea aonai ekaoao kaoao, ia aꞌi enuatae 
keao Iudea pokina Iuda haukia apaꞌuakia hanona ṯeꞌimana kateahu 

ꞌarina. 2  Weiana Iuda haukia ekia Iꞌaua tatuna ranina ekaibari. 3 Iesu hatina 
tehore tehina bena tetibaha, “ꞌEka neiana kohabona koao Iudea ba weia 
bataꞌutaꞌu huri hoakia kobabai tiꞌabaniꞌo haukia kate ihanakia. 4 Pokina 
hau ha kipona ibawaira tinana nenuatae aina raninai taba ha buniakiai 
aꞌi nibabai, neiakia aba nubabainakia buonai moba karahiniꞌo hanopaka 
wairakiai temeꞌiobiniꞌo.” 5 Ua teꞌabi aiho pokina hatina abokiamo aꞌi 
teaꞌikakaumana. 6 Ba Iesu ehina benakia etibaha, “Eꞌu rani tohana hanona 
aꞌi nimai baha. Ia wai heremiai hanona rani mo ꞌakina ikoikiai tetai. 
7 Hanopaka hanona aꞌi keꞌoatanimi ia au niꞌoatanaꞌu, pokina au ia pouna 
ṉahinana weiana ia nibabaina hauna hanona ekiꞌa. 8  Wai tomoao tatu 
ꞌekana, au hanona aꞌi kawahi tatu ꞌekana naiana pokina eꞌu rani tohana 
hanona aꞌi nitai bahana.” 9 Ia ꞌabi neiana ehinana ba Galileai emiaho.

Iesu Eao Ierusalema Iꞌaua Tatuna Aonai.
10 Hatina tatu ꞌekana teao murikiai ia abomo tatu ꞌekana eao bunianai 

mo toꞌu wairakiai ahaꞌi. 11 Ba tatu weiana aonai Iuda haukia apaꞌuakia 
hanona Iesu titabuna tibakai bakaiaina, “Hauna weiana hanona 
aeꞌe?” 12  Weia toꞌu aonai hanona tebateteaina, baika teꞌabi, “Ia hanona 
hau namona.” Ia baika teꞌabi, “Ahaꞌi, ia hanona maearima neꞌuaiai 
behonakia.” 13  Ia Iuda haukia apaꞌuakia tetaꞌu ainakia paunai, hau ha toꞌu 
wairakiai ia ꞌabina aꞌi ehina ꞌapuana.

14 Weia tatu ranina ibuanai Iesu ekaraꞌau marea robeai ebaꞌiobi 
ramanakia. 15  Ba Iuda haukia apaꞌuakia tetaꞌutaꞌu huri teꞌabi tetibaha, 

“Hau neiana marere ꞌekana ha aꞌi eao, ia marere mahakia aea eꞌiobi 
aihonakia?” 16  Iesu ekia ꞌabi ebamuena etibaha, “Eꞌu baꞌiobi ꞌabikia 
hanona au kipoꞌu ꞌeuꞌu ahaꞌi, ia euhunaꞌu Tiramana herenai timai. 17 Hau 
ha Tirama ena nuatae akana kebabaina raninai ia aba keꞌiobina, au 
eꞌu baꞌiobi hanona Tirama herenai nimai ꞌao au kipoꞌu eꞌu ꞌabi. 18  Hau 
ha kipona ꞌeuna nehinana hauna hanona kipona ena namo nitabuna ꞌa 
euhuna hauna ena namo nitabuna hauna hanona ebero, ia aonai beho 
ahaꞌi.

19 Mose rauhubu aba ebenimi, aonai ha hamomomu rauhubu neiana 
aꞌi toꞌinibena. Taba buonai katoahu ꞌarinaꞌu taearana tutabuna?” 20 Toꞌu 
haukia ena ꞌabi tebamuena tetibaha, “Oi hanona nubeau ꞌari, tai nenuatae 
keahu ꞌariniꞌo?” 21 Iesu ehina benakia etibaha, “Au beraura robenai 
bataꞌutaꞌu huri hoana hamona ababaina, ba wai ikoinai totaꞌutaꞌu huri. 
22  Mose itare akana wai ebenimi buonai wai miori papakia beraura 
robenai itare tubenakia. (Itare akana hanona Mose herenai aꞌi emai, 
ia wai kupumi ꞌabaꞌabami herekiai emai.) 23  Bariu miori beraura robe 
aonai tutarenakia hanona Mose ena rauhubu aꞌi tomokabena marikina. 
Taba buonai beraura robe aonai hau ha hauna maikoinai abanamona 
hanona tuopuere ainaꞌu? 24 Taba ihakiai aꞌi katobaihobo, ia taba ekia bero 
tohakiai katobaihobo.”

Ia Hanona Keriso ꞌAo?
25  Rani weianai Ierusalema maearimakia baika tebakai bakai tetibaha, 

“titabuna kateahu ꞌarina hauna hanona neiana ꞌao? 26  Hauna mo naiana 
toꞌu wairakiai neiroro ba ꞌabi ha ia herenai aꞌi ṯehina ꞌapuana, hau 
apaꞌuakia paꞌe aba teraona haraina ia hanona Keriso ꞌao? 27 Keriso kemai 
raninai ena mai ꞌekana tai ha aꞌi keꞌiobina, ia hau neiana ena mai ꞌekana 
aika nahaꞌiobina.”

28  Ba Iesu marea robe ai nibaꞌiobi aonai eio etibaha, “Wai au 
toꞌiobinaꞌu, aeꞌeai amai abomo toꞌiobina. Au kipoꞌu eꞌu nuatae ai aꞌi amai 
Tirama euhunaꞌu ba amai, ia hanona ꞌabi tohana. Wai ia aꞌi toꞌiobina. 29 ꞌA 
au hanona ia naꞌiobina pokina au ia herenai amai abomo Ia au euhunaꞌu.”

30 ꞌAbi neiana teona aonai ia katebirina hanona teraonana ꞌa hau ha 
ia ahanai aꞌi ehaoꞌau pokina ena rani aꞌi nitai bahana. 31 Toꞌu aonai 
maearima boꞌona ia teaꞌikakaumana ba teꞌabi tetibaha, “Keriso kemai 
raninai, bataꞌutaꞌu huri hoakia boꞌokia kebabai ba hau neiana? Paꞌe 
ahaꞌi.”

Baika Tenuatae Iesu Katebirina.
32  Parisea haukia mako Iesu tebatete aina ꞌuruna teona ba robe haukia 

apaꞌuakia mai Parisea haukia tehore marea robe ṯeꞌimana haukia 
teuhunakia Iesu katebirina. 33  Ba Iesu eꞌabi etibaha, “Au bariu rani 

papana wai heremiai kamiaho ba kamue kaeao euhunaꞌu hauna herena. 
34 Weiana wai katotabunaꞌu iamo aꞌi katotabu ahinaꞌu. Au kamiaho 
ꞌekana wai katoao hanona aꞌi ketaina.” 35  Ba Iuda haukia apaꞌuakia 
kipokia baiatakiai teꞌabiꞌabi tetibaha, “Hau neiana hanona aeana keao, 
ba niꞌabi aika ia aꞌi kahatabu ahina? Weia Iuda haukia terama otaraina 
Helene haukia baiatakiai ṯemiaho haukia herekiai keao ba Helene 
haukia kebaꞌiobinakia, ꞌao? 36  Ena ꞌabi ‘Wai hanona katotabunaꞌu iamo 
aꞌi katotabu ahinaꞌu.’ abomo ‘Kamiaho ꞌekana katoao hanona aꞌi ketaina.’ 
weiana anina hanona taba?”

Mauri Kebaibeni Beina.
37 Tatu ranina orenai rani apaꞌuanai Iesu ekoroti eꞌabi etibaha, “ꞌAkona 

niꞌororo hauna emai hereꞌu bei keinu. 38  Puka robenai tererena ꞌabana, 
‘Au niaꞌikakaumanaꞌu hauna hanona ia aonai mauri beina keharu 
ate ꞌabana.’ ” 39 Neiana hanona Auba Robe ꞌabina ehinana ia weiakia 
teaꞌikakaumana haukia muriai kebenakia, pokina Iesu ena nuabi aꞌi niaꞌi 
bahana buonai Auba Robe hanona aꞌi nibaibeni baha.

Maearima Baiatakia Epaꞌa.
40 Iesu ena ꞌabi neiakia urukia teoꞌo raninai maearima baika teꞌabi 

tetibaha, “ꞌAbi tohana hau neiana hanona mahabanai hauna.” 41 Baika 
teꞌabi tetibaha, “Ia hanona Keriso.” ꞌa baika tebakai bakai tetibaha, “Ia aea 
homanai Keriso hanona Galileai kemai? 42  Puka robenai ṉa aꞌi eꞌabi aiho? 
Keriso hanona Davida nininai kerama Davida emiaho aiarana Betelehema 
aonai.” 43 Ua buonai maearima baiatakia epaꞌa Iesu paunai. 44 Baiatakiai 
baika tenuatae katebirina, ia mo hau ha imana ia haunai aꞌi ehaoꞌau.

Iuda Poki Haukia Iesu Aꞌi Teaꞌikakaumana.
45  Murinai marea robe ṯeꞌimana haukia weiakia temue teao robe haukia 

apaꞌuakia mai Parisea haukia herekia, ba ia tehore tebakainakia tetibaha, 
“Aehoma buonai aꞌi tobakaꞌana aꞌi tomaiaina?” 46  ꞌImaꞌima haukia ekia 
ꞌabi tebamuena tetibaha, “Ua raninai emai mo bariu hau ha ua aꞌi niꞌabi 
aiho ꞌapua hau neiana niꞌabi ꞌabana.” 47 Ba Parisea haukia teꞌabi pahihi 
tetibaha, “Wai abomimo aba ebakaꞌa behonimi, uhe? 48  Wai turaonana 
hau apaꞌuakia ꞌao Parisea haukia ha ia niaꞌikakaumana? Ahaꞌi. 49 Toꞌu 
haukia weiakia Mose ena rauhubu aꞌi teꞌiobina haukia hanona Tirama 
ena puma katehoaina.”

50 Ia ꞌabakia ha Nikodemo, rani ha eao Iesu herena hauna, ehore ehina 
benakia etibaha, 51 “Aika eka rauhubu tainai hau ha puma aꞌi kahabeni 
ꞌabaeana, ia aiana kahaoꞌo ꞌuaina, ia taba ebabaina hauna kahaꞌiobi 
ꞌuaina.” 52  Ia tehina bena tetibaha, “Oi abomo Galileai omai, u? Puka 
robena koraona haraina mahabanai hauna hanona Galileai aꞌi kemai.”

53  [Ba maearima ikoikiai temue ikau ena itu teao.

Enabau Kiꞌa Aonai Tetabu Ahina Babiꞌena.

8  1 ꞌA Iesu hanona Olibe oeona eao. 2  Erani raurani ꞌamarinai Iesu 
haeamona eao marea robe aonai maearima ikoinai ia herena 

teao tetoꞌuna, ba ia emiati ebaꞌiobinakia. 3  Rauhubu poki haukia mai 
Parisea haukia babiꞌe ha enabau kiꞌa aonai tetabu ahina temaiaina. Toꞌu 
wairakiai tebakorotina, 4 ba Iesu tehina bena tetibaha, “Baꞌiobi haumu 
e, babiꞌe neiana hanona ninabau kiꞌa aonai tatabu ahina. 5 Ba Mose ena 
rauhubu aonai ṉa ehinabe aihonaka, babiꞌe nahomakia hanona piharai 
kahahu ꞌarinakia. Ia bariu oi hanona taba ṉa nuhoma?” 6  Bakaibakai 
neiana teaoaina ia herenai hanona weianai patebarewana Iesu behoai 
patehorotina. Ia Iesu hanona ehiriti imana kiriꞌunai ꞌanoai erererere.

7 Ia tehore tebakai hao bakai haona, ba emikiri ehina benakia etibaha, “Hau ha 
baiatamiai emu kiꞌa ahaꞌi haumu, pihara mokapo ꞌuaina babiꞌe neiana moahuna.” 
8 Haeamona ehiriti ꞌanoai erere rere mue. 9 Ba ꞌabi neiana teona haukia hanona 
kipokia ekia kiꞌa teraonanakia ba hamohamo tekaobo kironai eaꞌi ramana eaomo 
ꞌaruꞌarunai epua, Iesu ikupaiana tehabona babiꞌe ia herenai ekoroti.

10 Iesu emikiri tai ha aꞌi eihana babiꞌe mo weia, ba ebakaina etibaha, 
“Babiꞌe e, maearima neiakia aeꞌe? Tai ha puma aꞌi ebeniꞌo?” 11 Babiꞌe 
eꞌabi etibaha, “Obiapaka e, tai ha ahaꞌi.” Iesu ia ehina bena etibaha, “Au 
aboꞌumo oi puma ha aꞌi kabeniꞌo, moao kiꞌa ha aꞌi kobabai muena.”]

Iesu Hanona Hanopaka Eana.
12 Haeamona Iesu maearima ehinabe muenakia etibaha, “Au hanona hanopaka 

eana. Hau ha au muriꞌuai kekaꞌa hauna hanona wapura aonai aꞌi kekaꞌa, weiana 
ia hanona mauri eana keaꞌina.” 13 ꞌAbi neiana teona raninai Parisea haukia ṉa 
tehinabe aihona, “Oi kipomu poumu nohinana, emu pou hanona aꞌi ebero.” 14 Iesu 
ehina benakia etibaha, “Kipoꞌu pouꞌu nahinana hanona ebero pokina amai ꞌekana 
mai kaeao ꞌekana au aꞌiobina ia wai hanona au amai ꞌekana ꞌao kaeao ꞌekana 
aꞌi toꞌiobi ꞌapuana. 15 Wai maearima ekia hoahoa ihobonai au tukaiahinaꞌu. Au 
hanona tai ha aꞌi nakaiahina. 16 Ia au eꞌu kaiahi pababaina reꞌa, eꞌu ꞌabi hanona 
ebero, pokina au hanona ikupaiaꞌu ahaꞌi, Hamaꞌu euhunaꞌu hauna abomo 
hereꞌuai. 17 Emi rauhubu aonai abomo ṉa erere aihona, maearima rua ekia ꞌabi 
kehamona hanona ꞌabi tohana. 18 Au hauꞌu kipoꞌu pouꞌu nahinana mai Hamaꞌu 
euhunaꞌu hauna abomo pouꞌu nehinana.”

19 Ba ia tebakaina tetibaha, “Hamamu hanona aeꞌe?”
Iesu eꞌabi etibaha, “Wai aꞌi ṯoꞌiobinaꞌu buonai Hamaꞌu abomo aꞌi 

ṯoꞌiobina. Wai au patoꞌiobinaꞌu raninai Hamaꞌu abomo patoꞌiobina.”
20 Iesu marea robe aonai baibeni monina ihorotina ꞌekanai ꞌabi neiakia 

ebaꞌiobi ainakia. Weiana hau ha ia aꞌi ebirina pokina ia ena rani aꞌi nitai 
bahana.

Au Naeao ꞌEkana Wai Katoao Aꞌi Ketaina.
21 Iesu haeamona ia ehina benakia etibaha, “Au hanona nakaꞌa 

ꞌakaumana, ia wai hanona au katotabunaꞌu ia emi kiꞌa aonai katoꞌari. Au 
kaeao ꞌekana katoao hanona aꞌi ketainimi.” 22  ꞌAbi neiana paunai Iuda 
haukia apaꞌuakia kipokia tebakai bakai tetibaha, “Ia ṉa niꞌabi aiho, ‘Au 
kaeao ꞌekana hanona wai aꞌi katomai,’ weiana hanona ia kipona keahu 
ꞌarina, ꞌao?” 23  Iesu ehina benakia etibaha, “Wai hanona baꞌa ai tomai 
au hanona ꞌubiai amai, wai haumi hanona hanopaka neiana ꞌeuna, au 
hauꞌu hanona hanopaka neiana ꞌeuna ahaꞌi. 24 Au aba ahina benimi, 
‘Emi kiꞌa aonai katoꞌari,’ weiana Au miaho banaibanai hauꞌu aꞌi kato 
aꞌikakaumanaꞌu raninai wai hanona emi kiꞌa aonai katoꞌari.”

25 Ia tebakai bakai tetibaha, “Ba oi hanona tai?” Iesu ekia ꞌabi 
ebamuena etibaha, “Au tai hanona aba ahinabe hinabe benimi ꞌuainai 
emai mo bariu. 26  Wai paumiai au ꞌabi boꞌona pahinana abomo puma 
rarina pabahoainimi, ia euhunaꞌu hauna hanona toha tohana, au ia 
herenai naona hauna mo hanopaka nahina bena.”

27 Ia Hamana robana eahuna hanona obona aꞌi teobo. 28  Ua buonai 
Iesu ia ehina benakia etibaha, “Au Maearima Nahuna katotiu taeanaꞌu 
raninai aba katoꞌiobina au hanona Keriso, abomo au kipoꞌu taba ha aꞌi 
nababaina ia Hamaꞌu ebaꞌiobinaꞌu haukia mo nahinanakia. 29 Abomo 
euhunaꞌu hauna hanona niꞌabanaꞌu ia au aꞌi nihabo ꞌabaeanaꞌu, pokina ia 
ena nuatae akakia rani ikoinai nababainakia.” 30 ꞌAbi neiakia ehinanakia 
hanona maearima boꞌona ia teaꞌikakaumana.

Aberahamo Bibirana.
31 Ba Iesu Iuda haukia teaꞌikakaumana haukia ehina benakia etibaha, 

“Eꞌu ꞌabi katoꞌini benakia raninai wai hanona au iꞌabaꞌu haumi tohami. 
32  Weiana ꞌabi tohana katoꞌiobina, ba ꞌabi tohana kehore kerubunimi.” 
33  Ia Iesu tehina bena tetibaha, “Ai Aberahamo bibirana haumai abomo 
tai ha taꞌarana aꞌi ṯaꞌi. Aehoma buonai porubunamai ṉa ṉuho?”

34 Iesu ehina benakia etibaha, “ꞌAbi tohana au wai nahina benimi, kiꞌa 
nibabaina hauna hanona kiꞌa ena taꞌara iaꞌina haunai niao. 35 Taꞌaraꞌi 
hauna hanona poki hauna ena ituai aꞌi kemiaho banaibanai, nahuna 
hanona itu weianai kemiaho banaibanai. 36  Ua buonai Nahuna kehore 
kerubunimi raninai wai hanona aba erubu tai baihanimi.

37 Au aba aꞌiobinimi wai Aberahamo bibirana haumi, ia eꞌu ꞌabi aomiai 
aꞌi nemiaho paunai ṯonuatae katoahu ꞌarinaꞌu. 38  Au hanona Hamaꞌu 
wairanai aihana hauna nahina benimi, mai wai hanona hamami herenai 
tuoꞌo haukia tubabainakia.”

39 Ia ena ꞌabi tebamuena tetibaha, “Aberahamo hanona ai hamamai.” 
Ba Iesu ehina benakia etibaha, “Wai Aberahamo nahuna raninai 

Aberahamo ebabai akakia patobabai. 40 ꞌAbi tohana Tirama herenai aona 
hauna nahina benimi, ia wai hanona taearaꞌu tutabuna katoahu ꞌarinaꞌu. 
Aberahamo hanona ṉa aꞌi ebabai aiho. 41 Wai hamami ebabai tabakia 
hanona wai tubabainakia.” Ia Iesu tehina bena tetibaha, “Ai hanona tubu 
miorimai ahaꞌi, ai hamamai hanona hamona Tirama mo ikupaiana.” 
42  Iesu haeamona ehina benakia etibaha, “Wai hamami Tirama raninai 
au patoraonaꞌau ainaꞌu. Pokina au Tirama herenai akarahi amai neia. Au 
hanona kipoꞌu eꞌu nuataeai aꞌi amai ia Hamaꞌu euhunaꞌu.

43  Aehoma buonai nahinanakia ꞌabikia hanona aomi aꞌi tiea? Pokina 
wai eꞌu ꞌabi iaꞌi taeana aꞌi ṯonuatae aina. 44 Wai hamami hanona tiaporo, 
emi nuatae hanona hamami ena nuatae akana katobabaina. Ia hanona 
ahuahu hauna bahabanai emai mo bariu, ꞌabi tohanai aꞌi ekoroti, 
pokina ia aonai ꞌabi tohana ha aꞌi nemiaho. Ia baiꞌoi nehinana hanona 
ia ena hoahoa tohana, pokina ia hanona baiꞌoi hauna abomo baiꞌoi 
ikoikiai hamakia. 45 Au ꞌabi tohana nahinana paunai wai au eꞌu ꞌabi aꞌi 
tuaꞌi taeana. 46  Ba naia haumi tai ha au eꞌu kiꞌa oꞌiobina raninai ꞌekana 
koꞌuahina. Au ꞌabi tohana nahinana raninai aehoma buonai eꞌu ꞌabi aꞌi 
tuaꞌi taeana? 47 Tirama nahuna hauna hanona Tirama ena ꞌabi aiakia 
nioꞌo, ia wai aia aꞌi tuona ena poki hanona wai Tirama nahuna ahaꞌi.”

Iesu Mai Aberahamo.
48  Iuda haukia apaꞌuakia Iesu ena ꞌabi tebamuena tetibaha, “Oi hanona 

Samaria haumu aomuai auba kiꞌa obona nemiaho, weiana hanona aba 
taꞌabi harai ꞌao?” 49 Ba Iesu ehina benakia etibaha, “Au aoꞌuai hanona 
auba kiꞌa obona ahaꞌi. Au hanona Hamaꞌu namariki aina ia wai au aꞌi 
tumariki ainaꞌu. 50 Au hanona kipoꞌu eꞌu nuabi aꞌi natabuna, ia Tirama 
kehore eꞌu nuabi ketabuna abomo bakai kebabaina au pauꞌuai. 51 ꞌAbi 
tohana au wai nahina benimi, eꞌu ꞌabi neꞌinibena hauna hanona aꞌi keꞌari 
ꞌapua.”

52  Weia Iuda haukia apaꞌuakia tehina bena tetibaha, “Bariu ai ṯaꞌiobi 
harainiꞌo, oi hanona aomuai auba kiꞌa obona nemiaho. Aberahamo eꞌari 
mahabanai haukia abomo teꞌari iamo oi nuꞌabi emu ꞌabi peꞌinibena hauna 
hanona ꞌari abiabina aꞌi keonobaina. 53  Oi hanona Aberahamo otara 
haona, u? Ia eꞌari mahabanai haukia teꞌari, ba nuraonana oi hanona tai?”

54 Iesu ia ehina benakia etibaha, “Kipoꞌu pabanuabinaꞌu raninai eꞌu 
nuabi anina ahaꞌi. Au Hamaꞌu hauna tohana wai tuꞌabi ‘Emi Tirama’ 
hauna nihore au nibanuabinaꞌu. 55 Wai ia aꞌi toꞌiobina au mo aꞌiobina. Ba 
au paꞌabi au ia aꞌi aꞌiobina raninai au hanona baiꞌoi hauꞌu wai ꞌabami. Ia 
au aꞌiobina mai ena ꞌabi naꞌinibenakia.

56  Wai hamami Aberahamo eꞌu rani keihana paunai eaonamo, ba 
eihana hanona aona enamo.” 57 Iuda haukia apaꞌuakia teꞌabi tetibaha, “Oi 
ihaumu hanona imabui aꞌi niaꞌi bahana, ia Aberahamo aba hamo oihana, 

u?” 58  Iesu ehore ehina benakia etibaha, “ꞌAbi tohana au wai nahina 
benimi. Aberahamo aꞌi erama baha au hanona aba amiaho.”

59 ꞌAbi weiana teona raninai ia pihara teaꞌi Iesu kateahuna, ia Iesu 
hanona kipona epihi toꞌu baiatakiai ekaobo marea robe ehabona ekaꞌa.

Iesu Maha Kiꞌa Hauna Mahana Ebanamonakia.

9  1 Iesu taeara ekana eao aonai maha kiꞌa hauna ha eihana, ia hanona 
mahana kiꞌakiai erama. 2  Iꞌabana haukia Iesu tebakaina tetibaha, 

“Baꞌiobi haumu e, tai ena kiꞌa paunai hau neiana mai ꞌiauna erama, hau 
neiana ena kiꞌai ꞌao hinana hamana ekia kiꞌai?” 3  Iesu ekia ꞌabi ebamuena 
etibaha, “Hau neiana ena kiꞌa ahaꞌi abomo hinana hamana ekia kiꞌa ahaꞌi, 
ia Tirama ena hiabu akakia ia haunai kewaira tina hauna kateihana 
paunai. 4 Au euhunaꞌu Tiramana ena aka mararani kahababaina. Rabi 
kemai aonai hau ha keaka hanona aꞌi ketaina. 5 Au hanopakai namiaho 
aonai au hanona hanopaka ena ea.”

6  Iesu ꞌabi neiana ehinana murinai ꞌanoai eꞌatoti ba ꞌatotinai tipu 
emakana, ꞌiau hauna mahana rua etaronakia. 7 Ba ehina bena etibaha, 
“Moao, Siloama obunai wairamu koutuna.” (Siloama anina hanona 
‘baiuhu.’) Hau weiana eao wairana eutuna, emue emai mahana aba 
tenamo.

8  Herenai haukia mai maearima baika ia ꞌuainai enoi baꞌame teihana 
haukia kipokia tebakai bakai tetibaha, “Hau neiana ꞌuainai weia emiati 
enoi baꞌame hauna, u?” 9 Harua etibaha, “Hauna mo naiana.” Baika 
tetibaha, “Ahaꞌi, ihana mo ia teaobena.” Ia kipona ehina benakia etibaha, 
“Au mo neiaꞌu.”

10 Ia tehore tebakaina tetibaha, “Bariu mahamu aea tehoma noihaiha?” 
11 Ia ekia ꞌabi ebamuena etibaha, “Hau atana teaparina Iesu hauna tipu 
emakana mahaꞌu etaronakia, ba ehina benaꞌu kaeao Siloama obuna 
wairaꞌu kautuna. Ua buonai aeao wairaꞌu autu ba naiha iha.” 12  Ia 
tebakaina tetibaha, “Hau weiana hanona aeꞌe?” ꞌIau hauna eꞌabi etibaha, 
“Au aꞌi aꞌiobina.”

Parisea Haukia Maha Tenamo Hauna Tehobona.
13  Ia tehore weiana ꞌuainai mahana tekiꞌa hauna tebakaꞌana teaoaina 

Parisea haukia herekia. 14 Wapu weiana Iesu tipuai ꞌiau hauna mahana 
etaronakia tekaikau hanona beraura robena. 15 Ua paunai Parisea haukia 
abomo ia tebakaina mahana aea tenamo aiho. Maha kiꞌa hauna eꞌabi 
etibaha, “Ia tipuai mahaꞌu etaronakia, autunakia ba bariu aba naihaiha.” 
16  Parisea haukia baika teꞌabi tetibaha, “Hau neiana hanona Tirama 
herenai aꞌi emai pokina ia beraura robe aꞌi neꞌinibena.” Ia baika teꞌabi 
tetibaha, “Kiꞌa hauna ha hoa ṉahomakia aea kebabai aiho?” Weiana 
paunai ia kipokia baiatakia epaꞌa.

17 Haeamona Parisea haukia maha kiꞌa hauna tebakai muena tetibaha, 
“Ia ehore mahamu ekaikaunakia, ba oi nuraonana ia hanona tai?” Hau 
weiana eꞌabi etibaha, “Ia hanona mahabanai hauna.”

18  Iuda haukia apaꞌuakia maha kiꞌa hauna mahana aba tenamo hauna 
aꞌi tebatohana eao mo hau weiana hinana mai hamana teaparinakia 
temai. 19 Ba ia tebakainakia tetibaha, “Neiana hanona wai nahumi, u? 
Mahana kiꞌa obokiai erama hauna neiana? Ia bariu hanona mahana aea 
tenamo aiho ba neihaiha?” 20 Hinana mai Hamana ia ekia ꞌabi tebamuena 
tetibaha, “Ai taꞌiobina ia hanona ai nahumai abomo ia hanona mahana 
kiꞌa obokiai erama. 21 Ia bariu aeahoma neihaiha abomo tai ehore ia 
mahana ekaikaunakia hanona ai aꞌi ṯaꞌiobina. Tomobakaina, ia abeapaꞌua 
kipona robana meahuna.” 22  Hinana mai hamana Iuda haukia apaꞌuakia 
tetaꞌu ainakia paunai ua teꞌabi aiho. Iuda haukia aba teroba ahu hau 
ha Iesu kehina pouna ia hanona Keriso raninai mareai katebakarahina. 
23  Weiana buonai hinana mai hamana teꞌabi, “Ia hanona abeapaꞌua 
tomobakaina.”

24 Maha kiꞌa hauna rani ibaruana teaparina tehina bena tetibaha, 
“Koꞌabiꞌuai Tirama wairanai ba ꞌabi tohana kohinana. Ai ṯaꞌiobina 
hau neiana ebanamoniꞌo hanona kiꞌa hauna.” 25 Hau weiana ekia ꞌabi 
ebamuena etibaha, “Ia kiꞌa hauna ꞌao ahaꞌi au aꞌi aꞌiobina. Taba hamona 
au aꞌiobina hanona mahaꞌu tekiꞌa ia bariu aba naihaiha.”

26  Ba ia tebakaina tetibaha, “Oi heremuai taba ebabaina? Mahamu aea 
ekaikau aihonakia?” 27 Ia ekia ꞌabi ebamuena etibaha, “Au aba waꞌi baha 
ahina benimi, ia aiaꞌu aꞌi toꞌona. Bariu aehoma buonai ṯonuatae katoo 
muena? Wai abomo ṯonuatae ia iꞌabana haumiai katoao, u?”

28  Ia tehore terike kiꞌana ba ṉa teꞌabi aiho, “Oi hanona maearima 
weiana iꞌabana haumu, ia ai hanona Mose iꞌabana haumai. 29 Ai ṯaꞌiobina 
Tirama ehore Mose ehina bena, ia maearima naiana aeꞌe ai emai hanona 
aꞌi ṯaꞌiobina.” 30 Hau weiana ekia ꞌabi ebamuena etibaha, “Bariu taba 
haeai tohana erama pokina ia mahaꞌu ekaikaunakia iamo wai hanona 
ena mai ꞌekana aꞌi ṯoꞌiobina. 31 Aika haꞌiobina Tirama kiꞌa haukia aiakia 
aꞌi nibahu ainakia. Ia hanona ṯekuti aina haukia mai weiakia ena nuatae 
akana tibabaina haukia mo aiakia nibahu ainakia. 32  ꞌUainai hanopaka 
erama raninai emai mo bariu hau ha ehore mahana tekiꞌa erama hauna 
mahana ekaikaunakia pouna ha aꞌi haoꞌo ꞌapuana. 33  Hau neiana Tirama 
herenai aꞌi emai raninai ia hanona aka ṉa homana ha aꞌi pebabaina.”

34 Ia ena ꞌabi tebamuena tetibaha, “Oi hanona kiꞌa aonai orama ba oi 
nuhore ai kobamarerenamai, u?” Ia tehore mareai tetori ahina.

Aꞌi Tiaꞌikakauma Haukia Hanona Maha Kiꞌa ꞌAbana.
35 Iesu hau weiana tetori ahina pouna eona ba etabu ahina raninai ia 

ebakaina etibaha, “Oi Maearima Nahuna nuaꞌikakaumana, u?” 36  Hau 

weiana Iesu ena ꞌabi ebamuena etibaha, “Hau apaꞌuana e, ia hanona tai? 
Mohina benaꞌu au kahore ia kaꞌikakaumana.” 37 Iesu eꞌabi etibaha, “Oi 
bariu ia aba noihana hauna naiana oi nehina beniꞌo.” 38  Ba hau weiana 
eꞌabi etibaha, “Obiapaka e, au naꞌikakauma.” Ba ia Iesu ekuti aina.

39 Iesu haeamona eꞌabi etibaha, “Kabakai paunai amai hanopaka 
neianai, weiakia maha kiꞌa haukia kateihaiha, ia neiakia ṯeihaiha haukia 
mahakia katekiꞌa.” 40 Parisea haukia baika ia herenai haukia ꞌabi weiana 
teona hanona tebakaina, “ꞌAbi tohana ai abomo mahamai tekiꞌa, u?” 
41 Iesu ehina benakia etibaha, “Wai mahami patekiꞌa raninai heremiai 
kiꞌa peahaꞌi. Ia bariu wai tuꞌabi ṯoihaiha buonai emi kiꞌa hanona ꞌekakiai 
ṯemiaho.”

ꞌAbi Ibabataina Mamoe ꞌIma Hauna.

10  1 Iesu eꞌabi etibaha, “ꞌAbi tohana au wai nahina benimi. Hau ha 
mamoe parabuna paꞌabinai aꞌi nikatoto ia ara huanai nirobanai 

hauna hanona bainao mai kakikaki hauna. 2  Ia paꞌabiai nikatoto hauna 
hanona mamoe iꞌimana hauna. 3  Paꞌabi ihaꞌinina hauna hanona paꞌabi 
nikaikauna hau weiana ꞌeuna ba ena mamoe hanona ia aiana tiona. 
Ia ena mamoe ha ha atakia tohakia niaparinakia mai neꞌuai ainakia 
tikarahi. 4 Ia ena mamoe ikoikiai nibakarahi orenakia raninai, wairakiai 
nikaꞌa weiana ena mamoe ia murinai tiꞌau pokina ia aiana teꞌiobina. 
5 Maearima haeai ha murinai aꞌi kateꞌau ia katebeau ꞌakaumana, pokina 
maearima weiana aiana aꞌi teꞌiobina.” 6  Iesu ꞌabi ibabatai neianai ehina 
benakia, ꞌa ia taba eꞌuahina hauna obona aꞌi teobo ꞌapua.

Iesu Hanona Mamoe ꞌIma Hauna Namona.
7 Weiana buonai Iesu eꞌabi mue etibaha, “ꞌAbi tohana au wai nahina 

benimi. Au hauꞌu hanona mamoe ekia paꞌabi. 8  Weiakia ikoikiai temai ꞌuai 
haukia hanona bainao mai kakikaki haukia ua buonai mamoe ia aiakia aꞌi 
teona. 9 Au hauꞌu hanona paꞌabi, hau ha au aoꞌuai nikatoto hauna hanona 
kemauri. Ia hanona kekatoto mai kekarahi aniani ketabu ahina.

10 “Bainao hauna emai hanona kebainao, keahuahu mai kebapururu 
paunai emai. Au amai hanona mamoe mauri kateaꞌina mauri namona 
maikoinai kateaꞌina. 11 Au hanona mamoe ꞌima hauna namoꞌu, mamoe 
ꞌima hauna namona hanona ena mauri kebaibeni ena mamoe paukiai. 
12  ꞌAra tabu hauna hanona mamoe ꞌima hauna tohana ahaꞌi, mamoe 
abomo ia ꞌeuna ahaꞌi, ua buonai waeha ꞌaki nimai neihana raninai 
ia mamoe nihabonakia nibeau ꞌakaumana, ba waeha ꞌaki mamoe 
neꞌurinakia tibeau otaraina. 13  Hau weiana nibeau ꞌakaumana pokina ia 
hanona ꞌara tabu hauna mai mamoe robakia aꞌi niahuna.

14 “Au hanona mamoe ꞌima hauna namoꞌu, au hanona eꞌu mamoe 
aꞌiobinakia mai eꞌu mamoe abomo teꞌiobinaꞌu. 15 Ihobona mo Hamaꞌu 

au eꞌiobinaꞌu au Hamaꞌu aꞌiobina, ba eꞌu mauri kabaibeni eꞌu mamoe 
paukiai. 16  Au hanona eꞌu mamoe haeai baika, weiakia hanona parabu 
neiana aonai ahaꞌi, weiakia abokiamo kamaiainakia ia abomo aiaꞌu 
kateona, weia mamoe toꞌuna kehamomo mai mamoe ꞌima hauna hamona. 
17 Hamaꞌu niraonaꞌau ainaꞌu pokina au eꞌu mauri nabaibeni, haeamona 
au kahore kaꞌi muena. 18  Hau ha hereꞌuai eꞌu mauri aꞌi keaꞌi boina, ꞌa 
au kipoꞌu eꞌu nuataeai eꞌu mauri nabaibeni. Au mai eꞌu hiabu eꞌu mauri 
kabaibeni mai eꞌu hiabuai eꞌu mauri haeamona kaꞌi muena. Hamaꞌu 
ebenaꞌu ꞌabina hanona weiana.”

19 ꞌAbi neiakia paukiai Iuda haukia baiatakia epaꞌa mue. 20 Maearima 
boꞌona teꞌabi tetibaha, “Auba kiꞌa obona ia aonai nemiaho nibeau ꞌari. 
Taba buonai ia aiana tuona?” 21 Ia baika teꞌabi tetibaha, “ꞌAbi ṉa homakia 
hanona auba kiꞌa obona aonai nemiaho hauna ua aꞌi keꞌabi aiho. Ba auba 
kiꞌa obona maha kiꞌa hauna mahana aꞌi kekaikaunakia.”

Iuda Haukia Iesu Tebakiꞌana.
22  Ba Ierusalema ai marea barobe iraonana tatuna ranina etaina, 

weiana hanona iaia ranina. 23  Ba Iesu hanona Marea robe aonai itara 
ha ahanai ekaꞌa, weiana hanona Solomona ena itara. 24 Iuda haukia 
apaꞌuakia temai Iesu tekori kaiarona teꞌabi tetibaha, “Aomai nubakaiꞌau 
kaiꞌauna, aita raninai kohinabe harainamai? Oi Keriso raninai mohinabe 
harainamai.”

25 Ba Iesu ekia ꞌabi ebamuena etibaha, “Au wai aba ahina benimi, 
ia wai hanona aꞌi tuaꞌikakauma. Au Hamaꞌu atanai hiabu akakia 
ababainakia haukia hanona wairaꞌu tiaꞌi ahina. 26  Ba wai aꞌi 
tuaꞌikakaumanaꞌu pokina wai hanona au eꞌu mamoe ahaꞌi. 27 Eꞌu mamoe 
hanona aiaꞌu tiona. Au aꞌiobinakia, mai ia hanona muriꞌuai tikaꞌa. 28  Au 
mauri banaibanai nabenakia, ia hanona aꞌi kateꞌari abomo hau ha imaꞌuai 
aꞌi keaꞌi boinakia. 29 Hamaꞌu mamoe weiakia ebenaꞌu hauna hanona taba 
ikoikiai etara haonakia, hau ha Hamaꞌu imanai weiakia ha aꞌi keaꞌi boina. 
30 Au mai Hamaꞌu tararua hanona hamomomai.”

31 Iuda haukia ꞌabi neiana teona raninai pihara teaꞌi taea ia kateahu 
ꞌarina. 32  ꞌA Iesu ehina benakia etibaha, “Aka namokia boꞌokia Hamaꞌu 
herenai haukia abaihanimi, aka neiakia aeana hauna paunai piharai 
katoahunaꞌu?”

33  Ia ena ꞌabi tebamuena tetibaha, “Ai piharai katahuniꞌo hanona aka 
namokia nubabai paunai ahaꞌi, ia Tirama nuꞌabi kiꞌaina paunai, pokina oi 
hanona maearima ꞌabaeamu ia mo oi kipomu Tiramai nubaoniꞌo.”

34 Iesu ekia ꞌabi ebamuena etibaha, “Emi rauhubu aonai aba tererena, 
Tirama eꞌabi, ‘Wai hanona tirama.’ 35 Tirama ena ꞌabi emai herekiai 
haukia eaparinakia tirama, ba Puka robena ꞌabina weiana hanona aꞌi 
keikabe. 36  Weiana Tirama ebarobenaꞌu mai euhunaꞌu amai hanopakai ba 

aꞌabi atibaha, ‘Au hanona Tirama Nahuna,’ raninai, aehoma buonai tuꞌabi 
au Tirama naꞌabi kiꞌaina?

37 Hamaꞌu ena aka aꞌi pababaina raninai aꞌi pato aꞌikakaumanaꞌu. 38 Ia 
Hamaꞌu ena aka nababai raninai, wai aꞌi tuaꞌikakaumanaꞌu reꞌa ia aka 
weiakia nababai haukia tomo aꞌikakaumanakia. Weianai wai katoꞌiobina 
mai obokia katobo Hamaꞌu hanona au aoꞌuai mai au hanona Hamaꞌu aonai.”

39 Weiana Iuda haukia apaꞌuakia taeara tetabu mue Iesu katebirina. Ia 
hanona herekiai ekaobo.

40 Iesu ekabanai Ioridana atena abirana eao mue, ꞌuainai Ioane ebaꞌuere 
robe ꞌekanai weia emiaho. 41 Maearima boꞌona temai ia herena ba teꞌabi 
tetibaha, “Ioane hoa ha aꞌi ebabaina ia mo Ioane hau neiana robana 
eahuna tabakia ikoikiai hanona tetoha.” 42  Ba maearima boꞌona weia Iesu 
teaꞌikakaumana.

Lasaro Aba Eꞌari.

11  1 Hau ha atana Lasaro, Betani hauna, ia hanona einawa, Betani 
hanona Maria uahoꞌabana Mareta ohi ekia aiara. 2  Maria weiana 

kehore tehoro timina ꞌorimonai Obiapaka Iesu aena keheinakia ba buinai 
keutu ꞌororonakia babiꞌena, ia haibuna hanona Lasaro weiana einawa. 
3  Weiana buonai uahoꞌaba rua ꞌabi teuhuna eao Iesu herena tetibaha, 
“Obiapaka e, nuraonaꞌau aina hauna hanona neinawa.” 4 ꞌA Iesu pou 
neiana eona raninai eꞌabi etibaha, “Inawa neiana hanona Lasaro aꞌi 
kebaꞌari baiha, ia neiana erama hanona Tirama ena nuabi kewaira tina, 
weianai Tirama Nahuna nuabi keaꞌina.”

5 Iesu hanona Mareta uahoꞌabana Maria ohi mai haibukia Lasaro 
kipokia eraonaꞌau ainakia. 6  Weiana Iesu Lasaro ena inawa pouna eona 
raninai, ia ꞌekanai mo weia wapu rua emiaho. 7 Ba Iesu iꞌabana haukia 
ehina benakia etibaha, “Aika hamamue hamaeao Iudea.” 8  Iꞌabana haukia 
teꞌabi tetibaha, “Baꞌiobi haumu e, maraniai mo Iuda haukia apaꞌuakia 
tenuatae piharai kateahu ꞌariniꞌo, ia mo oi emu raona hanona komue 
koao weia?” 9 Iesu eꞌabi etibaha, “Mararani hamona aonai beraura hoana 
hanona harau haea rua, maearima ha mararani nikaꞌa hauna hanona aꞌi 
kekai, pokina ia hanona hanopaka ena ea neihana. 10 Ia rabi kekaꞌa hauna 
hanona kekai, pokina ia aonai hanona ea ahaꞌi.”

11 Iesu ꞌabi weiana ehinana murinai eꞌabi etibaha, “Eka hau Lasaro 
hanona aba eparua rea. Ia au hanona kaeao kabaona.” 12  Iꞌabana haukia 
teꞌabi tetibaha, “Obiapaka e, ia neinawa niparua raninai ia hanona 
aba kenamo mue.” 13  Iesu hanona Lasaro ena ꞌari robana eahuna, ꞌa 
iꞌabana haukia teraonana ia hanona niparua ꞌabaea. 14 Weiana buonai 
Iesu ehinabe mahanakia etibaha, “Lasaro hanona aba eꞌari. 15 Wai 
paumiai au weia ahaꞌi hanona aoꞌu ninamo, pokina wai katohore au kato 
aꞌikakaumanaꞌu. Aika hamaeao ia herena.”

16  Ba Toma (tiaparina Baiꞌapaea hauna) ꞌabana ehina benakia etibaha, 
“Aika abomo hamaeao, ia kipokia kahaꞌari haeamo.”

Iesu Hanona ꞌAriai Mikiri Mue Mai Mauri Pokina.
17 Iesu weia ekaraꞌau raninai tehina bena Lasaro hanona aba eꞌari hauanina 

wapu bani uri aonai nemiaho. 18 Ierusalema mai Betani baiatakia hanona 
aꞌi ehomaꞌa matoha maela rua ꞌabana. 19 Weiana Mareta mai Maria haibukia 
Lasaro eꞌari paunai Iuda haukia boꞌokia temai ia herekia aokia katebataburana.

20 Mareta Iesu emai pouna eona raninai, ia ekarahi eao keihana, ia 
Maria hanona ituai emiaho. 21 Mareta Iesu ehina bena etibaha, “Obiapaka 
e, oi neia pomiaho raninai haibuꞌu hanona aꞌi peꞌari. 22  Ia au aꞌiobina 
bariu taba Tirama herenai konoi aina hauna ia kehore kebeniꞌo.”

23  Iesu Mareta ehina bena etibaha, “Oi haibumu hanona kemikiri mue.” 
24 Mareta eꞌabi etibaha, “Au aꞌiobina ia hanona kemikiri mue rani orenai.” 
25 Iesu Mareta ehina bena etibaha, “Au hanona mikiri mue abomo mauri. 
Au niaꞌikakaumanaꞌu hauna hanona ꞌabi ṉa ahaꞌi peꞌari, ia kemauri. 26  Ba 
timauri mai tiaꞌikakaumanaꞌu haukia ikoikiai hanona aꞌi kateꞌari ꞌapua ia 
katemauri banaibanai. Oi ꞌabi neiana nuaꞌikakaumana, u?”

27 Mareta eꞌabi etibaha, “ꞌE, Obiapaka, au naꞌikakaumaniꞌo, oi hanona 
Keriso, Tirama Nahuna weiana kemai hanopakai hauna.”

Iesu Ehai.
28 ꞌAbi neiana ehinana murinai emue eao uahoꞌabana Maria eapari keꞌena 

ehina bena etibaha, “Baꞌiobi hauna hanona aba emai oi nibakai bakai ainiꞌo.” 
29 Maria ꞌabi neiana eona raninai emikiri noanoa eao Iesu herena. 30 Rani 
weianai Iesu hanona aiarai aꞌi ekatoto baha, ia weia Mareta ohi tebaitabu ahi 
ꞌekanai emiaho oho. 31 Iuda haukia weiakia Maria kipokia ituai temiaho aona 
tebataburana haukia ia teihana emikiri noanoa ekarahi raninai murinai teao, 
teraonana ia hanona niao ꞌariahanai weia kehai.

32  Maria hanona Iesu emiaho ꞌekanai ekaraꞌau ba eihana raninai 
beronai aena pokinai eꞌumuti eꞌabi etibaha, “Obiapaka e, oi neia pomiaho 
raninai haibuꞌu hanona aꞌi peꞌari.”

33 Iesu Maria ehai eihana mai Iuda haukia weiakia kipokia temai haukia 
tehai eihanakia hanona aona eaokoꞌo mai eꞌabeꞌabe. 34 Ia ebakainakia etibaha, 
“Wai ia aeꞌeai tohorena?” Ia ena ꞌabi tebamuena tetibaha, “Obiapaka e, omai 
moihana.” 35 Ba Iesu ehai. 36 Weiana Iuda haukia teꞌabi tetibaha, “Tomoihana 
hama ua niraonaꞌauai aihona.” 37 Ia baika teꞌabi tetibaha, “Hau neiana maha kiꞌa 
hauna mahana ebanamonakia ba ia pehore Lasaro ꞌariai pebaꞌorona aꞌi peꞌari.”

Iesu Lasaro ꞌAriai Ebamikirina Emauri Mue.
38  Iesu aona eaokoꞌo kiꞌa. Ba eao ꞌariahana, ꞌariahana weiana hanona 

pihara paparoꞌana ha pihara rarina temaiaina paꞌabina tebahu abuna. 

39 Iesu eꞌabi etibaha, “Pihara tomoaꞌi parena!” Ia ꞌari hauna haibuna 
Mareta eꞌabi etibaha, “Obiapaka e, timina aba ṉa ekiꞌa, pokina ia 
tehorena hanona wapuna aba ebani.” 40 Ba Iesu ia ehina bena etibaha, 
“Au aba ahina beniꞌo, oi koaꞌikakaumanaꞌu raninai Tirama ena nuabi 
koihana.” 41 Ua buonai ia tehore pihara teaꞌi parena. Ba Iesu eaꞌa taea 
eꞌabi etibaha, “Hamaꞌu e, au nabanamoniꞌo pokina aiaꞌu aba nuona. 42  Au 
aꞌiobina oi hanona rani ikoinai aiaꞌu nuona, ia au neiana nahinana ena 
poki hanona maearima neiakia neia tekoroti haukia paukiai. Weiana kate 
aꞌikakauma oi ohore au ouhunaꞌu.”

43  Iesu ꞌabi neiana ehinana murinai eapari aota etibaha, “Lasaro e, naia 
mokarahi omai!” 44 Ba ꞌari hauna ekarahi emai, imana mai aena hanona 
ꞌariahana habuninai teꞌapanakia haeamona wairana abomo habuni ha 
ai teꞌapana. Iesu eꞌabi etibaha, “ꞌAriahana habunikia tomorubunakia, 
tomohabona meao.”

Iesu Iahuꞌarina Raonana Tebabaina. 
(Mt 26.1‑5; Mk 14.1, 2; Lk 22.1, 2)

45 Iuda haukia boꞌona temai Maria tetoana haukia hanona Iesu taba 
weiana ebabaina teihana ba teaꞌikakaumana. 46  Ia baika hanona teao 
Parisea haukia herekia ba Iesu taba ebabaina hauna robana teahuna. 
47 Ba robe haukia apaꞌuakia mai Parisea haukia bakai apaꞌuana ṯeꞌimana 
haukia teaparina kipokia teꞌabiꞌabi, “Bariu aika taba kaha babaina hau 
weiana aba bataꞌu taꞌu huri hoakia boꞌona nibabainakia. 48  Aika ia 
kahahabona hoa neiakia kebabai hao babai hao raninai maearima ikoinai 
ia kate aꞌikakaumana, ba Roma haukia katemai eka marea robe mai eka 
hanopaka kateaꞌi boinaka.”

49 Ba ia ꞌabakia ha atana Kaiafa, ihau weiana aonai ia hanona robe 
haukia arakiai hauna ha etae eꞌabi etibaha, “Wai taba haꞌi toꞌiobi 
ꞌapuana. 50 Wai obo aꞌi tuobo, namona hanona hau ha hamona peꞌari 
maearima paukiai, ba hanopaka maikoina kekiꞌa hanona aꞌi enamo.”

51 Ia ꞌabi neiana ehinana hanona ia kipona ena raonai ahaꞌi. ꞌA 
ihau weiana aonai ia hanona robe haukia ꞌarakiai hauna paunai, ena 
mahabanaiai ua eꞌabi aiho Iesu keꞌari Iuda haukia paukiai, 52  Iuda haukia 
ikupaiakia mo paukiai ahaꞌi, ia Tirama nahuna ꞌeka haeai haeai ṯemiaho 
haukia kebararonakia mai kebahamonakia.

53  Rani weiana eaꞌi ramana eaoaina aonai Iuda haukia apaꞌuakia 
hanona terobahu Iesu kateahu ꞌarina. 54 Ua buonai Iesu Iuda haukia 
baiatakiai aꞌi ekaꞌa maha. Ia weia ekaobo eao hanoꞌakuna haianai aiara 
ha atana Eperaim, weia iꞌabana haukia kipokia temiaho.

55 Iuda haukia ekia Kabanai tatuna aba ekaibari aonai Iuda 
maearimakia boꞌona aiara haeai haeai ai tekaraꞌau teao Ierusalema ai 
kateaꞌiaꞌi harai katerobe ꞌuai ba tatu kerama. 56  Ia Iesu tetabuna ba marea 

c 12.5 Helene moninai Denari hinabu aihau.’ 

robe aonai tekoroti kipokia baiatakiai tebakai bakai tetibaha, “Wai taba 
turaonana? Ia tatu kemai ꞌao?” 57 ꞌA robe haukia apaꞌuakia mai Parisea 
haukia ꞌabi tebaibeni, hau ha Iesu ena miaho ꞌekana eꞌiobina raninai ia 
keba ꞌiobinakia, weiana ia katehore kateaꞌina.

Maria Iesu Aena Tehoroai Eheinakia. 
(Mt 26.6‑13; Mk 14.3‑9)

12  1 Wapu ꞌabaihau wairai ṯemiaho Kabanai tatuna kerama 
hanona Iesu eao Betani Lasaro nemiaho aiarana, hau weiana 

ꞌariai ebamikirina hauna. 2  Rabirabi Iesu iaꞌi taeana hoana anianina ha 
tebaꞌoruna, ba Mareta hanona ia taꞌarakia eaꞌi, ia Lasaro hanona Iesu 
mai maearima baika kipokia aniani ꞌekanai temiati. 3  Ba Maria ehore 
tehoro kawapu hamona arana rarina ꞌakinai pahakawana hauna eaꞌina 
Iesu aena eheinakia ba buinai Iesu aena eutu ꞌororonakia. Tehoro timana 
ꞌorimona weiana itu aona maikoinai ebabonu ꞌauna. 4 Iesu iꞌabana hauna 
ha Iuda Isakariote hauna wairai Iesu kehinahinaina hauna eꞌabi etibaha, 
5 “ꞌEi, tehoro neiana moni rarina ꞌakinai c patekawa kawaina ba monina 
uraru haukia patebenakia.” 6  Ia ꞌabi neiana ehinana hanona uraru haukia 
niraonanakia paunai ahaꞌi, ꞌa ia hanona bainao hauna, moni puteputena 
weiana eaꞌina haunai ia kipona nibaraina.

7 Ba Iesu eꞌabi etibaha, “Tomohabo ꞌabaeana, tehoro neiana hanona 
kebamauaina keaomo wapu weiana au katehorenaꞌu hauna ꞌeuna. 8  Rani 
ikoikiai uraru haukia hanona wai baiatamiai katemiaho, ꞌa au hanona 
rani ikoikiai wai baiatamiai aꞌi kamiaho.”

Lasaro Iahuꞌarina Raonana Tebabaina.
9 Weiana Iuda haukia toꞌuna rarina Iesu pouna teona ia hanona aba 

Betani ai, buonai teao ꞌeka weiana. Iesu mo kipona aꞌi kateihana, ia 
Lasaro ꞌariai ebamikiri muena hauna abomo kateihana. 10 Ia robe haukia 
apaꞌuakia teroba ahu Lasaro abomo kateahu ꞌarina, 11 pokina hoa weiana 
Lasaro herenai erama hauna paunai Iuda haukia boꞌona ia tehabonakia 
tekabanai Iesu teaꞌikakaumana.

Iesu Ierusalemai Ekatoto Matoha Obia ꞌArana ꞌAbana. 
(Mt 21.1‑11; Mk 11.1‑11; Lk 19.28‑40)

12  Erani wapu weianai toꞌu rarina tatu paunai temai haukia Iesu pouna 
teona nimai Ierusalema. 13  Ua buonai ia ꞌariꞌari teaꞌi tekarahi teao Iesu 
kipokia katebaitabu ahi, ba teio tetibaha,

“Hosana!
Tirama kehore Obiapaka atanai

nimai hauna kebanamona!
Tirama kehore Isaraela ekia
obia ꞌarana kebanamona!”

14 Iesu toniki nahu ha etabu ahina ahanai emiaꞌau. Weiana hanona 
Puka robenai tererena ihobona etibaha,
 15 “Siona aiara apaꞌuana haumi e,

aꞌi katotaꞌu.
Tomoihana,
neiana hanona emi obia arana
toniki nahu ahanai emiaꞌau nimai.”  Sek 9.9

16  Rani weianai iꞌabana haukia ꞌabi neiakia obokia aꞌi teobo eaomo 
Iesu ena nuabi ai emikiri mue murinai ba ia robana teahuna ꞌabikia 
tererenakia haukia mai taba neiakia ia herenai tebabai haukia teraona 
tinanakia.

17 Maearima weiakia Iesu Lasaro ꞌariai ebamikiri muena teihana 
haukia tehore ia hauna pouna tehina otaraina. 18  Maearima boꞌona Iesu 
bataꞌu taꞌu huri hoana weiana ebabaina pouna teona paunai tekarahi 
teao kateihana. 19 Ua buonai Parisea haukia kipokia baiatakiai teꞌabiꞌabi 
tetibaha, “Tomoihana, aika hanona aꞌi ketainaka maearima maikoinai 
aba ia murinai tikaꞌa.”

Helene Haukia Baika Iesu Titabuna.
20 Tatu weiana aonai weiakia teao Ierusalema Tirama katekuti aina 

haukia baiatakiai hanona Helene haukia abomo baika. 21 Ia temai Galilea 
Betesaida hauna Pilipo herena tehina bena tetibaha, “Poki haumu e, ai 
ṯanuatae Iesu kataihana.” 22  Pilipo eao Anderea ehina bena ba terarua 
teao Iesu tehina bena. 23  Iesu ekia ꞌabi ebamuena etibaha, “Au Maearima 
Nahuna nuabi apaꞌuana kaꞌina beraurana hanona aba ekaraꞌau. 24 ꞌAbi 
tohana au wai nahina benimi, witi uhona ha aꞌi keꞌeho hanoai aꞌi keꞌari 
raninai ia hanona uho ꞌabaeana mo kemiaho. ꞌA keꞌari raninai uho 
boꞌona kebaramanakia. 25 Hau ha ena mauri ibanamona niraonana 
hauna hanona ena mauri kebaꞌakauma, hau ha hanopaka neiana aonai 
ena mauri ibanamona robana aꞌi niahuna hauna hanona ena mauri keaꞌi 
ꞌinina keaomo banai banai. 26  Hau ha au taꞌaraꞌu keaꞌi hauna hanona 
muriꞌuai kemai, ba au aeꞌeai hanona eꞌu taꞌaraꞌi hauna abomo weia. Hau 
weiana taꞌaraꞌu niaꞌi hauna Hamaꞌu kehore ia keaꞌi taeana.

Iesu Kipona Ena ꞌAri Pouna Ehinana.
27 Bariu hanona aoꞌu niaroꞌari kiꞌa ba taba ṉa kahoma? Au kaꞌabi, 

‘Hamaꞌu, beraura hoana neiana aonai mobamaurinaꞌu?’ Ahaꞌi. Au amai 
ena pokina tohana hanona beraura hoana neianai kahaiara. 28  Hamaꞌu e, 
atamu mobanuabina.” Ba aia ha kupai emai etibaha, “Au aba abanuabina, 

haeamona kabanuabi muena.” 29 Toꞌu haukia aia weiana teona raninai 
teꞌabi tetibaha, “Kupa niroꞌu,” baika hanona teꞌabi tetibaha, “Aneru ha 
Iesu ehina bena.”

30 Iesu ehina benakia etibaha, “Aia neiana emai hanona wai keba 
namonimi paunai, ia au ahaꞌi. 31 Bariu rani neiana hanona hanopaka 
kebakai ranina, ba hanopaka neiana niobia aina hauna Satani bariu 
kateuꞌu ahina. 32  Weiana au hanopakai katetio taeanaꞌu aonai maearima 
ikoikiai kaberinakia katemai hereꞌu.” 33  Ia ꞌabi neiana ehinana hanona ia 
aea keꞌari aiho hauna ehina pouna.

34 Toꞌu haukia teꞌabi tetibaha, “Ai rauhubuai aia taona eꞌabi Keriso 
hanona kemiaho banai banai, ia aea homanai mo oi nuꞌabi notibaha, 
‘Au Maearima Nahuna hanona katetio taeanaꞌu.’ Tai hanona Maearima 
Nahuna?”

35 Ba Iesu ekia ꞌabi ebamuena etibaha, “Wai hanona rani papana mo 
ea kipokia katomiaho. Ea toaꞌina aonai tomokaꞌa, weiana wapura kehore 
aꞌi mekaiabunimi marikina. Maearima wapura aonai nikaꞌa hauna 
hanona aꞌi eꞌiobina aeana niao. 36  Ea heremiai nemiaho oho aonai tomo 
aꞌikakaumana. Weiana wai hanona ea nahunai katoao.” Iesu ena ꞌabi 
neiana ebapuana murinai herekiai ekaobo eao epihi.

Iuda Haukia Boꞌona Iesu Aꞌi Teaꞌikakaumana.
37 Iesu bataꞌu taꞌu huri hoakia boꞌokia wairakiai ebabai, iamo toꞌu 

haukia ia aꞌi teaꞌikakaumana. 38  Neiana hanona Isaia mahabanai hauna 
ena ꞌabi ibatohana ṉa eꞌabi aiho,

“Obiapaka e, tai emai ꞌabi
tahinana hauna eaꞌikakaumana,
haeamona Obiapaka imana
hiabuna hanona tai herenai
kebawaira tinana?”  Isa 53.1

39 Neiana paunai toꞌu haukia kate aꞌikakaumana hanona aꞌi etaina. 
Haeamona Isaia eꞌabi mue etibaha,
 40 “Obiapaka ehore

mahakia ebaꞌiaunakia,
mai aokia ebapahihinakia,
weiana mahakiai aꞌi temeiha iha
mai ekia raonaraonai
obo aꞌi temeobo,
aꞌi temeraona kabe
aꞌi mabamaurinakia,
Tirama ua eꞌabi aiho.”  Isa 6.10

41 Isaia ꞌabi neiana ehinana pokina Iesu ena nuabi eihana ba pouna 
ehinana.

42  Rani weianai Iuda haukia apaꞌuakia boꞌona Iesu teaꞌikakaumana. 
Ia Parisea haukia tetaꞌu ainakia buonai ekia aꞌikakauma aꞌi tehina pou, 
pokina marea aonai aꞌi temeba karahinakia taꞌuna. 43  Pokina ekia nuatae 
hanona maearima ia kateba namonakia, ꞌa Tirama kebanamonakia hauna 
aꞌi tenuataeai haraina.

Iesu Ena ꞌAbi Katehore Maearima Kateba bakainakia.
44 Ba Iesu eio aota etibaha, “Hau ha au niaꞌikakaumanaꞌu hauna 

hanona au mo aꞌi niaꞌikakaumanaꞌu ia weiana euhunaꞌu hauna abomo 
niaꞌikakaumana. 45 Hau ha au neihanaꞌu hauna hanona weiana au 
euhunaꞌu hauna abomo neihana. 46  Au hanona ea ꞌabana amai hanopakai, 
ba maearima tiaꞌikakaumanaꞌu haukia ikoikiai hanona wapura aonai aꞌi 
katemiaho. 47 Hau ha eꞌu ꞌabi aiakia nioꞌo ia aꞌi nikaꞌainakia hauna, au 
ia aꞌi kababakaina, pokina au amai hanona hanopaka aꞌi kababakaina ia 
hanopaka ꞌarana kabamaurina. 48  Hau ha au nibakiꞌanaꞌu mai eꞌu ꞌabi aꞌi 
niaꞌi taeanakia hauna hanona mai ibabakaina hauna ha nemiaho, rani 
orenai ꞌabi weiakia ahina haukia katehore ia katebabakaina. 49 Pokina au 
kipoꞌu eꞌu nuataeai aꞌi aꞌabi, ꞌa Hamaꞌu euhunaꞌu hauna ena ꞌabi ebaibeni 
ꞌabina kahinana abomo kahinahina haraina hauna ahinana. 50 Ba au 
aꞌiobina ia ena ꞌabi ebaibeni hanona keaoainimi mauri banai banai 
ꞌekana, ua buonai ꞌabi ahinanakia haukia hanona Hamaꞌu mo ehina 
benaꞌu ꞌabikia ahinanakia.”

Iesu Iꞌabana Haukia Aekia Eutunakia.

13  1 Mara hanona Kabanai tatuna, weiana Iesu eꞌiobina ena rani aba 
ekaraꞌau hanopaka kehabona keao Hamana herena. Ia hanopakai 

ia ꞌeuna haukia rani ikoinai eraonaꞌau ainakia, ia bariu ena raonaꞌau 
maikoinai kebaihanakia keao mo keꞌari.

2  Rabirabi teaniani aonai, tiaporo aba Simona nahuna Iuda Isakariote 
hauna aona eana Iesu hinahinana kehinahinaina. 3  Iesu hanona aba 
eꞌiobina Hamana ehore taba ikoikiai aba ia imanai eutanakia, weiana ia 
hanona Tirama herenai emai haeamona kemue Tirama herena. 4 Weiana 
Iesu aniani ꞌekanai emikiri ena ibatoto habuni ahanai hauna eaꞌi obona 
ehorotina ba tauera eaꞌina huanai ehaina. 5 Bei ebaharu ahina ritiai ba 
iꞌabana haukia aekia eutu ramanakia, tauera huanai ehaina hauna aekia 
ebaꞌororonakia.

6 Iesu emai Simona Petero herenai ekaraꞌau raninai Petero eꞌabi etibaha, 
“Obiapaka e, oi hanona au aeꞌu koutunakia, u?” 7 Iesu Petero ena ꞌabi 
ebamuena etibaha, “Bariu au taba nababaina hauna oi obona aꞌi nuobo, 
ꞌa keao muriai hanona obona aba kobo.” 8  Petero Iesu ehina bena etibaha, 
“Oi hanona au aeꞌu aꞌi koutu ꞌapuanakia.” Iesu Petero ena ꞌabi ebamuena 
etibaha, “Aemu aꞌi kautunakia raninai oi hanona au iꞌabaꞌu haumu ahaꞌi.” 

9 Simona Petero ia ehina bena etibaha, “Obiapaka e, aeꞌu mo ikupaiakia 
ahaꞌi, ꞌa imaꞌu mai araꞌu abomo koutunakia.” 10 Iesu ia ehina bena etibaha, 
“Hau ha aba eꞌuere hauna hanona hauna maikoina aba emahamaha ba 
aena mo keutunakia. Wai hanona aba tomahamaha, iamo hamona hanona 
ahaꞌi.” 11 Pokina Iesu eꞌiobina tai hanona ia kehinahinaina, weiana buonai 
eꞌabi etibaha, “Ikoimiai hanona tomahamaha iamo hamona hanona ahaꞌi.”

12  Weiana aekia eutunakia murinai ena ibatoto habuni eaꞌina ebatoto 
muena. Emue ꞌekanai emiati. Ia ehore ebakainakia etibaha, “Au taba 
heremiai ababaina hauna anina toꞌiobina? 13  Wai au tuaparinaꞌu emi 
baꞌiobi hauꞌu mai Obiapaka, ua tuꞌabi aiho hanona ebero, pokina au 
hanona ua homaꞌu. 14 Ba au emi Obiapaka mai emi baꞌiobi hauꞌu iamo 
aemi autunakia raninai wai abomimo ꞌabami ha ha aekia katoutunakia. 
15 Au babai neiana heremiai ababaina toihana hauna ihobonai mo 
katobabaina. 16  ꞌAbi tohana au wai nahina benimi, taꞌaraꞌi hauna hanona 
ena poki hauna aꞌi etara haona, ihobona mo iuhubeau hauna hanona 
euhuna hauna aꞌi etara haona. 17 Bariu babai neiakia ababainakia anikia 
aba toꞌiobinakia, ba taeara ihobonai katobabainakia hanona wai Tirama 
kebanamonimi.

Iesu Ehore Ia Kehinahinaina Hauna Ehina Pou ꞌUaina. 
(Mt 26.20‑25; Mk 14.17‑21; Lk 22.21‑23)

18  “Au ikoimiai robami aꞌi nahuna, ia weiakia atinaꞌanakia haukia 
hanona aꞌiobinakia. Ia weiana hanona Puka robenai tererena ꞌabina 
nibatohana, ‘Tararua parawa ṯani haeamo hauna ehore au niꞌoatanaꞌu.’ 
19 Bariu taba neiana aꞌi nirama baha aonai nabaꞌiobi baihanimi, pokina 
taba weiana kerama raninai wai katoaꞌikakauma au hanona miaho 
banaibanai hauꞌu. 20 ꞌAbi tohana au wai nahina benimi, hau ha au auhuna 
hauna niaꞌi taeana hauna hanona au niaꞌi taeanaꞌu, mai hau ha au niaꞌi 
taeanaꞌu hauna hanona euhunaꞌu hauna abomo niaꞌi taeana.”

21 Iesu ꞌabi neiana ehinana murinai ia aona epuma eꞌabi etibaha, “ꞌAbi 
tohana mo au wai nahina benimi. Wai hau ha au kohinahinainaꞌu.” 
22  Weiana buonai iꞌabana haukia kipokia tebaiha maiaina aꞌi teꞌiobina 
ia hanona tai robana niahuna. 23  Ia iꞌabana haukia ha Iesu ena raonaꞌau 
hauna Iesu herenai emiati. 24 Weiana Simona Petero mahana ebairu ia 
herenai ba etibaha, ‘Mobakaina ia tai robana niahuna.’ 25 Ia Iesu herenai 
emiati hauna eiru haha Iesu herena ebakaina etibaha, “Obiapaka e, oi tai 
robana nuahuna?” 26  Iesu ia ena ꞌabi ebamuena etibaha, “Parawa papana 
ꞌororo aonai kakaihuna kabena hauna iamo weiana.” Ba Iesu ehore 
parawa eaꞌina ꞌororo aonai ekaihuna ba Iuda ebena, ia hanona Simona 
nahuna Isakariote hauna.

27 Beronai Iuda parawa eaꞌina eana hanona Satani ia aonai etoto. 
Weiana Iesu Iuda ehina bena etibaha, “Taba kobabaina hauna mobabai 

biaina.” 28  Weiakia aniani ꞌekanai temiati haukia Iesu Iuda ua ehinabe 
aihona hanona obona aꞌi teobo. 29 Iuda hanona moni puteputena eꞌimana 
paunai baika teraonana Iesu ia ehina bena taba tatuai tenuatae ainakia 
haukia kekawanakia, ꞌao taba baika uraru haukia kebenakia. 30 Iuda 
parawa puana papana eaꞌina eana murinai, beronai emikiri ekarahi, ba 
weiana hanona aba erabi.

Rauhubu ꞌAbina Mahamahana.
31 Iuda ekamuri aonai, Iesu eꞌabi etibaha, “Bariu hanona au Maearima 

Nahuna eꞌu nuabi kewaira tina mai au hauꞌuai Tirama ena nuabi abomo 
kewaira tina. 32  Ba au hauꞌuai Tirama ena nuabi kewaira tina raninai 
Tirama abomo au Maearima Nahuna eꞌu nuabi kebawaira tinana, ba 
beronai mo kebabaina. 33  Eꞌu raonaꞌau miorimi e, au hanona rani papana 
mo wai kipokia kahamiaho. Ba wai au katotabunaꞌu. Iuda haukia aba 
ahina benakia ihobonai bariu wai nahina benimi, au kaeao ꞌekana 
wai katoao hanona aꞌi ketaina. 34 Au rauhubu ꞌabina mahamahana 
wai nabenimi, wai ha ha katoraonaꞌau ainimi. Au wai araonaꞌau 
ainimi ihobonai wai abomo ha ha katoraonaꞌau ainimi. 35 Wai ha ha 
katoraonaꞌau ainimi raninai, maearima ikoikiai kateꞌiobina wai hanona 
au iꞌabaꞌu haumi.”

Iesu Ehore Petero Ia Kebuniai aina Hauna Ehina Pou ꞌUaina. 
(Mt 26.31‑35; Mk 14.27‑31; Lk 22.31‑34)

36  Simona Petero ia ebakaina etibaha, “Obiapaka e, oi hanona aeana 
nuao?” Iesu eꞌabi etibaha, “Au bariu naeao ꞌekana oi muriꞌuai komai 
hanona aꞌi ketaina, ꞌa muriai hanona muriꞌuai komai.” 37 Petero eꞌabi 
etibaha, “Obiapaka e, aehoma buonai bariu murimuai kaꞌau hanona aꞌi 
ketaina? Au hanona aba abaꞌoru oi paumuai kaꞌari.”

38  Ba Iesu ia ena ꞌabi ebamuena etibaha, “Oi au pauꞌuai koꞌari, u? ꞌAbi 
tohana au oi nahina beniꞌo, kokoroꞌu aꞌi kearara baha aonai oi rani aihau 
au kobuniai ainaꞌu.”

Iesu Hanona Hamana Herena Kateao Haukia Ekia Taeara.

14  1 Iesu eꞌabi etibaha, “Aomi aꞌi katearoꞌari. Tirama kato 
aꞌikakaumana, au aboꞌumo kato aꞌikakaumanaꞌu. 2  Hamaꞌu ena 

itu aonai miaho ꞌekakia hanona eboꞌo, peahaꞌi raninai au wai aba pahina 
benimi. Au kaeao ꞌeka ha kaꞌiaꞌi haraina wai ꞌeumi. 3  Weiana au kaeao 
ꞌeka ha kaꞌiaꞌi haraina wai ꞌeumi, murinai kamue kamai kaꞌinimi kahaeao 
au aeꞌeai kamiaho hanona wai abomimo weia. 4 Au kaeao ꞌeka weiana 
taearana hanona wai aba toꞌiobina.”

5 Toma Iesu ehina bena etibaha, “Obiapaka e, oi koao ꞌekana hanona 
ai aꞌi ṯaꞌiobina, ba katawahi taearana hanona aea kataꞌiobi aihona?” 

6  Iesu Toma ehina bena etibaha, “Taearana hanona au, ꞌabi tohana abomo 
au, haeamona mauri abomo au. Hamaka herena kateao haukia ikoikiai 
ekia taeara hanona au. 7 Wai au pato ꞌiobinaꞌu raninai, Hamaꞌu abomo 
aba patoꞌiobina, bariu waira keaoaina aonai ia aba toꞌiobina abomo aba 
toihana.”

8  Pilipo Iesu ehina bena etibaha, “Obiapaka e, emai nuatae tohana 
hanona neiana, Hamaka mobaihanamai.” 9 Iesu ena ꞌabi ebamuena 
etibaha, “Pilipo e, rani ehomaꞌa aba kipokia hamiaho oioi, iamo oi 
hanona au aꞌi oꞌiobinaꞌu, u? Hau ha au eihanaꞌu hauna hanona Hamaꞌu 
aba eihana, ae homa buonai nuꞌabi, Hamaka mobaihanamai. 10 Pilipo, 
nuaꞌikakaumanaꞌu, au hanona Hamaꞌu aonai mai Hamaꞌu hanona au 
aoꞌuai. ꞌAbi neiakia nahinanakia heremiai hanona au kipoꞌu eꞌu nuataeai 
aꞌi naꞌabi, weiana hanona Hamaꞌu au aoꞌuai nemiaho hauna ena aka 
nibabainakia. 11 Tomo aꞌikakaumana weiana aꞌabi au hanona Hamaꞌu 
aonai mai Hamaꞌu hanona au aoꞌuai, ahaꞌi raninai aka ababainakia 
haukia paukiai tomo aꞌikakaumanaꞌu.

12  “ꞌAbi tohana mo au wai nahina benimi, hau ha au niaꞌikakaumanaꞌu 
hauna aka nababainakia haukia ia abomo kebabainakia. Haeamona aka 
apaꞌuakia tohakia abomo kebabainakia, pokina au naeao Hamaꞌu herena. 
13  Ba au ataꞌuai taba ikoikiai katonoi ainakia hanona kababainakia. 
Weiana Hamaꞌu ena nuabi hanona kewaira tina nahuna paunai. 14 Weiana 
au ataꞌuai taba ikoikiai katonoi ainakia hanona au kahore kababainakia.

Iesu Eꞌabiꞌuai Auba Robe Keuhuna Kemai.
15 “Wai au katoraonaꞌau ainaꞌu raninai eꞌu rauhubu ꞌabikia hanona 

katobabua ꞌaunakia. 16 Au kahore Hamaꞌu kanoina ba Baraibarai hauna 
kebenimi, ia hanona ꞌabi tohana Auba Robena wai heremiai kemiaho 
banaibanai. 17 Ia hanona ꞌabi tohana Auba Robena, hanopaka haukia hanona 
aꞌi kateaꞌi taeana pokina aꞌi teihana mai aꞌi teꞌiobina, ꞌa wai hanona ia 
toꞌiobina pokina ia hanona wai heremiai nemiaho mai wai aomiai kemiaho.

18  “Au hanona aꞌi kahabo ꞌabaeanimi matoha miori hamana hinana 
ahaꞌi hauna ꞌabana, au hanona kamue kamai heremi. 19 Rani papana 
murinai hanopaka haukia hanona au aꞌi kateiha muenaꞌu, ia wai hanona 
au katoihanaꞌu, pokina au namauri haeamona wai abomimo katomauri 
paunai. 20 Wapu weiana kemai aonai wai katoꞌiobina au hanona Hamaꞌu 
aonai, wai hanona au aoꞌuai, ihobona mo au hanona wai aomiai. 21 Hau 
ha au eꞌu rauhubu ꞌabikia niaꞌi taeanakia mai nibabua ꞌaunakia hauna 
hanona au niraonaꞌau ainaꞌu, ia au niraonaꞌau ainaꞌu hauna Hamaꞌu 
kehore ia keraonaꞌau aina. Ba au abomo ia karaonaꞌau aina, mai ia 
herenai kawaira tina.”

22  Iuda Isakariote hauna ahaꞌi ia Iuda haeai ha hauna Iesu ebakaina 
etibaha, “Obiapaka e, aehoma buonai ai mo heremaiai kowaira tina, ia 

hanopaka haukia herekiai hanona aꞌi kowaira tina?” 23  Iesu Iuda ena 
ꞌabi ebamuena etibaha, “Hau ha au niraonaꞌau ainaꞌu hauna eꞌu baꞌiobi 
ꞌabikia kebabua ꞌaunakia, Hamaꞌu kehore ia keraonaꞌau aina, haeamona 
au mai Hamaꞌu ohi katamai herenai kipokia katamiaho. 24 Hau ha au aꞌi 
niraonaꞌau ainaꞌu hauna hanona eꞌu ꞌabi aꞌi nibabua ꞌaunakia. ꞌAbi neiakia 
aiakia tuoꞌo haukia hanona au kipoꞌu eꞌu ꞌabi ahaꞌi ia Hamaꞌu euhunaꞌu 
hauna ena ꞌabi.

25 “Au wai kipokia hamiaho oioi aonai taba neiakia hanona aba 
ahinanakia heremiai. 26  ꞌA Baraibarai hauna Auba Robe, au ataꞌuai 
Hamaꞌu keuhuna hauna kehore taba ikoikiai kebaꞌiobinimi, mai ꞌabi 
weiakia ikoikiai ahina haukia kebaraona tinanimi.

27 “Baibua wai heremiai nahabona. Au eꞌu baibua wai nabenimi, 
weiana hanona hanopaka ꞌeuna nibaibeni hauna ꞌabana ahaꞌi. Aomi aꞌi 
kearoꞌari mai aꞌi katotaꞌu. 28  Wai aꞌabi au kahabonimi hanona aiaꞌu aba 
toꞌona, ia haeamona kamue kamai heremi. Wai au turaonaꞌau ainaꞌu 
raninai, au naeao Hamaꞌu herena hanona aomi kenamo pokina ia hanona 
etarahi ba au. 29 Au taba neiakia bariu aba nabaꞌiobi ꞌuainimi ba muriai 
katerama, ba weiakia katerama aonai wai hanona aba katoaꞌikakauma.

30 “Au wai kipokia aꞌi kahaꞌabiꞌabi homaꞌana pokina hanopaka neiana 
nipoki aina hauna aba nimai. Ia hanona au hereꞌu ai ena hiabu ahaꞌi, 31 ia 
hanopaka keꞌiobina, au hanona Hamaꞌu naraonaꞌau aina mai Hamaꞌu ena 
ꞌabi ihobonai au nababaina. Tomikiri hamakaꞌa.”

Iesu Hanona Bine Matiuna Tohana.

15  1 Iesu eꞌabi etibaha, “Au hanona bine matiuna tohaꞌu, ia Hamaꞌu 
hanona haharua poki hauna. 2  Ia nihore au re ikoikiai ahaꞌuai aꞌi 

tebuaꞌa haukia hanona nikabe obonakia mai re weiakia tebuaꞌa haukia 
ikoikiai ia nihore nirorinakia katemahamaha weiana buakia boꞌona 
katehore ahinakia. 3  Wai hanona ꞌabi neiakia ahinabe ainimi haukia 
paukiai aba tomahamaha. 4 Wai au aoꞌuai katomiaho, au abomo wai 
aomiai kamiaho. Re kipona aꞌi kebuaꞌa ꞌabaea, ia re hanona bine matiuna 
ahanai kekomo ꞌau harai hanona kebuaꞌa. Weiana ihobonai mo wai au 
hauꞌuai aꞌi katokomo ꞌau harai hanona buami aꞌi katerama.

5 “Au hanona bine matiuna wai hanona rena. Hau ha au aoꞌuai, mai 
au ia aonai namiaho hauna hanona buabua boꞌokia kebaramanakia, 
au katohabonaꞌu raninai wai taba ha katobabaina hanona aꞌi ketaina. 
6  Hau ha au aoꞌuai aꞌi kemiaho raninai, ia hanona kateneꞌena re ꞌabana 
keꞌororo. Ba re uahomakia hanona katebararonakia iruba aonai katekapo 
totonakia weia kateꞌara.

7 “Wai au aoꞌuai katomiaho mai eꞌu ꞌabi wai aomiai katemiaho raninai 
ṯonuataeai tabakia katonoiai haukia ikoikiai Hamaꞌu kehore kebenimi. 
8  Wai buabuami kateboꞌo au iꞌabaꞌu haumi ai katoao raninai Hamaꞌu ena 

nuabi kewaira tina. 9 Hamaꞌu au niraonaꞌau ainaꞌu ihobonai, au abomo 
wai ua naraonaꞌau aihonimi. Bariu hanona eꞌu raonaꞌau aonai katomiaho. 
10 Au Hamaꞌu ena rauhubu ꞌabikia ababua ꞌaunakia paunai ena raonaꞌau 
aonai namiaho, ihobonai wai eꞌu rauhubu ꞌabikia katobabua ꞌaunakia 
raninai, wai abomo au eꞌu raonaꞌau aonai katomiaho. 11 Au ꞌabi neiana 
aba ahinabe ainimi buonai eꞌu aonamo hanona wai aomiai kemiaho, 
weianai emi aonamo hanona keapaꞌua harai. 12  Au eꞌu rauhubu ꞌabina 
hanona neiana. ꞌAbami ha ha katoraonaꞌau ainakia ihobona mo au wai 
araonaꞌau ainimi ꞌabana. 13  Hau ha ena raonaꞌau keapaꞌuana kiꞌa baha ena 
hau herekiai raninai, ena mauri kebaibeni ia paukiai. 14 Au taba aꞌuahina 
hauna katobabaina raninai, wai hanona au eꞌu hau. 15 Bariu keaoaina 
aonai au aꞌi kapari muenimi taꞌaraꞌi haumi, pokina taꞌaraꞌi hauna hanona 
ena poki hauna taba nibabaina hauna ia aꞌi eꞌiobina. Ia au wai naparinimi 
eꞌu hau, pokina taba Hamaꞌu herenai aꞌiobi haukia aba abaꞌiobinimi.

16  “Wai au aꞌi totinaꞌanaꞌu ꞌa au wai atinaꞌanimi mai aꞌitaeanimi weiana 
katoao buabuami katobarama, buabua weiakia katemiaho banaibanai. 
Ba taba au ataꞌuai katonoi ainakia haukia Hamaꞌu kehore kebenimi. 17 Eꞌu 
rauhubu ꞌabina hanona neiana. ꞌAbami ha ha katoraonaꞌau ainakia.

Hanopaka Haukia kateꞌoatanimi.
18  “Hanopaka haukia kateꞌoatanimi raninai, katoꞌiobina ia au teꞌoata 

ꞌuainaꞌu ba wai tiꞌoatanimi. 19 Wai hanopaka ꞌeunai katoao raninai, 
ia kehore keraonaꞌau ainimi ihobona ia ꞌeuna tohana. Ia wai hanona 
hanopaka ꞌeuna ahaꞌi. Ia au hanopakai atinaꞌanimi paunai hanopaka 
nihore wai niꞌoatanimi. 20 ꞌAbi heremiai ahina haukia katoraona 
ꞌininakia, taꞌaraꞌi hauna hanona ena poki hauna aꞌi etara haona. Au 
kateba haiaranaꞌu raninai, wai abomimo kateba haiaranimi. Au eꞌu ꞌabi 
katebabua ꞌaunakia raninai wai abomimo emi ꞌabi katebabua ꞌaunakia. 
21 Wai hanona au euꞌu paunai hoahoa neiakia heremiai katebabainakia, 
pokina euhunaꞌu hauna aꞌi teꞌiobina.

22  “Au aꞌi pamai aꞌi pahina benakia raninai ia hanona ekia kiꞌa behona 
peahaꞌi. Ia bariu ekia kiꞌa katebunina taearana hanona aba ahaꞌi. 
23  Hau ha au niꞌoatanaꞌu hauna hanona Hamaꞌu abomo niꞌoatana. 24 Au 
hoa neiakia hau ha aꞌi ebabai haukia aꞌi pababainakia ia baiatakiai 
raninai ia ekia kiꞌa hanona peahaꞌi. Ia bariu hanona hoa neiakia aba 
teihanakia, iamo au Hamaꞌu ohi tararua tiꞌoatanamai. 25 ꞌA ia neiana 
tebabaina hanona ꞌabi weiana ekia rauhubu pukana aonai tererena hauna 
katebatohana paunai,

‘Ia au teꞌoata ꞌabaeanaꞌu hanona
ena poki ahaꞌi.’  Sal 35.19; 69.4

26  “Baraibarai hauna ꞌabi tohana Auba Robena, Hamaꞌu herenai kemai 
kauhuna kewahi heremi, ba ia hanona au pouꞌu kehinana. 27 Weiana wai 

abomimo au pouꞌu katohinana pokina kipokia popounai hamiaho emai 
mo bariu.”

16  1 Iesu ehina benakia etibaha, “Au ꞌabi neiakia ikoinai 
ahinanakia heremiai ena poki hanona emi aꞌikakauma aꞌi 

meꞌakauma marikina. 2  Wai hanona mareai kateba karahinimi. ꞌAbi 
tohana beraura ha kemai aonai maearima katehore kateahu ꞌarinimi, 
ia kateraonana babai weiana hanona aba Tirama tibanamona. 3  Taba 
neiakia katebabainakia heremiai pokina ia hanona Hamaꞌu ꞌao au aꞌi 
teꞌiobinamai. 4 Ia ꞌabi neiakia heremiai ahinanakia hanona ranina kemai 
aonai au abaꞌiobinimi ꞌabikia aba katoraona tinanakia.

Auba Robe Ena Aka.

“Ia ꞌuainai hanona aꞌi ahina benimi pokina au wai kipokia hamiaho 
paunai. 5 ꞌA bariu au hanona aba naeao euhunaꞌu Tiramana herena, ia 
wai hau ha aꞌi nubakainaꞌu aꞌi notibaha, ‘Oi hanona aeana nuao?’ 6  Ia 
ꞌabi neiakia ahinanakia heremiai paunai aomi aokoꞌo mo ebonu. 7 ꞌAbi 
tohana mo au wai nahina benimi, au kaeao hanona wai namo katoaꞌina. 
Pokina au aꞌi kaeao raninai baraibarai hauna aꞌi kemai heremi, iamo 
au kaeao raninai ia kauhuna kemai heremi. 8  Weiana ia kemai raninai 
hanopaka haukia kiꞌa, bero mai Tirama ena bakai taearana aꞌi teꞌiobina 
hauna kebaꞌiobinakia. 9 Ia kiꞌa robana keahuna pokina maearima au 
aꞌi tiaꞌikakaumanaꞌu. 10 Bero robana keahuna pokina au naeao Hamaꞌu 
herena ba wai hanona au aꞌi katoiha muenaꞌu paunai. 11 Bakai robana 
keahuna pokina hanopaka neiana obiana hauna aba bakai eaꞌina puma 
nihoaina paunai.

12  “Au hanona ꞌabi boꞌona ṯemiaho wai pahina benimi, iamo katoaꞌinakia 
hanona aꞌi ketainimi. 13 Weiana ꞌabi tohana Auba Robena kemai raninai, 
ia kehore keꞌuai ainimi ꞌabi tohana taearana ikoikiai aokiai. Ia kipona ena 
nuataeai aꞌi keꞌabi, ia taba niona hauna mo kehinana mai taba kerama 
hauna wai kebaꞌiobinimi. 14 Ia kehore eꞌu nuabi kebawaira tinana pokina 
taba au hereꞌuai keaꞌi haukia wai kebaꞌiobinimi. 15 Hamaꞌu ena taba 
ikoikiai hanona au ꞌeuꞌu. Weiana buonai aꞌabi atibaha, Auba Robe taba 
ꞌeuꞌuai hauna keaꞌina wai keba ꞌiobinimi. 16 Rani papana aonai wai au aꞌi 
katoihanaꞌu, ba rani papana murinai hanona wai au katoihanaꞌu.”

Aokoꞌo Mai Aonamo.
17 Ia iꞌabana haukia baika kipokia baiatakiai tebakai bakai tetibaha, 

“Niꞌabi netibaha, ‘rani papana aonai aꞌi katoihanaꞌu, ba rani papana 
murinai hanona wai au katoihanaꞌu,’ ‘pokina au hanona Hamaꞌu herena 
naeao,’ ꞌabi weiana anina hanona taba?” 18  Ia kipokia teꞌabi ꞌabi tetibaha, 
“Rani papana anina hanona taba? Aika ia taba neꞌuahina hauna obona aꞌi 
nahaobo.”

19 Iesu eꞌiobina iꞌabana haukia ṯenuatae katebakaina buonai ehina 
benakia etibaha, “Eꞌu ꞌabi neiana, ‘rani papana aonai aꞌi katoihanaꞌu ba 
rani papana murinai wai au katoihanaꞌu’ hauna wai kipomi baiatamiai 
tubakai bakai aina, ꞌu? 20 ꞌAbi tohana au wai nahina benimi, wai hanona 
katohai mai aomi kehaihai, iamo hanopaka maearimakia hanona 
kateaonamo. Wai hanona aomi keaokoꞌo, ia emi aokoꞌo hanona kebaebo 
aonamoai keao. 21 Babiꞌe ha miori kebaramana raninai nihaiara pokina 
ena mauri ranina aba etaina, ia miori aba erama raninai ena haiara 
nirea ꞌitiꞌitina ia aona ninamo pokina miori ha aba erama hanopakai. 
22  Ihobona uahomana bariu hanona emi aokoꞌo beraurana, ia au hanona 
wai kaiha muenimi weiana wai katoaonamo, ba hau ha emi aonamo 
weiana aꞌi keaꞌi parena. 23  Rani weiana kemai aonai wai hanona au 
hereꞌuai taba ha aꞌi katobakai bakaiaina. ꞌAbi tohana au wai nahina 
benimi, ṯonuatae tabakia au ataꞌuai Hamaꞌu katonoina hanona kebenimi. 
24 Ataꞌuai aꞌi tonoi ꞌapua emai mo bariu. Wai katonoina hanona kebenimi 
katoaꞌina, weiana emi aonamo hanona aomiai kebonu ꞌauna.

Iesu Ehore Hanopaka Ehaohaina.
25 “Au ahina benimi ꞌabikia ikoinai hanona ꞌabi ibabatai ai ahinanakia, 

ia ranina kemai aonai au wai ꞌabi ibabatai ai aꞌi kahina benimi, ia 
Hamaꞌu pouna kahina haraina. 26  Rani weiana aonai au ataꞌuai katonoi, 
ia au aꞌi naꞌabi Hamaꞌu kanoina wai kebarainimi, 27 pokina Hamaꞌu 
kipona wai niraonaꞌau ainimi, weiana wai au turaonaꞌau ainaꞌu, abomo 
au Tirama herenai amai hauna tubatohanaꞌu paunai. 28  Au hanona 
Hamaꞌu herenai ba amai hanopaka neianai namiaho, ia bariu hanona 
hanopaka nahabona namue naeao Hamaꞌu herena.”

29 Weiana iꞌabana haukia tehina bena tetibaha, “Bariu emu ꞌabi hanona 
ea harai, ꞌuaina ꞌabi ibabataiai oꞌabi ꞌabana ahaꞌi. 30 Bariu ai hanona oi aꞌi 
katabakai mueniꞌo, ba aba ṯaꞌiobina oi hanona taba ikoikiai oꞌiobinakia, 
weiana ai ṉuba aꞌikakaumanamai oi hanona Tirama herenai omai.”

31 Iesu ekia ꞌabi eba muena etibaha, “Bariu mo muri ꞌakinai 
tuaꞌikakaumanaꞌu, u? 32  Rani hanona nimai, ia aba ekaraꞌau, weiana wai 
ikoimiai katorama otaraina, haha emi aiara katoao. Au katohabonaꞌu 
kaikupai. Iamo au hanona aꞌi kaikupai, pokina Hamaꞌu hanona au 
hereꞌuai. 33  Au wai ꞌabi neiakiai aba ahina benimi, au wai kipokia 
kahabahamomo aonai baibua katoaꞌina. Hanopaka neiana hanona 
kebatetuanimi, ia katonuakoꞌo, au hanona hanopaka aba ahao haina.”

Iesu Iꞌabana Haukia Mai Aꞌikakauma Haukia 
Ikoikiai Paukiai Ebahubaꞌari.

17  1 Iesu ꞌabi neiana ehinana murinai, eaꞌa taea kupa eihana ba 
ebahubaꞌari etibaha, “Hamaꞌu e, rani aba ekaraꞌau nahumu ena 

nuabi mobawaira tinana, ba nahumu abomo oi emu nuabi kebawaira 
tinana. 2  Pokina oi hiabu obena maearima ikoikiai keꞌuai ainakia, 
maearimakia ikoikia weiakia oi ohore nahumu obena haukia mauri 
banaibanai kebenakia. 3  Mauri banaibanai hanona neiana, maearima 
oi kateꞌiobiniꞌo, oi hanona ikupaiamu mo Tirama tohamu, abomo 
kateꞌiobina Iesu Keriso oi ouhuna hauna.

4 “Aka obenaꞌu kababaina hauna aba abaorena, ba emu nuabi 
hanopaka ahanai aba abaiha baihaina. 5 Hamaꞌu e, nuabi weiana 
hanopaka aꞌi erama baha aonai heremuai hamiaho aina hauna 
ihobonai bariu wairamuai eꞌu nuabi mobawaira tinana.

6  “Au atamu abawaira tinana maearima neiakia wairakiai, ia 
hanona oi ꞌeumu oi ohore au obenaꞌu, ba ia emu ꞌabi aiana tekaꞌaina. 
7 Bariu ia aba teꞌiobina taba ikoikiai obenaꞌu haukia hanona oi 
heremuai temai. 8  Pokina ꞌabi weiakiai ohina benaꞌu haukia, ia 
abaꞌiobinakia hanona teaꞌi taeanakia, ba teꞌiobina au hanona oi 
heremuai amai abomo tebatohana oi hanona au ouhunaꞌu.

9 “Au ia paukiai nabahubaꞌari. Au hanopaka maearimakia paukiai 
aꞌi nabahubaꞌari, ia weiakia obenaꞌu haukia paukiai, nabahubaꞌari 
pokina ia hanona oi ꞌeumu. 10 Au ꞌeuꞌu haukia ikoikiai hanona oi 
ꞌeumu, oi ꞌeumu haukia ikoikiai hanona au ꞌeuꞌu, ba ia paukiai eꞌu 
nuabi ewaira tina.

11 “Au hanona hanopaka nahabona ba kawahi oi heremu, ꞌa ia 
hanona hanopakai ṯemiaho oho. Hamaꞌu Robemu e, atamu weiana 
obenaꞌu hauna hiabunai koꞌaeabunakia weiana ia ketehamomo 
ihobona aika habahamomo ꞌabana. 12  Au ia kipokia tamiaho aonai 
aꞌima harainakia oi atamu obenaꞌu hauna hiabunai aꞌaeabunakia. 
Ha aꞌi eꞌakauma, ꞌa keꞌakauma maearimana hamona hauna mo 
eꞌakauma, puka robena ꞌabina kebatohana paunai. 13  Au hanona bariu 
nawahi oi heremu, ia hanopakai namiaho oho aonai ꞌabi neiakia 
nahinanakia, weiana ia aokiai eꞌu aonamo maikoina kateaꞌina.

14 “Emu ꞌabi aba abenakia ba hanopaka hanona aba niꞌoatanakia, 
pokina au hanona hanopaka ꞌeuna ahaꞌi ihobona ia abomo hanopaka 
ꞌeuna ahaꞌi. 15 Eꞌu noi hanona hanopakai aꞌi koaꞌi parenakia ia 
tiaporo herenai koꞌaeabunakia. 16  Au hanona hanopaka ꞌeuna 
ahaꞌi ihobonai ia abomo hanopaka ꞌeuna ahaꞌi. 17 Emu ꞌabiai 
kobarobenakia emu maearima tohakiai kateao, emu ꞌabi hanona ꞌabi 
tohana. 18  Oi au ouhunaꞌu amai hanopaka maearimakia baiatakiai 
amiaho ihobona mo au ia auhunakia teao hanopaka maearimakia 
baiatakiai ṯemiaho. 19 Ia paukiai au kipoꞌu abarobenaꞌu oi ꞌeumu, 
weiana ia abomo kipokia kateba robenakia oi ꞌeumu.

20 “Au eꞌu bahubaꞌari hanona ia mo ikupaiakia ahakiai ahaꞌi, ia 
ekia ꞌabiai au kateaꞌikakaumaꞌu haukia ahakiai abomo nabahubaꞌari. 

21 Hamaꞌu e, oi hanona au aoꞌuai mai au hanona oi aomuai, ihobonai 
ia ikoikiai hanona aokia kehamona. Ia abomo katemai aika aokai 
weianai hanopaka maearimakia kateꞌiobina oi hanona au ouhunaꞌu. 
22  Nuabi obenaꞌu hauna aba ia abenakia, weiana oi mai au aoka 
ehamona ihobonai ia abomo aokia kehamona. 23  Au hanona ia aokiai 
mai oi hanona au aoꞌuai. Ba ia aokia kehamomo harai hanopaka 
maearimakia kateꞌiobina oi hanona au ouhunaꞌu, au oraonaꞌau ainaꞌu 
ihobonai oi ia abomo nuraonaꞌau ainakia.

24 “Hamaꞌu e, au nanuatae weiakia obenaꞌu haukia kipokia au 
aeꞌeai hanona ia abomo weia, ba ia weia eꞌu nuabi kateihana, nuabi 
weiana hanona hanopaka aꞌi obabai bahana aonai oi au oraonaꞌau 
ainaꞌu paunai obenaꞌu hauna. 25 Hamaꞌu bero haumu e, hanopaka 
maearimakia hanona oi aꞌi ṯeꞌiobiniꞌo, ia mo au hanona oi aꞌiobiniꞌo 
mai eꞌu maearima neiakia teꞌiobina oi hanona au ouhunaꞌu. 26  Au 
hanona oi atamu abaꞌiobinakia mai rani ikoinai kabaꞌiobi toꞌonakia, 
pokina emu raonaꞌau hereꞌuai hauna hanona ia herekiai abomo 
kemiaho, ba au abomo ia aokiai kamiaho.”

Iesu Teaꞌina Tebirina. 
(Mt 26.47‑56; Mk 14.43‑50; Lk 22.47‑53)

18  1 Iesu ena bahubaꞌari neiana ehinana epua murinai iꞌabana haukia 
kipokia Kidron tatairanai tekabanai teao Olibe haharuana aonai 

tekatoto. 2  Hinahina hauna Iuda abomo ꞌeka weiana eꞌiobina, pokina rani 
boꞌona Iesu mai iꞌabana haukia kipokia ꞌeka weianai tetoꞌu. 3 Weiana Iuda 
ehore robe haukia apaꞌuakia mai Parisea haukia ekia miori weiakia marea 
robe ṯeiha ꞌinina haukia mai huari haukia toꞌukiai ebakaꞌanakia, imakia 
mai irubakia mai ramepakia abomo huari tabakia teaꞌi haharua weiana 
aonai tekatoto. 4 Iesu taba herenai katerama haukia ikoinai aba eꞌiobina, 
ua buonai ekahaha eao herekia ebakainakia etibaha, “Wai tai tutabuna?”

5 Ia teꞌabi tetibaha, “Iesu Nasareta hauna.” Ba Iesu eꞌabi, “Au neiaꞌu.” 
Hinahina hauna Iuda abomo weia kipokia tekoroti. 6  Iesu eꞌabi “Au 
neiaꞌu.” raninai ia tetaꞌu tehemue teꞌeho ꞌanoai tenoti.

7 Iesu haeamona ebakai muenakia etibaha, “Wai tai tutabuna?” Ba ia 
teꞌabi mue tetibaha, “Iesu Nasareta hauna.” 8  Iesu ehina benakia etibaha, 
“Aba ahina benimi ‘au neiaꞌu.’ Wai au tutabunaꞌu raninai, hau neiakia 
katohabonakia katekaꞌa.” 9 Babai neianai ena ꞌabi ꞌuaina ehinana hauna 
“Aba obenaꞌu haukia ikoinai ha aꞌi abaꞌakaumana.” hauna ebatohana.

10 Simona Petero hanona mai ena kareba, ba weiana eberi ꞌauna, robe 
haukia arakiai hauna ena taꞌaraꞌi hauna haiana itipana ehara obona. 
Taꞌaraꞌi hauna weiana atana hanona Malaku. 11 Weiana Iesu Petero eꞌabi 
pahihi bena etibaha, “Kareba naiana iutana ꞌekanai moutana. Haiara 
ꞌerena neiana Hamaꞌu ebenaꞌu hauna aꞌi kainu, u?”

  Ioane 17 ,  18

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



226

Iesu Teaoaina Anna Herena.
12  Weiana huari haukia ekia poki hauna kipokia mai Iuda haukia 

apaꞌuakia marea robe ṯeiha ꞌinina haukia kipokia Iesu teaꞌina tebirina, 
13  Anna herena teaoai ꞌuaina, pokina Anna hanona Kaiafa rawana. Kaiafa 
hanona robe haukia ꞌarakiai hauna ihau weianai. 14 Weiana ꞌuainai Kaiafa 
ena raonai Iuda haukia apaꞌuakia ehina benakia etibaha, “Namona 
hanona hau hamona keꞌari maearima ikoikiai paukiai.”

Petero Rani Koriꞌuaina Iesu Ebuniai aina. 
(Mt 26.69, 70; Mk 14.66‑68; Lk 22.55‑57)

15 Simona Petero mai Iesu iꞌabana hauna ha ohi Iesu murinai teao. Iꞌabana 
hauna weiana hanona robe haukia arakiai hauna eꞌiobi haraina paunai ia 
hanona Iesu murinai robe haukia arakiai hauna ena itu parabuna aonai 
ekatoto. 16 ꞌA Petero hanona uaꞌa paꞌabi ꞌakonai ebaiꞌima, iꞌabana hauna weiana 
robe haukia arakiai eꞌiobi haraina hauna emue emai paꞌabi neꞌimana uahona 
ehina bena, ba Petero ebatotona parabu aonai. 17 Paꞌabi neꞌimana uahona 
weiana Petero ebakaina etibaha, “Oi abomo hau weiana iꞌabana haumu ha, 
u?” Petero etibaha, “Au ahaꞌi.” 18 ꞌAma ranina buonai taꞌaraꞌi haukia mai marea 
robe ṯeiha ꞌinina haukia iruba tebaꞌarana herenai tekoroti eraranakia haukia 
katehiabunakia. Petero abomo ia baiatakiai iruba eraranakia.

Robe Haukia ꞌArakiai Hauna Ehore Iesu Ebakaina. 
(Mt 26.59‑66; Mk 14.55‑64; Lk 22.66‑71)

19 Rani weianai robe haukia ꞌarakiai hauna Anna, Iesu herenai iꞌabana haukia 
mai ena baꞌiobi ꞌabikia ebakai bakai ainakia. 20 Iesu ia ena ꞌabi ebamuena 
etibaha, “Au hanona rani ikoikiai mako wairakiai aꞌabiꞌabi, au rani ikoikiai Iuda 
haukia ekia toꞌu ꞌekakiai weia marea aokiai mai marea robe aonai abaꞌiobi, au 
ꞌabi ha aꞌi abuni ꞌapuana. 21 Aehoma buonai oi au nubakainaꞌu? Weiakia eꞌu ꞌabi 
teona haukia mobakainakia, ia teꞌiobina au ꞌabi tabana ahinana.”

22 Iesu ua eꞌabi aiho raninai weia marea robe ṯeiha ꞌinina hauna ha emikiri Iesu 
wairana eboꞌana etibaha, “Robe haukia ꞌarakiai hauna ena ꞌabi ua aꞌi kobamue 
aihona.” 23 Iesu eꞌabi etibaha, “Au ꞌabi ha ahina kiꞌana raninai, weiana hauna 
mohina karahina. Ia au ꞌabi berona ahinana raninai taba buonai oboꞌanaꞌu?”

24 Weiana Anna ehore Iesu euhuna imana ibiri ꞌini eao Kaiafa robe 
haukia arakiai hauna herena.

Petero Iesu Ebuniai ai Muena. 
(Mt 26.71‑75; Mk 14.69‑72; Lk 22.58‑62)

25 Simona Petero hanona weia iruba herenai ekoroti erarana. Weiana 
tebakaina tetibaha, “Oi abomo ia iꞌabana haumu ha, u?” Ia ebuniai 
etibaha, “Au hanona ahaꞌi.”

26  Robe haukia arakiai hauna ena taꞌaraꞌi hauna haiana Petero ehara 
obona hauna hatiaꞌana ha ehore Petero ebakaina etibaha, “Weia haharua 
aonai oi Iesu kipokia aihanimi, u?” 27 Petero haeamona ebuniai mue 
aonai, kokoroꞌu beronai eꞌarara.

Iesu Pilato Wairanai. 
(Mt 27.1, 2, 11‑14; Mk 15.1‑5; Lk 23.1‑5)

28  Iuda haukia apaꞌuakia Iesu Kaiafa ena ituai tebakarahina tebakaꞌana 
teaoaina Kabana hauna ena aka itunai. Kabana hauna hanona Romai 
emai. Weiana hanona aba rani nirerena ba Iuda haukia apaꞌuakia hanona 
Kabana ena itu aonai aꞌi tekatoto, pokina ia hanona ekia hoahoa tainai 
Tirama wairanai aꞌi kateꞌopu Kabanai tatuna aonai kateaniani paunai. 
29 Ua buonai Pilato ekarahi eao herekia ebakainakia etibaha, “Hau neiana 
beho taba ebabaina buonai tomaiaina hereꞌu?” 30 Ia ena ꞌabi tebamuena 
tetibaha, “Ia kiꞌa ahaꞌi ebabaina raninai ai hanona ia aꞌi patamaiaina oi 
heremu.”

31 Pilato ehina benakia etibaha, “Wai kipomi tomoaoaina emi rauhubu 
ihobonai tomobabakaina.” Iuda haukia apaꞌuakia teꞌabi tetibaha, “Ai hau 
ha ꞌariai katahorotina hanona emai rauhubuai hiabu uahomana ahaꞌi.” 
32  Neiana erama hanona Iesu ena ꞌabi ehinana hauna ia aea keꞌari aiho 
ꞌabina ketohana.

33  Pilato ena aka itunai etoto ba Iesu eaparina, ebakaina etibaha, “Oi 
hanona Iuda haukia ekia obia ꞌarana, u?” 34 Iesu ia ena ꞌabi ebamuena 
etibaha, “Bakaibakai naiana hanona oi kipomu emu raonai nohinana, ꞌao 
maearima baika au robaꞌu teahuna heremuai hauna nohinana?” 35 Pilato 
Iesu ena ꞌabi ebamuena etibaha, “Ba oi nuraonana au hanona Iuda hauꞌu? 
Oi emu maearima tohakia mai robe haukia apaꞌuakia oi temaiainiꞌo 
hereꞌu. Oi beho taba obabaina?”

36  Iesu eꞌabi etibaha, “Eꞌu obia ꞌekana hanona hanopaka neiana ꞌeunai 
ahaꞌi. Ia eꞌu obia ꞌekana hanopaka neiana ꞌeunai raninai, eꞌu maearima 
pateꞌau ainaꞌu, Iuda haukia apaꞌuakia imakiai patebamaurinaꞌu, ia mo 
eꞌu obia aiarana hanona hanopaka neianai ahaꞌi.” 37 Pilato ia ebakaina 
etibaha, “Oi hanona obia ꞌarana ha, u?” Iesu ia ena ꞌabi ebamuena 
etibaha, “ꞌAbi mo naiana aba nohinana, au hanona obia ꞌarana ha, au 
arama amai hanopakai ena poki hanona ꞌabi tohana kabawaira tinana. 
ꞌAbi tohana tainai ṯemiaho haukia hanona au aiaꞌu kateona.” 38  Pilato 
eꞌabi etibaha, “ꞌAbi tohana hanona taba?”

Ua eꞌabi aiho, ba ekarahi mue Iuda haukia apaꞌuakia ehina benakia 
etibaha, “Hau neiana herenai beho ha aꞌi atabu ahina. 39 Weiana wai emi 
hoahoa tainai Kabanai tatuna ranina nitaina hanona wapura hauna ha 
nabakarahina heremi. Ba wai ṯonuatae Iuda haumi emi obia ꞌarana Iesu 
neiana kabakarahina, u?” 40 Weiana ena ꞌabi ioai tebamuena tetibaha, 

“Ahaꞌi. Hau naiana ahaꞌi. Ai ṯanuatae Baraba kobenamai.” Baraba hanona 
kakikaki hauna.

Pilato Eꞌabi Iesu Matiu Ibiriropo ꞌUbinai Kateahu ꞌarina. 
(Mt 27.15‑31; Mk 15.6‑20; Lk 23.13‑25)

19  1 Weiana Pilato ꞌabi ebaibeni huari haukia Iesu teaꞌina teaoaina 
teꞌatina. 2  Huari haukia ꞌini boa boa tehao kaiarona ia aranai 

tebabauꞌuna, abomo habuni birona ha ia tebabatotona. 3  Weiana tekai 
haha kai haha herenai teꞌabi tetibaha, “Iuda haukia ekia Obia ꞌarana e, 
komauri banai banai!” Ba wairana teboꞌana.

4 Pilato haeamona ekarahi, Iuda haukia apaꞌuakia ehina benakia 
etibaha, “Tomobahu, au kahore wairamiai kabakarahina weianai 
katoꞌiobina herenai beho ha aꞌi atabu ahi ꞌapuana.” 5 Weiana Iesu ekarahi 
aonai ꞌaranai ꞌini boaboa ihao kaiaro tebabauꞌuna mai habuni birona 
tebabatotona ia haunai. Pilato ehina benakia etibaha, “Tomoihana, hauna 
neiana.”

6  Robe haukia apaꞌuakia mai marea ṯeiha ꞌinina haukia Iesu teihana 
raninai teio tetibaha, “Matiu ibiri ropo ꞌubinai tomoahu ꞌarina, matiu 
ibiri ropo ꞌubinai tomoahu ꞌarina!” Pilato ia ehina benakia etibaha, “Wai 
kipomi tomoaꞌina, matiu ibiri ropo ꞌubinai tomoahu ꞌarina, pokina au 
beho ha ia herenai aꞌi atabu ahina.” 7 Iuda haukia apaꞌuakia ia ena ꞌabi 
tebamuena tetibaha, “Ai hanona mai emai rauhubu. Rauhubu weiana 
tainai ia hanona keꞌari, pokina ia kipona Tirama nahunai nibaona.”

8  Pilato aia weiana eona raninai etaꞌu banaina. 9 Pilato ena aka itunai 
ekatoto mue, Iesu ebakaina etibaha, “Oi aeꞌeai omai?” Ia Iesu ꞌabi ha aꞌi 
ehinana. 10 Weiana Pilato eꞌabi etibaha, “Oi noubo aꞌi kohina benaꞌu, u? 
Oi oꞌiobina au hanona mai eꞌu hiabu oi karubuniꞌo, ꞌao matiu ibiri ropo 
ꞌubinai kahu ꞌariniꞌo?”

11 Iesu ia ena ꞌabi ebamuena etibaha, “Tirama hiabu oi aꞌi pebeniꞌo 
raninai oi au koahu ꞌarinaꞌu hiabuna hanona heremuai ahaꞌi. Ua buonai 
hau weiana imamuai eutanaꞌu hauna ena kiꞌa hanona eapaꞌua kiꞌa baha 
ba oi ꞌeumu.” 12  Rani weianai Pilato taeara etatu Iesu kerubuna. Ia Iuda 
haukia apaꞌuakia teio toꞌona tetibaha, “Hau naiana korubuna raninai 
oi hanona obia ꞌarana Kaisa ena maearima ahaꞌi. Hau ha ia kipona obia 
ꞌaranai nibaona hauna hanona Kaisa niꞌoatana.”

13 Pilato ꞌabi neiana eona raninai Iesu ebakarahina, ba ia hanona ena 
bakai ꞌekana imiaꞌaunai emiati, ꞌeka weiana atana teaparina hanona 
‘pihara panabana’, Heberu maeakiai atana hanona ‘Gabata’. 14 Rani 
weiana hanona Kabanai tatuna iaꞌiaꞌi haraina ranina, beraura hanona aba 
eatiaha, Pilato Iuda haukia ehina benakia etibaha, “Emi obia ꞌarana neiana 
tomoihana.” 15 Weiana ia teio tetibaha, “Tomoahu ꞌarina, tomoahu ꞌarina, 
matiu ibiri ropo ꞌubinai tomoahu ꞌarina!” Pilato ebakainakia etibaha, 

Ioane 19  

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



229

“Wai au ṯonuataenaꞌu emi obia ꞌarana naiana kahu ꞌarina?” Robe haukia 
apaꞌuakia teꞌabi tetibaha, “Emai obia ꞌarana ha ahaꞌi, Kaisa mo ikupaiana.” 
16 Weiana Pilato ehore Iesu huari haukia imakiai eutana matiu ibiri ropo 
ꞌubinai kateahu ꞌarina. Ba huari haukia Iesu tebakaꞌana teaoaina.

Iesu Matiu Ibiriropo ꞌUbinai Tekoko ꞌauna. 
(Mt 27.32‑44; Mk 15.21‑32; Lk 23.26‑43)

17 Kipona ena matiu ibiri ropo ebuana teao ꞌeka ha atana ‘ꞌAra ꞌouꞌouna’, 
Heberu maeakiai hanona ‘Golgota’. 18  Weia Iesu matiu ibiri ropo ꞌubinai 
tekoko ꞌauna, hau rua abomo tekoko ꞌaunakia ha abirai ha abirai, Iesu 
hanona ibuakiai.

19 Pilato hanona marere ha weia matiu ibiri ropo ꞌubinai tekoko ꞌauna 
ṉa erere aihona,

‘IESU NASARETA HAUNA, IUDA HAUKIA EKIA OBIA ꞌARANA.’
20 Iuda haukia boꞌokia marere weiana tetuabina, pokina Iesu tekoko ꞌauna 
ꞌekana mai Ierusalema aiarana hanona baiatakiai aꞌi eatauꞌai kiꞌa baha. 
Abomo marere weiana hanona Heberu maeakiai, Roma maeakiai mai 
Helene maeakiai tererena. 21 Weiana Iuda haukia ekia robe haukia apaꞌuakia 
Pilato tehina bena tetibaha, “ ‘Iuda haukia ekia Obia ꞌarana’ aꞌi porerena. Ia 
ṉa porere aihona, ‘Kipona eꞌabi, Au hanona Iuda haukia ekia Obia ꞌarana.’ ”

22  Pilato ekia ꞌabi ebamuena etibaha, “ꞌAbi ṉa ahaꞌi, aba arere ꞌauna 
hauna uahomana mo kemiaho.”

23 Huari haukia Iesu tekoko ꞌauna murinai ena habuni teaꞌina tetapa 
banina haha puakia teaꞌi. ꞌA ena habuni ibatoto aonai hauna hanona itaiore 
ahaꞌi, maikoina hanona ꞌubinai tetaina emai mo baꞌai epua. 24 Huari haukia 
kipokia teꞌabiꞌabi tetibaha, “Aꞌi kahatapana ia puꞌiai kahaꞌiobina tai keaꞌina.” 
Ṉa erama aiho hanona Puka robenai tererena ꞌabina weiana,

“Ia eꞌu habuni tewatena,
eꞌu ibatoto hanona tepuꞌi aina”  Sal 22.18

hauna ketohana. Ba huari haukia hanona babai neiana tebabaina.
25 Matiu ibiri ropo herenai tekoroti babiꞌekia hanona Iesu hinana mai 

hinana hatina, ba Maria Klopa atawana mai Maria Magadala babiꞌena. 
26  Iesu hinana mai iꞌabana eraonaꞌau aina hauna weia tekoroti eihanakia, 
ba hinana ehina bena etibaha, “Hinaꞌu e, nahumu naiana.” 27 Iꞌabana 
hauna herenai abomo ehina bena etibaha, “Aiaꞌu mona, hinamu naiana.” 
Rani weianai eaoaina iꞌabana hauna weiana ehore Maria ebakaꞌana ena 
ituai temiaho.

Iesu Ena ꞌAri. 
(Mt 27.45‑56; Mk 15.33‑41; Lk 23.44‑49)

28  Weiana murinai Iesu eꞌiobina aka ikoinai aba ebaorenakia, ba Puka 
robena ꞌabina kebatohana buonai eꞌabi etibaha, “ꞌAkoꞌu niꞌororo.” 29 Puou 

ha weia bine beina mabinai tebabonuna, ba poame ha teaꞌina bine beina 
mabina aonai tehao uhuna, ba hiriboai tebiri ꞌauna, tetiu taeana eao 
pinana haianai. 30 Iesu bine beina manoina einu murinai eꞌabi etibaha, 
“Aba eore.” Ba ꞌekuna enobo, eꞌari baihana.

Iesu Robuna Tekairuruna.
31 Bariu hanona aꞌiaꞌi harai wapuna ia mara hanona Kabanai tatuna, 

aꞌi kenamo ꞌari haukia weia matiu ꞌubinai katemiaho keao mo mara 
buonai, Iuda haukia apaꞌuakia Pilato tenoina, matiu ꞌubinai tekoko 
ꞌaunakia haukia aekia huriakia kateahu hurinakia hauanikia kateaꞌi 
obonakia. 32  Weiana huari haukia teao, Iesu kipokia tekoko ꞌaunakia 
haukia herekiai, ba hau koriꞌuaina aena huriakia teahu hurinakia, 
haeamona teao ꞌabana ha herenai aena huriakia teahu hurinakia. 33  Ia 
teao Iesu herenai teiha ꞌiobiaina aba eꞌari hanona aena huriakia aꞌi teahu 
hurinakia. 34 Huari hauna ha ehore Iesu robuna arawaiai ekai ruruna, 
beronai mo aruaru mai bei tekiki oioi. 35 Mahanai eihana hauna ꞌabina 
aba ehinana, ia ena ꞌabi neiana hanona tohana, ia eꞌiobina ehinana 
hauna hanona tohana, ba wai ia ebatohana hauna kato aꞌikakaumana. 
36  Aka neiana erama hanona Puka robena ꞌabina “Huriana ha hamona aꞌi 
tebamohu ꞌapuana.” hauna ebatohana. 37 Puka robenai ha haeamona eꞌabi 
etibaha, “Maearima robuna tekai ruruna hauna kateihana.”

Iesu Hauanina Tehorena. 
(Mt 27.57‑61; Mk 15.42‑47; Lk 23.50‑56)

38 Iosepa Arimatea hauna abomo Iesu iꞌabana hauna ha, iamo kipona aꞌi 
ebawaira tinana pokina Iuda haukia apaꞌuakia etaꞌu ainakia. Taba weiakia 
murikiai ia eao Pilato herena enoi Iesu hauanina keaꞌi obona. Ba Pilato ena 
ꞌabiai Iosepa eao Iesu hauanina eaꞌi obona. 39 Nikodemo ꞌuainai rabi ha eao 
Iesu herena hauna abomo Iosepa eꞌabana wapaea mai toꞌore muramura timikia 
taburakia rua teꞌutenakia hauna eaꞌina eaoaina, ena puma hanona kilogram 
harau aihau ꞌabana. 40 Weiana ia terarua Iesu hauanina teaꞌina muramurai 
teutuna mai habuni namona ꞌari haukia tiapanakia haunai teapana, Iuda 
haukia ekia ꞌari haukia tiaꞌiaꞌi harainakia akana ihobonai tebabaina.

41 Iesu teahu ꞌarina ꞌekana herenai hanona haharua ha, haharua weiana 
aonai ꞌariahana mahamahana ha, aonai hanona ꞌari hauna ha aꞌi tihore 
bahana. 42 Ba Iesu hanona weia tehorena, pokina ꞌariahana weiana hanona 
herekiai abomo rani weiana hanona Kabanai tatuna aꞌiaꞌi haraina ranina.

Iesu ꞌAriai Emikiri Mue. 
(Mt 28.1‑8; Mk 16.1‑8; Lk 24.1‑12)

20  1 Wapu koriꞌuaina Hui raurani wapuranai Maria Magadala 
babiꞌena eao ꞌariahana keihana, mahana eao ꞌuri tekaiabuna 

piharana aba teaꞌi parena eihana. 2  Ia ebeau emue Simona Petero mai 
iꞌabana ha Iesu eraonaꞌau aina hauna herekia eꞌabi etibaha, “Weiakia 
Obiapaka ꞌariahanai aba teaꞌi parena, ai aꞌi taꞌiobina ꞌeka tabanai 
tehorotina.”

3  Weiana Petero mai iꞌabana hauna ha temikiri ꞌariahana teao. 
4 Terarua tebeau haeamona teao ba ha ehore Pereto ebeau haona eꞌuai 
eao ꞌariahana. 5 Ia aꞌi etoto iamo ꞌuri ꞌakonai eriba toto, habuni namokia 
ꞌanoai tenoti haukia eihanakia. 6  Simona Petero murihai ebeau emai 
beronai eao ꞌariahana ꞌurina aonai etoto, habuni namokia tenoti haukia 
eihanakia. 7 Abomo habuni ha Iesu ꞌarana teꞌapana hauna hanona iou 
harai habuni namokia kipokia aꞌi tenoti haeamo, ia ꞌeka haeai enoti. 
8  Weiana aonai iꞌabana ha ꞌariahanai ekaraꞌau ꞌuai hauna etoto eao 
eihanakia ba eaꞌikakauma. 9 Iamo Puka robena ꞌabina ‘Ia hanona ꞌariai 
kemikiri mue’ hauna obona aꞌi tiobo baha.

Iesu Hanona Maria Magadala Herenai Ewaira Tina. 
(Mt 28.9, 10; Mk 16.9‑11)

10 Ba iꞌabana haukia rua temue ekia itu teao. 11 Maria hanona ꞌariahana 
haianai ekoroti ehai, ehai aonai eriba toto ꞌariahana aona eihana. 
12  Weiana ia aneru rua habuni porekia tebatotonakia eihanakia, Iesu 
hauanina tehorotina ꞌekanai temiati, ha hanona aena tainai ha hanona 
ꞌarana tainai. 13  Ia tebakaina tetibaha, “Babiꞌe e, taba nuhai aina?” Ia 
eꞌabi etibaha, “Eꞌu Obiapaka aba teaꞌi parena, ꞌekana aꞌi aꞌiobina aeꞌeai 
tehorotina.” 14 Ua eꞌabi aiho ba ekori kabe hanona Iesu weia ekoroti 
eihana, ia aꞌi eꞌiobina weiana hanona Iesu.

15 Iesu ia ebakaina etibaha, “Babiꞌe e, taba nuhai aina? Tai nutabuna?” 
Maria eraonana ia hanona haharua iꞌimana hauna ha, ba eꞌabi etibaha, 
“Obiamu e, oi ia oaoaina aeꞌeai ohorotina hanona au mobaꞌiobinaꞌu. Ba 
au kaeao kaꞌina.” 16  Iesu eapari, “Maria e!” Maria ekori kabe, Heberu 
maeanai eꞌabi etibaha, “Raboni!” (ꞌAbi neiana anina hanona ‘baꞌiobi 
haumu.’) 17 Iesu Maria ehina bena etibaha, “Aꞌi koaꞌi ꞌininaꞌu, pokina aꞌi 
nakaraꞌau baha hamaꞌu herena. Ia koao ꞌuahoabaꞌu kohina benakia, au 
hanona kakaraꞌau au hamaꞌu mai wai hamami abomo eꞌu Tirama mai 
emi Tirama herena kaeao.”

18  Weiana Maria Magadala babiꞌena eao iꞌabana haukia ehina benakia 
ia Obiapaka eihana, haeamona Iesu ꞌabi ehinana haukia ia ehina benakia.

Iesu Iꞌabana Haukia Herekiai Ewaira Tina. 
(Mt 28.16‑20; Mk 16.14‑18; Lk 24.36‑49)

19 Rani weiana hamonai wapu koriꞌuaina Huiai beraura ekaihuna 
aonai, iꞌabana haukia ikoinai ꞌeka hamonai tetoꞌuna, itu paꞌabina 
tekaiabunakia, pokina Iuda haukia apaꞌuakia tetaꞌu ainakia. Ba Iesu eao 

d 21.1 ꞌao Galilea 

baiatakiai ekoroti ehina benakia etibaha, “Baibua heremiai kemiaho.” 
20 ꞌAbi neiana ehinana murinai imana rua mai robuna ebaihanakia. 
Iꞌabana haukia Obiapaka teihana buonai teaonamo kiꞌa. 21 Iesu haeamona 
ehina benakia etibaha, “Baibua heremiai kemiaho. Hamaꞌu au euhunaꞌu 
ihobonai, au abomo wai nauhunimi.” 22  Ua eꞌabi aiho murinai maeabuna 
ebahi benakia, eꞌabi etibaha, “Wai Auba Robe tomoaꞌina. 23  Maearima 
ekia kiꞌa katohina hao raninai ekia kiꞌa hanona ihina haoai kateao, ia 
ekia kiꞌa aꞌi katohina hao raninai ekia kiꞌa ihina hao ahaꞌi.”

Toma Iesu Eihana.
24 Iꞌabana haukia harau haea rua ha atana Toma, tiaparina baiꞌapaea, 

Iesu toꞌu weiana herekiai ewaira tina rabinai ia hanona weia baiatakiai 
ahaꞌi. 25 Iꞌabana haukia baika ia tehina bena tetibaha, “Ai Obiapaka 
taihana.” Ia Toma ehina benakia, “Au ikoko maniꞌakia imanai haukia 
kaihanakia haeamona ia robunai imaꞌu katiu totona, uahomana ahaꞌi 
raninai au hanona ia aꞌi kaꞌikakaumana.”

26  Wapu ꞌababani teao murinai iꞌabana haukia itu aonai tetoꞌu mue, 
Toma abomo weia ia kipokia. Paꞌabi tekaiabu ꞌinina. Iamo Iesu hanona 
eao ia baiatakiai ekoroti eꞌabi etibaha, “Baibua heremiai kemiaho.” 27 Ba 
ia Toma ehina bena etibaha, “Imamu riuriuna emai imaꞌu neiana moaꞌi 
ꞌapuana, abomo imamu emai robuꞌuai motiu totona, weiana aomu aꞌi 
kekaiꞌau kaiꞌau ia koaꞌikakaumanaꞌu.” 28  Toma Iesu ena ꞌabi ebamuena 
etibaha, “Oi hanona eꞌu Obiapaka, au eꞌu Tirama!”

29 Iesu ia ehina bena etibaha, “Aba oihanaꞌu buonai nuaꞌikakaumanaꞌu. 
Ia weiakia aꞌi ṯeihanaꞌu iamo tiaꞌikakaumanaꞌu haukia hanona tenamo.”

Puka Neiana Ena Poki.
30 Iesu hiabu hoakia boꞌona iꞌabana haukia wairakiai ebabainakia haukia 

hanona puka neiana aonai aꞌi arere ꞌaunakia. 31 Ia neiakia mo arerenakia 
ena poki hanona wai katoaꞌikakauma Iesu hanona Keriso, Tirama Nahuna. 
Weiana ia kato aꞌikakaumana hanona atanai mauri katoaꞌina.

Iesu Iꞌabana Haukia ꞌAbaihau Hamomo Herekiai Ewaira Tina.

21  1 Weiana murinai, Iesu Tiberia d obunai iꞌabana haukia herekiai 
ewaira tina mue, ṉa ebawaira tina aihona. 2  Simona Petero, Toma 

tiaparina baiꞌapaea, Natanaela Galilea Kana hauna, Sebedeo nahuna 
rua, mai iꞌabana haukia rua abomo weia kipokia ꞌeka hamonai temiaho. 
3  Simona Petero ehina benakia etibaha, “Au aba naeao kabaꞌeha.” Ia 
tetibaha, “Ai abomo kipokia hamaeao.” Weiana teao ahiai teheꞌau, ia rabi 
weiana aonai hanona maia ha aꞌi tebarewana.

4 Rani nirerena aonai Iesu hanona poe haianai ekoroti, ia iꞌabana 
haukia aꞌi teꞌiobina weiana hanona Iesu. 5 Ba Iesu ebakainakia etibaha, 
“Eꞌu hau e, taba ha tobarewana?” Ia teꞌabi tetibaha, “Taba ha ahaꞌi.” 6  Iesu 
haeamona ehina benakia etibaha, “Emi reꞌe ahi itipanai tomohorena, 
ba maia baika katobarewanakia.” Weiana tebabaina aonai reꞌe kateberi 
ꞌauna hanona aꞌi etainakia, pokina maia eboꞌo kiꞌa baha.

7 Ba Iesu iꞌabana hauna weiana eraonaꞌau aina hauna ehore Petero 
ehina bena etibaha, “Weiana hanona Obiapaka.” Simona Petero hanona 
ena habuni ebakuri ahina ebaꞌeha, ba ꞌabi neiana ‘Ia hanona Obiapaka’ 
hauna eona raninai emikiri ena habuni ehaina beronai obuai etobu. 
8  Iꞌabana haukia baika hanona ahiai reꞌe mai maiana ebonu hauna teberi 
ririna teaoaina poe, pokina poe hanona aꞌi ehomaꞌa roba hinabu hamomo 
ꞌabana.

9 Ia poeai tekaraꞌau raninai mahakia eao iruba baubaeana ahanai maia 
ihoreꞌau teihanakia, parawa baika abomo weia. 10 Iesu ia ehina benakia 
etibaha, “Maia bariu toaꞌinakia haukia baika tomai ainakia.” 11 Simona 
Petero emue ahiai ekaraꞌau reꞌe eberiꞌauna poeai, reꞌe aonai maia rarikia 
mo ꞌabaeana ikoinai hinabu hamomo imabui aihau, maia rarikia ꞌabaeana 
ia ekia reꞌe hanona aꞌi etapa.

12  Iesu ia eaparinakia etibaha, “Tomai, tomoaniani!” Ba iꞌabana 
haukia ia katebakaina, ‘Oi tai?’ hauna aꞌi tenuatae, pokina aba teꞌiobina 
ia hanona Obiapaka. 13  Iesu ekaꞌa haha eao herekiai parawa eaꞌina ba 
ebenakia, ihobonai maia abomo ua ebabai aihona.

14 Neiana hanona Iesu ꞌariai emikiri mue murinai rani ibaihauna 
kipona iꞌabana haukia herekiai ewaira tina.

Iesu Mai Petero.
15 Teaniani murinai Iesu Simona Petero ebakaina etibaha, “Simona 

Ioane nahuna e, oi emu raonaꞌau hereꞌuai eapaꞌua kiꞌa baha ba neiakia 
ekia raonaꞌau, u?” Petero etibaha, “ꞌE, Obiapaka, oꞌiobina au ꞌarimu 
naꞌari.” Ba Iesu eꞌabi etibaha, “Eꞌu mamoe nahu koꞌima harainakia.”

16  Rani ibaruana ebakai muena etibaha, “Simona Ioane nahuna e, oi 
au nuraonaꞌau ainaꞌu, u?” Petero etibaha, “ꞌE, Obiapaka, oꞌiobina au oi 
ꞌarimu naꞌari.” Ba Iesu eꞌabi etibaha, “Eꞌu mamoe koꞌima harainakia.”

17 Iesu rani ibaihauna Petero ebakaina etibaha, “Simona Ioane nahuna 
e, oi au ꞌariꞌu nuꞌari, ꞌu?” Petero aona ehai hai pokina aba rani aihau 
ebakaina etibaha, “Oi au nuraonaꞌau ainaꞌu?” Weiana Petero eꞌabi 
etibaha, “Obiapaka e, oi hanona taba ikoinai oꞌiobinakia, oꞌiobina au oi 
ꞌarimu naꞌari.” Iesu etibaha, “Eꞌu mamoe kobanianinakia.

18  ꞌAbi tohana au oi nahina beniꞌo, ꞌaruꞌarumuai raninai oi kipomu 
emu habuni obatotona abomo emu nuatae ꞌekana aeꞌeai hanona oao. Ia 
koanepaka raninai imamu kotiu ahinakia, hau ha kehore emu habuni 

kebabatotoniꞌo, keaoainiꞌo aꞌi nonuatae aina ꞌekanai.” 19 Iesu ꞌabi neiana 
ehinana hanona Petero aea keꞌari aiho Tirama ena nuabi kebawaira 
tinana. Ba ehina bena etibaha, “Muriꞌuai omai.”

Iesu Iꞌabana Eraonaꞌauai Kiꞌa Bahana Hauna Ena ꞌAbi.
20 Petero eiha kabe hanona Iesu iꞌabana niraonaꞌau aina hauna 

eihana, ia hanona ani toꞌuai Iesu haunai ekapeꞌau, ba ebakaina etibaha, 
“Obiapaka e, tai oi hinahinamu kehinahina?” 21 Petero hau weiana 
eihana raninai Iesu ebakaina etibaha, “Obiapaka e, hau weiana hanona 
aea keho?” 22  Iesu ehore Petero ehina bena etibaha, “Panuatae ia 
pemiaho peaomo au pamue pamai, iamo oi emu aka hanona taba ia 
herenai? Oi hanona muriꞌuai omai.” 23  ꞌAbi neiana paunai iꞌabana haukia 
kipokia baiatakiai teꞌabiꞌabi aina, iꞌabana hauna weiana aꞌi keꞌari ṉa 
ehoma. Iamo Iesu hanona ua aꞌi eꞌabi aiho hau weiana aꞌi keꞌari, ꞌa ia 
eꞌabi, “Panuatae ia pemiaho peaomo au pamue pamai, iamo oi emu aka 
hanona taba ia herenai?”

24 Iꞌabana hauna weiana ehore ꞌabi neiakia ikoinai ehinanakia 
haeamona ererenakia, ba haꞌiobina ꞌabi neiakia ehina haukia hanona 
tohakia.

25 Iesu hanona hoa boꞌona ꞌakina ebabainakia. Au naraonana weiakia 
ikoikiai hamohamo temerere ꞌaunakia raninai, hanopaka maikoinai puka 
neiakia patebararonakia hanona ꞌekana ahaꞌi. 

IUHUBEAU EKIA AKA
Puka Aona Irerena ꞌAbina

Puka neiana hanona Pou namona Luka ererena hauna murinai ererena. 
Puka neiana aonai kahaihana hanona Auba Robe ehore iuhubeau haukia taeara 
katekaꞌaina hauna ebaihanakia, weiana ia tehore Iesu pouna namona teiroro 
aina Ierusalemai mai Iudeai mai Samariai mai hanopaka puanai ꞌeka baika 
herekiai (1.8). Puka neiana hanona Keriso ena maearima toꞌukia robakia eahuna, 
weiana Iuda haukia kipokia baiatakiai eaꞌi ramana, ba eapaꞌua raninai, hanopaka 
maearima ekia aꞌikakaumai eao. Luka hanona Keriso ena mauri robana eahu 
haraina mai ia murinai teꞌau haukia abomo, weiana hanona Keriso ehore Tirama 
ena ꞌabiꞌuai abaꞌuainai Isaraela haukia ebenakia hauna maikoina ebatoha 
haraina.

Puka neianai taba apaꞌuana ha robana eahuna weiana hanona Auba 
Robe ena aka, ia eriri emai iuhubeau haukia herekiai, ba eꞌuai ainakia mai 
ebataburanakia. Taeara neianai Pou namona teaꞌi taeana, aꞌikakauma haukia 
ekia boꞌo hanona eapaꞌua. Puka neiana aonai hanona iuhubeau haukia boꞌona 
orikia, haeamona Petero mai Paulo ekia aka tebabai ꞌabikia hanona teboꞌo. 
Petero hanona iuhubeau hauna mai ia hanona Iesu eꞌabana. Iamo Paulo hanona 
uahomana ahaꞌi. Koriꞌuainai Paulo ebatabura Iesu ena maearima keaꞌi kiꞌanakia. 
Iamo Iesu ia eaparina aonai eraona kabe, ba taꞌaraꞌi haunai eao Iesu ena aka mo 
ebabainakia.

Puka Paipana Apaꞌuakia
a. Baꞌoru ꞌabi tohana ihina pou. (1.1‑26)

1. Iesu ena ꞌabi mai ꞌabiꞌuai orekia. (1.1‑14)
2. Iuda ꞌekana iaꞌina hauna ha iaꞌi taea. (1.15‑26)

b. Ierusalemai ꞌabi tohana ihina pou. (2.1–8.3)
c. Iudea mai Samariai ꞌabi tohana ihina pou. (8.4–12.25)
d. Paulo ena aka maearima herekiai. (13.1–28.31)

1. Iroro akana harimana koriꞌuaina. (13.1–14.28)
2. Ierusalemai toꞌu ꞌabiꞌabina. (15.1‑35)
3. Iroro akana harimana ibaruana. (15.36–18.22)
4. Iroro akana harimana ibaihauna. (18.23–21.16)
5. Paulo wapura hauna Ierusalemai, Kaisareai, mai Romai. (21.17–28.31)

Iesu Eꞌabiꞌuai Auba Robe Keuhuna Kemai.

1  1 Teofilo e, eꞌu puka ꞌuaina aonai Iesu ena aka mai ena baꞌiobi eaꞌi 
ramanakia haukia, 2  emai mo eaꞌi taea kupa keao ranina pouna 

ikoikiai arerenakia. Aꞌi eaꞌi taea baha aonai, Auba Robe hiabunai ena 
iuhubeau ia etinaꞌanakia herekiai aka kate babainakia haukia robakia 
eahunakia. 3  Ena ꞌari murinai, katebatohana ia hanona emauri toha 
paunai wapu bariabui aonai ia kipona rani boꞌona ewaira tina maearima 
wairakiai, abomo wairakiai Tirama ena obia aiarana pouna ehinana. 
4 Rani ha ekia miatoꞌuai Iesu ꞌabi neiana ebenakia etibaha, “Ierusalema 
aꞌi katohabona, ia Hamaꞌu eꞌabiꞌuai aina Auba Robena katoꞌimana, ꞌabina 
weiana au wai aba ahina benimi. 5 Ioane hanona beiai maearima ebaꞌuere 
robenakia, ꞌa wapu aꞌi keboꞌo aonai wai hanona Auba Robe ai katoꞌuere 
robe.”

Iesu Ekaraꞌau Kupa Eao.
6  Iesu iꞌabana haukia kipokia tetoꞌu raninai ia tebakaina tetibaha, 

“Obiapaka e, bariu rani neianai Isaraela hanopakana ena hiabu kobeni 
muena, u?” 7 Iesu ekia ꞌabi ebamuena etibaha, “Rani mai wapu hanona 
Hamaꞌu kipona ena hiabuai aba ebaꞌorunakia, wai emi bero ahaꞌi taba 
neiana aita kerama hauna katoꞌiobina. 8  ꞌA Auba Robe keriri wai ahamiai 
raninai hiabu katoaꞌina, au pouꞌu katohinahina otaraina Ierusalemai, 
Iudea mai Samaria aiarakia maikoinai, abomo keaomo hanopaka puana.”

9 Iesu ꞌabi neiana ehinana murinai, ia mahakia tohanai eaꞌi taeana 
ekaraꞌau kupa eao teihana, ba ꞌauhao ha ia ekaiabuna, weiana ia aꞌi teiha 
muena. 10 Ia kupai ekaraꞌau ꞌekana teiha ꞌiniꞌinina aonai, beronai hau rua 
habuni porekia tebatotonakia hanona ia tekori turinakia. 11 Ba tehina 
benakia tetibaha, “Galilea haumi e. Taba buonai neia tukoroti tuaꞌa taea 
kupa ṯoihana? Iesu bariu heremiai eaꞌi taeana kupa eao hauna haeamona 
kemue kemai bariu ekaraꞌau toihana ihobonai.”

Iuhubeau Hauna Ha Teaꞌitaeana Iuda ꞌEkanai.
12  Ba iuhubeau haukia Olibe oeonai teriri teao Ierusalema, ꞌeka weiakia 

baiatakia ena homaꞌa hanona kilometa hamona ꞌabana. 13  Ierusalema ai 
tekatoto raninai ṯemiaho aina ituna ikaihuri ꞌubiai weiana hauna teao. 
Maearimakia atakia hanona neiakia, Petero, Ioane, Iakobo, Anderea, 
Pilipo, Toma, Batolomeo, Mataio, Iakobo Alepeo, Simona Selote hauna, 
mai Iuda Iakobo. 14 Ia ikoikiai teaꞌi toꞌu ꞌeka hamonai, babiꞌe baika abomo 
ia baiatakiai mai Iesu hinana Maria mai hatina kipokia tebahubaꞌari 
toꞌona.

15 Rani weiana aꞌikakauma haukia ꞌabaeana haukia ikoinai hinabu 
hamomo harau rua tetoꞌuna, aonai wairakiai Petero emikiri ekoroti 

eiroronakia. 16  Etibaha, “Uahoꞌabaꞌu e! Puka Robena ꞌabina kemai 
ketohana hauna Auba robe ehore Davida pinanai Iuda robana aba hamo 
eahu ꞌuaina Iesu iaꞌina kateao haukia hanona ia keꞌuai ainakia. 17 Iuda 
hanona ꞌabamai ha, pokina ia abomo etinaꞌana kipokia taka haeamo aka 
neiana aonai.”

18  (Iuda ena aka kiꞌa moninai hano ha tekawana, ba weia eꞌeho ꞌarana 
benu eao moꞌoruna epou maikoina ekiki atapakai. 19 Ierusalemai ṯemiaho 
haukia ikoikiai pou neiana teona, ua buonai hano weiana atana teaparina 
‘Akeledama’, maeakiai ꞌabi weiana anina hanona ‘Aruaru Hanona’.)

20 “Pokina Salamo pukanai aba irereꞌau etibaha,
‘Ena itu hanona keꞌoko.
Tai ha uaꞌa aꞌi kemiaho.’  Sal 69.25

Haeamona ererena,
‘Ia ꞌekana hanona hau ha kehore
keaꞌina.’  Sal 109.8

21 Ua buonai bariu hanona aika ꞌabaka ha baiatakai kipokia hamiaho 
Obiapaka Iesu ena kaoao maikoina eihana hauna mai 22  Ioane ena 
baꞌuere robe eramana raninai emaimo Iesu ekaraꞌau kupa eao hanona 
ia abomo uaꞌa hauna kahaꞌi taeana. Ai kipokia kataka haeamo Iesu ena 
mikiri mue pouna ihinanai.”

23  Weiana hau rua tenuatae ainakia ha kateaꞌi taeana, ha atana Iosepa 
baika tiaparina Barasaba haeamona tiaparina Iusto, mai ha hanona 
atana Matia. 24 Weiana ia tebahubaꞌari tetibaha, “Obiapaka e! Oi hanona 
maearima ikoinai aokia oꞌiobina, hau neiakia terarua baiatakiai hanona 
aeana otinaꞌana hauna bariu kobaihanamai. 25 Ia hanona baraibarai mai 
iuhubeau akana neiana Iuda ehabona hauna kebabaina, pokina Iuda 
hanona aba ekaobo ena ꞌeka tohana eao.” 26  Ba tepuꞌi, aonai ata ewaira 
tina hanona Matia, ba iuhubeau haukia harau haea hamomo hanona 
ebaharau haea ruanakia.

Auba Robe Emai Pentekoste Raninai.

2  1 Pentekoste berauranai aꞌikakauma haukia ikoikiai ꞌeka hamomonai 
tetoꞌuna. 2  Weia kupai ꞌuru rarina ha biaimo emai taꞌuainakia, 

matoha rani rarina ha eabu ꞌuruna ꞌabana, ia temia toꞌu ituna ebabonu 
ꞌauna. 3  Mai abonamo taba ha teihana ihana matoha iruba upana maeana 
ꞌabana eao ha ha kaipakia ꞌubinai. 4 Ia ikoikiai Auba Robe ai aba tebonu, 
ba Auba Robe ebenakia ihobonai aiara haeai haeai maeakiai teꞌabi.

5 Ua raninai Iuda haukia Tirama marikina temariki haukia hanopaka 
haeai haeai ṯemiaho haukia temai Ierusalemai. 6  ꞌUru weiana teona 
raninai, ꞌeka hamomonai tetoꞌuna abomo toꞌu hanona rarina ꞌakina, 
toꞌu haukia tehaorea, pokina ha ha maeakia tohanai aꞌikakauma haukia 
pou weiana tehinana hauna teona. 7 Ikoikia tetaꞌu taꞌu huri mai aokia 

tearo ꞌari tetibaha, “ꞌAi, neiakia tiꞌabi haukia hanona Galilea haukia, u? 
8  Aehoma buonai aika ikoikai hanona haha maeaka tohanai tiꞌabi aiakia 
nahaona? 9 Aika hanona hanopaka haeai haeai ai hamai, Patia, Media, 
Elama ai, Mesopotamia, Iudea, Kapadokia ai, Ponto, Asia ai, 10 Furugia, 
Pamfulia ai, Aigupito ai abomo Kurene ai, ia hanona Libia ekia ꞌeka ha. 
Roma ai tamai haumai, baika hana Iuda haumai baika hana Iuda haukia 
ahaꞌi ia kuti taearanai Iuda haukiai tibaonakia haumai, 11 ai baika hanona 
Krete mai Arabia ai tamai. Hau weiakia maeaka tohanai Tirama hoa 
apaꞌuana ebabaina hauna tehinana ꞌuruna haona.” 12  Ikoikiai teraona 
raona mai aokia aꞌi etaina, ia ha ha kipokia tebakai bakai tetibaha, 
“Neiana hanona taba?” 13  ꞌA baika hanona aꞌikakauma haukia teiriri 
ainakia tetibaha, “Aba bia teinu ꞌari.”

Petero Pentekoste Raninai Eiroro.
14 Weiana Petero mai ꞌabana harauhaea hamomo kipokia temikiri, ia 

aiana ebapaꞌuana eiroro benakia etibaha, “Iuda haumi mai Ierusalemai 
ṯomiaho haumi e. Aiaꞌu tomobahu bahu aina. Taba neiana aea erama 
aiho hauna pouna kabaꞌiobinimi. 15 Ai neiamai hanona aꞌi ṯainu ꞌari, 
wai turaonana ꞌabana ahaꞌi, abomo bariu hanona raurani beraura hoana 
ꞌababani hamomo. 16  Ia mahabanai hauna Ioel ṉa eꞌabi aiho etibaha,
 17 ‘Tirama etibaha,

Hanopaka ena pua raninai,
Au Aubaꞌu hanona maearima
ikoikiai ahakiai kabakiki oioina.
Nahumi hau haukia mai babiꞌekia
kateaobero,
emi hau ꞌaruꞌarukia hanona
katemahabanai,
abomo emi anepaka katenibi.

 18 Haeamona rani weianai
au eꞌu taꞌara iaꞌina haukia
mai babiꞌekia ahakiai au Aubaꞌu
kabakikina weiana kateaobero.

 19 Taꞌu tabakia baika kupa ꞌubinai
kabawaira tinanakia,
hanopaka ahanai abomo taba
baika katerama, weiana aruaru,
iruba abomo hiabu imukina.

 20 Obiapaka ena beraura apaꞌuana
mai nuabina kekaibari raninai,
beraura hanona kewapura abuna,
nawa hanona kebiro

a 2.31 ꞌao Mesia 

matoha aruaru ꞌabana.
 21 ꞌA Obiapaka atana kateaparina

haukia katemauri.’  Iol 2.28‑32
22  “Isaraela haumi e, tomobahu aiaꞌu tomona. Iesu Nasareta hauna 

hiabu akakia haeai haeai mai hoa akakia haeai haeai ebabainakia hanona 
Tirama ia aonai eaka, hoahoakia wai baiatamiai ua tewaira tina aiho 
haukia aba toꞌiobi harainakia. 23  Iesu neiana Tirama ena nuatae abomo 
ena ꞌiobi uaꞌi baha aba ebaꞌoruna taearana wai ebenimi. Wai tohore 
maearima kiꞌa obokia imakiai toutana weiana matiu ibiri ropo ꞌubinai 
tokoko ꞌauna toahu ꞌarina. 24 ꞌA Tirama ehore ebamikiri muena ꞌari 
ena haiara ikoinai ebapuanakia, pokina ꞌari ia keaꞌi ꞌinina uaꞌa wapura 
ꞌekanai hanona aꞌi etaina. 25 Davida abomo ia pouna ehinana etibaha,

‘Obiapaka hanona rani ikoinai
wairaꞌuai aihana.
Pokina ia hanona au itipaꞌu
tainai, aꞌi kaibiu ꞌapua.

 26 Ua buonai aoꞌu ena aonamo
hanona eapaꞌua kiꞌa baha.
Maeaꞌu hanona aonamo
ꞌabikia ehinanakia,
hauꞌu hanona buabeni aonai
kemiaho.

 27 Pokina aubaꞌu hanona ꞌari haukia
ekia ꞌekai aꞌi kohabona,
abomo emu Robe hauna uaꞌa aꞌi
kohabona aꞌi kepari.

 28 Oi ohore mauri taearana
obaihanaꞌu,
emu waira tina hanona eꞌu
aonamo kebapaꞌuana.’  Sal 16.8‑11

29 “Uahoꞌabaꞌu e! ꞌAbaꞌabaka Davida ena pou mahina haraina. Tomoꞌiobina ia 
hanona aba eꞌari tehorena, ena ꞌariahana hanona bariu neia aika hereherekai. 30 ꞌA 
Davida hanona mahabanai hauna eꞌiobina Tirama ena ꞌabiꞌuai pahihina ebena, ia 
ꞌabaꞌabana ha hanona ia ena imiaꞌau ꞌekanai uaꞌa kemiaꞌau. 31 Davida ehore Tirama 
taba kebabaina hauna eiha ꞌuaina Keriso a ena mikiri mue ꞌabina ehinana etibaha,

‘Ia hauna hanona ꞌariahana aonai
uaꞌa aꞌi kehabona,
ia hauna aꞌi kepari.’  Sal 16.10

32 Iesu neiana hauna Tirama ehore ꞌariai ebamikiri muena. Ai ikoimaiai taihana 
abomo taꞌiobina. 33 Ia hana Tirama ehore eaꞌi taeana imana itipanai nemiaho. 

Auba Robe weiana Hamana eꞌabi ꞌuai aina hauna eaꞌina. Weiana hana aba euhu 
ririna, bariu ena hiabu mahamiai aba ṯoihana, haiamiai aba tuona. 34 Pokina 
Davida hanona kupai aꞌi ekaraꞌau aonai eꞌabi etibaha,

‘Obiapaka hanona eꞌu Obia
ehina bena etibaha,
Au itipaꞌu tainai momiati,

 35 keaomo oi emu ꞌou haukia
kaehe rabu tainakia aemu baꞌanai
kahorotinakia.’  Sal 110.1

36  “Ua buonai, Isaraela haumi ikoimiai katoꞌiobi haraina, Iesu wai 
matiu ibiri ropo ꞌubinai tokoko ꞌauna hauna Tirama ehore aba Obiapaka 
mai Kerisoai ebaona.”

Maearima Boꞌona Teraona kabe Baꞌuere Robe Hoana Teaꞌina.
37 Weiana ꞌabi neiakia teoꞌo raninai nuakia tetae, ia Petero mai iuhubeau haukia 

tebakainakia tetibaha, “Uahoꞌabamai e! Ai aea katababai aiho?” 38 Petero ia ehina 
benakia etibaha, “Katoraona kabe, ha ha Iesu Keriso atanai katoꞌuere robe emi 
kiꞌa ihina hao hoana. Weiana Auba Robe ena beruberu aba katoaꞌina. 39 Pokina 
ꞌabiꞌuai neiana hanona wai ꞌeumi, nahumi ꞌeukia, abomo atauꞌai ṯemiaho haukia 
weiakia Obiapaka eka Tirama keaparinakia haukia ikoikiai ꞌeukia.”

40 Petero ꞌabi boꞌokia maearima ehinabe harainakia abomo eba 
taburanakia etibaha, “Uru kiꞌa obona neiana aonai katokaobo hanona 
katomauri.” 41 Petero ena ꞌabi teaꞌi taeana haukia ikoikiai ꞌuere robe 
hoana teaꞌina, rani weianai maearima hanona ikoinai taha aihau (3,000) 
aꞌikakauma haukia ekia toꞌu aonai tetoto.

Aꞌikakauma Haukia Ikoikiai Aokia Hamonai ꞌEka Hamonai Temiaho.
42 Ia hanona rani ikoinai iuhubeau haukia herekiai ꞌiobi tetabuna, ekia 

miatoꞌu mai ꞌabiꞌabi aokiai ia abokia mo weia, kipokia teaniani haeamo, ꞌeka 
hamonai tebahubaꞌari. 43 Iuhubeau haukia hoa haeaihaeai mai babai haeaihaeai 
tebabainakia hanona maearima ikoikiai Tirama tetaꞌu aina. 44 Weiana 
aꞌikakauma haukia ikoikiai ꞌeka hamonai tetoꞌu, ekia taba ikoikiai ꞌeka hamonai 
tewate harainakia. 45 Ekia kepu mai hano tekawakawa ainakia monikia hanona 
tewate wate nuatae ihobonai ha ha tebenakia. 46 Rani ikoinai wapu ha ha mai 
aokia hamonai marea robe aonai tetoꞌu, abonamo ekia ituai mai aonamokia 
mai aokia hamonai teaniani haeamo, 47 Tirama teba namona, maearima ikoikiai 
ia teaonamo ainakia. Obiapaka ehore ebamaurinakia haukia rani ikoikiai 
aꞌikakauma haukia kipokia eba hamomonakia.

Petero ꞌOme Hauna Ha Ebanamona.

3  1 Rani ha rabirabi beraura hoana aihau ꞌabana bahubaꞌari ranina, 
Petero mai Ioane ohi Marea robe teao. 2  Weia ꞌome hauna ha rani 

ikoinai temaiaina uaꞌa marea robe paꞌabina atana ‘Nuabi paꞌabina’ ꞌakonai 
tebamiatina. Ia hinana nuanai uahomanai erama. Maearima marea robe 
teao haukia ikoikiai herekia moni enoi. 3  Petero mai Ioane ohi marea 
robe ai katekatoto raninai eihanakia ba enoinakia taba ha katebena. 4 ꞌA 
Petero mai Ioane ohi teiha ꞌiniꞌinina, weiana Petero ehinabena etibaha, 
“Ai tararua moihanamai!” 5 Ua buonai ꞌome hauna ia eihanakia ena raona 
hanona taba ha katebena. 6 Petero ia ehina bena etibaha, “Au hanona moni 
hereꞌuai ahaꞌi. Ia hereꞌuai nemiaho hauna neiana. Iesu Keriso Nasareta 
hauna atanai momikiri mokaꞌa!” 7 Ba Petero ia imana itipanai eaꞌi ebaraina 
eberi taeana, beronai aena mai aena ꞌekuꞌekukia tetabura. 8  Ia erobo tae 
ekoroti, ekaꞌa hobo. Ia kipokia marea robe aonai tekatoto, ekaꞌa abomo 
erobo taea erobo taea Tirama ebanamona. 9 Toꞌu haukia ikoikiai wairakiai 
ekaꞌa Tirama ebanamona teihana. 10 Weiana teꞌiobina ia hanona rani 
ikoinai marea robe paꞌabina atana ‘Nuabi paꞌabina’ ꞌakonai emiati enoi 
baꞌame hauna, tetaꞌutaꞌu huri hoa haeai tohana herenai erama paunai.

Petero Marea Robe Aona Solomona Ena Itarai Eiroro.
11 Aena enamo hauna ehore Petero mai Ioane eꞌaberenakia aonai, 

maearima boꞌona ꞌakina tebeau teao itara ha atana Solomona ena 
itarai weia teihana tetaꞌu kiꞌa. 12  Petero ia eihanakia etibaha, “Isaraela 
haumi e, taba buonai taba neiana nibataꞌu taꞌu hurinimi? Abomo taba 
buonai ai tuarurunamai? Turaonana ai kipomai emai hiabuai ꞌao emai 
auba hiabukiai hau neiana tabamikirina nikaꞌa, u? 13  Aberahamo, 
Isako mai Iakobo ekia Tirama abomo aika ꞌabaꞌabaka ekia Tirama ena 
banamo nuabina ena taꞌaraꞌi hauna Iesu ebena. ꞌA wai tohore Pilato 
tobena, abomo Pilato enuatae kerubuna raonana ebabaina hanona wai 
aꞌi tonuatae. 14 Robe mai aka bero hauna aꞌi tonuatae aina, ꞌa tonoina 
ahuahu hauna erubuna wai ꞌeumi. 15 Wai tohore mauri pokina hauna 
toahu ꞌarina, ia Tirama ehore ꞌari ai ebamikiri muena, ai taihana haumai 
neiamai. 16  Iesu atana hiabunai ꞌome hauna neiana etabura mue, hau 
neiana aba ṯoihana abomo ṯoꞌiobina. ꞌAbi tohana Iesu taꞌikakaumana 
buonai hau neiana ebanamona wai ikoimiai wairamiai.

17 “Uahoꞌabaꞌu e, aꞌiobina wai emi obia kipokia Iesu herenai ua tobabai 
aiho hanona aꞌi toꞌiobina buonai. 18  ꞌA Tirama hanona mahabanai haukia 
ikoikiai pinakiai Keriso ena haiara pouna aba tehinana. Taeara weianai 
ꞌabi weiana aba etohana.

19 “Ua buonai tomoraona kabe, Tirama herena katomai, weiana emi 
kiꞌa keaꞌi obo. Obiapaka mauri mahamahana kebenimi. 20 Tirama kehore 
Iesu haeamona keuhuna kemai wai heremi, ꞌuainai etinaꞌana Keriso 
wai ꞌeumi. 21 Iesu kupa ꞌubinai kemiaho keaomo Tirama taba ikoinai 
kebamaha mahanakia. Aba waꞌi baha ia ena mahabanai haukia robekia 
pinakiai aba teꞌabi ihobona.

22  “Mose eꞌabi etibaha, ‘Obiapaka emi Tirama hanona mahabanai hauna 
ha keaꞌi taeana au ihoboꞌu wai hatiaꞌami kipokia baiatamiai, ia kehina 
ꞌabikia ikoikiai hanona aiana katona. 23  ꞌA mahabanai hauna weiana 
aiana aꞌi kateona haukia ikoikiai hanona Tirama ena maearima baiatakia 
kateꞌari ore.’ 24 ꞌAbi tohana, mahabanai haukia ikoikiai weiakia Samuela 
ena rani ai emai mo bariu aba teꞌabi ꞌuai aina beraurana hanona neiana.

25 “Wai hanona mahabanai haukia ꞌabaꞌabakia. Tirama ena ꞌabiꞌuai 
ia herekiai hanona wai ꞌeumi, Tirama ꞌabaꞌabami banamo ebenakia 
hauna wai katoaꞌina. Ia Aberahamo ehina bena etibaha, ‘Oi ꞌabaꞌabamu 
paukiai hanopaka maearima ikoinai katenamo.’ 26  Tirama ehore ena 
Taꞌaraꞌi hauna etinaꞌana euhuna emai ꞌuai wai heremi, wai ikoimiai 
kebanamonimi mauri kiꞌa obokia taearakia katohabonakia paunai.”

Petero Mai Ioane Hau Apaꞌuakia Ekia Toꞌu Wairanai Tekoroti.

4  1 Petero mai Ioane maearima ṯehina benakia aonai, robe haukia mai 
marea robe iꞌimana hauna abomo Sadukea haukia hanona terarua 

herekia temai. 2  Iesu ena mikiri mue paunai ꞌari haukia katemikiri mue 
pouna maearima wairakiai tebaꞌiobi aina buonai ia terarua teopuere 
ainakia. 3  Weiana ia terarua teaꞌinakia tebirinakia wapura itunai 
tekaiabunakia keaomo mara, pokina aberabirabi buonai. 4 ꞌA ekia ꞌabi 
weiana teona mai teaꞌi taeana haukia hanona ikoinai taha ima (5,000) 
ꞌabana.

5 Erani hanona aiara obiakia mai aiara hau apaꞌuakia mai rauhubu poki 
haukia ikoikiai Ierusalemai tetoꞌuna. 6  Robe haukia ꞌarakiai hauna Ana 
weia, Kaiafa mai Ioane mai Alesanda abomo weia, robe haukia ꞌarakiai 
hauna ena itubu haukia ikoikiai abomo weia. 7 Weiana wairakiai terarua 
teba korotinakia tebakainakia tetibaha. “Hiabu tabanai mai tai atanai 
aka neiakia tubabai?”

8  Petero hanona Auba Robe ai ebonu ꞌauna, weiana ekia ꞌabi eba 
muena etibaha, “Aiara ṯoiha ꞌinina mai ṯoꞌuai aina haumi e. 9 Wai ai 
tubakainamai ꞌome hauna aea enamo aiho hanona robana katahuna 
wairamiai raninai, 10 wai katoꞌiobina abomo Isaraela haukia ikoikiai 
kateꞌiobina, Iesu Keriso Nasareta hauna, wai toahu ꞌarina ba Tirama 
ehore ꞌariai ebamikiri muena hauna atanai ꞌome hauna neiana abenamo 
wairamiai ekoroti ṯoihana. 11 Iesu hanona

‘itu ibabaina haumi tobakiꞌana
piharana, itu kupuana piharanai
eao.’  Sal 118.22

12  Bamauri hanona ia kipona mo aonai nemiaho, pokina hanopaka ikoinai 
aonai Tirama ata haeai ha aꞌi ebaibeni aika kebamaurinaka.”

13  Iuda obiakia teraonana Petero mai Ioane ohi marere ꞌekana apaꞌuana 
ha aꞌi teao ꞌapua ekia ꞌiobi ahaꞌi haukia, iamo aꞌi tetaꞌu ꞌabi tehina 

haraina teihanakia hanona tetaꞌutaꞌu huri. Abomo teꞌiobina terarua 
hanona Iesu teꞌabana. 14 Ia terarua mai ꞌome hauna abenamo hauna 
kipokia wairakiai tekoroti haeamo buonai katebakai muenakia taearana 
ha ahaꞌi.

15 Ia Petero Ioane mai ꞌome hauna tehina benakia bakai ꞌekanai 
katekarahi, ba tekarahi murinai weiakia ikupaiakia teꞌabiꞌabi. 16  Tetibaha, 
“Ia terarua herekiai taba kahababaina? Pokina Ierusalemai ṯemiaho 
haukia ikoikiai aba teꞌiobina ia hanona bataꞌutaꞌu huri akakia tebabai, 
aika kahabuni ainakia ꞌekana ahaꞌi. 17 Pou neiana aꞌi memata maearima 
ikoikiai aꞌi temeꞌiobina marikina, terarua kahaba taꞌunakia abomo 
kaharauhubu ainakia Iesu atana hanona aꞌi katehinana hau ha herenai.” 
18  Epua terarua teapari muenakia tetoto, terauhubunakia Iesu atana aꞌi 
kateiroro aina abomo aꞌi katebaꞌiobi aina ahaꞌi ꞌakina.

19 ꞌA Petero mai Ioane ohi ekia ꞌabi tebamuena tetibaha, “Wai kipomi 
tomobabataina. Wai aiami kataꞌi taeana ꞌao Tirama aiana kataꞌi taeana. 
Tirama wairanai aeana hanona ebero? 20 Ai taiha mai taoꞌo tabakia 
katabuninakia hanona aꞌi ketaina.”

21 Ia terarua tehinabe pahihinakia ba teba karahinakia, kateba 
wapuranakia hanona taearana ha aꞌi tetabu ahina pokina maearima 
ikoikiai Tirama tebanamona hoa weiakia terama buokiai. 22  Hau neiana 
herenai hoa apaꞌuana erama enamo hauna ihauna hanona bariabui mai 
reana.

Aꞌikakauma Haukia Ekia Bahubaꞌari.
23  Teba karahinakia murinai, terarua teao ꞌabakia herekiai, robe 

haukia apaꞌuakia mai obia apaꞌuakia taba ṉa tehoma ꞌabikia ikoinai 
tehinabenakia. 24 Aiakia teona murinai, ikoikia aiakia tebahamomona 
Tirama tebahubaꞌari bena tetibaha, “ꞌUbi tohana Obiana e, kupa 
hanopaka ꞌakupaka mai aokiai ṯemiaho tabakia hanona oi mo 
obabainakia. 25 Emu ꞌabi Auba Robe ena hiabuai emu taꞌaraꞌi hauna 
ꞌabaꞌabamai Davida pinanai eꞌabi etibaha,

‘Rama haeai haukia
taba buonai tiopuere,
abomo taba buonai maearima
taba tohakia ahaꞌi haukia
tiraona apaꞌuanakia?

 26 Hanopaka obiakia temikiri
abomo aiara obiakia kipokia
tibahamomo Obiapaka ena Keriso
ohi tiꞌoatanakia.’  Sal 2.1, 2

27 “ꞌAbi tohana, Heroda mai Pontio Pilato hanona rama haeai haukia 
mai Isaraela haukia kipokia aiara neiana aonai aba tetoꞌuna. Emu 

b 4.27 ꞌUainai maearima teaꞌitaeana hoa apaꞌuakia tebena hanona tehoroai ꞌarana teheina. 

taꞌaraꞌi hauna robena Iesu oi tehoroai ꞌaranai oheina b Kerisoai eao 
hauna kateꞌoatana. 28  Ia hanona Oi emu hiabu mai nuatae aba obaꞌoruna 
akana kerama hauna tebabaina. 29 Ua buonai, Obiapaka e, ekia bataꞌu 
ꞌabikia moraonanakia, ai emu taꞌaraꞌi haumai tabura mobenamai, aꞌi 
katataꞌu ainakia emu ꞌabi katahinana. 30 Imamu motiu ahina emu hiabu 
mobawaira tinana inawa haukia mobamaurinakia, haeamona hoa akakia 
mai bataꞌutaꞌu huri hoakia kobabai oi emu taꞌaraꞌi hauna robena Iesu 
atanai.”

31 Ia tebahubaꞌari murinai temia toꞌu ituna eibiuibiu, ia hanona Auba 
robe ai tebonu, mai nuakoꞌokia Tirama ena ꞌabi tehinana.

Aꞌikakauma Haukia Kipokia Tebaraibarai.
32  Aꞌikakauma haukia ikoikiai hanona aoꞌaokoikia mai aokia hamona, 

ha kipona ena taba aꞌi euhore aina ꞌa ekia taba ikoikiai hanona 
tebinaꞌanakia ha ha baiatakiai. 33  Iuhubeau haukia mai hiabukia rarina 
Obiapaka Iesu ena mikirimue mahakiai teihana hauna pouna teiroro 
aina. Ba Tirama ena banamo hanona ia ikoikiai ahakiai. 34 Ia baiatakiai 
hanona tai haꞌi ekapu, pokina weiakia mai ekia hano ꞌao itu haukia 
hanona tekawakawa ainakia monikia weiakia teaoainakia, 35 iuhubeau 
haukia imakiai teutanakia, weiana tewate harainakia ha ha ena uraru 
ihobonai.

36  Hau ha atana Iosepa, Lebi itubuna hauna Kupuro ai erama, iuhubeau 
haukia hanona ia atana teaparina Banaba (anina hanona ‘Batabura 
hauna’.) 37 Ena hano ekawakawaina monina ikoinai eaoaina iuhubeau 
haukia imakiai eutana.

Anania Mai Sapira Ekia Baiꞌoi.

5  1 Weiana hau ha atana Anania atawana Sapira ohi ekia hano ha 
tekawakawaina. 2  Ia hano weiana monina abirana eaꞌi ꞌinina hanona 

atawana ohi teꞌiobina, abirana mo eaoaina iuhubeau haukia imakiai 
eutana. 3  Weiana Petero ia ehina bena etibaha, “Anania e! Aehoma buonai 
Satani aomu eana, Auba Robe oꞌoina hano monina abirana oaꞌi ꞌinina? 
4 Aꞌi okawakawaina raninai hano hanona oi ꞌeumu, okawakawaina raninai 
monina abomo oi ꞌeumu. Bariu rani neianai hanona aea oraona aiho? 
Pinamuai moni maikoina ṉa nuhoma, oi hanona maearima aꞌi oꞌoinakia, ia 
Tirama oꞌoina.” 5 Anania aia weiana eona raninai eꞌeho eꞌari baihana, uru 
weiana teona haukia ikoikiai tetaꞌu kiꞌa. 6 Hau ꞌaruꞌarukia baika temikiri 
temai habuniai hauanina teapana teaꞌi ahina teaoaina tehorena.

7 Beraura hoana aihau murinai babiꞌe ekatoto, atawana herenai taba 
erama hauna aꞌi eꞌiobina. 8  Petero babiꞌe ebakaina etibaha, “Mohina 

benaꞌu, torarua emi hano tokawa kawaina hanona ꞌarana mo weiana, u?” 
Ia eꞌabi etibaha, “ꞌE, ꞌarana mo naiana.” 9 Weiana Petero ia ehina bena 
etibaha, “Taba buonai atawamu ohi aomi tobahamona Obiapaka Aubana 
tuhobona? Aiaꞌu nuona, atawamu tehorena miorikia paꞌabi ꞌakonai 
tekoroti, oi abomo katebuaniꞌo kateaoainiꞌo.” 10 Ia beronai eꞌeho Petero 
aena pokinai eꞌari baihana. Hau ꞌaruꞌarukia tetoto temai teihana abeꞌari 
toha, ba tebuana atawana herenai tehorena. 11 Rani weianai aꞌikakauma 
haukia ikoikiai mai pouna teona haukia ikoikiai tetaꞌu wairai.

Iuhubeau Haukia Hoa Haeai Haeai Tebabainakia.
12  Hoa mai babai haeai haeai iuhubeau haukia maearima wairakiai 

tebabainakia, ikoikiai mai aokia hamonai Solomona ena itarai tetoꞌu. 
13  ꞌA maearima baika hanona tetaꞌu ainakia herekia aꞌi teao, ia aokiai 
hanona ia temariki ainakia. 14 Iamo hau mai babiꞌe boꞌokia Obiapaka 
teaꞌikakaumana haukia teao hanona ia haukia tebaboꞌo hao boꞌo haona.

15 Inawa haukia teaoainakia airabuanai tehorotinakia mai ienoꞌaukia 
mai ꞌirekia tebaenotinakia taearai. Weiana Petero herekiai kekabanai 
raninai aiaiana keao ahakiai. 16  Ierusalema herena aiarakia haukia 
boꞌokia abomo temai tetoꞌu, inawa haukia mai auba kiꞌa obokia aokiai 
tetoto haukia temaiainakia weia, ba ikoikiai temauri.

Iuhubeau Haukia Teꞌoatanakia.
17 Robe haukia arakiai hauna mai ꞌabana weiakia Sadukea 

itubuna haukia kipokia hanona iuhubeau haukia tewamuru ainakia. 
18  Ba iuhubeau haukia tebirinakia teaoainakia wapura ituna aonai 
tekaiabunakia. 19 ꞌA rabi weianai Obiapaka ena aneru ha ehore wapura 
ituna paꞌabina ekaikauna eba karahinakia, 20 etibaha, “Tomoao, Marea 
Robe aonai mauri maha mahana pouna neiana maikoina katohinana 
maearima wairakiai.” 21 Aia weiana teona ihobona tebabaina, raurani 
amarinai Marea Robeai tekatoto maearima teba ꞌiobinakia.

Rani weianai robe haukia arakiai hauna mai ꞌabana kipokia teao 
bakai apaꞌuana haukia abomo Isaraela hau apaꞌuakia kipokia tetoꞌu, 
ꞌabi teuhuna eao iuhubeau haukia wapura itunai katemaiainakia. 
22  Teuhunakia teao wapura itunai hanona wairakia ahaꞌi, haeamona 
temue teao bakai apaꞌuana haukia haiakiai teꞌabi tetibaha, 23  “Taeao 
raninai paꞌabi hanona ikaiabu, paꞌabi iꞌimana haukia abomo weia 
tekoroti, ia paꞌabi takaikauna takatoto hanona tai uaꞌa ahaꞌi ꞌakina.”

24 ꞌAbi weiana teona raninai, Marea Robe poki hauna mai robe haukia 
apaꞌuakia teraona raona ꞌari kiꞌa baha, hoa weiana anina hanona taba. 
25 Weiana hau ha eao herekia ehina benakia etibaha, “Wapura itunai 
tokaiabunakia haukia hanona aba Marea Robe aonai tekoroti maearima 
tibaꞌiobinakia.” 26  Marea Robe poki hauna mai ena miori kipokia teao 

c 5.42 ꞌao Mesia 

iuhubeau haukia tebakaꞌanakia, ia aꞌi teaiahu benakia pokina maearima 
katehore piharai aꞌi temeahunakia marikina.

Iuhubeau Haukia Hau Apaꞌuakia Aꞌi Tetaꞌu ainakia.
27 Teaoainakia bakai apaꞌuana wairanai teba korotinakia, ba robe haukia 

arakiai hauna ehore ebakainakia. 28  Etibaha, “Ai wai taharabunimi, hau 
neiana atanai aꞌi katobaꞌiobi. Ia bariu emi baꞌiobi ꞌabikiai Ierusalemai pou 
neiana hanona abeapaꞌua, abomo ena ꞌari hanona ai tukaiahinamai.”

29 Petero mai iuhubeau haukia teꞌabi tetibaha, “Tirama aiana kahaona 
hanona enamo, ꞌa maearima aiana kahaona hanona aꞌi enamo. 30 Iesu 
wai tohore matiu ꞌubinai tokokona toahu ꞌarina hauna, aika ꞌabaꞌabaka 
ekia Tirama ehore ꞌariai aba ebamikiri muena. 31 Tirama ia eaꞌi taeana 
imana itipana tainai eba miatina iꞌuaiaika mai ibamaurika haunai ebaona 
Isaraela haukia ibaraona kabekia mai ekia kiꞌa ihina haokia paunai. 32  Ai 
hanona taba neiakia taihanakia haumai, Auba Robe weiana Tirama aiana 
tiona haukia ebenakia hauna abomo ihobona.”

Gamaliel Eiroro Iuhubeau Haukia Katehabonakia.
33 ꞌAbi weiana teona raninai, teopuere wairai ekia nuatae hanona 

iuhubeau haukia pateahu ꞌarinakia. 34 ꞌA Parisea hauna ha atana Gamaliel, 
rauhubu poki hauna ia bakai apaꞌuana hauna ha maearima ikoikiai abomo 
timariki aina hauna, emikiri iuhubeau haukia ehina benakia katekarahi 
atapakai katebaiꞌima rani papana. 35 Weiana ia ehina benakia etibaha, 
“Isaraela haumi e, katoiha haraina hau neiakia aea katohomanakia. 
36 ꞌUaina raninai Teuda emikiri eꞌabi ia abomo hau mo ha, weiana maearima 
ikoinai hinabu bani ꞌabana murinai tekaꞌa. Ia teahu ꞌarina raninai ena 
maearima ikoikiai tebeau otaraina, ha aꞌi emiaho ꞌapua. 37 Ia murinai 
Galilea hauna ha atana Iuda, maearima atakia irerena raninai emikiri, 
maearima boꞌokia aokia eana ia murinai tekaꞌa, ꞌa ia abomo teahu ꞌarina, 
weiana murinai tekaꞌa haukia ikoinai terama otaraina. 38 Ua buonai nahina 
benimi, hau neiakia hanona katohabonakia kateao, pokina ꞌabi hoahoa mai 
aka neiakia hanona maearima ꞌeukiai katemai raninai anikia aꞌi katerama. 
39 Ia Tirama ꞌeunai kemai raninai, wai hanona aꞌi katobaꞌoro ꞌapuana.

Katoꞌima ꞌima harainimi, Tirama aꞌi tomohuarina.” 40 Ia Gamaliel aiana 
teaꞌi taeana, weiana iuhubeau haukia teaparinakia tetoto, teꞌatinakia 
murinai terauhubunakia Iesu atanai aꞌi katebaꞌiobi muena, teba 
karahinakia. 41 Iuhubeau haukia bakai ꞌekana tehabona mai aonamokia, 
pokina Tirama ena banamo aonai ia hanona Iesu atanai tehaiara. 42  Rani 
ikoinai Marea Robe aonai mai itu aokiai, pou namona tebaꞌiobi aina mai 
teiroro aina Iesu hanona Keriso. c

Hau ꞌAbaihau Hamomo Teaꞌitaeanakia Katebaraibarai.

6  1 Rani baika teao murikiai aꞌikakauma haukia ekia boꞌo hanona 
ekaraꞌau raninai Iuda maearimakia Helene maeanai tiꞌabi haukia 

mai Heberu maeanai tiꞌabi haukia baiatakiai atetua erama, pokina aniani 
iwatekia raninai ekia wapuwapu hanona aꞌi tiraonanakia. 2  Weiana 
iuhubeau harauhaea rua tehore Iesu tiaꞌikakaumana haukia ikoikiai 
tebatoꞌunakia tetibaha, “Aꞌi enamo Tirama ena ꞌabi iroro akana kaha 
habona aniani ꞌao kohu iwatekia paunai. 3  Ua buonai uahoꞌabamai e, 
wai baiatamiai hau ꞌabaihau hamomo poukia tenamo haukia Auba Robe 
mai aotipai tebonu haukia katoaꞌi taeanakia aka neiana katobenakia 
kateꞌuai aina. 4 ꞌA ai hanona rani ikoinai bahubaꞌari mai iroro akakia mo 
katababainakia.”

5 Iuhubeau ekia raona ꞌabina tebatohana, ba hau neiakia teaꞌi 
taeanakia, Stefano aꞌikakauma mai Auba Robeai ebonu hauna, Pilipo, 
Porokoro, Nikanoro, Timona, Pamena, mai Nikolao ia hanona rama haeai 
hauna Antiokai emai Iuda haunai tebaona hauna. 6  Haukia ꞌabaihau 
hamomo teaoainakia iuhubeau haukia wairakiai teba korotinakia, 
ba iuhubeau haukia tehore imakia ꞌarakiai tehaoꞌau tebahubaꞌari 
tebanamonakia.

7 Weiana Tirama ena ꞌabi hanona tehina otaraina, Iesu tiaꞌikakaumana 
haukia teboꞌo hao boꞌo hao Ierusalema aonai, robe haukia boꞌokia abomo 
Iesu teaꞌikakaumana.

Stefano Teaꞌina Tebakaina.
8  Stefano hanona Tirama ena aokoꞌo hoana mai hiabunai ebonu, ia ehore 

hoa mai bataꞌutaꞌu huri akakia maearima wairakiai ebabainakia. 9 ꞌA 
hau baika hanona ia teꞌoatana, maearima weiakia hanona ‘Karahi ꞌabaea 
Mareana’ haukia, ia hanona Iuda maearimakia Kurene, Alesandereai 
temai, abomo Kilikia, Asiai temai haukia, baika tehore Stefano kipokia 
teꞌabi baitaeai. 10 Ia Stefano aꞌi teꞌabi haona pokina aotipai mai Auba Robe 
hiabunai ehina benakia. 11 Ua buonai ia tehore baika aokia teani kateꞌabi 
katetibaha, “Ai hanona ia ena ꞌabi kiꞌa obokia ehina Mose mai Tirama 
ohi ahakiai hauna taona.” 12  Uahomanai aiara haukia mai aiara haukia 
apaꞌuakia abomo rauhubu poki haukia teba opuerenakia, ia temikiri 
teao Stefano teaꞌina teaoaina bakai apaꞌuana haukia herekia. 13 Ba ia 
temaiainakia hinau baiꞌoi haukia baika tehore tehina benakia tetibaha, 
“Hau neiana hanona Robe ꞌekana mai Mose ena rauhubu iaꞌikiꞌakia ꞌabina 
aꞌi nibapua ꞌapuana. 14 Ai aiana taona etibaha, Iesu Nasareta hauna kehore 
Marea Robe neiana kerubuna abomo Mose ena rauhubu ebenaka haukia 
ikoinai kebahaeainakia.” 15 Bakai ꞌekanai temiati haukia ikoikiai Stefano 
teiha ꞌiniꞌinina wairana ihana hanona matoha aneru ha wairana ꞌabana.

Stefano Eiroro Bakai Apaꞌuana Wairanai.

7  1 Robe haukia arakiai hauna Stefano ebakaina etibaha, “Ekia ꞌabi 
hanona tohana, u?” 2  Stefano ena ꞌabi ebamuena etibaha, “Uahoꞌabaꞌu 

mai hamaꞌu ikoimiai, aiaꞌu tomona. Aika ꞌabaꞌabaka Aberahamo Harana 
aꞌi eao baha Mesopotamiai emiaho raninai, nuabi Tiramana ia herenai 
ewaira tina, 3 ehina bena etibaha, ‘Emu hano mai hatiaꞌamu kohabonakia, 
au kaꞌuahina hanona aeana hanomo weiana koao.’ 4 “Ua buonai Aberahamo 
ehore Kaldea haukia ekia hano ehabona, emikiri eao Haranai emiaho. 
Weia emiaho eaomo hamana eꞌari, ba Tirama ehore ebakaꞌana emaiaina 
bariu ṯomiaho aina hano neianai ebakarahina. 5 Tirama Aberahamo ena 
hano tohana ha aꞌi ebena, ꞌapuna ihobona abomo ha aꞌi eꞌuahina. ꞌA Tirama 
hanona eꞌabiꞌuai hano weiana ia kipona mai ꞌabaꞌabana kebenakia. Rani 
weianai hanona Aberahamo nahuna ahaꞌi. 6 Tirama haeamona ehina 
bena etibaha, ‘Oi kupumu ꞌabaꞌabamu hanona hano neiana katehabona 
hano haeai haukia ekia hanoai katemiaho, hano weiana haukia taꞌarakia 
kateaꞌi ihau hinabu bani aonai ia hanona katehau haiara.’ 7 Tirama 
eꞌabi mue etibaha, ‘Ekia taꞌara iaꞌinai katebaonakia haukia au kahore 
kabakainakia, murinai ia hanona katekarahi neia au katekuti ainaꞌu.’ 8  Ba 
Tirama Aberahamo ehina bena itare katebabaina weiana hanona Tirama 
ena ꞌabiꞌuai apaꞌuana ibatohana hoana. Ua buonai Isako erama wapuna 
ꞌababani aonai itare hoana ebabaina. Isako nahuna Iakobo ebaramana, 
abomo Iakobo nahuna harauhaea rua Isaraela itubu arakia terama.

9 “Itubu arana haukia tehore hatikia Iosepa tewamuru aina, Aigupito 
haukia herekiai tekawa kawaina taꞌaraꞌi haunai eao. ꞌA Tirama hanona 
Iosepa eꞌabana, 10 abomo ena hau haiara ikoikiai aokiai ebamaurina. 
Hoahoa namona mai aotipa ebena Parao Aigupito obia ꞌarana wairanai, 
weiana Parao ehore Iosepa hiabu ebena Aigupito hanopakana mai ena itu 
haukia ikoikiai kepoki ainakia.

11 “ꞌA arobo rarina erama Aigupito mai Kanana hanokia maikoinai 
haiara rarina ꞌakina. Aika ꞌabaꞌabaka aniani aeꞌe kateaꞌina ꞌekana ahaꞌi. 
12  Iakobo ꞌuru eona Aigupito hanonai mai ekia aniani, ba nahuna aika 
ꞌabaꞌabaka euhunakia ekia rani koriꞌuaina. 13  Ekia rani ibaruanai Iosepa 
kipona ebawaira tinana uahoꞌabana wairakiai, Parao abomo eꞌiobina 
Iosepa hatiaꞌana. 14 Ba Iosepa ꞌabi euhuna hamana Iakobo mai hatiaꞌana 
ikoikiai katemai Aigupito, haukia imabui haraurua ima. 15  Ua buonai 
Iakobo emikiri eao Aigupito, weia eꞌari murinai aika ꞌabaꞌabaka abomo 
weia teꞌari. 16  ꞌA ekia ꞌari haukia hanona teaoainakia Sekem ꞌariahanai 
tehorenakia. ꞌAriahana weiana hanona Aberahamo ehore Hamoro 
nahuna imakiai moniai ekawana.

17 “Tirama ena ꞌabiꞌuai Aberahamo herenai ibatohana ranina ekaibari 
aonai, aika ꞌabaꞌabaka Aigupitoai terama ahi rama ahi abomo teboꞌo 

kiꞌa baha. 18  Eaomo puanai obia haeai ha Aigupito eobia aina, ia 
hanona Iosepa aꞌi eꞌiobina. 19 Obia weiana ꞌabaꞌabaka ebapoꞌonakia, 
ebahaiaranakia abomo ebahi ahinakia kipokia nahukia ꞌoruꞌorukia 
kateneꞌenakia kateꞌari. 20 Rani weianai Mose erama, miori papana 
namona Tirama wairanai, hamana ena ituai teꞌimana nawa aihau. 
21 Weiana atapakai tehabona murinai Parao nahuna uahona eaꞌina 
ebapaꞌuana nahunai eao. 22  Ua buonai Aigupito haukia ekia ꞌiobi ikoinai 
Mose tebaꞌiobina, ba Mose ena ꞌabi abomo ena aka hanona mai hiabukia.

23 “Mose ihauna bariabui eaꞌina aonai eraonana hatiaꞌana Isaraela haukia 
keihanakia. 24 Ia ꞌabana ha eihana Aigupito hauna ehore niaꞌi kiꞌana, 
buonai eao hau weiana ebaraina Aigupito hauna eahu ꞌarina. 25 Mose ena 
raona hanona hatiaꞌana kateꞌiobi haraina Tirama kehore Mose imanai ia 
arakia kebamaurinakia, ia aꞌi teꞌiobi ꞌapuana. 26 Erani Isaraela haukia rua 
teꞌau, Mose eao herekia ebairarao etibaha, ‘Wai torarua hanona hatiaꞌa, 
taba buonai kipomi tuba haiaranimi?’ 27 Etabura hauna ehore Mose etori 
parena ebakaina etibaha, ‘Tai oi eaꞌi taeaniꞌo, ai kopoki ainamai abomo 
kobakainamai? 28  Nonuatae au koahu ꞌarinaꞌu, warani Aigupito hauna oahu 
ꞌarina ꞌabana?’ 29 Mose ꞌabi weiana eona raninai, beronai eꞌuru eao Midian 
hanonai emiaho hano haeai hauna ꞌabana, weia nahuna hau rua terama.

30 “Ihau bariabui teore murinai, hanoꞌakunai Sinai oeo herenai matiu 
ꞌiniꞌininai iruba eupa aonai aneru ha ewaira tina Mose wairanai. 31 Mose 
eihana raninai etaꞌutaꞌu huri, ekaꞌa haha eao herena keiha haraina aonai, 
Obiapaka aiana eona. 32  Etibaha, ‘Au hanona ꞌabaꞌabamu Aberahamo, 
Isako mai Iakobo ekia Tirama.’ Mose etaꞌu kiꞌa eꞌururu ꞌururu, aꞌi 
enuatae keihana. 33  Obiapaka ehore ehina bena etibaha, ‘Emu tamaka 
moaꞌi obonakia, pokina okoroti ꞌekana hanona Tirama nemiaho hanona 
erobe. 34 Au eꞌu maearima Aigupitoai tihau haiara aihanakia abomo 
tiꞌarara aiakia aona, ua buonai ariri amai kabamaurinakia, bariu ꞌomikiri 
kauhuniꞌo koao Aigupito.’

35  “Mose mo neiana tebakiꞌana teꞌabi, ‘Tai oi eaꞌi taeaniꞌo ai kopoki 
ainamai abomo kobakainamai?’ hauna Tirama ehore euhuna ekia poki 
abomo ibamaurikia haunai keao, matiu ꞌiniꞌinina eꞌara aonai ewaira 
tina aneruna ena baraibarai ai. 36  Mose weiana hauna Isaraela haukia 
Aigupitoai ebakarahinakia, bataꞌutaꞌu huri akakia abomo hoa akakia 
haeaihaeai ebabainakia Aigupitoai, ꞌAku Bironai abomo ihau bariabui 
hanoꞌakunai. 37 Mose mo weiana ehore Isaraela haukia ehina benakia 
etibaha, ‘Tirama kehore mahabanai hauna ha kebamikirina wai 
baiatamiai, matoha au ꞌabana.’ 38  Hau weiana hanona Isaraela haukia 
hanoꞌakunai temia toꞌu raninai Sinai Oeo ꞌubinai eꞌabi aneruna mai 
ꞌabaꞌabaka baiatakiai, mauri ꞌabina eaꞌina ebakabanaina aika ꞌeuka.

39 “Ia aika ꞌabaꞌabaka hanona Mose aiana iona ꞌarina aꞌi teꞌari teubo, 
ekia nuatae patemue Aigupito. 40 Weiana ia tehore Arona tehina bena, 

d 7.44 Itu robena weiana habuniai tebabaina. 

‘Tirama baika mobabainakia aika ꞌeuka kateꞌuai ainaka, pokina aꞌi 
taꞌiobina Mose Aigupitoai ebakaꞌanaka hamai hauna bariu aehoma?’ 
41 Rani weianai ia tehore poromakau nahu aubaubana ha tebabaina, 
banamo tabakia temaiainakia kaibaꞌuku weiana wairanai tehorotinakia, 
imakiai tebabaina tabana wairanai teaonamo. 42  Weiana Tirama ia 
herekiai ekaobo ehabonakia kipokia kupa tabakia katekuti ainakia. 
Mahabanai hauna ena pukai tererena ꞌabana etibaha,

‘Isaraela haumi e,
ihau bariabui hanoꞌakunai
beruberu mai banamo mahikia
hanona au aꞌi tobanamo ainaꞌu.

 43 Wai hanona tirama atana Molok
ena roꞌe ituna abomo emi bihiu
tiramana atana Refan aubaubana
tobuanakia, weiakia tobabainakia
katokuti ainakia.
Ua buonai Au kahore
wai kabaibiunimi Babulono puana
ꞌakinai.’  Amo 5.25‑27

44 “Aika ꞌabaꞌabaka herekiai Tirama ibawaira tinana roꞌe ituna d ha 
hanoꞌakunai, roꞌe weiana hanona Mose ebabaina Tirama ebaihana 
ihobonai. 45  Muriai ꞌabaꞌabaka hamakia imakiai roꞌe ituna weiana teaꞌina 
tebuana Iosua kipokia teao rama haeai haukia ekia hanoai tekaraꞌau, 
Tirama ehore wairakiai hano haukia euꞌu parenakia, ia temiaho aina 
emai mo Davida ena raniai. 46  Tirama ena banamo hanona Davida ebena, 
ba ia Tirama enoina Iakobo ena Tirama ena itu ha kebabaina. 47 Ia itu 
hanona Solomona ehore ebakorina.

48  “ꞌA ꞌubi toha tohanai Tiramana hanona maearima imakiai tebabaina 
ituna aonai aꞌi nemiaho. Mahabanai hauna ena ꞌabi ihobona etibaha,
 49 ‘Obiapaka ṉa eꞌabi aiho,

Kupa hanona eꞌu miaꞌau ꞌekana,
hanopaka hanona aeꞌu ihorotina
ꞌekana.
Itu aehomana katobabaina Au euꞌu?
Eꞌu arai ꞌekana hanona aeana?

 50 Taba neiakia ikoikiai hanona
Au imaꞌuai aꞌi ababai, u?’  Isa 66.1, 2

51 “ꞌAra pahihi haumi, aomi mai haiami tokaiabu harai matoha Tirama 
aꞌi teꞌiobina haukia ꞌabakia. Rani ikoinai wai tuhore Auba Robe tuhao 
abuna. ꞌAbaꞌabami ekia aka aꞌi torea ꞌapuana toaꞌi ꞌini baihana. 52  Wai 

ꞌabaꞌabami mahabanai hauna ha aꞌi teꞌoatana, u? Aka bero hauna kemai 
ꞌabina tehinana haukia teahu ꞌarinakia, bariu wai tohore tohina hinaina 
bero hauna toahu ꞌarina. 53  Wai rauhubu weiana Tirama ena aneru 
ebaibeni hauna aba toaꞌina iamo kipomi aꞌi toaꞌi taeana.”

Piharai Stefano Teahu ꞌarina.
54 Iuda ekia obia haukia Stefano aiana teona raninai teopuere wairai 

ꞌakiꞌakikia teara ꞌiniꞌini. 55  Ia Stefano hanona Auba Robeai ebonu, weiana 
eaꞌa taea kupa eihana, Tirama nuabina abomo Iesu Tirama itipana tainai 
ekoroti eihana. 56  Ia etibaha, “Tomoihana! Kupa aba ekaikau naihana 
abomo Maearima Nahuna Iesu Tirama itipana tainai ekoroti.”

57 Weiana ia teio aota imakiai haiakia tekaiabunakia ikoikiai tebeau 
teao Stefano herena, 58  teaꞌina aiara aonai teberi ahina atapakai ba 
piharai teahu ramana, hinau baiꞌoi haukia weiakia hanona ekia habuni 
teroꞌa ahinakia haukia tebakuri ahinakia hau ꞌaruꞌaruna ha atana Saulo 
aena pokinai tehoroti. 59 Piharai teahuna aonai Stefano ebahubaꞌari 
etibaha, “Obiapaka Iesu e, au aubaꞌu moaꞌi taeana.” 60 Weiana ekaipehu 
eio etibaha, “Obiapaka e! Kiꞌa neiana ꞌarana aꞌi kobenakia.” Ua eꞌabi aiho 
murinai eꞌari.

8  1 Saulo ehore Stefano teahu ꞌarina hanona ebatohana.

Saulo Tirama Ena Marea Haukia Eꞌoata Ramanakia.

Rani weianai baiꞌoata ranina erama, aꞌikakauma haukia Ierusalemai 
temiaho haukia ikoikiai tebeau otaraina teao Iudea, Samaria hanokiai 
temiaho, ꞌa iuhubeau haukia kipokia mo Ierusalemai temiaho. 2  Tirama 
timariki aina haukia baika Stefano teaꞌina tehaiaina ba teaoaina 
ꞌariahanai tehorena. 3  ꞌA Saulo enuatae aꞌikakauma haukia keaꞌi kiꞌanakia, 
itu ha ha aokiai etoto, hau mai babiꞌe eberi beri ahinakia, eaoainakia 
wapura ituna aonai ekaiabunakia.

Pou Namona Samariai Teiroro aina.
4 Aꞌikakauma haukia tebeau otaraina haukia hanona pou namona 

teiroro aina eka ha ha aokiai. 5 Pilipo eao Samaria aiara apaꞌuanai 
ekarahi, weia Keriso pouna eiroro aina maearima herekiai. 6  Maearima 
ikoikiai Pilipo aiana teona abomo hoa haeaihaeai akakia ebabai haukia 
teihana raninai mai aokia ikoinai teaꞌi taeana. 7 Maearima aokiai auba 
kiꞌa obokia ṯemiaho haukia euꞌu ahinakia tekarahi mai ioiokia, abomo 
mero mai ꞌome haukia ebamaurinakia. 8  Ua buonai aonamo rarina ꞌakina 
erama aiara weiana aonai.

9 ꞌEka weianai hau ha atana Simona ꞌuaina raninai nepu akakia ebabai 
Samaria haukia ebataꞌunakia. Ia kipona ebapaꞌuana, 10 abomo maearima 
ikoikiai apaꞌuana eao mo papanai epua iamo aiana teona tetibaha, “Hau 

neiana hanona Tirama ena hiabuai niaka.” 11 Rani homaꞌana ena mea 
hoakia terama buonai aiana teona. 12  ꞌA Pilipo Tirama ena obia aiarana 
pouna namona mai Iesu Keriso atana eiroro aina, weiana maearima 
hanona ia aiana teaꞌi taeana, ba hau mai babiꞌe ebaꞌuere robenakia. 
13  Simona abomo eaꞌikakauma ꞌuere robe eaꞌina murinai, Pilipo eꞌabana 
tekaoao aonai hoa haeaihaeai mai babai haeaihaeai akakia ebabainakia 
eihanakia hanona nuana etae.

14 Iuhubeau Ierusalemai ṯemiaho haukia pou teona Samaria haukia 
abomo Tirama ena ꞌabi tiaꞌi taeana, ua buonai Petero mai Ioane 
teuhunakia teao Samaria. 15 Terarua Samariai tekatoto raninai, 
aꞌikakauma haukia ahakiai tebahubaꞌari Auba Robe kateaꞌina paunai, 
16  pokina rani weianai Auba Robe hanona ia ahakiai aꞌi eriri baha, ia 
ꞌuere robe ꞌabaeana mo teaꞌina Obiapaka Iesu atanai. 17 Ua buonai Petero 
mai Ioane ohi imakia ia ahakiai tehaoꞌau tebahubaꞌari raninai Auba Robe 
teaꞌina.

18  Ba Simona Iuhubeau haukia eihanakia imakia aꞌikakauma haukia 
ahakiai tehaoꞌau tebahubaꞌari Auba Robe teaꞌina raninai, ia ehore moni 
baika emaiainakia iuhubeau haukia nibenakia netibaha, 19 “Hiabu naiana 
au aboꞌumo patobenaꞌu, ba weiakia ikoikiai imaꞌu ahakiai pahaoꞌau 
pabahubaꞌari raninai ia abokiamo Auba Robe pateaꞌina.”

20 ꞌA Petero ia ehina bena etibaha, “Oi emu moni ohi katoꞌari haeamo 
pokina oraonana Tirama ena beruberu tabana hanona moniai kokawana. 
21 Aka neiana aonai oi ꞌekamu ꞌao itaumu hanona ahaꞌi pokina aomu aꞌi 
ebero Tirama wairanai. 22  Emu kiꞌai moraona kabe, Obiapaka monoina, 
paꞌe emu raona kiꞌa obona kehina haona. 23  Pokina naihaniꞌo, oi aomuai 
hanona wamuru ebonu ꞌauna abomo aka kiꞌa aba ebiri harainiꞌo.” 
24 Simona nepu hauna iuhubeau haukia enoinakia etibaha, “Obiapaka 
tomobahubaꞌari bena au pauꞌuai taba tohinana hauna hereꞌuai aꞌi 
merama.” 25 Petero mai Ioane Obiapaka ena ꞌabi tehina waira tinana 
abomo teiroro aina murinai, haeamona temue Ierusalema. Ekia mueai 
hanona Samaria aiarakia boꞌokia aokiai pou namona teiroro aina.

Pilipo Etiopia Hauna Apaꞌuana Ha Ebaꞌuere Robena.
26  Obiapaka ena aneru ha Pilipo ehina bena etibaha, “Omikiri ahi 

taina moao, taeara weiana Ierusalemai eao Gasa taeara weiana hanona 
hanoꞌakuna.” 27 Pilipo emikiri taearai eao aonai Etiopia hauna ha 
eihana. Ia hanona hau apaꞌuana ha Etiopia obia ꞌarana babiꞌena Kandake 
ena kohu iꞌimana hauna. Aba eao Ierusalemai ebahubaꞌari, 28  ba ena 
mueai ena rerueai emiaꞌau Isaia mahabanai hauna ena puka ekaikauna 
netuabina. 29 Weiana Auba Robe ehore Pilipo ehina bena etibaha, “Moao 
rerue weiana hauna herenai.” 30 Pilipo ebeau eao aonai Isaia mahabanai 
hauna ena puka netuabina aiana eona. Ba ebakaina etibaha, “Notuabina 

Iuhubeau Ekia Aka 8  

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



253

hauna anina nubabataina, u?” 31 Hau apaꞌuana weiana etibaha, “ꞌA 
aea kaꞌiobi aihona? Ibaꞌiobiꞌu hauna ahaꞌi.” Ba ia ehore Pilipo enoina 
kekaraꞌau herenai kemiati.

32  Puka Robena etuabina aonai ꞌabina hanona ṉa terere aihona.
“Ia hanona matoha mamoe ꞌabana
katebakaꞌana kateaoaina kateahu
ꞌarina pinana aꞌi ekaikauna,
ꞌao matoha mamoe nahu
buirana katekabena hauna
ꞌuruꞌuruna ahaꞌi ꞌabana,
pinana aꞌi ekaikauna
ꞌabi ha aꞌi ehina ꞌapuana.

 33 Ena ꞌaiaunu buonai bakai
aonai ena bero teaꞌi obona.
Tai ha ena itubu robana
aꞌi keahuna
pokina ena mauri hanona
huanai epua hanopakai
aba eaꞌi obona.”  Isa 53.7, 8

34 Hau apaꞌuana weiana Pilipo ebakaina etibaha, “Mobaꞌiobinaꞌu, 
mahabanai hauna hanona tai robana eahuna? Ia kipona pouna ehinana 
ꞌao hau ha pouna ehinana?” 35 Weiana Pilipo ehore puka etuabina hauna 
ꞌekanai eaꞌi ramana, Iesu pouna namona ebaꞌiobina. 36  Terarua taearai 
teao aonai bei ꞌekanai ha tekaraꞌau, ba hau apaꞌuana weiana etibaha, 
“Moihana, bei weiana, au kaꞌuere robe aꞌi ketaina pokina hana taba?” 
37 (Pilipo etibaha, “Koaꞌikakauma mai aomu ikoinai raninai, ꞌuere robe 
koaꞌina hanona enamo.” Ba hau apaꞌuana weiana etibaha, “Mai aoꞌu 
ikoinai naꞌikakauma Iesu Keriso hanona Tirama Nahuna.”)

38  Ba ehina bena rerue ebakorotina, Pilipo mai hau apaꞌuana terarua 
teriri teao bei aonai, Pilipo ehore hau weiana ebaꞌuere robena. 39 Terarua 
beiai tekaraꞌau raninai, Obiapaka Aubana ehore Pilipo eaꞌi parena. 
Ba hau apaꞌuana weiana Pilipo aꞌi eiha muena, ia taearai eao mai 
aonamona. 40 ꞌA Pilipo hanona Asoto aiaranai ewaira tina, ba ekatoto 
aiarakia ikoikiai aokiai pou namona eiroro aina eaomo Kaisarea aiaranai 
ekaraꞌau.

Saulo Eraona Kabe. 
(Ih 22.6‑16; 26.12‑18)

9  1 Rani weianai weia Ierusalema aonai Saulo ena ao haiara ikoinai 
hanona Obiapaka teꞌabana haukia kebataꞌunakia ꞌao keahu ꞌarinakia, 

buonai eao robe haukia ꞌarakiai hauna herena. 2  Enoina marere ha 
kererena kebena keao Damaseko marea herekiai. Weia Iesu tiaꞌikakauma 

taearana neianai tekaꞌaina haukia hau mai babiꞌe kebirinakia keaoainakia 
Ierusalema wapura ꞌekana. 3 Saulo taearai eao Damaseko aiara aba ebarina 
aonai mawaꞌeai mo ea ha kupai eriri ia ebarara ahina. 4 Saulo eꞌeho ꞌanoai, 
aia ha eona etibaha, “Saulo e! Saulo e! Taba buonai au nuꞌoatanaꞌu?” 
5 Saulo ebakai bakai etibaha, “Obiapaka e, oi tai?” Ena ꞌabi ebamuena 
etibaha, “Au Iesu nuꞌoatanaꞌu hauꞌu. 6 Bariu momikiri koao aiara aonai, 
weia hau ha kehore oi kobabainakia haukia akakia kebaꞌiobiniꞌo.”

7 Teꞌabana haukia ikoikiai tekoroti aꞌi ꞌuriꞌurikia, pokina aia mo teona 
ia tai ha aꞌi teihana. 8  Saulo ꞌanoai emikiri mahana ebanoꞌanakia, ia 
taba ha aꞌi eiha ꞌapuana. Ua buonai imanai teꞌebe tebakaꞌana teaoaina 
Damaseko. 9 Weia wapu aihau emiaho taba ha aꞌi eihana, aniani ha aꞌi 
eana, bei abomo aꞌi einu.

10 Ba aꞌikakauma hauna ha Damasekoai atana Anania, ena 
mahabanaiai Obiapaka ia eaparina etibaha, “Anania e!” Anania eoꞌo eꞌabi 
etibaha, “ꞌE! Obiapaka. Au neiaꞌu.” 11 Ba Obiapaka Anania ehina bena 
etibaha, “Momikiri koao airabuana atana ‘Bero’ weia Iuda ena ituai Taso 
hauna atana Saulo kobakai bakai aina. Pokina ia hanona nibahubaꞌari 
nemiaho. 12  Ia emahabanai hanona hau ha atana Anania eihana nimai ia 
ahanai kehaoꞌau kebahubaꞌari hanona mahana katenamo.”

13  Ia Anania Obiapaka ena ꞌabi ebamuena etibaha, “Hau neiana pouna 
rani boꞌona aona, Ierusalemai emu maearima robekia boꞌokia ebahaiara 
kiꞌanakia. 14 Ba bariu robe haukia apaꞌuakia hiabu tebena, kemai neia 
abomo oi atamu tiaparina haukia ikoikiai kebirinakia.” 15 Obiapaka ia 
ehina bena etibaha, “Moao. Pokina au aba ia atinaꞌana taꞌaraꞌu iaꞌinai 
keao, rama haeaihaeai haukia, aiara obiakia abomo Isaraela haukia 
wairakiai au ataꞌu keiroro aina. 16  Haeamona au kahore kabaihana ia 
kehaiara kiꞌa baha au ataꞌu paunai.”

17 Ua buonai Anania emikiri eao, itu ai etoto, imana rua Saulo ahanai 
ehaoꞌau etibaha, “Uahoꞌabaꞌu Saulo e! Obiapaka Iesu taearai omai 
heremuai ewaira tina hauna euhunaꞌu amai, oi mahamu katenoꞌa koiha 
mue abomo Auba Robeai kebabonuniꞌo paunai.” 18  Beronai matoha maia 
unakia ꞌabana Saulo mahanai teꞌeho, ba mahana tenamo, ena ihaiha 
enamo mue. Emikiri eao tebaꞌuere robena. 19 Ba eaniani murinai hanona 
hauanina etabura mue.

Saulo Damaseko ai Eiroro.

Wapu baika Damaseko ai emiaho aꞌikakauma haukia herekiai. 20 Rani 
aꞌi ehomaꞌa aonai, Saulo emikiri Iuda haukia ekia marea ha ha aokiai 
eiroro ramana Iesu hanona Tirama Nahuna. 21 Aiana teona haukia 
ikoikiai tetaꞌu taꞌu huri tetibaha, “Neiana hanona Ierusalemai Iesu tekuti 
aina haukia eaꞌi kiꞌa kiꞌa bahanakia hauna. Ba emai neia baika abomo 
kebirinakia keaoainakia robe haukia apaꞌuakia herekia, ꞌu?”

e 9.22 ꞌao Mesia 

22  ꞌA Saulo ena iroro hanona ehiabu eꞌariai ꞌariai, ia ebatohana 
Iesu hanona Keriso. e Ua buonai Iuda haukia Damasekoai ṯemiaho 
haukia ena ꞌabi katebamuena taearana ahaꞌi.

Saulo Epihi.
23  Wapu baika teao murinai, Iuda haukia tetoꞌu Saulo iahu 

ꞌarina robana teahuna, 24  ia Saulo hanona ekia robahu aba 
eꞌiobina. Ia hanona aiara parabuna paꞌabina ṯeꞌima rabina ṯeꞌima 
ranina Saulo kateahu ꞌarina paunai. 25  Ia murinai tikaꞌa haukia 
rabi aonai Saulo areha aonai teutana parabu ꞌubinai waroai 
tebaririna.

Saulo Eao Ierusalema.
26  Ba Saulo eao Ierusalemai ekaraꞌau raninai ena nuatae hanona 

aꞌikakauma haukia kipokia katetoꞌu, ia ikoikiai tetaꞌu aina pokina 
aꞌi teꞌiobina ia hanona aba Iesu niaꞌikakaumana. 27 Ia Banaba 
ehore ebaraina ebakaꞌana eaoaina iuhubeau haukia herekia. Saulo 
taearai Obiapaka aea eiha aihona, mai Obiapaka ehore ia ehina 
bena hauna, haeamona Damaseko ai Iesu pouna aea eiroroai 
aihona mai taburana hauna poukia ehinanakia. 28  Weiana buonai 
Saulo weia kipokia Ierusalemai temiaho, ena kaoaoai Iesu atana 
eiroro aina mai taburana. 29  Iuda maearimakia Helene maeanai 
ṯehinana haukia Saulo kipokia teꞌabi ꞌabi hanona tebaiara, buonai 
taearana tetabu kateahu ꞌarina. 30  Uahoꞌabana baika pou weiana 
teꞌiobina aonai, Saulo tebakaꞌana teaoaina Kaisarea weia teuhuna 
eao Taso.

31  Weiana Iudea, Galilea mai Samaria hanokia ikoikiai Tirama 
ena marea haukia aokiai baibua erama Obiapaka temariki aina 
mai Auba Robe baraibarai ebenakia ihobonai ekia tabura eapaꞌua 
haeamona Tirama ena marea haukia ekia boꞌo hanona ekaraꞌau.

Petero Mero Hauna Aenea Ebanamona.
32  Petero hanona aiara ha ha aokiai ekabanai eaomo Rudai 

Tirama ena maearima herekiai ekaraꞌau. 33  Eka weianai mero 
hauna ha etabu ahina atana Aenea. Ia hanona uahomana enoti 
ihau aba ꞌababani. 34  Ba Petero eꞌabi etibaha, “Aenea e! Iesu 
Keriso bariu oi nibamauri mauriniꞌo. Momikiri, emu taba moaꞌi 
aꞌi harainakia.” Beronai mo Aenea emikiri. 35  Ruda mai Saronai 
ṯemiaho haukia ikoikiai hoa weiana teihana raninai, teraona kabe 
Obiapaka herena teao.

f 9.36 Tabita mai Doreka hanona mahi atana Dia. 

Petero Tabita Ebamauri Maurina.
36  Iopa aiaranai aꞌikakauma babiꞌena ha emiaho, atana hanona Tabita. 

(Helene maeakiai hanona Doreka.) f Rani ikoikiai aka namokia ebabai 
uraru haukia ebarainakia. 37 Rani weianai ia hanona einawa ba eꞌari. 
Epua tebaꞌuere haraina ba itu aonai ikaihuri ha ꞌubiai hauna aonai 
tebaenotina. 38  Ruda mai Iopa baiatakia hanona aꞌi ehomaꞌa. Ua buonai 
Iopa ai aꞌikakauma haukia baika teꞌiobina Petero hanona weia Ruda ai, 
ba temikiri hau rua teuhunakia teao Petero herena, tenoina keao biai 
herekia. 39 Ua buonai Petero emikiri kipokia teao, ba tekaraꞌau raninai 
teaoaina itu aonai ikaihuri ha ꞌubiai hauna aonai tebakaraꞌauna. Wapu 
baika abomo weia tekoroti tihai, Doreka maurinai habuni ibatoto mai 
iroꞌabu etainakia haukia Petero tebaihana. 40 Petero ehore euhunakia 
tekarahi ba ekaipehu ebahubaꞌari. Murinai ꞌari babiꞌena ewairana eꞌabi 
etibaha, “Tabita e! ꞌOmikiri.” Weiana ia mahana eba noꞌanakia Petero 
eihana ba emikiri emiati. 41 Petero ehore imanai eaꞌi ebaraina, emikiri 
ekoroti. Aꞌikakauma haukia mai wapu eaparinakia temai herena, babiꞌe 
ebamauri maurina hauna ebaihanakia. 42  Pou neiana hanona Iopa aiarana 
ikoinai tehina otaraina, ba maearima boꞌona Obiapaka teaꞌikakaumana. 
43  Petero weia Iopai Simona poromakau paruakia nitainakia hauna 
herenai rani homaꞌana emiaho.

Aneru Korenelio Herenai Ewaira Tina.

10  1 Kaisarea aiaranai Roma huari hauna ha atana Korenelio, Italia 
huari haukia ikoinai hinabu hamomo ekia poki hauna. 2  Ia mai 

ena itu haukia kipokia hanona Tirama timariki aina mai ena nuatae 
tikaꞌi haraina, ia ena taba boꞌokia Iuda haukia uraru haukia eberuberu 
benakia, abomo rani ikoinai ebahubaꞌari Tirama herenai. 3  Rani ha 
atiaha abiranai beraura hoana aihau ꞌabana, ia emahabanai hanona 
Tirama ena aneru ha eiha haraina emai ia ena ituai etoto ehina bena 
etibaha, “Korenelio e.” 4 Ia mai taꞌuna aneru eiha ꞌiniꞌinina eꞌabi etibaha, 
“Obiapaka e, omai hanona taba?”

Aneru ia ehina bena etibaha, “Emu bahubaꞌari mai emu beruberu 
uraru obarainakia haukia Tirama aba eaꞌi taeanakia ba ia hanona oi 
aꞌi nireaniꞌo. 5 Bariu emu miori baika mouhunakia temeao Iopa, hau ha 
atana Simona atana ibaruana Petero katehina bena kipokia katemai. 
6  Ia hanona Simona ha poromakau paruakiai taba haeaihaeai nitainakia 
hauna ena ꞌekai nemiaho, ena itu hanona poe haianai.”

7 Aneru ꞌabi weiana ebaibeni ba ekaꞌa, murinai Korenelio ehore ena 
ituai taꞌaraꞌi miorikia rua mai huari hauna ha Obiapaka ena nuatae 

nikaꞌaina hauna kipokia eaparinakia. 8  Weiana Korenelio herenai terama 
haukia maikoinai hau weiakia teaihau ehina benakia, epua euhunakia 
Iopa teao.

Petero Mahabanai Tabana Ha Eihana.
9 Wapu ibaruana atiahanai maearima weiakia Iopa aba tebarina hana 

Petero ekaraꞌau eao itu kapena arai ꞌekanai uaꞌa kebahubaꞌari. 10 Mareꞌa 
eꞌari, enuatae taba ha pehaea peana, aniani tibaꞌoru ohonamo aonai ia 
taba ha eihana matoha nenibi ꞌabana. 11 Kupa ikaikau eihana mai taba ha 
habuni panabana rarina ꞌabana puana bani banikiai iaꞌi toꞌo ibariri nimai 
hanopaka. 12  Habuni weiana aonai mahi aekia bani bani haukia ikoikiai, 
hanopakai tikara haukia ikoikiai mai ꞌubiai tirobo roborobokia ikoikiai 
weia aonai iutaꞌau. 13  Ba aia ha ia ehina bena etibaha, “Petero e, omikiri 
moahu moani.” 14 ꞌA Petero aia weiana ena ꞌabi ebamuena etibaha, 
“Obiapaka e, ahaꞌi ꞌakina, au mahi Tirama wairanai teꞌopu haukia ꞌao 
aꞌi terobe haukia ha aꞌi ṉani ꞌapuana.” 15 Aia weiana haeamona Petero 
ehina bena etibaha, “Tirama aba ebamaha mahanakia haukia oi ꞌopukia 
aꞌi kohinana.” 16  Hoa neiana rani aihau ewaira tina ba beronai habuni 
weiana hanona iberiꞌau emue eao kupa.

17 Petero mahabanai weiana anina niraonana aonai, Korenelio 
euhunakia haukia Simona ena itu tetabu ahina ba temai ena ara paꞌabina 
ꞌakonai tekoroti. 18  Weiana teapari tebakai bakai Simona atana ha Petero 
hanona weia nemiaho ꞌao. 19 Petero mahabanai weiana niraona ohona 
aonai Auba Robe ehore ia ehina bena etibaha, “Petero e, maearima 
aihau hanona oi titabuniꞌo. 20 Momikiri, moriri moao herekia, aomu aꞌi 
kearoꞌari kipokia katoao, pokina ia haukia au auhunakia.”

21 Petero eriri eao hau weiakia ehina benakia etibaha, “tutabuna 
hauna hanona au neiaꞌu. Emi raona ha buonai tomai, ꞌu?” 22  Ba ia ena 
ꞌabi tebamuena tetibaha, “Ai hanona Korenelio huari haukia hinabu 
hamomo nipokinakia hauna euhunamai tamai. Ia hanona bero hauna 
mai Tirama nimariki aina hauna Iuda haukia ikoikiai hanona ia timariki 
aina. Tirama ena aneru ha ia ehina bena kebaiuhu koao ena itu, weiana 
oi taba koꞌuahina hanona aiamu keona.” 23  Petero ehore hau weiakia 
ebatotonakia ituai kipokia teparua. Erani rauraninai Petero ebaꞌoru ba 
temikiri tekaꞌa, aꞌikakauma haukia baika Iopai ṯemiaho haukia abomo ia 
teꞌabanakia kipokia teao.

Petero Eao Korenelio Ena Itu.
24 Erani ba rani haeai hanona ia Kaisarea aiaranai tekaraꞌau. Korenelio 

hanona hatiaꞌana mai ena hau tohakia baika ebeaunakia ia kipokia 
Petero kateꞌimana. 25 Petero ituai ekaraꞌau ba Korenelio ohi tebaitabu ahi 
aonai Petero aena pokinai eꞌumuti ekuti aina. 26  Ia Petero Korenelio eberi 

taeana ehina bena etibaha, “ꞌOmikiri, au hanona maearima ꞌabaeaꞌu oi 
ꞌabana.” 27 Weiana terarua mai ꞌabiꞌabikia ituai tekatoto aonai maearima 
boꞌona tetoꞌuna eihanakia.

28  Ba Petero ehina benakia etibaha, “Wai toꞌiobi kiꞌa bahana Iuda 
hauna hanona rama haeai hauna ohi aꞌi katemiaho haeamo, abomo aꞌi 
keao herena mai rauhubuna. Ia Tirama ebaihanaꞌu hau ha ꞌopuna ꞌao 
aꞌi erobe hauna aꞌi kahina ꞌapuana. 29 Weiana buonai emi beaubeau eao 
hanona beronai amai aꞌi aubo. Eꞌu bakai bakai hanona neiana, taba 
buonai tobaiuhu au amai?”

30 Korenelio ia ena ꞌabi ebamuena etibaha, “Wapu bani aba teao aonai, 
atiaha abiranai beraura hoana aihau ꞌabana bariu ihobona ṉahomanai eꞌu 
ituai abahubaꞌari aonai beronai mo hau ha ena habuni ꞌimareꞌimarena 
wairaꞌuai ekoroti. 31 Ba ehina benaꞌu etibaha, ‘Korenelio e, Tirama 
hanona emu bahubaꞌari aiana abeona abomo emu beruberu akakia 
uraru herekiai haukia niraona ꞌiniꞌininakia. 32  Ua buonai ꞌabi kouhuna 
keao Iopa, Simona atana ha Petero kemai, ia hanona hau ha poromakau 
paruakia nitai hauna atana Simona ena ituai nemiaho weia poe haianai.’ 
33  Weiana buonai ꞌabi auhu noanoana ewahi, ba omai hanona enamo. Ai 
ikoimaiai neia Tirama wairanai aba tatoꞌuna, Obiapaka oi ebahi ahiniꞌo 
ꞌabikia ikoikiai kohinanakia aiamu kataona.”

Petero Korenelio Ena Ituai Eiroro.
34 Petero ena ꞌabi eaꞌi ramana etibaha, “ꞌAbi tohana, bariu aꞌiobi 

haraina Tirama hanona maearima ha aꞌi nitaina ia ikoikiai ihoboai 
niba kaꞌanakia. 35 ꞌAbina ahaꞌi itubu tabana hauna ia Tirama nimariki 
aina abomo bero akakia nibabai hauna Tirama nihore niaꞌi taeana. 
36  Tirama ꞌabi euhuna eao Isaraela maearimakia herekiai hanona 
neiana, baibua pouna namona hana Iesu Keriso aonai nimai, ia hanona 
maearima ikoikiai ekia Obiapaka. 37 Wai aba toꞌiobina hoa neiana 
hanona Galilea ai eaꞌi ramana, Ioane maearima wairakiai baꞌuere robe 
eiroro aina murinai Isaraela hanona maikoina aonai erama. 38  Wai 
Iesu Nasareta hauna toꞌiobina, Tirama ehore Auba Robe mai hiabu ia 
ahanai ebakikina, Iesu eao ꞌekakia ikoikiai namo ebabai, mai Satani 
eaꞌi kiꞌanakia haukia ikoikiai ebamaurinakia, pokina Tirama hanona ia 
eꞌabana. 39 Iuda aiarakia maikoina aonai mai Ierusalemai ebabai tabakia 
ikoikiai mahamaiai taihanakia. Iuda haukia tehore matiu ibiri ropo 
ꞌarunai tekoko ꞌauna eꞌari. 40 Ia wapu ibaihaunai Tirama ehore Iesu ꞌariai 
ebamikirina mai ebawaira tinana, 41 maearima ikoikiai wairakiai ahaꞌi, 
ai Tirama aba etinaꞌanamai haumai wairamaiai mo. Ia ꞌariai emikiri 
murinai kipokia taniani haeamo abomo bei tainu haumai neiamai 
hanona ia pouna ṯahinana. 42  Ia ai ehina benamai maearima herekiai pou 
namona katairoro aina haeamona katahina pou haraina weiana Tirama 

ehore ia eaꞌi taeana mauri haukia mai ꞌari haukia kebabakainakia haunai 
ebaona. 43  Mahabanai haukia ikoikiai ia pouna aba tehina haraina, 
weiakia ikoikiai Iesu kate aꞌikakaumana haukia hanona ia atanai ekia 
kiꞌa kehina hao.”

Rama Haeai Haukia Auba Robe Teaꞌina.
44 Petero ꞌabi neiakia nehina ohonakia aonai, weiakia tibahu 

haukia ikoikiai ahakiai Auba Robe eriri. 45 Iuda haukia weiakia Iesu 
tiaꞌikakaumana mai Petero tiꞌabana haukia tetaꞌutaꞌu huri, pokina Auba 
Robe ena beruberu hanona rama haeai haukia ahakiai abomo eba ririna, 
46  haeamona ia aiakia teona maea haeaihaeai tiꞌabiꞌabi mai Tirama 
tibanamona. Weiana Petero eꞌabi etibaha, 47 “Maearima neiakia hanona 
Auba Robe aba teaꞌina aika haꞌina ihobonai. Ba tai ia kebamuenakia beiai 
aꞌi kateꞌuere robe?” 48  Weiana Petero ia ehina benakia Iesu Keriso atanai 
kateꞌuere robe. Ba teꞌuere robe murinai Petero tenoina wapu baika weia 
herekiai kemiaho.

Petero Taba Erama Hauna Ehina Haraina Ierusalemai.

11  1 Iuhubeau haukia mai uahoꞌaba Iudeai ṯemiaho haukia hanona 
rama haeai haukia abomo Tirama ena ꞌabi aba teaꞌi taeana 

hauna pouna teona. 2  Weiana Petero emue Ierusalemai ekaraꞌau raninai, 
Iuda haukia weiakia Iesu tiaꞌikakauma haukia ia herenai teꞌabi pahihi, 
3  tetibaha, “Oi aꞌi tetarenakia haukia herekia oao ekia ituai kipokia 
toaniani haeamo, ꞌu?”

4 Weiana Petero ehore taba terama haukia ikoikiai ia wairakiai ehina 
harainakia. 5 Ia eꞌabi etibaha, “Iopai uaꞌa rani ha eꞌu bahubaꞌari aonai 
amahabanai, ba taba ha kupai eriri aihana ihana matoha habuni rarina 
ꞌakina ꞌabana, puana bani banikiai iaꞌi toꞌo ibariri hereꞌu. 6  Aihaiha 
haraina aona tabakia ikoikiai hanona mahi aekia banibani tikaꞌa haukia, 
hanopakai tikara tabakia mai ꞌubiai tirobo roborobokia aihanakia. 
7 Ba aia ha aona ehina benaꞌu etibaha, ‘Petero e, omikiri moahu ꞌari 
moani.’ 8  Ia au aꞌabi atibaha, ‘Obiapaka e, ahaꞌi ꞌakina, au ꞌopu tabakia 
ꞌao aꞌi terobe tabakia ha pinaꞌuai aꞌi ṉani ꞌapuana.’ 9 Iamo aia ibaruana 
haeamona kupai emai etibaha, ‘Tirama ebamaha mahanakia tabakia 
hanona oi ꞌopukia aꞌi kohinanakia.’ 10 Hoa neiana rani ibaihauna ewaira 
tina. Ba taba weiakia ikoikiai mai habunina haeamona iberiꞌau mue kupa 
eao.

11 Rani weianai hau aihau Kaisareai teuhunakia temai hereꞌu haukia 
beronai amiaho itunai tekaraꞌau. 12  Aonai Auba Robe ehina benaꞌu aꞌi 
kabaoao ia kipokia kataeao. Uahoꞌabaka neiakia ꞌabaihau kipokia taeao 
Kaisareai hau weiana atana Korenelio ena ituai takatoto. 13  Ia ehina 
benamai, aneru ha ena ituai ewaira tina ba ia ehina bena etibaha, 

g 11.26 Nao maeanai ‘Christian’. 

‘Hau harua kouhunakia kateao Iopa ai uaꞌa Simona atana ha Petero 
katehina bena kemai. 14 Ia kehore ꞌabi kemaiaina, weiana oi mai emu 
itu maearimakia kipokia ibamaurimi.’ 15 Eꞌu ꞌabi aꞌiramana aonai Auba 
Robe ia ahakiai eriri ihobona ꞌuainai aika ahakai eriri ꞌabana. 16  Weiana 
aonai Obiapaka ena ꞌabi araona tinana, ‘Ioane beiai ebaꞌuere robe ꞌa wai 
hanona Auba Robeai katoꞌuere robe.’ 17 Weiana aika Obiapaka Iesu Keriso 
haꞌikakauma aonai Tirama ena beruberu ebenaka ihobonai beruberuna 
hamona ia abomo ebenakia. Ba au maearima aea homaꞌu Tirama ena aka 
weiana kakaiabuna?”

18  Iuda aꞌikakauma haukia ꞌabi neiana teona raninai ekia baoao baoao 
tebapuanakia iamo Tirama tebanamona tetibaha, “Tirama ehore rama 
haeai haukia abomo aba bero ebenakia weiana ekia kiꞌai kateraona kabe 
raninai mauri kebenakia.”

Antioka Haukia Keriso Ena Maearimai Teao.
19 Stefano ena ꞌari murinai aꞌikakauma haukia terama otaraina, baika 

atauꞌa tohana teao Foenikia, Kupuro hanokia mai Antioka, Iuda haukia 
kipokia mo baiatakiai pou namona tebaꞌiobi aina. 20 Ia aꞌikakauma haukia 
baika hanona Kupuro mai Kurene haukia. Ia teao Antioka ai tekaraꞌau 
raninai rama haeai haukia abomo tehina benakia. Obiapaka Iesu pouna 
namona teiroro aina. 21 Obiapaka ena hiabu hanona ia herekiai paunai 
maearima boꞌona ꞌakina teaꞌikakauma Obiapaka herena teao.

22  Pou neiana eao Ierusalemai aꞌikakauma haukia teona, weiana 
Banaba teuhuna Antioka keao. 23  Ia Antiokai ekaraꞌau Tirama maearima 
ua ebanamo harai aihonakia eihana raninai ia aona hanona enamo, 
haeamona ikoikiai ebataburanakia Obiapaka aiana katekaꞌaina mai aokia 
ikoinai. 24 Banaba hanona hau namona Auba Robeai ebonu mai ena 
aꞌikakauma etabura. Ua buonai maearima boꞌona temai Obiapaka herena.

25 Weiana murinai Banaba emikiri Taso eao Saulo ketabuna. 26  Etabu 
ahina raninai eaoaina Antioka. Ihau hamona terarua uaꞌa, aꞌikakauma 
haukia kipokia tetoꞌu abomo maearima boꞌona tebaꞌiobinakia. Weia 
Antiokai Iesu tiaꞌikakaumana haukia weiakia atakia teapari ramana 
Keriso ena maearima. g

27 Rani weianai mahabanai haukia baika Ierusalemai teriri temai 
Antioka. 28  Ha atana hanona Agabo emikiri Auba Robe ena hiabuai 
arobo rarina ꞌakina hanopaka maikoinai kerama hauna pouna ehinana. 
(Arobo weiana hanona Klaudio ena obia raninai erama toha.) 29 Weiana 
aꞌikakauma haukia weia Antiokai hanona aokia tebahamona tenuatae ia 
ha ha ekia tabura ihobonai baraibarai katetiu ahina uahoꞌabakia Keriso 
aonai weia Iudea ai ṯemiaho haukia ꞌeukia. 30 Ba ua tebabai aiho. Ekia 

beruberu hanona Banaba mai Saulo imakiai teutana ba ia terarua tehore 
beruberu weiana teaoaina Iudeai aꞌikakauma haukia ṯeꞌuai ainakia 
haukia katebenakia.

Heroda Iakobo Eahu ꞌarina Ba Petero Tebawapurana.

12  1 Ua raninai Heroda Obia hauna ehore Tirama ena marea haukia 
baika eaꞌinakia enuatae keaꞌi kiꞌanakia paunai. 2  Ia ehore Ioane 

aꞌana Iakobo akiua ai ehara ꞌarina, 3  Heroda Iuda haukia eihanakia babai 
weiana hauna teaonamo aina, ua buonai ia ehore Petero abomo eaꞌina. 
Rani weiana hanona Iuda haukia ekia tatu ha Parawa ibakupu ahaꞌi 
tatuna ranina. 4 Eaꞌina wapura itunai ekaiabuna, huari haukia harau haea 
ꞌabaihau imakiai eutana, bani bani kateꞌimana. Heroda ena raona hanona 
tatu murinai kebakarahina mako wairakiai kebabakaina. 5 Ua buonai 
Petero wapura itunai teꞌimana, ia aꞌikakauma haukia hanona Tirama 
tenoi tabura taburana Petero paunai.

Aneru Petero Ebaraina Wapura Itunai Ebakarahina.
6  Heroda eraonana kebakarahina ṉa ehoma rani weiana aꞌi nimai 

baha rabinai, Petero hanona huari haukia rua baiatakiai enoti eparua 
mai ibirikia rua. Ba huari haukia rua paꞌabi ꞌakonai tebaiꞌima. 7 Aonai 
biai mo Obiapaka ena aneru ia herenai ekoroti eana ikaihuri ebaeana, 
aneru ehore Petero robuna eati ꞌapuana, ebaona etibaha, “ꞌOmikiri biai,” 
raninai imana rua tabiri teꞌeho. 8  Aneru ehore Petero ehina bena etibaha, 
“Emu habuni mobatotona, emu tamaka moabaꞌau.” Petero ua ebabai aiho, 
aneru eꞌabi mue, “Emu iroꞌabu moaꞌina moroꞌabuniꞌo, muriꞌuai kokaꞌa.” 
9 Petero wapura ituna ikaihurina ekarahi aneru murinai ekaꞌa, ia aꞌi 
ebabataina aneru ena aka weiana hanona tohana ꞌao nimahabanai. 10 ꞌIma 
haukia kori ꞌuaina mai ibaruana tekaboinakia teao auri paꞌabina weiana 
katekarahi aiarai katetoto hauna kipona ekaikauna, ba terarua tekarahi 
aiara taearana tekaꞌa teao aonai beronai aneru Petero herenai ekaobo.

11 Weiana Petero aona ea eꞌabi etibaha, “Bariu au aꞌiobi haraina 
Obiapaka ehore ena aneru euhuna, Heroda ena hiabu baꞌanai mai Iuda 
haukia ekia raona weiana hereꞌuai katebabai aokiai ebamaurinaꞌu.” 
12  Kipona aonai eraona raona haraina, ba beronai Maria ena itu eao, 
Maria weiana hanona Ioane Mareko hinana, aꞌikakauma haukia boꞌona 
weia tetoꞌuna tibahubaꞌari. 13  Petero itu weiana paꞌabinai ehara hara, 
ba taꞌaraꞌi uahona ha atana Roda eao paꞌabi kekaikauna. 14 Uaho Petero 
aiana eꞌiobina raninai, aona enamo kiꞌa baha, paꞌabi aꞌi ekaikauna ia 
ebeau emue eao ehina benakia etibaha, “Petero hanona paꞌabi ꞌakonai 
ekoroti.” 15 Ia uaho tehina bena tetibaha, “Oi nuao ꞌabaea!” ꞌA uaho eꞌabi 
tabura weiana hanona tohana. Ua buonai ia teꞌabi tetibaha, “Ṉa paꞌe 
Petero neꞌimana aneruna.”

16  ꞌA Petero ehara hara oho paunai, ia paꞌabi tekaikauna ba teihana 
raninai tetaꞌu taꞌu huri. 17 Petero imanai ehara abunakia urukia 
keahaꞌi, ba Obiapaka wapura itunai aea ebakarahi aihona hauna pouna 
ehinana, abomo ehina benakia Iakobo mai uahoꞌabakia herekiai pouna 
katehinana. Ba ekaobo ꞌeka ha eao.

18  Raurani ꞌamarinai atetua rarina erama huari haukia kipokia baiatakiai 
tebakai bakai Petero herenai taba erama. 19 Heroda eꞌabi katetabuna, ia aꞌi 
tetabu ahina, ua buonai iꞌimana haukia ebakainakia ba ena ꞌabiai teahu 
ꞌarinakia. Neiana murinai Heroda Iudea ehabona eao Kaisarea uaꞌa emiaho.

Heroda Eꞌari.
20 Heroda hanona Turo mai Sidono maearimakia eopuereai kiꞌanakia, 

ua buonai ikoikiai aokia tebahamona herena kateao. Koriꞌuaina Heroda 
ena itu nipoki aina hauna atana Blasto herena teao tebaꞌamena temaiaina 
ia taikiai, ba teao Heroda herena baibua tenoi aina. Pokina ekia aniani 
hanona obia hauna weiana ena hanoai nimai.

21 Heroda etinaꞌana wapunai, ia ehore ena obia habunina ebatotona ena 
obia imiaꞌaunai emiaꞌau maearima eiroronakia. 22  Ba aiara maearimakia 
ia teioaina tetibaha, “Neiana hanona Tirama ha aiana, ia maearima ha 
aiana ahaꞌi.” 23  Weiana aonai Obiapaka ena aneru beronai Heroda eahu 
obona pokina ia Tirama aꞌi ebanamona paunai, ꞌerauꞌerau ia hauanina 
teana ba eꞌari.

24 Ia Tirama ena ꞌabi hanona etabura haeamona erama otaraina, 
aꞌikakauma maearimakia hanona eboꞌo hao boꞌo hao.

25 Banaba mai Saulo ekia aka weiana moni tebenakia hauna tebaorena 
raninai Ierusalema tehabona, Ioane atana ha Mareko abomo tebakaꞌana 
kipokia Antioka teao.

Banaba Mai Saulo Teuhu Ahinakia.

13  1 Antioka mareana aonai mahabanai mai bamarere haukia baika 
atakia neiakia, Banaba, Simeona (hau umuna), Lukio (Kurene 

hauna), Manaen (Heroda ohi tekiro haeamo) mai Saulo. 2  Ia tehore 
Obiapaka tekuti aina mai teani robe aonai, Auba Robe ehina benakia 
etibaha, “Banaba mai Saulo ohi katoaꞌi taeanakia au pauꞌuai, au anuatae 
aina akana katebabaina.” 3  Weiana teani robe mai tebahubaꞌari murinai, 
imakia ia terarua ahakiai tehao ꞌau ba teuhu ahinakia.

Kupuro ai Teiroro.
4 Auba Robe ehore Banaba mai Saulo ohi euhunakia teriri teao Seleukia 

ai, weia haeamona aunohiai tebeau ahi teao Kupuro kereibuanai. 5 Salami 
ai tekaraꞌau weia Tirama ena ꞌabi Iuda haukia ekia marea aokiai teiroro 
aina Ioane Mareko abomo weia herekiai ia ebarainakia.

6  Kereibua maikoinai tekabanai teao Pafo ai hanona hau ha tetabu 
ahina, Iuda haukia ekia mea hauna mai mahabanai baiꞌoina hauna ha 
atana Bariesu. 7 Ia hanona kereibua weiana ena Kabana hauna Seregio 
Paulo aobero hauna ena hau. Kabana hauna ehore Banaba mai Saulo 
eaparinakia wairanai, pokina ena nuatae Tirama ena ꞌabi aiana keona. 
8  ꞌA Bariesu atana ibaruana Eluma (Helene maeanai anina hanona 
mea hauna) ia terarua ekaiabunakia Kabana hauna ekia ꞌabi paunai 
aꞌi meaꞌikakauma. 9 ꞌA Saulo, atana ibaruana hanona Paulo, Auba Robe 
ai ebonu ꞌauna, mea hau weiana eiha ꞌiniꞌinina, 10 ehina bena etibaha, 
“Oi Tiaporo nahuna! Oi hanona taba namokia ikoikiai nuꞌoatanakia 
aomu baiꞌoi mai kiꞌa akakiai ebonu. Obiapaka ena ꞌabi tohakia ikoinai 
nuaꞌi banai baiꞌoi ai nubaonakia. 11 Bariu Obiapaka imana hanona oi 
ahamuai kehore ꞌauna aonai mahamu katekiꞌa, rani papana beraura 
eana aꞌi koihana.” Beronai Eluma eonobaina ꞌabu mai wapura mahana 
tekaiabuna, maearima enoinakia ibakaꞌana hauna ha pehaea imanai 
peꞌebe pebakaꞌana. 12  Kabana hauna hoa weiana erama eihana raninai 
eaꞌikakauma, pokina Obiapaka ena baꞌiobi ꞌabikiai etaꞌutaꞌu huri.

Paulo Mai Banaba Teao Pisidia Hanona Antiokai Teiroro.
13  Paulo mai teꞌabana haukia kipokia Pafo ai tebeau ahi teao Perega, 

Pamfulia hanonai tekaraꞌau, weia Ioane Mareko ia ehabonakia emue 
Ierusalema eao. 14 Paulo mai Banaba ohi Perega ai temikiri teao Pisidia 
hanona Antioka ai tekaraꞌau. Weia beraura robe aonai teao Iuda 
haukia ekia mareai tekatoto temiati. 15 Mose ena rauhubu pukana mai 
mahabanai haukia tererenakia pukakia tetuabinakia murinai marea poki 
haukia tebaiuhu eao herekiai tetibaha, “Uahoꞌabamai e, emai nuatae emi 
batabura ꞌabina ha reꞌa maearima neiakia herekiai patohinanakia.”

16  Paulo emikiri imanai etori abunakia etibaha, “Isaraela haumi 
mai rama haeai Tirama ṯokuti aina haumi e, aiaꞌu tomona. 17 Isaraela 
hauka eka Tirama ehore kupuka ꞌabaꞌabaka etinaꞌanakia abomo 
haukia ebaboꞌonakia ekia miaho Aigupito aonai, haeamona ia ena 
hiabu apaꞌuanai Aigupito ai ebakarahinakia. 18  Ihau bariabui ꞌabana 
hanoꞌakunai herekiai ebapahihi. 19 Ia ehore Kanana hanopakakia 
ꞌabaihau hamomo ebapururunakia. Hanokia ewatenakia Isaraela 
hanokiai teao ihau hinabu bani reana imabui ꞌabana aonai. 20 Taba 
neiakia murikiai bakai haukia ebamikirinakia kateꞌuainakia emaimo 
mahabanai hauna Samuela ena rani ai.

21 “ꞌA ia tehore obia ꞌarana ha tenuatae aina hanona Tirama ehore 
Beniamina itubuna hauna ha, Kisa nahuna Saulo ebenakia, ihau bariabui 
aonai eobia. 22  Tirama Saulo eaꞌi obona murinai Davida eaꞌi taeana ekia 
obia ꞌaranai eao. Ia pouna ehinana etibaha, ‘Iese nahuna Davida abatabu 
ahina anuatae aina, ia hanona eꞌu nuatae akakia ikoikiai kebabainakia.’ 

h 13.33 ꞌao abaramaniꞌo. 

23  Tirama ena ꞌabiꞌuai ihobonai Davida ena rama haunai Isaraela 
maearimakia kebamaurinakia hauna ebamikirina, weiana hanona Iesu.

24 “Iesu ena aka aꞌi eaꞌi rama bahana aonai Ioane hanona aba eiroro 
ꞌuai Isaraela maearimakia ikoikiai ekia kiꞌai kateraona kabe mai 
kateꞌuere robe. 25 Ioane ena aka aba kepua aonai maearima ehina 
benakia etibaha, ‘Wai turaonana au hanona tai? Au hanona Keriso ahaꞌi. 
Ia hanona muriꞌuai nimai, au hana aꞌi anamo ena tamaka warokia aꞌi 
karubunakia.’

26 “Uahoꞌabaꞌu Aberahamo ramana haukia nahukia abomo wai rama 
haeai Tirama ṯokuti aina haumi e, Tirama ehore bamauri ꞌabina neiana 
aba euhuna emai aika herekai. 27 Ierusalema ai ṯemiaho haukia mai teꞌuai 
ainakia haukia aꞌi teꞌiobina Iesu hanona bamauri hauna. Abomo beraura 
robe ai rani ikoikiai tetuabina ꞌabina weiana mahabanai haukia tererena 
hauna obona aꞌi teobo, Iesu aka kiꞌa haunai tebaona, weiana hanona 
mahabanai haukia ekia ꞌabi aba etohana. 28  Iesu kateahu ꞌarina ena pokina 
ha aꞌi tetabu ahina, weiana Pilato tenoina ꞌari ꞌekanai kehorotina. 29 Ia 
ꞌabina puka robenai terere ꞌuainakia ihobonai akakia ikoikiai tebaorenakia 
murinai, ia eꞌari hauanina matiu ibiri ropo ꞌubinai teaꞌi obona ꞌariahanai 
tehorena. 30 Ia Tirama ehore Iesu ꞌariai ebamikiri muena. 31 Weiana 
murinai, Iesu hanona rani boꞌona kipokia tekaꞌa Galilea ai eaomo 
Ierusalemai haukia herekiai ewaira tina. Bariu maearima weiakia hanona 
ia mahakiai teihana hauna pouna tehinana Isaraela haukia wairakiai.

32  “Ua buonai ai abomo pou namona weiana Tirama ꞌabaꞌabaka 
herekiai eꞌabiꞌuai aina hauna ṯamaiaina wai heremi. 33  Tirama hanona 
Iesu ꞌariai ebamikirina weianai ena ꞌabiꞌuai ꞌabaꞌabakia herekiai 
ebatohana. Salamo ibaruana aonai abomo Iesu pouna ehinana etibaha,

‘Oi hanona au Nahaꞌu.
Bariu rani neianai
au hanona oi Hamamu.’ h  Sal 2.17

34 Tirama Iesu ꞌariai ebamikirina, ba ꞌariahana aonai aꞌi keburu buru. 
Weiana hanona ena ꞌabi puka robenai hauna ebatohana,

‘Au kahore Davida herenai
aꞌabiꞌuai aina weiana erobe mai
etohana hauna wai kabenimi.’  Isa 55.3

35 Salamo haeai aonai abomo ṉa eꞌabi aiho,
‘Emu robe hauna hanona
aꞌi kohabo ꞌabaeana aꞌi
keburu buru.’  Sal 16.10

36 Davida ena mauriai hanona Tirama ena nuatae akakia ebabai, murinai 
eꞌari kupuna ꞌabaꞌabana herekiai tehorena, haeamona hauanina ꞌuriai eburu 

buru. 37 Ia Tirama ꞌariai ebamikiri muena hauna hanona ꞌuriai aꞌi eburu buru. 
38 Ua buonai uahoꞌabaꞌu e, ṯanuatae katoꞌiobina Iesu paunai kiꞌa ihina haona 
pouna hanona wai heremiai ṯairoro aina. 39 Tirama ehore Iesu tiaꞌikakaumana 
haukia hanona bero ebenakia, pokina Mose ena rauhubuai ꞌekakia ikoikiai 
wai bero aꞌi katotabu ahina. 40 Ua buonai katoꞌima ꞌima harainimi mahabanai 
haukia ꞌabi tabana tehinana hauna heremiai aꞌi merama. Ṉa teꞌabi aiho,
 41 ‘ꞌUahiꞌuahi haumi,

tomotaꞌutaꞌu huri ba
tomoꞌari baihana.
Au emi raniai taba ha kababaina,
hau ha pekikipa haraina
iamo aꞌi kato aꞌikakaumana.’ ”  Hab 1.5

42 Paulo mai Banaba marea ai tikarahi aonai, maearima ia tenoinakia pou 
neiakia waira rani robenai katehina mue herekiai. 43 Toꞌu epua murinai, Iuda 
maearimakia mai rama haeai maearimakia Tirama tekuti aina ba Iuda haukia 
baiatakiai tetoto haukia boꞌokia Paulo mai Banaba murikiai teꞌau. Ia terarua 
maearima weiakia tebahi ahinakia Tirama ena aokoꞌo hoana aonai katemiaho.

44 Rani robena ibaruanai aiarai ṯemiaho haukia ikoinai temai 
tebararona Tirama ena ꞌabi aiana kateona. 45 ꞌA Iuda haukia hanona 
toꞌu haukia teihanakia raninai tewamuru kiꞌa, Paulo ꞌabi ehinanakia 
haukia teaꞌi kiꞌanakia haeamona ꞌabi kiꞌa obokia tehina ia herenai. 46  Ia 
Paulo mai Banaba teꞌabi tabura tetibaha, “Tirama ena ꞌabi hanona wai 
patoꞌiobi ꞌuaina, ia wai hanona tubakiꞌana haeamona kipomi kiꞌa ꞌekanai 
tuhorotinimi mauri banaibanai aꞌi ṯonuatae aina, ua buonai ai aba rama 
haeai haukia herekia ṯaeao. 47 Obiapaka ṉa ehinabe aihonamai,

‘Au oi nahorotiniꞌo rama haeai
haukia ibaeakia ai koao,
abomo bamauri koaoaina
hanopaka puana.’ ”  Isa 49.6

48 Rama haeai haukia aia weiana teona raninai aokia enamo ba Obiapaka 
ena ꞌabi tebanamona. Weiakia Tirama etinaꞌanakia mauri banaibanai kateaꞌina 
haukia hanona teaꞌikakauma. 49 Ba Obiapaka ena ꞌabi hanona hano weiana 
maikoina aonai teuhu otaraina. 50 Ia Iuda haukia tehore obia babiꞌekia weiakia 
Tirama ṯekuti aina haukia mai aiara haukia apaꞌuakia aokia teani tekai taꞌa 
taꞌanakia, Paulo mai Banaba ohi teꞌoatanakia haeamona hano weiana aonai 
teuꞌu ahinakia. 51 Paulo mai Banaba hanona bakiꞌa aiarana weiana herenai 
aekia apurorokia teahuahu obonakia ba teao Ikonio. 52 Aꞌikakauma haukia 
weiakia Antioka ai ṯemiaho haukia aokiai enamo mai Auba Robe ai tebonu.

Paulo Mai Banaba Ikonio ai.

14  1 Antiokai tebabaina ihobonai Ikonio ai abomo Paulo mai 
Banaba ohi Iuda haukia ekia marea aonai tekatoto teiroro, 

Auba Robe ena baraibarai ai weiana ekia iroro harai buonai Iuda 
haukia mai rama haeai haukia boꞌona ꞌakina teaꞌikakauma. 2  ꞌA Iuda 
haukia baika aꞌi teaꞌikakauma haukia tehore rama haeai haukia haiakia 
tekui teaꞌikakauma haukia kateꞌoatanakia. 3  Terarua rani homaꞌana 
weia temiaho mai taburakia Obiapaka pouna tehinana abomo hoa 
mai bataꞌutaꞌu huri akakia tebabainakia, weianai Obiapaka hanona 
ena aokoꞌo hoana ꞌabina teiroro aina hauna ebatohana. 4 Weiana aiara 
apaꞌuana aonai maearima kipokia tewatenakia, baika teao Iuda haukia 
herekia harua teao iuhubeau haukia herekia. 5 ꞌA rama haeai haukia mai 
Iuda haukia ekia aiara ṯeꞌuai aina haukia kipokia teroba ahu, iuhubeau 
haukia rua katebatae ainakia abomo piharai kateahu ꞌarinakia. 6  Terarua 
pou teona raninai teꞌuru Lukaonia hanona aonai Lustera mai Derebe 
aiarakia herekia teao. 7 Weia pou namona teiroro aina.

Paulo Mai Banaba Lustera ai.
8  Lustera aiaranai ꞌome hauna ha, ia erama hanona aꞌi ekaꞌa uahomana 

mo emiaho. 9 Hau weiana Paulo eꞌabiꞌabi aiana ebahuaina. Paulo hanona 
hau weiana eiha ꞌiniꞌinina ba ebabataina hau weiana ena aꞌikakauma 
Tirama herenai hauna kehore aba kebamaurina. 10 Eꞌabi aota etibaha, 
“Momikiri mokoroti!” Hau weiana beronai erobo taea ekoroti haeamona 
ekaoao kaoao.

11 Mako hoa weiana Paulo ebabaina hauna teihana raninai Lukaonia 
maeanai teio tetibaha, “Tirama hanona aba maearimai teao teriri temai 
herekai.” 12  Temikiri Banaba teaparina Deo, weiana ekia tirama ha atana, 
Paulo teaparina Hereme, weiana abomo ekia tirama ha atana teaparina 
pokina ia hanona ꞌabi ihinana hauna. 13  Deo ena marea hanona aiara 
apaꞌuana paꞌabina ꞌakona wairanai, ena robe haukia poromakau koa 
baika mai taitaikia teaoainakia paꞌabi ꞌakonai, weia maearima kipokia 
kuti akakia katebabainakia iuhubeau haukia herekiai.

14 Paulo Banaba ohi pou weiana teona raninai ekia habuni tetapanakia 
tebeau toto toꞌu haukia baiatakiai teio tetibaha, 15 “Emai hau e, taba 
buonai hoa neiana tubabainakia? Ai hanona maearima ꞌabaeamai wai 
ihobomi. Ai tamai neia pou namona ṯahinana hanona wai kuti akakia 
kiꞌa obokia neiakia herekiai katokapare, mauri Tiramana weiana kupa 
hanopaka mai akupaka ebabainakia abomo aokia tabakia ikoikiai 
ebabainakia hauna kato aꞌikakaumana. 16  Tirama hanona ꞌuaina raninai 
hanopaka haeai haeai haukia ehabonakia kipokia ekia nuatae taearakiai 
katemauri. 17 Iamo kipona ibawaira tinana, aka namokia ia ebabai abara 
kupai nibatibona heremiai, hano anikia ekia rani tohakiai nibenimi, 
nuami niba kironakia mai aomi niba aonamona.” 18  Terarua ua teꞌabi 
aiho iamo mai aroꞌarikiai toꞌu haukia kuti akana katebabaina haukia 
tebamuenakia.

19 Ia Iuda haukia baika uaꞌa Pisidia Antioka mai Ikonioai temai haukia 
tehore toꞌu haukia aokia teani epua temikiri Paulo piharai teahuna 
teberina teaoaina aiara apaꞌuana parabuna kapenai, teraonana ia hanona 
aba eꞌari. 20 Ia aꞌikakauma haukia tehore herena tekori kaiarona raninai, 
Paulo emikiri ba eao aiara apaꞌuana aonai ekatoto mue. Erani hanona 
Banaba ohi temikiri teao Derebe.

Paulo Mai Banaba Temue Teao Suria Hanona Antioka.
21 Paulo mai Banaba weia Derebeai pou namona teiroro aina ba 

maearima boꞌona temaiainakia Iesu iꞌabana haukiai teao. Weiana murinai 
temue teao Lustera Ikonio mai Pisidia Antioka. 22  ꞌEka weiakiai ia 
tehore Iesu iꞌabana haukia teba taburanakia abomo aokia tebakironakia 
aꞌikakauma tohanai katemiaho, tehina benakia tetibaha, “Aika hanona 
atetua boꞌokia ṉahomakia aokiai kahatoto ꞌuai ba Tirama ena obia 
aiaranai kahakatoto.” 23  Tirama ena marea ha ha aokiai Paulo mai 
Banaba hanona ꞌuai haukia teaꞌi taeanakia mai anirobekiai tebahubaꞌari 
ba tiaꞌikakaumana Obiapakana imanai teutanakia.

24 Murinai terarua temikiri Pisidia hanonai tekabanai temai Pamfulia 
hanonai tekaraꞌau. 25 Ba weia Peregai pou namona teiroro aina murinai 
teriri teao Atalia aiaranai. 26  Weia terarua aunohiai teheꞌau tebeau 
temue Antioka, ꞌuainai Antioka neianai teaꞌi taeanakia Tirama ena 
aokoꞌo hoana aonai kateaka, ba aka neiana hauna bariu aba tebaorena. 
27 Antiokai tekaraꞌau raninai terarua tehore aꞌikakauma haukia teba 
toꞌunakia, Tirama taba ebabaina ia imakiai hauna mai rama haeai haukia 
ekia aꞌikakauma taearana ekaikauna hauna wairakiai pouna tehinana. 
28  Terarua rani homaꞌana weia aꞌikakauma haukia kipokia temiaho.

Ierusalemai Tirama Ena Marea Haukia Tetoꞌuna.

15  1 Iuda haukia tiaꞌikakauma haukia baika Iudeai temai Antiokai 
aꞌikakauma haukia tebaꞌiobinakia tetibaha, “Mose ena rauhubu 

ihobonai aꞌi katetarenimi raninai wai hanona bamauri aꞌi katoaꞌina.” 
2  ꞌAbi weiana paunai Paulo mai Banaba ohi maearima weiakia kipokia 
tebaihara tae eaomo tebaiara kiꞌa, ua buonai Tirama ena marea haukia 
tehore Paulo mai Banaba ohi teaꞌi taeanakia aꞌikakauma haukia baika 
kipokia kateao Ierusalema, weia iuhubeau haukia mai ꞌuai haukia 
herekiai ꞌabi weiana katebakai bakaiaina.

3  Tirama ena marea haukia tehore ia teuhunakia, weiana Foenikia 
mai Samaria hanokiai tekabanai aonai, rama haeai haukia ekia mauri 
aea tebaibeni aiho hauna pouna tekikipana. Pou neiana teona hanona 
aꞌikakauma haukia ikoikiai teaonamo kiꞌa.

4 Ia Ierusalemai tekaraꞌau raninai Tirama ena marea haukia, iuhubeau 
haukia, mai ꞌuai haukia tehore ia teaꞌi taeanakia, ba Paulo mai Banaba 

i 15.14 Petero 

ohi Tirama taba ebabaina ia imakiai hauna ikoikiai wairakiai pouna 
tehinana. 5 Aꞌikakauma haukia baika weiakia Parisea itubunai tekarahi 
haukia temikiri teꞌabi tetibaha, “Rama haeai haukia kahatarenakia 
abomo kahahina benakia Mose ena rauhubu hanona kateꞌima haraina 
hanona mauri banaibanai kateaꞌina.”

6  Weiana iuhubeau haukia mai ꞌuai haukia kipokia tetoꞌu atetua ꞌabina 
weiana teroba ahuaina. 7 Rani homaꞌana tebaihara tae murinai Pereto 
emikiri eꞌabi etibaha, “Uahoꞌabaꞌu e, aba toꞌiobina Tirama ehore wai 
baiatamiai au etinaꞌanaꞌu pinaꞌuai pou namona kahinana rama haeai 
haukia kateona kateaꞌikakauma. 8  Maearima aokia eꞌiobinakia Tiramana 
ehore aika herekai ebabaina ihobonai rama haeai haukia abomo Auba 
Robe ebenakia, hoa weianai Tirama ia eaꞌi taeanakia hauna ebatohana. 
9 Ia mai aika kipokia baiataka aꞌi ebahaeaina, Tirama ehore ekia 
aꞌikakauma paunai aokia ebamaha mahanakia ia wairanai. 10 Ia aehoma 
buonai Tirama tuhobona ꞌabaꞌabaka ꞌao aika Mose ena rauhubu ikaꞌaina 
pumana habuana aꞌi etainaka hauna aꞌikakauma haukia ahakiai tuhore 
ꞌauna? 11 Aika nahaꞌikakauma, ia bamauri tiaꞌina ihobonai, Obiapaka Iesu 
ena aokoꞌo hoana paunai bamauri kahaꞌina.”

12  Toꞌu haukia ikoikiai ꞌuruꞌurukia ahaꞌi, ia Banaba mai Paulo ohi 
imakiai Tirama hoa mai bataꞌutaꞌu huri akakia rama haeai haukia 
herekiai ebabainakia haukia poukia tehinanakia hanona aiakia tiona.

Iakobo Ena Iroro.
13  Ia ekia ꞌabi eore murinai Obiapaka hatina Iakobo emikiri eꞌabi 

etibaha, “Uahoꞌabaꞌu e, aiaꞌu tomona. 14 Simona i aba ehinabe harainaka 
Tirama ehore rama haeai haukia eraonanakia, koriꞌuaina ia baiatakiai 
maearima aea eaꞌi taea aihonakia ia ꞌeuna. 15 Babai neiana hanona 
mahabanai haukia ekia ꞌabi kipokia teihobo, ṉa terere aihona,
 16 ‘Neiana murinai au kamue kamai,

Davida ena obia aiarana eꞌeho
hauna kabakori muena.
Teꞌitiꞌiti haukia kabamahamaha
muenakia.

 17 Weiana maearima harina
temauri haukia ikoinai
mai rama haeai haukia weiakia
ataꞌuai aparinakia au ꞌeuꞌu ai
kateao haukia ikoikiai hanona
au Obiapaka katetabunaꞌu.

 18 Obiapaka ua eꞌabi aiho,

ꞌabi neiana hanona aba uaꞌi baha
ebaꞌiobi aina.’  Amo 9.11, 12

19 Ua buonai eꞌu raona hanona rama haeai haukia weiakia Tirama 
herena timai haukia ekia taeara aꞌi kahabapahihi kiꞌa bahana. 20 Namona 
hanona marereai kahahina benakia, kaibaꞌuku teberuberu benakia 
tabakia Tirama wairanai teꞌopu haukia aꞌi kateani, aꞌi katenabau kiꞌa, 
mai mahi ꞌakokia tebatoꞌo ꞌarinakia haukia aꞌi kateani, abomo aruarukia 
aꞌi kateinu. 21 Pokina ꞌuaina raninai emai mo bariu Mose ena rauhubu 
weiakia hanona beraura robe ikoikiai aokiai tetuabina marea ha ha 
aokiai abomo pouna teiroro aina aiara ikoikiai aokiai.”

Toꞌu Haukia Rama Haeai Haukia Herekiai Marere Tetiu ahina.
22  Ba iuhubeau haukia mai ꞌuai haukia Tirama ena marea haukia 

ikoikiai kipokia teraonana weia baiatakiai maearima baika kateaꞌi 
taeanakia Paulo mai Banaba kate ꞌabanakia Antioka kateao, ba teaꞌi 
taeanakia haukia neiakia, Iuda atana teaparina Barasaba mai Sila, 
terarua hanona maearima iꞌuaiaikia haukia uahoꞌabakia baiatakiai. 
23  Marere ṉa terere aihona kaꞌa haukia tebenakia,

“Ai iuhubeau mai ꞌuai haumai,
ai uahoꞌabami,
emai banamo ꞌabina niwahi
wai uahoꞌabamai rama haeai ai torama Antiokai Suriai mai Kilikiai 
ṯomiaho haumi heremi.

24 Ai poumi aba taona ꞌabamai baika neia tewahi, ekia ꞌabiai 
aomi tiba haiaranakia abomo aomi tibaroꞌarinakia, ia ai hanona 
ꞌabi uahomana aꞌi tabenakia. 25 Ua buonai ai tatoꞌuna emai raona 
tabahamona hau baika kataꞌi taeanakia katauhunakia eka raonaꞌau 
haukia Banaba mai Paulo kipokia katewahi. 26  Neiakia Banaba mai 
Paulo terarua hanona ekia mauri aꞌi tiraonanakia aika eka Obiapaka 
Iesu Keriso atanai. 27 Iuda mai Sila ṯauhunakia marere tarerena 
hauna ia pinakiai katehinana abomo katebatohana. 28  Auba Robe 
mai ai kipokia ṉa taraona aihona, ai puma haeai aꞌi katabenimi 
rauhubu neiakia ahakiai. 29 Kaibaꞌuku wairanai tehoroti anianikia 
aꞌi katoani, mahi mai aruarukia aꞌi katoani, mahi ꞌakokia tebatoꞌo 
ꞌarinakia haukia aꞌi katoani, abomo nabau akakia aꞌi katobabai. Wai 
taba neiakia aꞌi katobabai hanona emi aka kebero. Tarere nonoa. 
Haparua.”
30 Marea haukia tehore hau naiakia teuhunakia, ia teriri teao Antiokai, 

aꞌikakauma haukia tebatoꞌunakia ba marere tebenakia. 31 Marere 
tetuabi aonai batabura ꞌabikia aiakia teoꞌo hanona aokia enamo wairai. 
32  Iuda mai Sila hanona mahabanai haukia terarua ꞌabi namokia tehina 
aꞌikakauma haukia aokia tebakironakia mai teba taburanakia. 33  Ia rani 

baika weia temiaho murinai, aꞌikakauma haukia ia tebaparuanakia 
temue teao Ierusalema ia teuhunakia haukia herekia. 34 (Ia Sila enuatae 
buonai emiaho.) 35 Paulo mai Banaba hanona Antiokai temiaho, ia mai 
maearima boꞌokia kipokia Obiapaka ena ꞌabi tebaꞌiobi aina abomo pou 
namona teiroro aina.

Paulo Mai Banaba Baiatakia Epaꞌa.
36  Wapu baika teore murikiai Paulo Banaba ehina bena etibaha, “Aika 

hamamue hamaeao aiara weiakia Obiapaka pouna hairoro aina haukia 
aokiai uahoꞌabaka weia aea tibabai aiho hanona kahaihanakia.” 37 Ba 
Banaba ena nuatae hanona Ioane weiana tiaparina Mareko hauna kipokia 
kateao haeamo. 38  Ia Paulo ena raona, ia kipokia kateao hanona aꞌi enamo 
pokina ia Pamfuliai weia hanona eubo ekia akai aꞌi eꞌabanakia. 39 Weiana 
buonai terarua tebaiara baiatakia epaꞌa. Banaba ehore Mareko eaꞌina 
aunohiai teheꞌau Kupuro teao. 40 Ia Paulo ehore Sila enuatae aina katekaꞌa 
aonai uahoꞌabakia tehore Obiapaka ena aokoꞌo hoanai tebanamonakia. 
41 Ia terarua teao Suria mai Kilikia hanokiai tekabanai, Tirama ena marea 
maearimakia weia haukia teba taburanakia.

Timoteo, Paulo Mai Sila Ohi Eꞌabanakia.

16  1 Paulo eao Derebe ba haeamona eao Lustera ai ekaraꞌau, 
aꞌikakauma hauna ha weia nemiaho ia atana hanona Timoteo, 

hinana hanona Iuda babiꞌena Iesu niaꞌikakaumana, ia hamana hanona 
Helene hauna. 2  Aꞌikakauma haukia weia Lustera mai Ikonio ai ṯemiaho 
haukia Timoteo ena namo pouna tehinana. 3  Paulo enuatae Timoteo ia 
kebakaꞌana kipokia kateao, ba etarena pokina Iuda haukia weia ṯemiaho 
haeamona teꞌiobina ia hamana hanona Helene hauna. 4 Aiara ha ha 
aokiai tekabanai aonai iuhubeau haukia mai ꞌuai haukia Ierusalemai 
ṯemiaho haukia rauhubu weiakia tebatohanakia haukia ia terarua tehore 
tehinanakia maearima katekaꞌaina. 5 Ua buonai Tirama ena marea haukia 
ekia aꞌikakauma hanona etabura abomo maearima ekia boꞌo eapaꞌua hao 
apaꞌua hao beraura ha ha aokiai.

Paulo Mahabanaiai Makedonia Hauna Eihana.
6  Paulo mai ꞌabana kipokia teao Furugia mai Galatia hanokia aokiai 

tekabanai pokina Auba Robe ehore ekaiabunakia Asia hanonai Tirama 
ena ꞌabi aꞌi kateiroro aina. 7 Teao Musia hano hoanai tekaraꞌau aonai 
teraonana Batunia hanona kateao, ia Iesu Aubana ebamuenakia. 8  Weiana 
buonai Musia aiaranai tekabanai teriri teao Toroa aiarana. 9 Rabi weianai 
Paulo emahabanai, ena mahabanai aonai Makedonia hauna ha eihana ia 
wairanai ekoroti enoina etibaha, “Komai Makedoniai ai kobarainamai.” 
10 Paulo ena mahabanai weiana murinai ai tanoanoa taeara tatabu 

kataeao Makedonia, pokina ai taꞌiobina Tirama hanona eaparinamai pou 
namona weia katairoro aina.

Ludia Keriso Ena Maearimai Eao.
11 Weia Toroai hanona aunohiai taeheꞌau tabeau berona taeao 

Samotrake. Haeamona erani hanona tabeau taeao Neapoliai takaraꞌau. 
12  ꞌEka weiana tahabona takaꞌa taeao aiara apaꞌuana Pilipo, weiana 
hanona aiara koriꞌuaina Makedonia hanona aonai Roma ena ihaꞌini 
baꞌanai emiaho. Ba wapu baika weia tamiaho. 13  Beraura Robenai aiara 
paꞌabinai takarahi taeao ate haianai taraonana bahubaꞌari ꞌekana ha 
weia. ꞌEka weianai tamiati babiꞌe baika weia tetoꞌu haukia kipokia 
taꞌabiꞌabi. 14 Weiakia aiamai teona babiꞌekia baiatakiai ha atana Ludia ena 
aiara hanona Tuatira. Ia hanona habuni birokia nikawa kawainakia. Ia 
abomo Tirama nekuti aina babiꞌena ha. Obiapaka ehore aona ebaeana ba 
Paulo ena ꞌabi eaꞌi taeana. 15 Weia ia mai ena itu haukia ikoikiai tabaꞌuere 
robenakia murinai enoinamai kataeao ena itu ba eꞌabi etibaha, “Aomiai 
tuaꞌi taeanaꞌu au Obiapaka iaꞌikakaumana babiꞌeꞌu ha raninai patomai eꞌu 
ituai weia patomiaho.” Ena bahiahi ꞌabina eaoainamai ena itu.

Pilipoai Paulo Mai Sila Tebawapuranakia.
16  Rani ha bahubaꞌari ꞌekana taeao aonai taꞌaraꞌi uahona ha aonai 

auba kiꞌa obona nemiaho uahona kipokia tabaitabu ahi. Uaho weiana 
hanona taba wairai katerama haukia ihina poukiai ena poki hauna ena 
kepu boꞌokia ebabainakia. 17 Uaho neiana Paulo mai ai murimaiai ekaꞌa 
eio etibaha. “Hau neiakia hanona ꞌubi ꞌakiꞌakinai nemiaho Tiramana 
ena iuhubeau haukia, bamauri taearana ṯeiroro aina heremiai.” 18  Rani 
boꞌokia aokiai ia ua ebabai aiho. Ba Paulo haiana ebapoꞌona buonai ekori 
kabe auba kiꞌa obona ebatana etibaha, “Iesu Keriso atanai nahina beniꞌo, 
uaho naiana aonai mokarahi!” Beronai auba kiꞌa obona uaho ehabona 
ekarahi.

19 Uaho ena poki hauna eꞌiobina ena kepu tabu ahi taearana aba epua, 
weiana Paulo mai Sila teaꞌinakia teberinakia teaoainakia maearima 
ekia toꞌu ꞌekana Roma haukia apaꞌuakia herekiai. 20 Hau apaꞌuakia 
wairakiai teba korotinakia ba teꞌabi tetibaha, “Maearima rua neiakia 
hanona Iuda haukia, eka aiara aonai ripuripu tibabaina. 21 Abomo hoahoa 
tibaꞌiobinaka haukia hanona aika Roma hauka eka rauhubu tainai 
aꞌi kahaꞌi taeanakia mai aꞌi kahakaꞌa ainakia haukia.” 22  Toꞌu haukia 
temikiri Paulo mai Sila herekiai ꞌabi kiꞌa obokia tehinanakia, ba bakai 
teꞌuai aina haukia ꞌabi tebaibeni terarua ekia habuni katetapanakia mai 
kateꞌatinakia. 23  Teꞌati kiꞌanakia epua murinai teaoainakia wapura itunai 
tetori totonakia, wapura neꞌimanakia hauna tehina bena kekaiabu ꞌini 
harainakia. 24 Ua tehinabe aihona buonai wapura ꞌima hauna terarua 

eaoainakia ikaihuri aona ꞌakinai hauna aonai ehorotinakia, aekia matiu 
baiatakiai ebahutanakia ebiri ꞌini harainakia.

25 Rabi wapukaꞌa oreꞌakuai Paulo mai Sila tebahubaꞌari mai ekia huiai 
Tirama tebanamona, wapura haukia hanona ia aiakia tebahuaina. 26 Beronai 
kanokau rarina ekaꞌa wapura ituna maikoina ebaibiuna, paꞌabi ikoikiai 
tekaikau mai wapura haukia imakia aekia tabirikia ikoinai tetaꞌi. 27 Wapura 
ituna neꞌimana hauna paruana enoꞌa, paꞌabi ikoikiai tekaikau eihanakia 
raninai emikiri ena kareba eberi ꞌauna kipona keahu ꞌarina pokina ia eraonana 
wapura haukia hanona aba tebeau ꞌakauma. 28 ꞌA Paulo eio aota etibaha, 
“Kipomu aꞌi moahu ꞌariniꞌo, ai ikoimaiai neiamai ṯamiaho.” 29 Wapura ituna 
neꞌimana hauna eapari ramepa katemaiaina, ebeau toto eao etaꞌu buonai mai 
ꞌururu ꞌururuna Paulo mai Sila wairakiai ekaipehu. 30 Ba eba karahinakia 
eaoainakia mahanai ebakainakia etibaha, “Hau apaꞌuami e, taba kababaina 
hanona bamauri katabu ahina?”

31 Terarua tehina bena tetibaha, “Obiapaka Iesu Keriso koaꞌikakaumana 
hanona bamauri koaꞌina oi mai emu itu haukia ikoikiai.” 32 Ba terarua Obiapaka 
ena ꞌabi teiroro aina ia mai ena itu haukia ikoikiai wairakiai. 33 Rabi weiana 
aonai terarua eaoainakia, haukia tebamaniꞌanakia ꞌekakia eututu harainakia, 
ba beronai Paulo mai Sila tehore ia mai ena itu haukia ikoikia tebaꞌuere 
robenakia. 34 Wapura iꞌima hauna terarua eaoainakia ena ituai eroꞌonakia, ba ia 
mai ena itu haukia ikoikiai teaonamo pokina Tirama tiaꞌikakaumana paunai.

35 Erani raurani aonai bakai teꞌuai aina haukia ekia ꞌabi tebaibeni habuni 
haukia teuhunakia teao wapura ꞌima hauna herena tetibaha, “Hau neiakia 
kobakarahinakia katekaꞌa.” 36 Wapura iꞌima hauna Paulo ehina bena etibaha, 
“Bakai ṯeꞌuai aina haukia ꞌabi tebaibeni, oi mai Sila ohi kaba karahinimi 
katokaꞌa, ua buonai tomokarahi mai baibuami tomoao.” 37 Ia Paulo bakai ṯeꞌuai 
aina haukia ekia habuni haukia ehina benakia etibaha, “Ai hanona Roma 
maearimamai, emai beho ahaꞌi bakai ꞌekanai aꞌi teba korotinamai ia maearima 
wairakiai teahunamai haeamona wapura itunai tekaiabu ꞌabaeanamai. Ba bariu 
hanona bunianai kateba karahinamai, u? Aꞌi ketai ꞌapuana, ia kipokia katemai 
kateba karahinamai.”

38  Habuni haukia temue teao bakai ṯeꞌuai aina haukia haiakiai teꞌabi 
ia terarua hanona Roma maearimakia, ꞌabi neiana teona raninai bakai 
ṯeꞌuai aina haukia tetaꞌu wairai. 39 Bakai ṯeꞌuai aina haukia temikiri teao 
terarua haiakiai teꞌabi ꞌabi harai aꞌi temeꞌopuere, ba teba karahinakia, 
tenoinakia aiara weiana katehabona. 40 Paulo mai Sila wapura itunai 
tekarahi teao Ludia ena itu weia aꞌikakauma haukia baika kipokia 
tebaitabu ahi, batabura ꞌabikiai tehina benakia ba tekaꞌa.

Tesalonikai Iripu Rarina Erama.

17  1 Paulo mai Sila ohi teao Amfipoli mai Apolonia hanokiai 
tekabanai teao Tesalonika weia hanona Iuda haukia ekia marea 

j 17.3 ꞌao Mesia 

ha. 2  Paulo ena hoa hoa tainai eao marea aonai etoto. Weia beraura 
robe aihau aokiai maearima kipokia teroba ahu Puka Robenai terere 
ꞌabikia tohakiai eꞌabiꞌabi, 3  ehina hina harainakia, ꞌabikia ebawaira tina 
harainakia Keriso hanona kehau haiara mai ꞌariai kemikiri mue, etibaha, 
“Iesu neiana au pouna nahinana wai heremiai hauna hanona Keriso.” j 
4 Iuda haukia baika aokia teba kabanainakia Paulo mai Sila kipokia 
tebahamomo, Helene maearimakia Tirama timariki aina haukia boꞌokia 
abomo kipokia tebahamomo baiatakiai hanona obia babiꞌekia boꞌokia.

5 Ia Iuda haukia baika tewamuru buonai aru ꞌabaea haukia ekia hoa tekiꞌa 
haukia kawakawa ꞌekanai tebararonakia tebatoꞌunakia iripu rarina aiara 
apaꞌuana aonai teba ramana. Hau ha atana Iason ena itu teao Paulo mai Sila 
katetabunakia kateba karahinakia maearima wairakiai. 6 Ia aꞌi tetabu ahinakia 
buonai Iason mai aꞌikakauma haukia baika itu weianai teberi ahinakia 
temaiainakia aiara apaꞌuana tipoki aina haukia wairakia teio tetibaha, “Hau 
baika hanopaka maikoinai ripuripu tibabai haukia bariu temai eka aiara 
apaꞌuana aonai. 7 Ba Iason hanona eaꞌi taeanakia ena ituai ebatotonakia. Hau 
weiakia hanona Kaisa ena rauhubu tikabenakia, teꞌabi tetibaha, Obia ꞌarana 
haeai ha nemiaho. Ia atana hanona Iesu.” 8 ꞌAbi neiana teona raninai maearima 
toꞌuna mai aiara apaꞌuana tipoki aina haukia kipokia ꞌuru rarina tebabuana. 
9 Aiara apaꞌuana tipoki aina haukia tehore Iason mai ꞌabana kipokia tehina 
benakia moniai bakai arana tehorena ba tehabonakia katekaꞌa.

Iuhubeau Haukia Teao Berea.
10 Rabi weiana aonai aꞌikakauma haukia tehore Paulo mai Sila 

teuhunakia Berea teao. Weia tekaraꞌau raninai berokiai Iuda haukia ekia 
marea teao. 11 Iuda haukia weiakia Bereai ṯemiaho haukia hanona mai 
ekia aia oꞌo ba Tesalonika maearimakia, aokia tohanai pou namona teona 
ba rani ikoinai Puka Robena ꞌabikia temarere ainakia kateꞌiobina Paulo 
ehina haukia hanona tohakia. 12  Ua buonai boꞌokia teaꞌikakauma, Helene 
obia babiꞌekia boꞌokia mai Helene haukia boꞌokia abomo teaꞌikakauma.

13 Ia Iuda haukia Tesalonikai ṯemiaho haukia Paulo Tirama ena ꞌabi Berea 
aonai neiroro aina pouna teona raninai temai weia mako tebahi ahinakia 
tebaripu ripu. 14 Beronai mo aꞌikakauma haukia tehore Paulo teuhuna poe taina 
eao. Ia Sila mai Timoteo ohi hanona Bereai temiaho. 15 Maearima baika Paulo 
tebakaꞌana haukia Paulo kipokia teaomo Atene, ba ia hanona temue teao Berea, 
Paulo ena ꞌabi teaoaina Sila mai Timoteo herekia kateao biai Paulo herena.

Paulo Ateneai Eiroro.
16  Paulo Ateneai Sila mai Timoteo neꞌimanakia aonai aiara apaꞌuana 

aonai kaibaꞌuku eboꞌo kiꞌa eihanakia hanona aona ehaiara kiꞌa. 17 Ua 

buonai Paulo hanona marea aonai Iuda haukia mai Helene haukia 
Tirama ṯekuti aina haukia kipokia teroba ahu, haeamona rani ikoikiai 
hanona kawakawa ꞌekanai tikaoao kaoao maearimakia mo ꞌakina 
kipokia terobahu. 18  Epikuro haukia mai Stoiko ꞌiobi haukia baika Paulo 
kipokia teꞌabi baitaeai. Baika tebakai bakai tetibaha, “ꞌAbi ꞌabaea ꞌabi 
ꞌabaea hauna neiana taba neꞌuahina?” Baika teꞌabi, “Ia hanona hanopaka 
haeai tiramakia robakia niahuna.” ꞌAbi neiana tehinana pokina Paulo 
hanona Iesu mai ena mikiri mue pouna namona eiroro aina. 19 Ua buonai 
Paulo teaꞌina teaoaina toꞌu ꞌekana ha atana Areopago ai weia tehina 
bena tetibaha, “Ai ṯanuatae kataꞌiobina oi baꞌiobi mahamahana tabana 
neiana robana nuahuna? 20 Taba baika nohina ꞌurukia taoꞌo hanona 
heremaiai tehaeai kiꞌa baha, ua buonai ai ṯanuatae anikia taba hanona 
kata ꞌiobinakia.” 21 (Atene haukia mai atauꞌai temai haukia ꞌeka weianai 
ṯemiaho haukia hanona taba haeai haeai robakia aꞌi tiahu, ia rani ikoinai 
taba mahamahakia poukia tioꞌo mai robakia tiahu.)

22  Paulo ꞌeka weiana Areopago toꞌu haukia wairakiai ekoroti eꞌabi 
etibaha, “Wai Atene haumi e, au naihanimi hanona wai taeara ikoinai 
kuti akakiai tutabura. 23  Eꞌu kaoao kaoao emi aiara apaꞌuana aonai emi 
kuti ꞌekakia aihanakia aonai emi itara robena ha ahana ṉa terere aihona 
‘Aꞌi haꞌiobina Tiramana herena’ hauna atabu ahina. Weiana wai aꞌi 
toꞌiobina hauna tokuti aina, iamo bariu wai heremiai kairoro aina.

24 “Tirama weiana hauna hanopaka mai aona tabakia ikoikia 
ebabainakia, ia hanona kupa mai hanopaka Obiapakana ba maearima 
imakiai tebabai mareakia aokiai aꞌi nemiaho. 25 Abomo ia taba ha aꞌi 
nikapu aika taba imakai pahabena hauna aꞌi niraonana, pokina ikupaiana 
mauri maeabu mai taba haeai haeai ikoinai maearima nibenakia. 26  Hau 
hamona herenai itubu haeai haeai maearimakia ikoikiai ebabainakia 
hanopaka maikoina aonai katemiaho. Ia kipona ehore ekia miaho ranikia 
tohakia mai ekia hano hoakia ebaꞌoru ꞌuainakia. 27 Tirama aka neiakia 
ebabainakia hanona maearima ikoinai katemai herena ia katetabu ahina, 
ꞌabi tohana Tirama hanona ataꞌuai ahaꞌi ia aika herekai. 28  Maearima 
baika ṉa tiꞌabi aiho,

‘Ia aonai nahamauri
nahaibiu ibiu mai nahamiaho.’

Matoha emi ori kikipa haukia teꞌabi ꞌabana,
‘Aika hanona ia nahuna.’

29 Ba aika Tirama nahuna raninai Tirama hanona weiakia gold ꞌao 
silba ꞌao pihara maearima aotipakia imakiai tebabainakia ꞌabakiai aꞌi 
kahabaona.

30 “Tirama hanona maearima ia aꞌi teꞌiobina raninai ekia poꞌo aba 
eiha haonakia, ia bariu hanona ꞌeka ikoinai maearima ikoikiai nehinabe 
pahihinakia kateraona kabe. 31 Weiana ia bakai ranina ha aba ebaꞌoruna, 

ena maearima ha eaꞌi taeana, hauna kehore hanopaka maikoina taeara 
beronai kebabakaina. Tirama ehore hau weiana ꞌariai ebamikiri muena 
hanona maearima ikoikiai wairakiai aka neiana ebatohana.”

32  ꞌAriai emikiri mue ꞌabina Paulo ehinana aiana teona raninai, baika 
ia teiriri aina, ia baika hanona teꞌabi, “Ai ṯanuatae ꞌabiꞌabi neiana kohina 
muena aiamu kataona.” 33  Weiana murinai Paulo ꞌeka weianai ekapare. 
34 Maearima baika Paulo kipokia tebahaeamo abomo teaꞌikakauma. 
Baiatakiai hanona bakai hauna ha atana Dionusio, ia bakai ꞌekana 
Areopago tipoki aina haukia ha, haeamona babiꞌe ha atana Damari mai 
maearima haeai baika abomo teaꞌikakauma.

Paulo Korintoai Eiroro.

18  1 Weiana murinai Paulo Atene aiarana ehabona eao Korinto 
aiarana. 2  Weia Iuda hauna ha atana Akula ohi tebaitabu ahi, 

ia hanona Pontoai erama, bariu tainai mo atawana Priskila ohi Italiai 
temai, pokina rani weianai obia ꞌarana hauna atana Klaudio ꞌabi ebaibeni 
Iuda haukia ikoikiai Roma katehabona. Paulo eao ia keihanakia, 3  weia 
kipokia temiaho mai teaka, pokina ia hanona parae itukia etai hauna ia 
terarua ꞌabakia. 4 Paulo hanona beraura robe ikoikiai Iuda haukia ekia 
marea aonai pou namona ꞌabina terobahu aina pokina ena nuatae hana 
Iuda mai Helene haukia aokia keba kabanainakia kateaꞌikakauma.

5 Sila mai Timoteo Makedoniai temai murinai, Paulo hanona rani 
ikoinai ꞌabi weiakia eiroro ainakia Iuda haukia wairakiai ehina pouna 
weiana Iesu hanona bamauri hauna Keriso. 6  Weiana ena ꞌabi teahu 
taeanakia mai herenai ꞌabi kiꞌa obokia tehina raninai eopuere ena habuni 
apurorokia eahu ahunakia, ehina benakia etibaha, “Wai katoꞌari raninai 
weiana hanona wai kipomi emi beho, ꞌa au hanona behona aꞌi kaꞌarana. 
Bariu rani neianai keaoaina aonai au hanona rama haeai haukia herekia 
kaeao.” 7 Ba marea ehabona eao rama haeai hauna ha atana Tito Iusto ena 
ituai uaꞌa kemiaho, ia hana Tirama nekuti aina hauna, mai ena itu hana 
marea herenai. 8  Marea poki hauna Kerisopo mai ena itu haukia kipokia 
Obiapaka teaꞌikakaumana haeamona Korinto haukia boꞌokia abomo Paulo 
ena iroro aiana teona raninai teaꞌikakauma mai tebaꞌuere robenakia. 
9 Rabi ha aonai Obiapaka mahabanai ai Paulo ehina bena etibaha, “Aꞌi 
kotaꞌu, ia koꞌabi toꞌo baihana aꞌi kounu. 10 Pokina Au hana oi heremuai. 
Tai ha oi aꞌi keaꞌi kiꞌaniꞌo. Aiara apaꞌuana neiana aonai au eꞌu maearima 
hanona eboꞌo.” 11 Weiana buonai Paulo ihau hamona mai nawa ꞌabaihau 
weia emiaho Tirama ena ꞌabi maearima ebaꞌiobinakia.

12  Kabana hauna Galio Akaia hanona eiha ꞌinina aonai, Iuda haukia 
temikiri haeamo Paulo teaꞌina teaoaina bakai ꞌekanai tehorotina. 13  Teꞌabi 
tetibaha, “Hau neiana hana maearima aokia niani taeara haeaiai Tirama 
katekuti aina Iuda haumai emai rauhubu kateꞌoatana.” 14 Paulo aba keꞌabi 

aonai Galio ehore Iuda haukia ehina benakia etibaha, “Wai Iuda haumi, 
hau neiana beho ebabainakia ꞌao hoahoa kiꞌa obokia ebabainakia raninai 
wai aiami kaꞌi taeana ketaina. 15 Ia neiana hana ꞌabi mai ata mai wai 
kipomi emi rauhubu atetuakia raninai, wai kipomi tomoba berona. Taba 
ṉahomakia hana au robakia aꞌi kahu.” 16  Weiana ia ena ꞌabiai Iuda haukia 
bakai ꞌekanai teuꞌu ahinakia. 17 Ia ikoinai temikiri marea poki hauna 
Sostene teaꞌi ꞌinina bakai ꞌekana wairanai teahuahu banaina. Iamo Galio 
hanona aka weiana robana aꞌi eahuna.

Paulo Emue Eao Suria Hanona Antioka.
18  Paulo wapu baika Korintoai emiaho murinai, uahoꞌabana ehabonakia 

Priskila mai Akula hanona ia teꞌabana kipokia aunohiai tebeau banai 
Suria teao. Aunohiai aꞌi tebeau ahi aonai Kenkrea aiaranai buina 
maikoina terehe obona pokina ꞌabiꞌuai ha Tirama wairanai ebabaina 
hauna ebaorena paunai. 19 Epesoai tekaraꞌau aonai Paulo ehore Priskila 
mai Akula weia ehaobonakia. Ia ikupaiana eao Iuda haukia ekia mareai 
ekatoto weia Iuda haukia kipokia teroba ahu. 20 Weiana Iuda haukia 
Paulo tenoina herekiai rani homaꞌana kemiaho, ia eubo. 21 Ia aba kekaꞌa 
aonai ehina benakia etibaha, “Tirama kenuatae raninai kamue kamai 
heremi.” Epua aunohiai eheꞌau Epeso ehabona. 22  Paulo Kaisareai 
ekaraꞌau ba eao Ierusalemai uaꞌa Tirama ena marea haukia etoanakia 
epua eriri Antioka eao.

23  Weia Antiokai rani baika emiaho murinai eao Galatia mai Furugia 
hanokia maikoina aonai ekaꞌa ꞌeka ha ha aokiai aꞌikakauma haukia 
ikoinai ebataburanakia.

Apolo, Epesoai Eiroro.
24 Weiana Iuda hauna ha atana Apolo ia hanona Alesandereai erama 

hauna emai Epeso. Ia hanona ꞌabiꞌabi harai hauna abomo Puka robena 
ꞌabikia eꞌiobi harainakia hauna. 25 Ia hana Obiapaka ena baꞌiobi taearanai 
ꞌiobi eaꞌina mai Iesu pouna namokia berokia ebaꞌiobiai mai aona tohanai 
eiroroai, iamo ia ena ꞌiobi hana Ioane ena baꞌuere robeaimo epua. 26  Ia 
hanona mai nuakoꞌona Iuda haukia ekia marea aonai eiroro, Priskila mai 
Akula ia aiana teona raninai tebakaꞌana teaoaina ekia ituai Tirama ena 
ꞌabi taearana tohana ia herenai tehinahina haraina. 27 Apolo enuatae keao 
Akaia aiarana raninai Epesoai ṯemiaho aꞌikakauma haukia temikiri ia 
tebataburana, epua marere ha tererena eao Akaiai ṯemiaho aꞌikakauma 
haukia herekiai, weiana ia keao weia raninai aonamoai kateaꞌi taeana. 
Ia weia ekaraꞌau raninai Tirama ena aokoꞌo hoanai teaꞌikakauma haukia 
herekiai barai barai hauna tohanai eao. 28  Ia ena ꞌabi taburai hanona Iuda 
haukia mako wairakiai ꞌabi baihara taeai eba ꞌehonakia, ia Puka robena 
ꞌabinai ebatoha tohana Iesu hanona bamauri hauna Keriso.

Paulo, Epesoai Eiroro.

19  1 Apolo Korintoai emiaho oho aonai, Paulo hanona Asia hanona 
oeokia ibuakiai ekabanai eao Epeso. Weia aꞌikakauma haukia 

baika kipokia tebaitabu ahi. 2  Paulo ebakainakia etibaha, “Toaꞌikakauma 
aonai Auba Robe emai heremi, ꞌao?” Ia teꞌabi, “Ahaꞌi. Ai hanona Auba 
Robe ꞌabina uruna ha aꞌi tao ꞌapuana.” 3  Ba ia ebakai muenakia etibaha, 
“Baꞌuere robe tabanai tebaꞌuere robenimi?” Ia teꞌabi tetibaha, “Baꞌuere 
robe weiana Ioane eꞌuahina haunai tebaꞌuere robenamai.”

4 Paulo eꞌabi etibaha, “Ioane ena baꞌuere robe hanona raona kabe 
hoana. Ioane maearima ehina benakia ia murinai nimai hauna kate 
aꞌikakaumana, weiana hanona Iesu.” 5 ꞌAbi weiana teona raninai 
Obiapaka Iesu atanai tebaꞌuere robenakia. 6  Paulo imana ahakiai ehaoꞌau 
aonai Auba Robe eriri ahakiai, ba temikiri maea haeai haeaiai teꞌabiꞌabi 
haeamona temahabanai Tirama pouna tehinana. 7 Maearima weia haukia 
ikoinai hanona harau haea rua ꞌabana.

8  Nawa aihau aonai Paulo eao Iuda haukia ekia mareai maearima 
herekiai mai taburana eꞌabi ꞌabi Tirama ena obia aiarana pouna 
ebaꞌiobinakia aokiai kebakabanaina paunai. 9 Ia maearima baika hanona 
aokia teba pahihinakia aꞌi teaꞌikakauma haeamona toꞌu wairakiai ꞌabi kiꞌa 
obokia tehina baꞌiobi neiana Iesu kateaꞌikakauma taearana herenai. Ua 
buonai Paulo maearima weiakia ehabonakia, ia aꞌikakauma haukia mo 
ebakaꞌanakia teao Turano ena marere ituna aonai uaꞌa rani ikoinai eba 
marerenakia. 10 Ihau rua hanona weia ebamarere, weiana Iuda haukia 
mai Helene haukia Asia hanonai ṯemiaho haukia maikoinai Obiapaka ena 
ꞌabi pouna teona.

Skeba Nahuna Auba Kiꞌa Obona Tebahobona.
11 Tirama ehore Paulo hiabu ebena hoa haeai ꞌakikia ebabai. 

12  Maearima Paulo ena muko mai ena habuni ihai hauaninai temiaho 
haukia teaoainakia inawa haukia ahakiai tehore ꞌau hanona ekia inawa 
tenamo abomo aokiai auba kiꞌa obokia tekarahi.

13  Iuda haukia baika ekia aka hanona mea, ia aiara aokiai tekabanai 
kabanai Obiapaka Iesu atana tehinana tebahobona auba kiꞌa obokia 
kateba karahinakia. Ṉa tehinabe aihonakia, “Iesu weiana pouna Paulo 
neiroro aina hauna atanai nahinabe pahihiniꞌo. Mokarahi!” 14 Iuda haukia 
ekia robe hauna apaꞌuana Skeba nahuna ꞌabaihau hamomo hanona 
aka neiana tebabaina. 15 Rani ha auba kiꞌa obona ekia ꞌabi ebamuena 
etibaha, “Au Iesu aꞌiobina, Paulo abomo aꞌiobina. Ia wai hanona tai?” 
16  Ba hau weiana aonai auba kiꞌa obona nemiaho hauna erobo taea hau 
weiakia ebaꞌehonakia, ia etabura kiꞌa baha buonai, eahu kiꞌanakia, ena 
ituai tebeau ahi mai haukia abomo mai maniꞌakia. 17 Iuda mai Helene 

k 19.19 Drakoma taha imabui. Drakoma hamona hanona silba koini hamona aka hauna 
wapu hamona ꞌarana. 

maearimakia Epesoai ṯemiaho haukia pou neiana teona raninai ikoinai 
tetaꞌu kiꞌa, ba Iesu Obiapaka atana tebanamona ꞌubi tohanai. 18  Tirama 
teaꞌikakaumana haukia boꞌona temai ekia kiꞌa tebabai haukia tehina 
pounakia. 19 Weia nepu haukia boꞌona ekia mea pukakia temaiainakia, 
maearima wairakiai tehuhunakia. Puka weiakia ꞌarakia tebahuna hanona 
taha imabui (50,000) Kina k ꞌabana. 20 Taeara neianai hanona Obiapaka 
ena ꞌabi erama otaraina haeamona etabura hao tabura hao.

Paulo Aona Eaꞌiaꞌi Haraina Keao Ierusalema.
21 Taba neiakia ikoikiai terama murinai Paulo aona eaꞌiaꞌi haraina 

enuatae Makedonia mai Akaia hanokiai kekabanai keao Ierusalema. Ia 
kipona eꞌabi etibaha, “Kaeao ꞌuai weia, ba muriai hanona kaeao Roma 
abomo kaihana.” 22  Paulo ena baraibarai haukia rua Timoteo mai Erasto 
euhunakia teꞌuai teao Makedonia, ia Paulo hanona rani papana weia 
Asiai emiaho ꞌapua.

Epesoai Atetua Rarina Erama.
23  Rani weianai Obiapaka ena taeara paunai atetua rarina Epesoai 

erama. 24 Hau ha weia atana Demeterio ia hanona silba akana ebabaina, 
ena aka haukia tehore tirama babiꞌena Atemi ena itu silbai temakanakia, 
aka weianai moni boꞌona teaꞌinakia. 25 Rani ha Demeterio ehore ena aka 
haukia mai maearima baika aka ihobona tibabaina haukia eaparinakia 
temai ia herena, ba ehina benakia etibaha, “Eꞌu hau e, wai toꞌiobina aika 
hanona aka neianai eka moni namokia nahatabu ahi. 26  ꞌA hau neiana 
Paulo hanona neia Epesoai mai Asia hanona maikoina aonai maearima 
boꞌona aokia nibakabanaina mai niba kaparenakia hanona aba toihana 
mai uruna tona, ia niꞌabi tirama weiakia maearima imakia tibabainakia 
haukia hanona tirama tohakia ahaꞌi. 27 Wairai kiꞌa ha kerama eka aka 
neiana atana namona hauna keaꞌi kiꞌana, ia tirama babiꞌena apaꞌuana 
Atemi ena marea mai ia kipona atana abomo keaꞌi kiꞌanakia. Ia hanona 
Asia hanona maikoina aonai mai hanopaka maikoina aonai ṯekuti aina 
hauna ena apaꞌua aba keꞌakauma ꞌabaea.”

28  Maearima toꞌuna ꞌabi weiana teona raninai teopuere kiꞌa teio 
tetibaha, “Epeso haumai emai tirama babiꞌena Atemi e, oi hanona 
oapaꞌua kiꞌa baha!” 29 Aiara apaꞌuana aonai maearima maikoina teio 
raina temikiri Gaio mai Aristako teaꞌinakia. Maearima neiakia terarua 
hanona Makedonia haukia Paulo kipokia tekaoao kaoao haukia, 
maearima ikoinai ia teberinakia teaoainakia toꞌu ituna aonai. 30 Paulo 
ena nuatae kekarahi keao toꞌu haukia wairakiai, ia aꞌikakauma haukia 

ia tekaiabuna. 31 Abonamo ꞌeka weianai poki haukia baika hanona Paulo 
ena ꞌiobi haukia, ia ꞌabi teuhuna eao Paulo herena tebaꞌamena toꞌu ituna 
weiana aonai aꞌi kekatoto.

32  ꞌA toꞌu haukia taba katebabaina hanona aꞌi teꞌiobina, maearima 
baika taba ha teioaina, baika hanona taba haeai mo ha teioaina. 
Iamo maearima boꞌona hanona aꞌi teꞌiobina taba buonai teao weia. 
33  Iuda haukia baika hau atana Alesanda teaoaina maearima wairakiai 
tebakorotina. Alesanda imana eaꞌi taeana toꞌu haukia ekia io tebapuana, 
ba ia Iuda haukia beho aꞌi patehoaina maearima wairakiai kehinana. 34 Ia 
teꞌiobina Alesanda hanona Iuda hauna raninai, teio mue ꞌabi hamonamo 
tehina toꞌona beraura hoana rua ꞌabana teio tetibaha, “Epeso haumai 
emai Tirama babiꞌena Atemi e, oi hanona oapaꞌua kiꞌa baha!”

35 Murinai aiara ena ꞌabi irerena hauna toꞌu haukia ehina benakia 
ꞌuriꞌuri katebapuana ba eꞌabi etibaha, “Epeso haumi e, hanopakai 
maearima ikoinai aba teꞌiobina Epeso hauka hanona tirama babiꞌena 
Atemi ena Marea mai ia aubaubana weiana kupai emai hauna 
nahaꞌimanakia. 36  Taba neiana hanona aꞌi kahabuniai aina hauna, ua 
buonai ꞌuriꞌurimi mepua. Haeamona noanoai taba ha aꞌi katobabai kiꞌana. 
37 Maearima neiakia tomaiainakia haukia hanona marea tabakia ha aꞌi 
tebainaoaina, haeamona eka tirama babiꞌena herenai ꞌabi kiꞌa obona 
ha aꞌi tehinana. 38  ꞌA Demeterio mai ena aka haukia kipokia ṯenuatae 
maearima ha beho ꞌekanai kate horotina reꞌa, bakai ranikia hanona 
ṯemiaho mai bakai poki haukia abomo ṯemiaho, ia katehore beho 
weiana katetabuna. 39 Taba ha nemiaho robana katoahuna raninai, uaꞌa 
aiara haukia ekia toꞌu taearana tohanai katebaberona. 40 Poki haukia 
ꞌuriꞌuri neiana bariu nirama hauna paunai aika aꞌi temeba atetuanaka. 
Ua kehoma raninai ekia ꞌabi kahaba muena taearana ahaꞌi, pokina toꞌu 
neiana hanona ena bero ahaꞌi.” 41 Ia ꞌabi neiana ehinana murinai, toꞌu 
haukia maikoina euhunakia terama otaraina.

Paulo Eao Makedonia Mai Helene.

20  1 Atetua eore murinai, Paulo ebaiuhu aꞌikakauma haukia temai 
herena, aokia ebataburanakia ba haparua ehinana ehabonakia 

eao Makedonia. 2  ꞌEka weiakia haeai haeai aokiai ꞌabi boꞌokiai 
aꞌikakauma haukia ebataburanakia ba Helene ai ekaraꞌau. 3  Nawa aihau 
weia Helene ai emiaho, ebaꞌoru aunohiai keheꞌau Suria keao aonai 
Iuda haukia baika terobahu kateahu ꞌarina pouna eona, buonai Paulo 
haeamona eraonana Makedonia kekabanai keao Suria. 4 Maearima 
kateꞌabana haukia hanona neiakia. Puro nahuna Sopatere ia hanona 
Berea hauna, Aristako mai Sekundo ia hanona Tesalonika haukia, Gaio 
Derebe hauna, Tukiko mai Trofimo ia hanona Asia haukia, mai Timoteo. 
5 Maearima neiakia teꞌuai teao Toroa ai tebaiꞌima. 6  Parawa ꞌabaeana 

tatuna murinai Pilipo ai aunohiai tabeau ahi wapu ima murinai weia 
Toroa ai tabaitabu ahi. Weia hui hamona tamiaho.

Toroai Paulo Eutuko Ebamauri maurina.
7 Hui weianai wapu koriꞌuaina aonai ikoimaiai tamiatoꞌu parawa 

robena katana. Paulo toꞌu haukia ebaꞌabi ꞌabinakia eaomo wapukaꞌa, 
pokina kerani hanona ia kehabonakia. 8  Ai ikoimaiai hanona ikaihuri 
ha ꞌubiai hauna aonai taꞌabiꞌabi, ikaihuri weiana aonai hanona lamepa 
boꞌona teꞌara. 9 Hau ꞌaruꞌaruna ha atana Eutuko hanona weia riba ahi 
ꞌekanai emiati. Paulo eꞌabiꞌabi homaꞌana aonai, Eutuko hanona eparua 
rea itu weiana itarana ibaihauna ꞌubiai haunai eꞌeho eao ꞌano. Teaꞌitaeana 
hanona aba eꞌari. 10 Paulo eriri eao Eutuko ahanai enoꞌau imana huanai 
eraꞌu huri, eꞌabi etibaha, “Aomi aꞌi kearoꞌari ia hanona mauri maurina 
nemiaho.” 11 Ba Paulo ekaraꞌau mue eao itu ꞌubinai Parawa ehobina 
teani. Eꞌabiꞌabi homaꞌa herekiai eaomo raurani ꞌamari ꞌamarinai, ba 
ekaꞌa. 12  Hau ꞌaruꞌaruna mai mauri maurina teaoaina aiara buonai aokia 
etabura kiꞌa.

Toroa Tehabona Tebeau Ahi Teao Mileto.
13  Paulo eꞌabi ia hanona aenai keao Aso paunai, ena ꞌabi taꞌi taeana 

ai aunohi ai taeheꞌau tabeau taꞌuai taeao, weia taꞌimana keheꞌau. 14 Ba 
Aso ai tabaitabu ahi aonai kipokia aunohiai taehe ꞌau taeao Mitulene. 
15 Erani tabeau taeao Kioso kereibua haianai takaraꞌau ba wapu ibaruanai 
takabanai taeao Samo ba wapu ibaihaunai hanona Mileto ai takaraꞌau. 
16  Paulo ena raona hanona Epeso katabeau banai, aꞌi enuatae weia Asia 
hanonai aꞌi tamamiaho ꞌabaea, pokina kenoanoa Pentekoste berauranai 
hanona Ierusalemai kekaraꞌau biai.

Paulo Baparua Irorona Ehinana Epeso Ena Marea Kiro Haukia Herekiai.
17 Weia Mileto ai Paulo ebaiuhu Epeso marea ena kiro haukia herekia 

katemai herena. 18  Ia tekaraꞌau aonai ehina benakia etibaha, “Au wapu 
koriꞌuaina Asia hanonai akaraꞌau emai mo bariu beraura maikoina wai 
baiatamiai aea amiaho aiho hanona toꞌiobi haraina. 19 Iuda haukia baika 
ekia aibara tehobonakia hereꞌuai ranikiai, mai ꞌaiaunuꞌu mahaꞌu mai 
beina Obiapaka ena aka ababaina. 20 Wai aba toꞌiobina ibaraimi ꞌekakiai 
hanona eꞌu iroro ai mai eꞌu baꞌiobi ai toꞌu wairakiai mai itu ha ha aokiai, 
ha aꞌi ahore bunina. 21 Au Iuda haukia mai Helene haukia herekiai ahina 
karahi haraina ia kateraona kabe kateao Tirama herena eka Obiapaka 
Iesu kate aꞌikakaumana. 22  Bariu hanona Auba Robe aiana ikaꞌainai kaeao 
Ierusalema, ia aꞌi naꞌiobina weia taba hereꞌuai kerama. 23  Au aꞌiobina 
hana aiara ha ha aokiai Auba Robe ehina benaꞌu atetua pahihina mai 
wapura hanona wairaꞌuai nimai.

24 Iamo kipoꞌu eꞌu mauri ena namo aꞌi natabuna, ia au nanuatae eꞌu 
mauri orenai hanona Obiapaka Iesu aka ebenaꞌu hauna kabaore haraina, 
aka weiana hanona Tirama ena aokoꞌo hoana pouna namona kahina 
karahina.

25 “Ikoimiai baiatamiai akabanai kabanai Tirama ena obia aiarana 
airoro aina, bariu aꞌiobina wai hanona au aꞌi katoiha muenaꞌu. 26  Ua 
buonai bariu wairamiai nahina karahina hau ha keꞌari kiꞌa ꞌekana keao 
hanona behona aꞌi kaꞌarana. 27 Pokina Tirama ena nuatae maikoina 
aba airoro aina heremi taba ha aꞌi abunina. 28  Kipomi katoiha ꞌini 
harainimi mai aꞌikakauma haukia katoꞌima harainakia matoha mamoe 
iꞌimana hauna mamoe neꞌima harainakia ꞌabana. Auba Robe aka 
weiana ebenimi Tirama ena marea haukia ibakaꞌa haraikia haumiai 
ebaonimi, weiakia hanona Tirama Nahuna ena ꞌariai aba ekawanakia. 
29 Aꞌiobina kahabonimi murinai, baꞌiobi haukia baiꞌoikia baika waeha 
ꞌaki aiahukia ꞌabakia katemai baiatamiai aꞌikakauma haukia weiakia 
mamoe ꞌabakia kateaꞌi kiꞌanakia. 30 Abomo maearima baika kipokia 
tuaka haeamo haukia katemikiri baiꞌoi ꞌabikiai aꞌikakauma haukia baika 
katebahureanakia kateba kaparenakia ia murikiai katekaꞌa. 31 Ua buonai 
katoꞌima harainimi, rani ikoinai katoraona ꞌinina ihau aihau aonai 
mahaꞌu mai beina rabi mai mararani wai ikoimiai ha ha abaꞌiobinimi aꞌi 
aꞌoro ꞌapua.

32  “Bariu wai Tirama imanai mai ena aokoꞌo hoana ꞌabinai 
nahorotinimi, ꞌabi weiana hanona ikoimiai kebakori ꞌininimi mai hiabuna 
Tirama ena banamo kebenimi ena maearima robekia ikoikiai ha ha 
ꞌeukia kebenakia ihobonai.

33  Au baiatamiai aonai hau ha ena moni ꞌao habuni ha aꞌi anuataeai 
ꞌabaeana. 34 Wai kipomi aba toꞌiobina au iꞌabaꞌu haukia mai au eꞌu 
nuatae tabakia ikoikiai hanona imaꞌu neiakiai mo ababainakia. 35 Au 
taba maikoina aba abaihanimi taeara neianai wai abomo katoaka tabura 
haukia teꞌabeꞌabe haukia katobarainakia, Obiapaka Iesu ꞌabi ehinana 
hauna katoraona ꞌinina ṉa eꞌabi aiho, ‘Baibeni hanona ena namo eapaꞌua 
ba iaꞌina hanona ena namo ekoꞌikoꞌi.’ ”

36  Paulo ꞌabi neiana ehinana murinai, kipokia tekaipehu haeamo 
tebahubaꞌari. 37 Ikoikiai mai haihaikia huanai teraꞌu huri tepauna 
baparua hoana. 38  Ia teaokoꞌoai kiꞌana pokina ia eꞌabi wairana aꞌi kateiha 
muena. Weiana teꞌabana kipokia teao weia aunohi ai keheꞌau.

Paulo Ebeau Ahi Keao Ierusalema.

21  1 Ia herekiai haparua tahinana murinai, aunohi ai tabeau ahi 
beromaiai taeao Koso, rani ibaruanai takabanai taeao Rodo ba 

taeao Patara ai takaraꞌau. 2  Weia aunohi ha Foenikia keao hauna tatabu 
ahina ba taeheꞌau tabeau ahi. 3  Ba Kupuro kereibuana ahitainai tabeau 

banai kataeao Suria aonai, Turo ai tabahahaꞌau weia aunohi kohuna 
katetaranakia. 4 Aꞌikakauma haukia baika weia tatabu ahinakia kipokia 
hui hamona tamiaho. Ia Auba Robe ena hiabuai Paulo tehina bena 
Ierusalema aꞌi keao. 5 Ia emai miaho beraurana eore aonai, tahabonakia 
takaꞌa. Aꞌikakauma haukia ikoinai atawakia mai nahukia kipokia 
teꞌabanamai takarahi aiara murinai, weia poeai takaipehu tabahubaꞌari. 
6  Ha ha kipokia haparua tahinana murinai takaraꞌau aunohiai taeheꞌau, 
ba ia temue ekia aiara teao.

Mahabanai Hauna Agabo Emahabanai Paulo ꞌEuna.
7 Turo ai beromaiai tabeau taeao Tolemaia ai takaraꞌau, aꞌikakauma 

haukia kipokia tabaitabu ahi ba wapu hamona weia kipokia tamiaho. 
8  Erani weia tahabona taeao Kaisarea ai takaraꞌau. Ebaneria hauna Pilipo 
ena itu ai tamiaho, ia hanona diakono haukia ꞌabaihau hamomo ꞌabakia 
ha. 9 Ia nahuna uahokia bani hanona mahabanai uahokia.

10 Weia tamiaho wapu baika teore murinai mahabanai hauna ha atana 
Agabo Iudea ai emai. 11 Ia emai heremaiai hanona Paulo huana ihaina 
eaꞌina kipona imana mai aena ebirinakia eꞌabi etibaha, “Auba Robe eꞌabi, 
Ierusalemai Iuda haukia katehore ihai neiana pokina hauna ṉa katebiri 
aihona rama haeai haukia katebenakia.”

12  ꞌUru neiana taona raninai, ai mai maearima weia haukia kipokia 
Paulo tanoina aꞌi keao Ierusalema. 13  Ba Paulo ai emai ꞌabi ebamuena 
etibaha, “Taba buonai tuhai aoꞌu tubaꞌabeꞌabena? Au hana aba abaꞌoru, ia 
Ierusalemai katebirinaꞌu ꞌao kateahu ꞌarinaꞌu reꞌa Obiapaka Iesu atanai.” 
14 Ia aiamai aꞌi eaꞌi taeana paunai tahabona ba tatibaha, “Obiapaka ena 
nuatae hanona merama.”

Paulo Ekaraꞌau Ierusalema.
15 Neiana murinai, wapu baika teore ba tabaꞌoru ba takarahi kataeao 

Ierusalema. 16  Aꞌikakauma haukia baika Kaisareai teꞌabanamai taeao 
Nasona ena itu ai weia katamiaho. Ia hanona Kupuro hauna abomo 
aꞌikakauma hauna ha ꞌaiꞌaina. 17 Ierusalemai takaraꞌau raninai, 
uahoꞌabaka teba katotonamai mai aonamokia.

18  Erani hanona Paulo kipokia taeao Iesu hatina Iakobo kataihana, weia 
marea ena kiro haukia ikoinai abomo tewaira tina. 19 Paulo ia imakia 
eaꞌinakia murinai, ia ena aka aonai Tirama taba ebabai rama haeai 
haukia herekiai haukia ikoikiai poukia ehinanakia.

Hau Apaꞌuakia Paulo Tehina bena Keao Marea Robe.
20 ꞌAbi neiana teona raninai Tirama tebanamona. Weiana ia Paulo 

haianai teꞌabi tetibaha, “Uahoꞌabamai e, aba oꞌiobina Iuda haukia 
boꞌokia tiaꞌikakauma, ia haukia ikoikiai Mose ena rauhubu iaꞌitaeana 

hanona tiraona apaꞌuana. 21 Ia Iuda haukia neiakia hanona pou baiꞌoina 
ṉahomana teona, Iuda haukia rama haeai haukia baiatakiai ṯemiaho 
haukia ohina benakia Mose ena rauhubu herenai katekapare, miorikia 
aꞌi katetarenakia, haeamona Iuda haukia ekia hoa hoa aꞌi katekaꞌaina. 
22  Ia aba poumu kateona oi hanona omai. Bariu aea kahababai aiho? 
23  Ua buonai katahina beniꞌo akana kobabaina. Emai maearima bani 
hanona Tirama wairanai ekia ꞌabiꞌuai aba tehorotina. 24 Maearima 
neiakia koaoainakia ekia ꞌopu iaꞌiobona toꞌuna aonai, ekia toꞌu ꞌarakia 
kohorenakia buikia katekabe obonakia. Weiana maearima ikoinai 
kateꞌiobina ꞌabi weiakia oi ahamuai tehina haukia hanona tohakia 
ahaꞌi, ia oi hanona Mose ena rauhubu tainai nomiaho. 25 Rama haeai 
haukia weiakia bariu tiaꞌikakauma haukia herekiai hanona emai raona 
taraonana hauna marere ai aba tarerena tatiu ahina taba ꞌiobinakia, 
weiana aniani tibaibeni tirama baiꞌoikia herekiai haukia aꞌi kateani, 
haeamona mahi tiaruaru haukia aꞌi kateani, mahi ꞌakokiai tetoꞌo ꞌari 
haukia aꞌi kateani, mai aꞌi katenabau ꞌabaea nabau ꞌabaea.” 26  Erani Paulo 
maearima neiakia bani ebakaꞌanakia kipokia teao ꞌopu iaꞌiobona toꞌuna 
aonai tetoto, ba eao marea robe aonai etoto ebaꞌiobinakia rani tabanai 
hanona ꞌopu iaꞌiobona akana ranina keore, haeamona wapu ha ha kipokia 
ekia baibeni katebabai.

Iuda Haukia Marea Robeai Paulo Teaꞌi ꞌInina.
27 Wapu ꞌabaihau hamomo aka weiana aba keore aonai, Iuda haukia 

baika Asia hanonai temai haukia Paulo marea robe aonai teihana raninai, 
ia mako tebahi ahinakia Paulo teaꞌina, 28  teio tetibaha, “Isaraela haumi 
e, tomobarainamai! Hau neiana hanona ꞌeka ikoikiai aokiai ena baꞌiobi 
maearima ikoinai herekiai eka maearima mai Mose ena rauhubu mai 
marea robe neiana niꞌoatanakia, abomo bariu hanona rama haeai haukia 
nimaiainakia marea robe ai ꞌeka robena neiana tibaꞌopuna.” 29 Ua teꞌabi 
aiho pokina ꞌuainai Paulo Trofimo Epeso hauna ohi Ierusalema aiarana 
aonai temiaho teihanakia, ba teraonana ebakaꞌana eaoaina marea robe 
aonai.

30 ꞌAbi neianai aiara maikoina ꞌuriꞌuri rarina ebaramana maearima 
taeara haeai haeaiai tebeau temai Paulo teaꞌina teberi karakarana marea 
robe ai tekarahiaina, murinai marea robe paꞌabina tekaiabuna.

Roma Huari Haukia Paulo Teaꞌina.
31 Paulo iahuꞌarina akana tibabaina aonai pouna eao Roma ekia huari 

poki hauna eona Ierusalema maearimakia atetua rarina tibabaina. 
32  Beronai huari ṯeꞌuai aina haukia mai huari haukia eaoainakia tebeau 
toꞌu tekokina. Maearima weiakia huari poki hauna mai ena huari haukia 
teihanakia raninai Paulo iahunai teꞌoro ꞌabaea. 33  Huari poki hauna ekaꞌa 

eao Paulo eaꞌina, ba ena ꞌabiai tabiri rua ai tebirina. Weiana ebakainakia 
ia hanona tai haeamona taba ebabaina. 34 Toꞌu ranina aonai maearima 
baika teio ꞌabi haeai tehina haeamona baika ꞌabi haeai mo tehina, weiana 
ꞌuriꞌuri rarina ꞌakina tebabuana buonai, huari poki hauna ꞌabi tohana 
haꞌi eona hanona eꞌabi Paulo katebakaꞌana kateaoaina huari haukia ekia 
miaho ꞌekana. 35 Paulo tebakaꞌana itataea ai eheꞌau raninai toꞌu haukia 
teaibara kiꞌa baha buonai, huari haukia tehore Paulo tebuana teao. 
36  Mako ia murinai teao haukia mai ioiokia teꞌabi tetibaha, “Tomoahu 
ꞌarina!”

Paulo Toꞌu Wairanai Ena Pou Ehinana.
37 Huari haukia Paulo aba ekia parabuai katebakatotona aonai 

Paulo huari poki hauna enoina etibaha, “Penamo haiamuai eꞌu ꞌabi 
ha pahinana.” Ba huari poki hauna ebakai bakai etibaha, “Oi Helene 
maeana ona, u? 38  Oi Aigupito haumu weiamu atetua obaramana 
ahuahu haukia ikoinai taha bani (4,000) obatoꞌunakia obakaꞌanakia 
toao hanoꞌakunai, ꞌu?” 39 Paulo ia ena ꞌabi ebamuena etibaha, “Ahaꞌi. Au 
hanona Iuda hauꞌu, Kilikia hanona Taso ai arama, aiara apaꞌuana weiana 
maearimaꞌu. Nanoiniꞌo, maearima neiakia pahina benakia.” 40 Huari 
poki hauna Paulo bero ebena keꞌabi, ba Paulo itataeai eheꞌau imana eaꞌi 
taea maearima kateunu. Toꞌu ꞌuriꞌuri tebapuana raninai, Paulo Heberu 
maeanai ehina benakia.

22  1 “Uahoꞌabaꞌu mai hamaꞌu ikoimiai, tomobahu eꞌu pou mahinana 
aiaꞌu tomona.” 2  Heberu maeanai ehina benakia hanona ikoikiai 

tebahu harai ia eꞌabi hanona aiana teona. 3  Eꞌabi mue etibaha, “Au 
hanona Paulo, Iuda hauꞌu eꞌu rama aiarana hanona Taso Kilikiai, ia aiara 
neiana Ierusalemai tebapaꞌuanaꞌu. Au hanona Gamaliel ebamarerenaꞌu, 

ꞌabaꞌabaka ekia rauhubu aea homakia ikoikiai ebaꞌiobinaꞌu abomo 
Tirama ena aka ataburaina matoha bariu wai tutabura ꞌabana. 4 Au 

Iesu teaꞌikakaumana haukia mai babiꞌekia aꞌoatanakia, taeara neiana 
tekaꞌaina haukia baika kateahu ꞌarinakia, baika abirinakia wapura 
itunai akapo totonakia. 5 Eꞌu ꞌabi hanona robe haukia arakiai hauna 
mai bakai apaꞌuana haukia katebatohana. Ia tehore marere tebenaꞌu 

aeao uahoꞌabaka Damaseko ai haukia herekia, weia aꞌikakauma haukia 
kamaiainakia Ierusalemai katewapura.

Paulo Eraona kabe Pouna Ehinana. 
(Ih 9.1‑19; 26.12‑18)

6  “Atiaha ꞌabana taearai aeao Damaseko aba hereꞌuai hanona ea rarina 
ꞌakina ha kupai eriri ebarara kakaiaronaꞌu. 7 Beronai aꞌeho ꞌanoai, aia ha 
aona etibaha, ‘Saulo e, Saulo e, taba buonai au nuꞌoatanaꞌu?’ 8  Au abakai 
bakai atibaha, ‘Obiapaka e, oi tai?’ Ia etibaha, ‘Au Iesu, Nasareta hauꞌu, 

nuꞌoatanaꞌu.’ 9 Teꞌabanaꞌu haukia ea weiana teihana, ia aia weiana au 
ehina benaꞌu hauna aꞌi teona.

10 “Au abakaina, ‘Obiapaka e, au taba kababaina?’ Ia etibaha, 
‘Momikiri, koao Damaseko, weia hau ha uaꞌa taba keꞌuahina hanona 
akakia ikoikiai kobabainakia.’ 11 Teꞌabaꞌu haukia imaꞌuai teꞌebe 
tebakaꞌanaꞌu taeao Damaseko, pokina ea weiana ꞌimare ꞌabana mahaꞌu 
ebaꞌiaunakia.

12  “Hau ha atana Anania emai eihanaꞌu. Ia hanona rauhubu ꞌabikia 
neꞌima harainakia hauna, Iuda haukia weia ṯemiaho haukia ikoikiai 
hanona ia timariki aina. 13  Ia emai hereꞌuai ekoroti ehina benaꞌu 
etibaha, ‘Uahoꞌabaꞌu Saulo e, emu ihaiha moaꞌi muena.’ Rani weianai 
beronai mahaꞌu enamo au ia aihana. 14 Ba ia etibaha, ‘Aika ꞌabaꞌabaka 
ekia Tirama etinaꞌaniꞌo ena nuatae koꞌiobina abomo aka bero hauna 
Iesu koihana, ia pinanai keꞌabi hanona aiana kona. 15 Weiana oi hanona 
ia pouna ihinanai koao, taba ona ꞌao oihana hauna maearima ikoikiai 
kohina benakia. 16  Bariu taba nahaꞌimana? Momikiri Obiapaka koaparina 
atanai koꞌuere robe, emu kiꞌa keuhu obonakia.’

Obiapaka Paulo Euhuna Rama Haeai Haukia Herekia.
17 “Muriai au amue aeao Ierusalema, marea robe aonai abahubaꞌari 

hanona amahabanai. 18  Obiapaka aihana ba ehina benaꞌu etibaha, 
‘Monoanoa. Bariu bariu mo Ierusalema kohabona, pokina eꞌu pou 
kohinana hanona maearima neiakia emu ꞌabi aꞌi kateaꞌi taeana.’ 19 Au 
atibaha, ‘Obiapaka e, ia aiaꞌu kateona, pokina maearima neiakia 
hanona teꞌiobinaꞌu au aeao marea ha ha aokiai tiaꞌikakaumaniꞌo haukia 
ahunakia, abirinakia wapura itunai aneꞌetinakia. 20 Oi poumu ihinana 
hauna Stefano aruaruna ekiki oioi raninai au abomo weia kipokia 
takoroti haeamo teahu ꞌarina haukia abatohanakia abomo ekia habuni 
aiha ꞌininakia.’ 21 Weiana Obiapaka ehina benaꞌu etibaha, ‘Ahaꞌi, oi 
hana moao, au oi nauhuniꞌo rama haeai haukia atauꞌai ṯemiaho haukia 
herekia.’ ”

Paulo Hanona Roma Hauna Erama.
22  Maearima hanona Paulo aiana tebahu aina eaomo ꞌabi neiana 

ehinana raninai aiakia tebakara ꞌaunakia teio tetibaha, “Hau neiana 
kahahu ꞌarina! Neia hanopakai kemiaho hanona ena namo ahaꞌi.” 23  Ia 
tebakoko ekia habuni tekapo abomo ꞌano teꞌiti tekapo ꞌubi teao. 24 Weiana 
huari poki hauna ena huari haukia ehina benakia Paulo teaoaina aka 
ꞌekana, weia kateꞌatina ba katebakaina taba buonai teioaina. 25 Temikiri 
tebirina kateꞌatina aonai, Paulo huari haukia hinabu nipoki aina hauna 
ia herenai ekoroti hauna ehina bena etibaha, “Roma hauna bakai aꞌi niaꞌi 
bahana, ia kateꞌatina hanona mai ena bero, ꞌu?”

26  Huari hauna weiana aia eona raninai eao ia ena poki hauna ehina 
bena etibaha, “Hau weiana hanona Roma hauna ṉa niho. Aea kobabai 
aiho?” 27 Weiana huari poki hauna eao Paulo ebakaina etibaha, “Oi 
Roma haumu?” Paulo eꞌabi, “ꞌE.” 28  Huari poki hauna eꞌabi etibaha, “Au 
Roma hauꞌuai aeao hanona moni rarina ꞌakina ꞌara ahore.” Ia Paulo eꞌabi 
etibaha, “Au hanona Roma hauꞌu arama.” 29 Weia tekoroti katebakaina 
haukia beronai tehe mue, huari poki hauna eꞌiobina hanona etaꞌu, pokina 
Paulo hanona Roma hauna, iamo tabiriai ebirina paunai.

Paulo Bakai Apaꞌuana Wairanai Ekoroti.
30 Erani huari poki hauna ena nuatae keꞌiobi haraina Iuda haukia 

taba buonai Paulo tekaiahina. Weiana robe haukia apaꞌuakia mai bakai 
apaꞌuana haukia ebatoꞌunakia, ba Paulo erubuna eaoaina wairakiai 
ebakorotina.

23  1 Paulo bakai apaꞌuana haukia eiha ꞌiniꞌininakia eꞌabi etibaha, 
“Uahoꞌabaꞌu e, aoꞌu tohana beho ha aꞌi ababaina Tirama wairanai 

amiaho emai mo bariu.” 2  Weiana Anania robe haukia ꞌarakiai hauna 
ꞌabi neiana eona hanona Paulo herenai tekoroti haukia ehina benakia 
pinana kateahu ꞌitiꞌitina. 3  Ba Paulo ia ehina bena etibaha, “Kaitaꞌataꞌa 
haumu, Tirama keahuniꞌo, rauhubuai naia omiati, au kobabakainaꞌu, ia oi 
haeamomu mo rauhubu obakai hurina, oꞌabi kateahunaꞌu.”

4 Paulo herenai tekoroti haukia tehore tehina bena tetibaha, “Oi hama 
Tirama ena robe haukia ꞌarakiai hauna herenai nuꞌabi kiꞌa?” 5 Paulo 
etibaha, “Uahoꞌabaꞌu, aꞌi aꞌiobina ia hanona robe haukia ꞌarakiai hauna. 
Weiana puka robenai ṉa erere aiho, ‘Emu obia hauna herenai aꞌi koꞌabi 
kiꞌa.’ ”

6  Paulo bakai apaꞌuana haukia eiha ꞌiobi ainakia baika Parisea haukia 
baika Sadukea haukia hanona wairakia eio ꞌaota etibaha, “Uahoꞌabaꞌu e! 
Au hanona Parisea hauꞌu, Parisea nahukia, eꞌu raona raona ꞌari haukia 
katemikiri mue paunai bariu bakai ꞌekanai nakoroti.”

7 ꞌAbi neiana ehinana raninai baiara rarina ꞌakina erama, ia tehe boana 
Parisea haukia ꞌabaeana mo mai Sadukea haukia ꞌabaeana mo. 8  Pokina 
Sadukea haukia hanona ꞌari haukia ekia mikiri mue aꞌi tibatohana, aneru 
ꞌao auba abomo ahaꞌi, ia Parisea haukia hanona ikoikiai tibatohanakia. 
9 Atetua rarina erama, Parisea haukia aokiai rauhubu poki haukia baika 
temikiri teio ꞌaota tetibaha, “Hau neiana ena beho ha aꞌi tatabu ahina. Paꞌe 
aneru ꞌao auba mo hau neiana ehina bena.” 10 Baiara erarina ꞌakina. Huari 
poki hauna Paulo aꞌi temetapa ꞌitiꞌitina taꞌuna, huari haukia euhunakia 
teriri teao Paulo herekiai tepuhu boinakia, teaoaina huari haukia ekia ꞌeka.

11 Rabi weiana Obiapaka Paulo herenai ekoroti eꞌabi etibaha, 
“Kotabura! Ierusalemai pouꞌu ohinana ꞌabana Roma ai abomo pouꞌu 
kohinana.”

Iuda Haukia Paulo Kateahu ꞌarina.
12  Erani raurani Iuda haukia tetoꞌu terobahu teꞌabiꞌuai Tirama wairanai, 

aniani ha aꞌi kateana abomo bei ha aꞌi kateinu keao mo Paulo kateahu 
ꞌarina. 13  Haukia ikoinai bariabui reana hanona ua teꞌabi aiho. 14 Teao 
robe haukia apaꞌuakia mai aiara maearima apaꞌuakia herekiai teꞌabi 
tetibaha, “Ai aba taꞌabiꞌuai Tirama wairanai, aniani ha aꞌi katana keao 
mo Paulo katahu ꞌarina. 15 Bariu wai mai bakai apaꞌuana haukia ꞌabi 
tomouhuna meao huari poki hauna herena katobaiꞌoi katoꞌabi, Paulo 
kemai ṉaꞌa heremi ꞌabi berona katoaꞌina ṉa katohoma. Ia ṉa kemai aꞌi 
kekarahi baha aonai ai aba taꞌoru katahu ꞌarina.”

16  ꞌA Paulo uana Paulo hinahina tehinahina ꞌuruna eona, ua buonai 
eao huari haukia ekia ꞌekai, Paulo haianai eꞌabi. 17 Ba Paulo huari haukia 
hinabu nipoki ainakia hauna ha eaparina ehina bena etibaha, “Hau 
ꞌaruꞌaruna neiana kobakaꞌana koaoaina huari poki hauna herena, ia mai 
ena ꞌabi ha uaꞌa kehinana herenai.” 18  Ua buonai huari hauna weiana 
Paulo uana eaoaina huari poki hauna herena eꞌabi etibaha, “Paulo 
wapura hauna ebaiuhu aeao herena, enoinaꞌu hau ꞌaruꞌaruna neiana 
kamaiaina heremu ia mai ena ꞌabi ha haiamuai kehinana.”

19 Huari poki hauna Paulo uana imanai eꞌebe teao haiahaiai ba 
ebakaina, “Emu nuatae ꞌabina taba haiaꞌuai kohinana?” 20 Ia eꞌabi 
etibaha, “Iuda haukia aba tehina haeamona katenoiniꞌo, ‘Mara Paulo 
koaoaina bakai apaꞌuana haukia herekia, katebakai haraina herenai ꞌabi 
berona kateaꞌina.’ ṉa katehoma. 21 Ia aiakia aꞌi kona pokina maearima 
haukia ikoinai bariabui reana hanona katebaiꞌima Paulo katehe abuna. 
Teꞌabiꞌuai Tirama wairanai aꞌi kateani ꞌao bei aꞌi kateinu keao mo Paulo 
kateahu ꞌarina. Bariu maearima weiakia hanona aba teꞌoru kate babaina, 
ekia noi mo koaꞌi taeana hanona tibahubahu aina.” 22  Huari poki hauna 
hau ꞌaruꞌaruna weiana eharabuna etibaha, “Ohina benaꞌu ꞌabina neiana 
pouna hanona hau ha haianai aꞌi kohinana.” Ba euhuna ekaꞌa.

Paulo Teaoaina Kaisarea Kabana Hauna Feliki Herenai.
23  Weiana huari poki hauna ehore huari haukia hinabu tipoki ainakia 

haukia rua eaparinakia ehina benakia etibaha, “Huari haukia hinabu 
rua, hoti ai ṯehuari haukia ikoinai imabui harau rua mai ꞌarawai haukia 
ikoinai hinabu rua katobaꞌorunakia. Bariu rabi beraura hoana ꞌababani 
hamomo hanona katoao Kaisarea. 24 Hoti baika abomo katobaꞌorunakia 
Paulo kemiaꞌau, katoꞌima haraina katoaoaina Kabana hauna Feliki 
herena.” 25 Ba huari poki hauna marere ha ererena keao Kabana hauna 
herena, ṉa erere aihona.

26  “Au Klaudio Lusia,
aoꞌu namonai oi Feliki Kabana

haumu namomu banamo nabeniꞌo.
27 Iuda haukia hau neiana teaꞌina teahuna aba kateahu ꞌarina 

aonai, eꞌu huari haukia kipokia taeao ꞌarana tabamaurina. Pokina 
aꞌiobina ia hanona Roma hauna. 28  Au anuatae kaꞌiobina taba buonai 
tikai ahina buonai aeaoaina Iuda haukia ekia bakai apaꞌuana aonai. 
29 Weia aꞌiobina hau neiana taba uaꞌa ha aꞌi ebabaina weiana keꞌari 
ꞌao kewapuraina, ia kipokia ekia rauhubu aonai bakaibakai baika 
buokiai teaꞌina. 30 Haeamona Iuda haukia baika terobahu kateahu 
ꞌarina ṉa teho, pouna aona raninai beronai mo auhuna heremu. 
Tehinau aina haukia abomo ahina benakia ekia hinau ꞌabikia 
katewahi ainakia heremu.”
31 Ua buonai huari haukia ekia poki hauna aiana tekaꞌaina ihobonai 

rabi weiana aonai Paulo teaoaina Antipatri ai tekarahi. 32  Erani hanona 
aekiai tekaꞌa haukia temue ekia aka ꞌekana teao, ia hotiai haukia Paulo 
teaoaina. 33  Hotiai teao haukia Kaisareai tekaraꞌau raninai, marere 
weiana Kabana hauna atana Feliki tebena, ba Paulo abonamo Feliki 
ena ihaꞌini baꞌanai tehabona. 34 Kabana hauna marere weiana etuabina 
murinai, ia Paulo ebakaina ia hanona ꞌeka tabana hauna. Ia eꞌiobina 
Paulo hanona Kilikia hauna raninai, 35 eꞌabi etibaha, “Oi beho ꞌekanai 
tihorotiniꞌo haukia katemai raninai, oi emu pou kohina aiamu kaona.” 
Epua ia ena huari haukia ehina benakia Paulo weia Heroda obia hauna 
ena itu aonai kateiha ꞌinina.

Paulo Tehinau aina.

24  1 Wapu ima teore murinai Anania robe haukia arakiai hauna, 
aiara haukia apaꞌuakia mai Roma ekia rauhubu eꞌiobi haraina 

hauna atana Teretulo kipokia teriri teao Kaisarea, Kabana hauna 
Feliki wairanai Paulo katehinau aina. 2  Ba Feliki ꞌabi euhuna eao Paulo 
temaiaina, weiana Teretulo emikiri ena hinau ꞌabina eaꞌi ramana etibaha, 
“Feliki, Kabana haumu namomu e, ihau rarina oꞌuaiai harainamai baibua 
aonai ṯamiaho. Emu aotipai emai hano neiana aonai taba namokia 
boꞌokia terama. 3  Ua buonai ꞌeka maikoinai mai taeara ikoikiai ai hanona 
oi ṯaꞌi taeaniꞌo. Feliki Kabana haumu namomu, ai mai aomai ikoikiai oi 
ṯabanamoniꞌo.

4 Bariu aꞌi kabaroꞌariniꞌo, ia nanoiniꞌo koaokoꞌo ainamai, emai ꞌabi 
papana uruna kona. 5 ꞌAbina hanona neiana. Hau neiana tatabu ahina 
ia hanona ripuripu hauna. Hanopaka maikoina aonai Iuda maearimakia 
ikoikiai herekiai atetua nibarama barama bena hauna, abomo Nasareta 
maearimakia kiꞌa obokia neꞌuai ainakia ekia aꞌi toꞌu aokiai. 6  Ia 
nihore Marea Robe nibaꞌopuna buonai taꞌina. (Emai rauhubu tainai 
katababakaina. 7 Ia Lusia huari poki hauna apaꞌuana emai ebatabura kiꞌa 
heremaiai epuhu boina. 8  Ba tehinau aina haukia ehina benakia katewahi 

heremu.) Ba oi kipomu hau naiana kobakaina, ai ia ṯahinau aina hauna 
aiana kona hanona koꞌiobina.” 9 Weiana Iuda haukia abomo Teretulo 
tebaruana teꞌabi ena ꞌabi ikoikiai hanona tohakia.

Paulo Feliki Kabana Hauna Wairanai Kipona Pouna Ehinana.
10 Kabana hauna ꞌekuna ekaina Paulo keꞌabi, ba Paulo eꞌabi etibaha, 

“Ihau rarina eka hanopaka aonai bakai boꞌona obabainakia buonai au 
aoꞌu namonai kipoꞌu pouꞌu kahinana oi wairamuai. 11 Oi kipomu ꞌuriꞌuri 
neiana pokina kotabuna raninai aba koꞌiobina, weiana wapu harau haea 
rua aba teao aonai au akaraꞌau Ierusalema aeao kabahubaꞌari. 12  Aonai 
Iuda haukia hereꞌuai beho ha aꞌi tetabu ahina, marea robe aonai hau 
ha ohi aꞌi tabaiara ꞌao marea aokiai ꞌao aiara weiana aonai aꞌi abatetua. 
13  Hau neiakia bariu ṯehinau ainaꞌu ꞌabikia hanona aꞌi mo kateba 
tohanakia oi wairamuai.

14 “Iamo au wairamuai kahina pouna hanona neiana, hau neiakia 
tiꞌabi kuti baiꞌoina taearanai au hanona ꞌabaꞌabamai ekia Tirama nakuti 
aina, taba ikoikiai Mose ena rauhubuai mai mahabanai haukia ekia 
pukai tererenakia ikoikiai ṉaꞌi taeanakia. 15 Eꞌu buabeni Tirama herenai 
hanona ihobonamo maearima neiakia. Emai buabeni hanona bero haukia 
mai kiꞌa haukia ikoikiai ꞌariai katemikiri mue. 16  Ua buonai rani ikoinai 
nabatabura aoꞌu beronai kamiaho Tirama mai maearima wairakiai.

17 “Ihau baika atauꞌai amiaho murinai amue aeao Ierusalema eꞌu 
maearima herekia beruberu kaeao ainakia uraru haukia kabenakia 
haeamona kiꞌa ihina haona banamona kababaina paunai. 18  Au hanona 
robe hoahoana ababaina abamaha mahanaꞌu aonai marea robe ai 
teihanaꞌu, mako uaꞌa ahaꞌi, abomo ꞌuriꞌuri uaꞌa ha aꞌi ababaina. 19 Ia 
Iuda haukia baika Asiai temai haukia abomo weia, eꞌu beho ha teihana 
raninai bariu wairamuai patewaira tina patehina pouna. 20 Ahaꞌi raninai 
Iuda haukia neiakia aba temai haukia temeꞌabi, bakai apaꞌuana haukia 
wairakiai tebabakainaꞌu aonai eꞌu beho tabana tetabu ahina. 21 Ia 
wairakiai akoroti raninai aio ꞌabi ha neiana ahinana atibaha, ‘ꞌAri haukia 
katemikiri mue mo paunai bariu toaꞌinaꞌu bakai ꞌekanai tohorotinaꞌu.’ ”

22  Ba Feliki aꞌikakauma taearana eꞌiobi haraina paunai bakai ekaiabuna 
ba eꞌabi etibaha, “Huari poki hauna Lusia kemai raninai emi bakai 
karaonana.” 23  Ia ehore huari haukia hinabu nipoki ainakia hauna ehina 
bena Paulo keiha ꞌini haraina, ia aꞌi kekaiabu kiꞌa bahana, ena hau 
katemai katetoana haeamona ena nuatae tabakia reꞌa katebabai.

Paulo Wapura Itunai Tekaiabuna Ihau Rua.
24 Rani baika teao murinai Feliki atawana Drusila ohi temai, 

Drusila hanona Iuda babiꞌena Feliki ebaiuhu eao Paulo emai, ba Paulo 
aꞌikakauma Keriso Iesu aonai hauna pouna ehinana aiana teona. 25 Ia 

Paulo ehore aka bero, bakiro mai bakaibakai rarina kemai hauna robakia 
eahuna, weiana Feliki hanona etaꞌu eꞌabi etibaha, “Abetaina naia, bariu 
hanona komue koao, rani ha namona kehaea ꞌeuꞌuai raninai kapari 
mueniꞌo.” 26  Rani weianai Feliki eraonana Paulo moni baika ia kebena 
ba keba karahina, weiana buonai rani boꞌona ebaiuhu Paulo eao terarua 
teꞌabiꞌabi.

27 Weiana ihau rua teao murinai Porokio Festo ehore Feliki ꞌekana 
eaꞌina. Ia Feliki Iuda haukia aokia keana paunai Paulo wapura itunai 
ehabona.

Paulo Enuatae Kaisa Wairanai Kekoroti Kebakai.

25  1 Festo keꞌimana hanonai ekaraꞌau ena aka eaꞌi ramana wapu 
aihau murinai Kaisareai eao Ierusalema. 2  Robe haukia apaꞌuakia 

mai Iuda haukia apaꞌuakia teao herenai uaꞌa Paulo tehinau aina. 3  Festo 
tebaꞌamena ṯenuatae bariu Paulo keuhuna kemai Ierusalema. Pokina 
Paulo kekaraꞌau hanona katebaꞌoru, taearai katehe abuna kateahu ꞌarina 
teraonana. 4 Ia Festo eꞌabi etibaha, “Paulo hanona Kaisarea wapura itunai 
tekai abuna, rani papana haeamona aba kamue kaeao. 5 Namona hanona 
ṯeuai ainimi haukia katemai kipokia kataeao Kaisareai hau weiana mai 
ena beho reꞌa katehinau aina.”

6  Wapu ꞌababani ꞌao harau haea ꞌabana kipokia temiaho murinai Festo 
eao Kaisarea. Erani eao bakai ꞌekanai emiati ꞌabi euhuna eao Paulo kate 
maiaina. 7 Ba Paulo emai raninai, Iuda haukia Ierusalemai temai haukia 
teao Paulo tekori kaiarona ꞌabi boꞌokia pumakia ꞌakikia tehina herenai, 
ikoikiai aꞌi mo katebatoha ꞌabikia ꞌabaeana. 8  Paulo ekia ꞌabi arana 
ebamuena etibaha, “Au taba ha aꞌi ababaina, Iuda haukia ekia rauhubu 
aꞌi mo abakai hurina, marea robe abomo aꞌi aꞌikiꞌana, ꞌao Roma ekia obia 
ꞌarana Kaisa herenai beho mo ha aꞌi ababaina.”

9 Ia Festo Iuda haukia ketainakia aokia kebanamona ṉa ehoma Paulo 
ebakaina, “Nonuatae kokaraꞌau koao Ierusalema hinau ꞌabikia neiakia 
paukiai uaꞌa wairaꞌuai kobakai?” 10 Paulo eꞌabi etibaha, “Au bariu Kaisa 
ena bakai ꞌekanai nakoroti, au bariu mo neianai mebakainaꞌu. Pokina oi 
oꞌiobi kiꞌa bahana, Iuda haukia herekiai taba ha aꞌi aꞌikiꞌana. 11 Ia pabeho 
mo ba beho ꞌarana ꞌari pateꞌuahina, aꞌi naubo paꞌari. Ia Iuda haukia ekia 
hinau ꞌabikia ahaꞌuai teneꞌeti ikoikiai aꞌi tetoha, hau ha ena bero ahaꞌi 
keaꞌinaꞌu ia imakiai keutana. Nanoi Kaisa wairanai kakoroti kabakai.” 
12  Festo bakai haukia kipokia terobahu epua hanona Paulo ehina bena 
etibaha, “Oi onoi Kaisa herenai buonai koao Kaisa herena kobakai.”

Festo Paulo Eaoaina Agripa Wairanai.
13  Wapu baika teao murinai obia ꞌarana hauna Agripa haibuna Berenike 

ohi Festo itoana ibanamona paunai teao Kaisarea. 14 Rani homaꞌana 

temiaho aonai Festo ehore Paulo robana eahuna obia ꞌarana Agripa 
herenai, “Feliki wapura hauna ha ṉaꞌa ehabona wapura itunai. 15 Aeao 
Ierusalema raninai, robe haukia apaꞌuakia mai Iuda haukia apaꞌuakia 
kipokia temai hereꞌu tehinau tenoinaꞌu kabawapurana. 16  Ahina benakia 
atibaha, ‘Roma haukia ekia hoahoa hanona nahomana ahaꞌi, maearima 
hanona aꞌi ṯakaiabu ꞌabaeana keao mo ehinau aina hauna ohi bakai 
ꞌekanai katekoroti ia mai ena bero kipona pouna kehinana.’

17 Kipokia tamai neia raninai, aꞌi abahomaꞌana erani aeao bakai 
ꞌekanai, abaiuhu eao hau weiana kemai, ba emai. 18  Tehinau haukia 
temikiri teꞌabi raninai beho araonanakia haukia aꞌi tehina. 19 Ia aeꞌemo 
ekia bahubaꞌari taearana teꞌuriꞌuri aina mai ꞌari hauna ha atana Iesu 
eꞌari weiana Paulo eꞌabi emauri hauna buonai kipokia tebaiara hauna 
robana teahuna. 20 Taba neiana itabuna ababataina hereꞌuai aꞌi etaina 
buonai, Paulo abakaina, kenuatae reꞌa keao Ierusalema uaꞌa kebakai. 
21 ꞌA enoi ena bakai Kaisa keihana, ua buonai aꞌabi katekaiabuna wapura 
itunai kemiaho keaomo kauhuna keao Kaisa herena.” 22  Ba Agripa ehore 
Festo ehina bena etibaha, “Au abomo nanuatae hau weiana aiana kipoꞌu 
haiaꞌuai kaona.” Festo ia ena ꞌabi ebamuena etibaha, “Mara ia aiana aba 
kona.”

23  Erani Agripa mai Berenike ekia habuni namokia mai nuabikia ekia 
apaꞌua hoana ibawaira tinana haukia tebatotonakia, huari poki haukia 
mai aiara haukia apaꞌuakia kipokia tetoto teao toꞌu ituna. Festo ena 
ꞌabiai Paulo temaiaina. 24 Festo emikiri eꞌabi, “Obia arana haumu Agripa 
mai towaira tina haumi ikoimiai! Hau neiana ṯoihana. Iuda haukia 
Ierusalemai uaꞌa mai neia Kaisareai ṯemiaho haukia maikoina hau 
neiana hereꞌuai tehinau aina teioaina tetibaha, ‘Ia kemiaho hanona ena 
namo ahaꞌi, ia keꞌari.’ 25 Ia beho tabai keꞌari hanona au aꞌi atabu ahina, 
haeamona kipona enoinaꞌu ena bakai Kaisa keihana buonai, naraonana 
kauhuna keao Roma. 26  Ia aꞌi naꞌiobina ahanai ꞌabi tabana mo karere keao 
Kaisa herena. Ua buonai amaiaina ikoimiai wairamiai, tohana hana obia 
ꞌarana hauna Agripa wairamuai, kahabakai haraina ia ꞌabina namona 
kahatabu ahina karerena. 27 Naraonana aꞌi ebero wapura hauna kauhu 
ꞌabaeana ia ena beho aꞌi karere pouna.”

Paulo Agripa Wairanai Kipona Pouna Ehinana.

26  1 Agripa ehore Paulo ehina bena etibaha, “Aba bero nabeniꞌo 
kipomu poumu mohinana.” Ba Paulo imana eaꞌi taeanakia eꞌabi 

etibaha, 2  “Obia ꞌarana hauna Agripa e, au kipoꞌu nababataina bariu rani 
neianai oi wairamuai akoroti hanona enamo, pokina Iuda haukia ekia 
hinau ꞌabikia hereꞌuai hauna kipoꞌu pouna kahinana. 3  Neiana hanona 
taba tohana, oi oꞌiobina Iuda haukia ekia hoahoa mai ekia atetua, ua 
buonai nanoiniꞌo kobaiꞌima au kaꞌabi.

4 “Iuda haukia ikoikiai teꞌiobinaꞌu koꞌikoꞌiꞌuai aꞌiramana emai mo 
bariu, eꞌu miaho maurina kipoꞌu eꞌu aiarai abomo Ierusalema ai. 5 Aba 
waꞌi baha teꞌiobinaꞌu abomo au hanona Parisea haunai tebaonaꞌu, ekia 
kuti rauhubukia pahihikia katebabai aokiai au abomo baiatakiai, ia 
katenuatae hanona katehina pouna. 6  Bariu bakai ꞌekanai akoroti, pokina 
Tirama eꞌabi ꞌuai ꞌabaꞌabaka herekiai hauna nabuabena paunai. 7 Itubu 
harauhaea rua rabi mai mararani Tirama nahakuti aina mai ꞌabiꞌuai 
neiana nahabuabena kerama. Hau apaꞌuana e, buabeni weiana paunai 
Iuda haukia au ṯehinau ainaꞌu. 8  Taba buonai wai tuꞌabi Tirama nihore 
maearima ꞌariai nibamikiri muenakia aꞌi katoaꞌi taeana ṉa tuho?

9 “Au abomo aoꞌuai araonana Iesu Nasareta hauna atana aꞌoatana iaꞌi 
kiꞌana akakia boꞌona pababai hanona penamo. 10 Au Ierusalemai ua 
ababai aiho, robe haukia apaꞌuakia hiabu tebenaꞌu, aeao Tirama ena 
maearima aꞌinakia abawapuranakia, abomo kateahu ꞌarinakia ꞌabina 
tehinana au imaꞌu aꞌitaeana. 11 Rani boꞌona aeao marea ha ha aokiai 
ahunakia abahaiaranakia, abahobona ahina benakia ekia aꞌikakauma 
kate buniaina, au aopuereai kiꞌa bahanakia, weiana hanopaka haeai 
abomo aeao ahunakia.

Paulo Eraona kabe Pouna Ehinana. 
(Ih 9.1‑19; 22.6‑16)

12  “Raona neiana paunai au rani ha robe haukia apaꞌuakia hiabu 
tebenaꞌu teuhunaꞌu kaeao Damaseko. 13  Obiamu, taearai atiaha tohanai 
ea ha aihana kupa ꞌubinai, ea kiꞌa baha ba beraura, teꞌabanaꞌu haukia 
kipokia ebaea obonamai. 14 Ikoimaiai taꞌeho ꞌanoai aia ha aona Heberu 
maeakia ehina benaꞌu etibaha, ‘Saulo e, Saulo e, taba buonai au 
nuꞌoatanaꞌu? Au nubakiꞌanaꞌu hanona kipomu kobahaiaraniꞌo akana 
nubabaina.’ 15 Abakaina atibaha, ‘Obiapaka e, oi tai?’ Obiapaka eꞌabi, 
‘Au Iesu oi nuꞌoatanaꞌu hauꞌu. 16  Momikiri aemu tohanai mokoroti, au 
heremuai awaira tina hanona kaꞌitaeainiꞌo eꞌu taꞌaraꞌi haunai koao, 
bariu oi aea oiha aihonaꞌu abomo wairai kabaihaniꞌo haukia poukia 
maearima kohina benakia. 17 Au Iuda mai rama haeai haukia imakiai 
oi kabamauriniꞌo, haeamona kauhuniꞌo rama haeai haukia herekiai. 
18  Mahakia kobanoꞌanakia wapurai koba kabanainakia katemai ea, ba 
Satani ena hiabuai katekabanai katemai Tirama herena, weiana kate 
aꞌikakaumanaꞌu ekia kiꞌa ihina hao mai ekia ꞌeka kateaꞌina Tirama ena 
maearima robekia baiatakiai.’

Paulo Ena Aka Robana Eahuna.
19 “Obia ꞌarana haumu Agripa e, kupai aia weiana aona hauna akaꞌai 

tohana. 20 Koriꞌuaina hanona weia Damasekoai, haeamona Ierusalemai 
mai Iudea aiarakia ikoinai eaomo rama haeai haukia herekiai airoro aina 

kateraona kabe katemue Tirama herenai, aka namokia katebabainakia 
weiana ia aba teraona kabe haukia katebatohanakia. 21 Weiana 
buonai Iudea haukia marea robe aonai teaꞌinaꞌu, ekia nuatae hanona 
kateahu ꞌarinaꞌu. 22  Au hanona Tirama ebarai toꞌonaꞌu emai mo bariu 
au wairamiai akoroti nabatohana, maearima papakia ꞌao apaꞌuakia 
ikoikiai herekiai teihobo. Au nahinana hauna hanona taba hamona mo 
mahabanai haukia mai Mose ia robana teahuna kerama hauna. 23  Keriso 
hanona kehaiara ba ꞌariai kemikiri ꞌuai, Isaraela haukia mai rama haeai 
haukia ikoikiai herekiai ena bamauri eana kemaiaina.”

Paulo Agripa Ehina bena Keaꞌikakauma.
24 Paulo kipona pouna nehinana aonai Festo eio etibaha, “Paulo e, 

oi hanona aba nubeau ꞌari, emu aotipa apaꞌuana ehore aba ebabeau 
ꞌariniꞌo.” Paulo ia ehina bena etibaha, 25 “Festo Apaꞌuamu e, au hanona 
aꞌi nabeauꞌari, au nahina haukia hanona ꞌabi tohakia abomo mai anikia. 
26  Au ahina ꞌabikia hanona obia ꞌarana hauna abomo neiakia eꞌiobi 
buonai au mai aoꞌu ikoinai naꞌabi. Au aꞌiobina ia neiakia ikoikiai aba 
eaꞌi harainakia, pokina taba neiakia hanona euaꞌa haiahaiai aꞌi terama. 
27 Agripa Obia haumu e, oi mahabanai haukia nubatohanakia? Au 
aꞌiobina oi ia nubatohanakia.”

28  Agripa Paulo ehina bena etibaha, “Rani papana neiana aonai oi 
nuraonana au Keriso ena maearima ai aba kobaonaꞌu, ꞌu?” 29 Paulo eꞌabi 
etibaha, “Rani ekoꞌo koꞌo ꞌao rani ehomaꞌa, ia au Tirama nanoina, oi 
ikupaiamu ahaꞌi, ia aiaꞌu tuona haumi ikoimiai bariu beraura neianai 
hanona patomai au ꞌabanai patoao, iamo heremiai tabiri hamona 
ṉahomana aꞌi nanuatae aina.”

30 Ba Obia ꞌarana hauna, Kabana hauna, Berenike mai weia temiati 
haukia ikoikiai temikiri, 31 ikaihuri weiana tehabona tekarahi, ha ha 
teꞌabiꞌabi tetibaha, “Hau neiana taba ha aꞌi ebabai kiꞌana weiana ia keꞌari 
ꞌao kewapura hauna aꞌi ebabaina.” 32  Agripa ehore Festo ehina bena 
etibaha, “Hau neiana hanona pahabakarahina, ia Kaisa mo atana ehinana 
uaꞌa kebakai.”

Paulo Aunohiai Tebaeheꞌauna Kateao Roma.

27  1 Weiakia ekia raona tebatohana ai hanona aunohi ai kataeao 
Italia, ba Paulo mai wapura haukia baika hanona huari haukia 

hinabu ha neꞌimanakia hauna ha atana Iulio imanai teutanakia, ia 
hanona obia ꞌarana Augusto ena huari hauna ha. 2  Ai Adramutio 
aunohina ha ai taeheꞌau ba Asia ꞌabirakia poekia katabeauna tabeau ahi, 
Aristako Makedonia hauna weia Tesalonika ai emai hauna abomo ai 
baiatamai ai. 3  Erani hanona Sidono ai tabeauꞌau, ba weia hanona Iulio 
ena namo hoana Paulo herenai ebabaina ehabona keao ena hau herekia 

keihanakia ena nuatae tabakia reꞌa katebena. 4 ꞌEka weiana tahabona 
tabeau ahi mue ꞌakupakanai taeao Kupuro kereibua murinai tabeauna 
pokina baura wairamaiai emai paunai. 5 ꞌAkupaka ꞌabaeanai tabeauna 
Kilikia mai Pamfulia poekia tahabonakia taeao Lukia hanonai ꞌeka atana 
Mura ai tabeau ꞌau.

6  Weia hanona huari poki hauna weiana Alesanderea aunohina ha 
Italia niao hauna etabu ahina, ba weia ebaehe banainamai. 7 Wapu boꞌona 
maharimahari tabeau ba mai aroꞌarimai taeao Kenido ai tabeau ꞌau. 
Emai nuatae ꞌekana ṯabeau bena aonai baura wairamaiai emai paunai 
Salmone pauna tabeau banai tabeau taeao Krete kereibua bunianai. 
8  Mai aroꞌarimai poe haiana tabeauna tamai ꞌeka ha atana ‘Ihoahoa 
Namoabuna’, ꞌeka weiana mai Lasea aiarana baiatakia hanona aꞌi 
ehomaꞌa.

9 Wapu boꞌona hanona uaꞌa eore ba rani ena kiꞌai ꞌakuai beau hanona 
aba kekiꞌa kiꞌa baha pokina bariu Iuda haukia ekia ani robe ranina 
hanona aba ekabanai. Ua buonai Paulo ebaꞌiobi baihanakia etibaha, 
10 “Hau ikoimiai e, au eka harima naihana bariu neia keao hanona aba 
kekiꞌa kiꞌa baha eka taba rarina hanona kate ꞌakauma aunohi keꞌitiꞌiti 
mai eka mauri abomo kahaneꞌenakia.” 11 Iamo huari poki hauna Paulo 
eꞌabi hanona aiana aꞌi ebatohana ia aunohi pokina hauna mai aunohi 
kapena hauna mo aiakia ekaꞌaina. 12  ꞌAmari rarina ꞌakina aunohi weia 
ketaiꞌau hanona emai miaho aꞌi kenamo, ua buonai hau boꞌokia hanona 
tenuatae patabeau ahi mue ba petaina raninai Foenikia ai patabeau ꞌau 
ba ꞌamari rarina ranina hanona weia mo patamiaho. Krete aonai ihoahoa 
weiana mo enamo pokina ahitaina tibotaina ohi baiatakia mai tototaina 
tibotaina ohi baiatakia taina ewairana.

Kou Eabuꞌau Emai.
13  Tibo baurana namona eabu raninai, ia teraonana ekia nuatae 

baurana aba eabu ꞌau, buonai toꞌo teberi ꞌauna ba Krete poena 
haiahaiana tabeauna taeao. 14 Iamo tabeau ahi homaꞌana ahaꞌi hanona 
baura taburana ꞌakina atana Kou hanona kereibua tainai eabu ꞌau emai. 
15 Kou weiana aunohi etabu ahina raninai, aunohi Kou ketarina hanona 
aꞌi etai ꞌapuana, ua buonai taꞌi ꞌororo ia baura mo eabunamai taeao. 
16  Kereibua papana ha atana Kauda abirana ahitainai taru banai raninai, 
taiꞌoro papana tatabu ahina, emai ꞌepi tabiri ꞌauna aonai aroꞌari takaiai 
haraina. 17 Ba ia weiakia ꞌepi teberi ꞌauna raninai ꞌanaua baika aunohi 
baꞌanai teberi banainakia tebiri ꞌininakia, weiana Libia poenai bauru ai 
aꞌi metoto taꞌuna parae teba ririnakia mai toꞌo taneꞌena, ba aunohi earu 
eao. 18  Kou kiꞌa obona hanona ekai ꞌinina eao wapu ibaruanai hanona 
maearima ekia taba baika tekapo uhunakia. 19 Haeamona eao wapu 
ibaihaunai hanona aunohi tabana tohakia tekapokapo uhunakia. 20 Wapu 

boꞌona aokiai beraura mai bihiu ha aꞌi taihana mai Kou pahihina eabu aꞌi 
epua ꞌapua, emai raona eore taraonana aꞌi katamauri.

21 Hau ikoikiai aꞌi teaniani ꞌapua rani ehomaꞌa kiꞌa murinai Paulo 
wairakiai ekoroti eꞌabi etibaha, “Hau ikoimiai e, wai au aiaꞌu patona 
Krete ai aꞌi pahabeau ahi raninai, kiꞌa neiana aꞌi pahatabu ahina taba 
ha aꞌi pekiꞌa mai taba ha aꞌi pahaba ꞌakaumana. 22  Ia bariu au wai 
nanoinimi, aomi katoba taburanakia, pokina neia hau ha ena mauri aꞌi 
keꞌakauma, ia aunohi kiponamo keꞌakauma. 23  Pokina warani rabi eꞌu 
Tirama nakuti aina hauna ena aneru euhuna emai hereꞌuai ekoroti, 24 ba 
eꞌabi etibaha, ‘Paulo e, aꞌi kotaꞌu. Oi hanona Kaisa wairanai kokoroti 
kobakai, Tirama ena banamo oi heremuai paunai maearima naiakia 
aunohiai toeheꞌau haukia ikoikiai katemauri.’ 25 Ua buonai hau ikoimiai 
aomi katoba taburanakia, au hanona Tirama nabatohana ia ehina benaꞌu 
ihobonai kebabaina. 26  Iamo aika hanona kaharu kahaeao kereibua ha ai 
kahabure ꞌau.”

27 Wapu ibaharau haea banina rabinai ai hanona Adria ꞌakupakai 
tabure ohomo. Wapukaꞌa ibuanai aunohi haukia weiana tebabataina 
hanopaka aba tabarina. 28  Buonai ꞌanaua tebaririna roio ena ꞌoura 
tehobona hanona roba harau rua, tamiaho ꞌapua homaꞌana ahaꞌi 
haeamona ꞌoura tehobo muena hanona aba emue roba harau haea ima. 
29 Weia aunohi haukia tetaꞌu emai aunohi piharai aꞌi meahu ꞌauna paunai 
toꞌo bani tebaririnakia, ba tenuatae perani biai. 30 Aunohi ai tiaka haukia 
tenuatae katebeau ꞌakauma, ꞌepi ha tebaririna ba tebaiꞌoi matoha aunohi 
paunai toꞌo baika katebaririnakia. 31 Aonai Paulo huari haukia mai 
ekia poki hauna ehina benakia etibaha, “Hau neiakia aunohi ahanai aꞌi 
katemiaho raninai wai hanona aꞌi katomauri.” 32  Ua buonai huari haukia 
ꞌepi warona tekabe hurina ba tehabona eꞌeho roioai earu ahina.

33  Aba kerani aonai, Paulo ikoikiai enoinakia aniani ha kateana ba eꞌabi 
etibaha, “Bariu wapu harau haea bani aba teao wai hanona tobaiꞌima 
tomiaho mo taba ha aꞌi toana. 34 Bariu hana nanoinimi aniani baika 
katoani, katoaniani hanona mauri katoaꞌina. ꞌAramiai bui ha hamona aꞌi 
keꞌakauma.” 35 Neiana ehinana murinai, Paulo parawa baika eaꞌinakia 
ia ikoikiai wairakiai banamo ꞌabina Tirama herenai ehinana murinai 
ehobina eani ramana. 36  Ikoikiai aokia ebataburanakia kipokia abomo 
aniani teani. 37 Aunohiai taeheꞌau haumai ikoinai hanona hinabu rua 
imabui harau rua ꞌabaihau (276). 38  Ikoikiai teaniani eao teani ꞌari harai 
raninai aunohi katebaꞌama ꞌamana hanona aniani tekapo kapo uhunakia 
ꞌakuai.

Aunohi Epaꞌa.
39 Rani ererena aonai, hano teihana ia ꞌeka tabana aꞌi teꞌiobina, iamo 

aopaka ha poe namona teihana, ba aokia teaꞌiaꞌi haraina aunohi hanona 

  Iuhubeau Ekia Aka 27

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



296

poe weianai patebahaha ꞌauna. 40 Toꞌo warokia tekabe hurinakia, toꞌo 
tehabonakia ꞌakuai hari warona tebatataenakia ba parae teberi taeana 
baura kehao uta kateao poeai katebahaha ꞌau. 41 Ia aunohi hanona rema 
ai ebamiaꞌauna wairana hanona eahu toꞌona aꞌi eibiuibiu ꞌapua, aonai 
roio apaꞌuakia tehore aunohi murina teahu ꞌitiꞌitina. 42  Huari haukia 
ekia raona hanona wapura haukia kateahu ꞌarinakia pokina aꞌi temenaꞌu 
ꞌau aꞌi temebeau ꞌakaumana paunai. 43  Ia huari haukia ekia poki hauna 
enuatae Paulo kebamaurina paunai huari haukia ekia raona akana 
katebabaina hauna ekaiabuna. Ba ehina benakia naꞌu teꞌiobina haukia 
katerobo uhu ꞌuai katenaꞌu kateao poe. 44 Ia harina maikoina hanona 
aunohi bahana puapuakia teaꞌi baika aunohi tabana papakia teaꞌi tenaꞌu. 
Eṉa tebabai aiho hanona ikoikiai poeai tekaraꞌau mai namokia.

Paulo Melita Kereibuanai Ekaraꞌau.

28  1 Ikoimaiai namomai poeai takoroti raninai taꞌiobina kereibua 
weiana atana hanona Melita. 2  Kereibua weiana haukia terabo 

harai heremaiai. Abara etibo mai ꞌama rarina buonai ia iruba tebaꞌarana 
ikoimai haumai ehiabu teaꞌi taeanamai. 3  Paulo matiu mai iꞌakena eaꞌina 
iruba ahanai ehore ꞌauna, ꞌerau iruba hiabuna eonobaina hanona erobo 
ahi Paulo imanai eꞌuri toꞌo ekapa oreore. 4 Kereibua weiana haukia 
ꞌerau Paulo imanai teihana raninai ha ha teꞌabi tetibaha, “Paꞌe hau 
neiana hanona ahuahu hauna, ꞌakuai aꞌi eꞌari maurinai ekaraꞌau, bariu 
neiana erama hanona ena beho ꞌarana.” 5 ꞌA Paulo ehore imanai ꞌerau 
weiana ebaure obona eao iruba aonai eꞌeho, ia haiara ha aꞌi eonobaina. 
6  Maearima weia haukia teraonana imana kebua ꞌao kebataꞌu keꞌeho 
keꞌari, ia tebaiꞌima rani ehomaꞌa ia herenai taba ha aꞌi erama, ba aokia 
tebahaeaina tetibaha, “Ia tirama mo ha.”

7 Ia temiaho herena tainai uaꞌa hanona kereibua obiana hauna atana 
Pubilio ena ꞌeka, mai aonamona ebakaraꞌaunamai ena ituai, ba wapu 
aihau ai hanona ia ena baki haumai eꞌima harainamai. 8  Weiana Pubilio 
hamana hanona enoti itu aonai, ena inawa hanona hau hiabu mai 
meꞌimeꞌi, Paulo eao ena ikaihuri aonai etoto ahanai ebahubaꞌari, imana 
ia ahanai ehao ꞌau ena inawa enamo. 9 Hoa weiana erama murinai 
inawa maearimakia kereibua weiana aonai haukia ikoikiai temai ba eba 
namonakia. 10 Temariki ainamai taeara haeaihaeai ai tebanamonamai, 
abomo katabeau ahi raninai taearai tanuatae ainakia tabakia ikoikiai 
hanona teuta ꞌaunakia.

Paulo Romai Ekaraꞌau.
11 Nawa aihau murikiai ai hanona Alesanderea aunohinai taehe ꞌau 

tabeau ahi ꞌakupakai. Aunohi atana hanona ‘Baiꞌapaea’, weiana hanona 
ꞌama rarinai kereibuai weia etaiꞌau emiaho. 12  Surakuse ai takaraꞌau, 

weia tamiaho wapu aihau. 13  Weia emai parae takaina tabeau ahi taeao 
Regio ai tabahaha ꞌau, erani hanona baruru eabu, ba tabeau ahi wapu 
ibaruanai hanona ai Puteoli ai tabeau ꞌau. 14 Weia uahoꞌabaka baika 
tatabu ahinakia, tebakaꞌanamai taeao herekiai tamiaho hui hamomo, 
weia tamikiri hanona taeao Roma. 15 Uahoꞌabaka baika weia poumai 
teona hanona temai mo aiara baika wairai atakia ‘Apio kawakawa ꞌekana’ 
mai ‘Pariki aihau’ hanona weia kipokia tabaitabu ahi. Paulo hau neiakia 
eihanakia raninai Tirama ebanamona abomo aona ekiro.

16  Roma ai takaraꞌau raninai Paulo hanona ikupaiana ena ꞌeka teba 
haeaina, huari hauna ha ia keꞌimana.

Paulo Romai Pou Namona Eiroro aina.
17 Wapu aihau teore murikiai Paulo ehore Iuda teꞌuai aina haukia 

eaparinakia tetoꞌu aonai, Paulo emikiri eꞌabi etibaha, “Uahoꞌabaꞌu 
ikoimiai, au eka maearima aꞌi mo abareana ꞌao ꞌabaꞌabaka ekia hoahoa 
aꞌi mo abakai hurina, ia au hanona weia Ierusalema ai ia tebirinaꞌu 
Roma haukia imakiai teutanaꞌu. 18  Roma haukia tebakainaꞌu ekia nuatae 
kateba karahinaꞌu pokina kiꞌa ha aꞌi tetabu ahina weia au kaꞌari. 19 Ia Iuda 
haukia bakai ena ꞌabi tebakiꞌa, au hanona tebahi ahinaꞌu mo Kaisa atana 
ahinana, wairanai kakoroti kabakai ṉaho. ꞌA au eꞌu maearima kahinahina 
ainakia hanona ahaꞌi. 20 Neiana paunai au aparinimi kaihanimi mai 
kipokia kahaꞌabiꞌabi. Isaraela maearimakia ia ṯebuabena hauna buonai 
tabiri neiana au ahaꞌuai.”

21 Ia ena ꞌabi tebamuena tetibaha, “Oi ꞌabimu marerena weia Iudea 
ai ha aꞌi emai aꞌi tatabu ahina, ꞌao uahoꞌabaka abomo uaꞌa ha ꞌabi aꞌi 
emaiaina ꞌao oi emu babai kiꞌa obona ha pouna aꞌi ehinana. 22  Bariu ai 
hanona ṯanuatae oi emu raona ꞌabina kohinana aiamu kataona, pokina ai 
taꞌiobina oi aꞌitoꞌu naiana nubabaina hauna eka maikoina maearima aꞌi 
ṯenuatae aina.”

23  Ba Paulo mai toꞌu haukia kipokia wapu ha tebaꞌoruna, wapu weiana 
etaina hanona maearima boꞌona teraꞌa temai Paulo nemiaho ꞌekanai 
tetoꞌu mo raurani eaomo erabi. Paulo ehore Tirama ena obia aiarana 
hauna robana eahuna maearima herekiai mai Iesu pouna Puka robenai 
tererena hauna ebaꞌiobi aina Mose ena rauhubu pukakia aokiai mai 
mahabanai haukia ekia pukakiai. 24 Maearima baika ena ꞌabi teona 
hanona aokia eaoaina, ꞌa baika hanona ena ꞌabi aꞌi teaꞌi taeana. 25 Aokia 
aꞌi ehamona kateraꞌa, ekia raꞌai Paulo ꞌabi hamona neiana ehinana eꞌabi 
etibaha, “Auba Robe Isaia mahabanai hauna pinana hama ehina harai 
kiꞌa bahana ꞌabaꞌabami herekiai etibaha,
 26 ‘Moao maearima neiakia

herekiai kotibaha,
Aia neiana katoꞌo oꞌo bena

ia obona aꞌi katobo,
katoihaiha bena
ia aꞌi katoiha tinana.

 27 Pokina uru neiana haukia aokia
hanona tetubu abu haiakia
hanona tepoꞌo, mahakia teꞌiau.
Ua aꞌi katehoma raninai,
mahakiai kateihana,
haiakiai kateona,
aokia kateꞌiobi,
kateraona kabe
katekabe katemai hereꞌu
au mauri kabenakia.’  Isa 6.9, 10

28  Ua buonai katoꞌiobi haraina, Tirama ena bamauri ꞌabina hanona aba 
euhuna rama haeai haukia herekia, ia kateona.” 29 (Paulo ua eꞌabi aiho 
murinai Iuda haukia terama otaraina, ꞌa ikoikiai ꞌabi weiana kipokia 
tebaiara aina.) 30 Paulo ihau maikoikia rua weia emiaho, itu emiaho 
aina hauna kipona ꞌarana ehorena, herena temai kateihana haukia eaꞌi 
taeanakia. 31 Ia Tirama ena obia aiarana ꞌabina eiroro aina mai Obiapaka 
Iesu Keriso pouna ebaꞌiobi aina mai taburana, hau ha aꞌi ekaiabuna. 

Paulo Ena Marere

ROMA
Haukia Herekiai

Puka Aona Irerena ꞌAbina
Paulo ehore puka neiana ererena pokina ena nuatae hanona keao aꞌikakauma 

haukia toꞌukia baika Roma aiara apaꞌuanai haukia keihanakia. Ena nuatae 
hanona keao kipokia katemiaho ꞌapua ba keao Speini (15.23, 24). Puka neiana 
aonai Paulo ehore Keriso pouna namona ehina pou haraina, mai weiakia Iesu 
murinai tiꞌau haukia ekia mauri aea katehoma.

Koriꞌuainai hanona banamo ꞌabina aꞌikakauma haukia toꞌukia Romai ṯemiaho 
herekiai ehinana. Epua puka ꞌabina anina tohana ṉa ehina harai aihona, “pou 
namona aonai bero Tirama herenai emai hauna ewaira tina, kahaꞌi ramana 
aꞌikakaumai keaomo puana.” (1.17) Haeamona Paulo eꞌabi, maearima weiakia 
Iuda haukia ꞌao rama haeai haukia ikoikiai hanona kiꞌa haukia. Weiana Tirama 
ehore ia eaokoꞌoai kiꞌanakia, eapari muenakia Iesu Keriso kateaꞌikakaumana 
haukia hanona Tirama kehore ia kebamaurinakia.

Puka iroꞌana 5–8 aonai Paulo ehore Tirama ena rauhubu anina mai Auba 
Robe aꞌikakauma haukia ekia mauri aonai hauna robakia eahunakia. Iroꞌana 
9–11 hanona Paulo kipona ena puma apaꞌuana ha robana eahuna, weiana Iuda 
haukia weiakia Tirama etinaꞌanakia ia ena maearimai kateao haukia boꞌona Iesu 
tekamuri aina. Haeamona rama haeai haukia hanona temai Iesu iꞌabana haukiai 
teao, iamo Iuda haukia hanona ahaꞌi. ꞌA Paulo ena aꞌikakauma hanona muriai 
Iuda haukia katemai Iesu ena maearimai kateao. Puka neiana aꞌenai hanona 
Paulo ehore hoahoa mai babai weiana aꞌikakauma haukia katekaꞌai haukia 
robakia eahuna.

Puka Paipana Apaꞌuakia
a. Roba ahu mai ꞌabiꞌabi apaꞌuana. (1.1‑17)
b. Maearima bamauri kateaꞌina hanona taba apaꞌuana. (1.18–3.20)
c. Tirama ena bamauri taearana. (3.21–4.25)
d. Mauri mahamahana Keriso aonai. (5.1–8.39)
e. Isaraela haukia Tirama ena raona aonai. (9.1–11.36)
f. Aꞌikakauma maurina. (12.1–15.13)
g. ꞌAbi orekia mai banamo ꞌabikia. (15.14–16.27)

Paulo Ena Iuhubeau Akana Pouna Ehinana.

1  1 Au Paulo eꞌu marere neiana. Iesu Keriso ena taꞌara iaꞌina hauꞌu, ena 
iuhubeau haunai kaeao paunai Tirama etinaꞌanaꞌu eaparinaꞌu ena 

pou namona kairoro aina.
2  Pou namona neiana hanona Tirama ehore aba waꞌi baha eꞌabiꞌuai aina 

ena mahabanai haukia pinakiai tehinana Puka Robena aonai tererena, 
3  ia Nahuna pouna, eka Obiapaka weiana Iesu Keriso, hauaniai hanona 
Davida nininai erama, 4 ia aubana robenai hanona ꞌariai ebamikirina 
raninai ebatohana mai hiabuna ia hanona Tirama Nahuna. 5 Iesu Keriso 
paunai mai ia atanai baraibarai apaꞌuana abomo iuhubeau hoana 
aba taꞌina, weiana rama haeai haukia baiatakiai maearima ikoikiai 
kataparinakia aꞌikakaumai aia katekaꞌai. 6  Wai abomimo weia Iesu Keriso 
ꞌeunai Tirama ehore eaparinakia haukia baiatakiai.

7 Roma ai ṯomiaho Tirama eraonaꞌau ainimi eaparinimi ena maearimai 
ebaonimi haumi ikoimiai, Hamaka Tirama mai Obiapaka Iesu Keriso 
herekiai aokoꞌo hoana abomo baibua katoaꞌina.

Paulo Enuatae Keao Roma.
8  Eꞌu ꞌabi kori ꞌuaina neiana: Iesu Keriso atanai eꞌu Tirama nabanamona 

wai ikoimiai paumiai, pokina wai emi aꞌikakauma pouna hanopaka 
ikoinai aba teona. 9 Tirama weiana Nahuna pouna namona nairoro aina 
aonai taꞌarana ṉaꞌi mai aoꞌu ikoinai hauna eꞌiobina eꞌu bahubaꞌari ai au 
wai naraonanimi, 10 rani ikoinai eꞌu bahubaꞌari ai Tirama nanoina ena 
nuataeai taearaꞌu pekaikauna rani ha pawahi paihanimi. 11 Pokina au 
nanuatae kiꞌa baha kaihanimi, auba ena beruberu kabaibeni katotabura. 
12  Weiana hanona au mai wai kipoka kahabarainaka, eka aꞌikakaumai ha 
ha kahataburanaka.

13 Uahoꞌabaꞌu e, au nanuatae wai katoꞌiobina, rani boꞌona anuatae kawahi 
heremi, buabua katabu ahi ihobona rama haeai haukia baika ekia mauri 
tebaibeni aihanakia ꞌabana, ia taba baika tehore tekaiabunaꞌu emaimo 
bariu. 14 Au hanona pou namona ihinanai ꞌara kahore maearima ikoikiai 
herekiai, Helene haukia mai ea ahaꞌi haukia abomo ao ꞌabaea haukia mai 
aotipa haukia herekiai. 15 Weiana buonai au nanuatae kiꞌa baha wai Roma 
ai ṯomiaho haumi wairamiai abomo pou namona kairoro aina.

16  Au pou namona aꞌi nahaumaea aina, pokina ia hanona Tirama ena 
hiabu, aꞌikakauma haukia ikoikiai kebamaurinakia koriꞌuaina hanona 
Iuda haukia, muriai hanona rama haeai haukia. 17 Pokina pou namona 
aonai bero Tirama herenai emai hauna ewaira tina, kahaꞌi ramana 
aꞌikakaumai keaomo puana, puka robenai tererena ꞌabana, “Aka bero 
hauna hanona aꞌikakaumai kemauri.”

Tirama Ena Opuere Maearima Herekiai.
18  Maearima ekia kamuri mai babai kiꞌa paukiai Tirama ena opuere 

kupai emai ewaira tina, weiakia ekia babai kiꞌai ꞌabi tohana tihao parena 
haukia herekiai. 19 Tirama iꞌiobina hanona aba emahanai harai herekiai, 
pokina Tirama ehore ebaihanakia. 20 Hanopaka erama popounai emaimo 
bariu Tirama ꞌeunai aꞌi nahaihanakia tabakia ena hiabu banai banai 
mai ena auba maurina hanona ia ebabai tabakia aokiai tewaira tina 
harai teihanakia teꞌiobinakia, weiana paunai maearima kebuniai hanona 
taearana ahaꞌi.

21 Tirama teꞌiobina iamo aꞌi teaꞌi taeana abomo aꞌi tebanamona ia 
hanona Tirama, ia ekia ao ꞌabaea mai ekia ao poꞌoai wapura ehore 
aokia ekaiabuna. 22  Ia kipokia teraonana teaotipa, iamo poꞌo haukiai 
teao. 23  Miaho banai banai Tiramana ikuti aina tehabona, ia maearima 
aubaubakia aꞌi katemiaho banai banai haukia, roborobo, mahi, mai tikara 
tabakia haukia, aubaubakia imakiai tebabai tabakia tekuti ainakia.

Maearima Aka Kiꞌa Obokia Haeai Haeai Tibabai.
24 Weiana buonai Tirama ehore aokiai kiꞌa tenuatae ainakia ꞌekanai 

ehabonakia, weiana kipokia ekia babai kiꞌa obokia parikia akakia 
katebabai ha ha herekia. 25 Tirama ena ꞌabi tohana hanona ia tehore 
baiꞌoi tabanai tebaona, iamo ꞌekanai hanona taba ebarama tabakia 
tekuti ainakia taꞌarakia teaꞌi. Iamo ebabainakia hauna Ia ikupaiana 
kahabanamona keaomo banai banai. Amen.

26  Tirama ehore ehabonakia teao ekia babai kiꞌa obokia aonai. Ekia 
babiꞌe tehore babiꞌe tenabau ainakia weiana ua aꞌi pehoma hauna 
tebabaina. 27 Taeara ihobonai hau abomo babiꞌe kipokia hawainibena 
tehabona, ia hau tehore hau tenuatae ai kiꞌanakia. Hau kipokia ꞌabakia 
herekiai babai kiꞌa obokia tebabai. Weiana hanona ekia babai kiꞌa ꞌarana 
kipokia pumana tehoa aina.

28  Ia tehore aokiai Tirama iraona ꞌininai aꞌi tenuatae aina, weiana 
Tirama ehore ekia ao ꞌabaeai ehabonakia, aꞌi patebabai akakia tebabai. 
29 Aka kiꞌa obokia haeai haeai aokia tebonu, babai kiꞌa obokia, uhore mai 
raona kiꞌa obokia, wamuru, ahuahu, ꞌau, baiꞌoi mai ao bahaiara akakiai 
tebonu. Ṯeuahiuahi, 30 mai ꞌabiꞌabiai ha ha atakia tiaꞌi kiꞌanakia, Tirama 
tiꞌoatana, tiaiahu ꞌabaea, tiapa, abomo tibaroꞌe, raona kiꞌa obokia ꞌeka 
baikai tiraonanakia katebabai. Hamakia mai hinakia aiakia aꞌi tioꞌo. 
31 Ia hanona ekia raonaraona ahaꞌi, ekia ꞌabiꞌuai aꞌi tibatohanakia, mai 
maearima herekiai namo ꞌao aokoꞌo aꞌi tiba ihanakia. 32  Tirama ena 
rauhubu aba teꞌiobina maearima ꞌeka ua homanai ṯemiaho haukia hanona 
kateꞌari. Ia kiꞌa weiakia tibabai toꞌo baihanakia abomo maearima baika 
tibabai raninai tiaonamo ainakia.

Tirama Ena Bakai Berona.

2  1 Weiana buonai ꞌabiai hau ha behoai nuhorotina haumu, emu bero 
ꞌabina ha ahaꞌi. Oi ꞌabiai hau ha behoai nuhorotina hanona kipomu 

puma nubeniꞌo. Pokina ia behoai ohorotina akana ihobonai oi abomo 
nubabaina. 2  Aika haꞌiobina Tirama hanona mai ena bero ua tibabai aiho 
haukia behoai kehorotinakia. 3 Weiana oi ꞌabiai hau ha behoai nuhorotina ia 
akana ihobona nubabaina haumu, oi nuraonana Tirama behoai kehorotiniꞌo 
ꞌekanai aba kokapare, u? 4 ꞌAo aehoma aꞌi oꞌiobina Tirama ena namo 
apaꞌuana weiana ehore eꞌuai ainiꞌo raona kabe taearanai ena namo apaꞌuana, 
ena baiha hao mai ena bakiro oiha taꞌerainakia? 5 Ia aomu etubu, emu raona 
kabe ahaꞌi paunai oi kipomu emu puma nubararona, Tirama ena opuere mai 
ena bero bakai beraurana kekaraꞌau raninai emu puma weia kewaira tina. 
6 Tirama kehore maearima ha ha ekia babai ihobohobokiai arakia kebenakia. 
7 Maearima baika aka namokiai tibapahihi haukia abomo nuabi mai mariki 
abomo aꞌi kepua maurina titabuna haukia hanona Tirama kehore mauri 
banaibanai kebenakia. 8 Ia maearima baika tiani kiꞌa mai ꞌabi tohana tibaoao 
aina, aka behokia tiaꞌi taeanakia haukia hanona Tirama ena opuere mai ena 
puma ahakiai kebaririna. 9 Aka kiꞌa obona tibabaina haukia ikoikiai hanona 
atetua mai haiara katehoaina Iuda haukia mo ahaꞌi rama haeai haukia abokia 
mo. 10 Ia aka namona tibabaina haukia ikoikiai hanona Tirama kehore nuabi, 
mariki mai baibua kebenakia, koriꞌuaina hanona Iuda haukia, muriai hanona 
rama haeai haukia. 11 Pokina Tirama hanona maearima ha aꞌi nitaina.

12  Mose ena rauhubu kapenai ṯemiaho haukia tiaka kiꞌa hanona weianai 
aka kiꞌa haiarana kateaꞌina, ꞌa rauhubu aonai ṯemiaho haukia tiaka kiꞌa 
hanona rauhubu kebabakainakia. 13 Rauhubu uruna tio ꞌabaeana haukia 
hanona Tirama wairanai bero aꞌi kateaꞌina, ia rauhubu akana tibabaina 
haukia hanona berokia kehinana. 14 Rama haeai haukia herekiai Mose ena 
rauhubu ahaꞌi, ia aokiai rauhubu hoana ihobona tebabaina raninai, rauhubu 
herekiai ahaꞌi reꞌa, ia kipokia rauhubuai teao. 15 Ia aokiai rauhubu ꞌabina 
tererena hauna ekia hoahoai niwaira tina aokia abomo weiana nibatohana, 
ekia raonaraona weiana nihore behokia nehinana ꞌao berokia nehinana. 
16 Pou namona airoro aina ihobonai, beraurana kekaraꞌau raninai Tirama 
kehore maearima ekia raona bunikia kebakainakia Iesu Keriso paunai.

Iuda Haukia Teraonana Rauhubu Kebarainakia.
17 Ia wai kipomi tuꞌabi Iuda haumi, rauhubuai tukori ꞌini abomo 

Tirama tuapaina, 18  abomo Tirama taba nenuatae aina hauna toꞌiobina 
mai bero nimai ꞌekana toꞌiobina pokina wai rauhubu tomarere aina. 
19 Turaonana wai hanona mahaꞌiau haukia ibakaꞌa haraikia mai wapurai 
ṯemiaho haukia ekia ea 20 abomo poꞌo haukia irobekia mai aꞌi temarere 
haukia ibaꞌiobikia haumi, pokina rauhubu aonai aotipa mai ꞌabi tohana 

a 2.22 marea robe 

maikoinai totabu ahinakia. 21 ꞌAbami tubaꞌiobinakia ia aehoma wai 
kipomi aꞌi tubatohana? Ṯoiroro aꞌi katebainao, ia wai tubainao? 22  Tuꞌabi 
aꞌi katenabau, ia wai tunabau? Kaibaꞌuku ꞌarikia aꞌi tuꞌari, ia wai roꞌe a 
aona tabakia tubainao ainakia? 23  Wai rauhubu nemiaho paunai tuapa, 
ia rauhubu tukabena hanona Tirama atana tuaꞌi kiꞌana. 24 Puka robena 
aonai eꞌabi, “Wai Iuda haumi paumiai rama haeai haukia Tirama atana 
tiaꞌi kiꞌana.”

25 Rauhubu kokaꞌai haraina raninai emu itare hanona namo kebeniꞌo, 
ia rauhubu kokabena raninai oi hanona ihobona itare aꞌi oaꞌina ꞌabana. 
26  Rama haeai hauna ha aꞌi tetarena ia Tirama ena rauhubu ꞌabina kekaꞌai 
haraina raninai Tirama kehore itare eaꞌina haunai kebaona. 27 Weiana 
hauaniai aꞌi etarena ia rauhubu ekaꞌai haraina hauna kehore oi Iuda 
haumu behoai kehorotiniꞌo, pokina rauhubu tererena hauna heremuai 
abomo itare oaꞌina ia rauhubu nukabena. 28  Maearima hauaniai ihaihana 
Iuda hauna ia Iuda hauna tohana ahaꞌi abomo hauaniai itare teaꞌina 
hanona itare tohana ahaꞌi. 29 ꞌA aona nibamaha mahana hauna ia hanona 
Iuda hauna tohana, abomo itare hanona aoai kebabaina Auba Robeai, ia 
rauhubuai ahaꞌi. Maearima uahomana hanona banamo Tirama herenai 
keaꞌina, ia maearima herekiai ahaꞌi.

Tirama Ikupaiana Keibatoha.

3  1 Uahomana raninai Iuda haukia ekia namo hanona taba? Itare ena 
namo hanona taba? 2  Taeara boꞌokiai. Kori ꞌuaina hanona Tirama 

ena ꞌabi Iuda haukia herekiai ehorotina kateꞌimana. 3  Weiana baika 
ekia aꞌikakauma peahaꞌi raninai aehoma? Ekia aꞌikakauma ahaꞌi buonai 
Tirama kipona ena ꞌabiꞌuai aꞌi kebatohana, u? 4 Ua aꞌi kehoma. Maearima 
ikoikiai katebaiꞌoi, ia Tirama ikupaiana keibatoha. Puka robenai tererena 
ihobona,

“Emu ꞌabiai kobatohaniꞌo obero.
Weiana kateba bakainiꞌo raninai
kotara haonakia.”  Sal 51.4

5  ꞌA aika eka kiꞌa kehore Tirama ena babai berona kebawaira 
tinana raninai, taba ṉa kahahoma? Weiana Tirama puma ꞌekanai 
nihorotinaka hanona nibeho, u? Ahaꞌi. Ua aꞌi kehoma. (Neiana 
hanona maearima ekia raonaraona nahinana.) 6  Ua homana ahaꞌi. 
Tirama aꞌi kebero raninai, hanopaka aea kebabakai aihona? 7 Baika 
teꞌabi, “Au eꞌu baiꞌoi pehore Tirama ena ꞌabi tohana pebawaira 
tinana abomo ena nuabi pebapaꞌuana raninai, taba buonai au aka 
kiꞌa pumana kahoaina kiꞌa hauna ꞌabana?” 8  Baika ai tekai ahi 
ꞌabaeanamai teꞌabi ai hanona ṉa ṯaꞌabi aiho, “Namo ibaramana 

paunai kiꞌa akakia kahababai.” Ekia baiꞌoi pumana katehoaina 
hanona kenamo.

Hau Ha Aꞌi Ebero Kiꞌa Baha.
9 Uahomana raninai taba ṉa kahahoma? Aika Iuda hauka hanona 

hanamo ba rama haeai haukia? Ahaꞌi ꞌakina. Pokina Iuda mai rama 
haeai haukia hanona kiꞌa aonai nahamiaho ꞌabina aba hahinana. 10 Puka 
Robenai tererena ihobonai,

“Maearima ha aꞌi ebero
kiꞌa baha Tirama wairanai,
tai ha ahaꞌi ꞌakina.

 11 Abomo ao bero hauna ha ahaꞌi,
Tirama itabuna hauna ha ahaꞌi.

 12 Ikoikiai aba tekaobo aba kiꞌa
aonai tetoto haeamo aka namo
hauna ha ahaꞌi, tai ha ahaꞌi.  Sal 14.1‑3

 13 Ekia ꞌabi timikia hanona
tekiꞌa matoha ꞌariahana
ikaikau, maeakia baiꞌoi ꞌabikia
tehinanakia.
Pinakia ꞌabinai hanona ꞌabakia
tibahaiarakia matoha ꞌerau ekia
baꞌari muramurana ꞌabana.  Sal 5.9

 14 Pinakia hanona ururu mai aomabi
ꞌabikia tebonu.  Sal 10.7

 15 Ia tinoanoa maearima kateba
haiaranakia mai kateahu ꞌarinakia.

 16 ꞌEka tabana kateao hanona
maearima kateba ꞌoatanakia
mai kateba atetuanakia.

 17 Abomo baibua taearana hanona
aꞌi teꞌiobina.  Isa 59.7, 8

 18 Tirama aꞌi titaꞌuai ꞌapuana.”  Sal 36.1
19 Aika haꞌiobina rauhubu taba neꞌuahina hanona weiakia rauhubu 

baꞌanai ṯemiaho haukia nehina benakia, weianai maearima ekia baꞌame 
ꞌabikia ahaꞌi, hanopaka maikoinai Tirama ena bakai aonai katetoto. 
20 Tirama wairanai hau ha aꞌi ebero rauhubu ikaꞌai haraina paunai, ba 
rauhubu hanona keba ꞌiobinaka aika kiꞌa hauka.

Maearima Keaꞌikakauma Hauna Berona Katehinana.
21 Bariu Tirama maearima bero kebenakia taearana aba ebawaira 

tinana, rauhubuai ahaꞌi, weiana hanona rauhubu mai mahabanai 

haukia tebatohana. 22  Bero Tirama herenai nimai hanona Iesu Keriso 
tiaꞌikakaumana haukia ikoikiai katetabu ahina maearima ikoinai herekiai 
ha aꞌi ehaeai. 23 Pokina ikoikiai aba teaka kiꞌa, buonai Tirama ena nuabiai 
tetara kapu. 24 Iamo Tirama ena aokoꞌo hoana ebaibeni ꞌabaea, ikoinai bero 
teaꞌina Keriso Iesu paunai, pokina ia ehore ekawa muenakia. 25 Tirama 
ehore Iesu euhuna emai hanopakai eꞌari baibua hoanai eao, Iesu eꞌari eka 
kiꞌa paunai hauna kahaꞌikakaumana hauka eka kiꞌa kehina hao. Neiana 
ebabaina hanona ena bero ebaiha baiha aina. Aona eaꞌi ꞌinina, ꞌuainai 
maearima teaka kiꞌa haukia eiha haonakia puma aꞌi ebenakia. 26 Bariu rani 
neianai Tirama hoa weiana ebabaina kipona ena bero ebaiha baiha aina, 
taeara weianai Iesu tiaꞌikakaumana haukia abomo bero kebenakia.

27 Uahomana raninai taba hauna kahapaina? Ba taeara tabanai? 
Rauhubu ikaꞌainai? Ahaꞌi. Taba ha ai ahaꞌi. Ia aꞌikakauma taearanai. 
28  ꞌAbi tohana aika haꞌiobina Tirama maearima aꞌikakaumai bero 
nibenakia, ia rauhubu ikaꞌainai ahaꞌi.

29 Tirama hanona Iuda haukia mo ikupaiakia ekia Tirama, u? Ia rama 
haeai haukia ekia Tiramai aꞌi keao, u? Ahaꞌi. Ia rama haeai haukia 
abokia mo ekia Tirama. 30 Weiana Tirama hanona hamona itare haukia 
aꞌikakaumai bero kebenakia mai itare ahaꞌi haukia abomo aꞌikakauma 
ihobonai bero kebenakia. 31 Ua homana raninai aika hanona aꞌikakauma 
neianai rauhubu nahaba ꞌakaumana, u? Ahaꞌi ꞌakina. Aika hanona 
rauhubu nahabakori ꞌinina.

Aꞌikakauma ai Aberahamo Bero Hauna.

4  1 Uahomana raninai taba kahaꞌuahina ꞌabaꞌabaka Aberahamo 
ꞌeunai? Aꞌikakauma hoana hanona aea etabu ahi aihona? 

2  Aberahamo ena aka paukiai bero haunai peao raninai, taba weiakia 
paukiai peapa, ia Tirama wairanai ahaꞌi. 3  Puka robena taba ṉa ehoma?

“Aberahamo hanona
Tirama eaꞌikakaumana paunai
Tirama ehore ia bero haunai
ebaona.”  Gen 15.6

4 Aka hauna mai ꞌarana weiana hanona beruberu tabana ahaꞌi, ia ena 
hau haiara ꞌarana. 5 Hau ha aka namona aꞌi nibabaina, ia Tirama nihore 
kiꞌa hauna bero nibaibeni Tiramana niaꞌikakaumana hauna hanona ena 
aꞌikakauma paunai bero haunai kebaona. 6  Maearima aka paunai bero aꞌi 
teaꞌina ia Tirama herenai bero teaꞌina haukia ekia namo ꞌabina neiana 
Davida ehinana.
 7 “Weiakia ekia aka kiꞌa obokia

ehina hao mai ekia kiꞌa eaꞌi obo
haukia hanona tenamo.

 8 Obiapaka kehore ekia kiꞌa

aꞌi ketuabi haukia hanona
tenamo.”  Sal 32.1, 2

9 Banamo neiana hanona tetarenakia haukia mo kateaꞌina ꞌao aꞌi 
tetarenakia haukia abokiamo kateaꞌina? Aika aba haꞌabi, “Aberahamo ena 
aꞌikakauma paunai Tirama ehore berona ehinana.” 10 Rani tabanai bero 
haunai ebaona? Itare wairanai ꞌao murinai? Tirama Aberahamo ena bero 
ehina ꞌuaina ba tetarena. 11 Aberahamo hanona aꞌi tetare bahana aonai 
ena aꞌikakaumai bero eaꞌina, muriai tetarena, weiana hanona aꞌikakauma 
hoana ibatohana. Ua buonai Aberahamo hanona mai ekia aꞌikakauma 
haukia weiakia Tirama bero haukiai ebaonakia haukia ikoikiai hamakia. 
12  Ba tetarenakia haukia abomo hamakia hanona Aberahamo. Ia 
tetarenakia haukia maikoikiai ahaꞌi, baika hamaka Aberahamo aꞌi tetare 
bahana aonai eaꞌikakauma, taearana weiana ihobonai katekaꞌa haukia 
hamakia.

Kahaꞌikakauma Hanona Tirama Ena ꞌAbiꞌuai Kahaꞌina.
13  ꞌAbiꞌuai hanona ebaibeni Aberahamo mai ꞌabaꞌabana kipokia 

hanopaka maikoinai kateaꞌina ia ꞌeukia, weiana hanona rauhubu paunai 
aꞌi ebena, ia bero weiana aꞌikakaumai nimai hauna paunai ebena. 
14 Pokina rauhubu tiaꞌi taeana haukia ꞌabiꞌuai pateaꞌina ia ꞌeukiai peao 
raninai aꞌikakauma hanona ena namo ahaꞌi, ꞌabiꞌuai abomo anina ahaꞌi. 
15 Rauhubu nikabena hanona Tirama ena opuere nibaramana, ia rauhubu 
peahaꞌi raninai beho atetuakia abomo pateahaꞌi.

16  Weiana buonai ꞌabiꞌuai hanona aꞌikakaumai nimai baraibarai 
apaꞌuana ihobona, Aberahamo ꞌabaꞌabana ikoinai kateaꞌina, rauhubu 
tikaꞌai haraina haukia mo ahaꞌi, ia Aberahamo eaꞌikakauma ihobonai 
tiaꞌikakauma haukia ikoikiai herekiai. Pokina Aberahamo hanona aika 
ikoikai hamaka. 17 Puka robenai ṉa terere aihona, “Au oi hanopaka 
boꞌona hamakiai nabaoniꞌo.” Ua buonai Aberahamo hanona aika 
hamaka Tirama wairanai. Aberahamo ehore Tirama weiana ꞌari 
haukia ebamaurinakia abomo aꞌi terama tabakia ebaramanakia hauna 
eaꞌikakaumana.

18  Tirama Aberahamo miori kebena weiana raona ikoinai anikia ahaꞌi 
ꞌekanai Aberahamo hanona eaꞌikakauma ena raona ikoinai, ua buonai 
ia hanona hanopaka boꞌona hamakiai eao, Puka robenai eꞌabi ihobona, 
“ꞌAbaꞌabamu hanona bihiu ꞌabana ua keboꞌo aiho.” 19 Aberahamo ihauna 
hanona hinabu hamomo buonai eonobaina matoha ꞌari hauna ꞌabana 
mai Sara abomo miori kebaramana ꞌekana ahaꞌi, ia Aberahamo ena 
aꞌikakauma hanona aꞌi ebaꞌabeꞌabena. 20 Weiana Aberahamo Tirama 
ena ꞌabiꞌuaiai aona aꞌi ebakaiꞌau kaiꞌauna ena aꞌikakaumai ekori ꞌini 
weianai etabura Tirama ebanamona. 21 Haeamona eꞌiobi haraina Tirama 
hanona mai hiabuna ena ꞌabiꞌuai kebabaina. 22  Neiana buonai, “Tirama 

Aberahamo ena aꞌikakaumai eba tohana, bero haunai ebaona.” 23  Ia 
ebatohana bero haunai ebaona ꞌabina tererena hanona Aberahamo 
ikupaiana paunai ahaꞌi. 24 Ia aika abomo bero haukai kebaonaka pokina 
Iesu eka Obiapaka, ꞌariai ebamikiri muena Tiramana nahaꞌikakaumana 
paunai. 25 Tirama Iesu ebaibeni aina eꞌari aika eka kiꞌa paunai, haeamona 
ebamikiri muena emauri aika bero kebenaka paunai.

Beroka Ehinana Paunai Kahaonamo.

5  1 Weiana eka aꞌikakaumai bero haꞌina buonai Tirama kipokia 
baibuai kahamiaho Iesu Keriso eka Obiapaka paunai. 2  Aika 

nahaꞌiobina aꞌikakauma taearana weianai hatoto ia paunai aokoꞌo hoana 
neiana aonai aba nahamiaho, raona apaꞌuana weiana Tirama ena nuabi 
aonai kahatoto hauna nahaonamo aina. 3  Weiana mo ahaꞌi, ia haiara 
ranikiai abomo nahaonamo, pokina naha ꞌiobina haiara nihore bakiro 
nibaramana, 4 Bakiro nihore rabo harai nibaramana, abomo rabo harai 
nihore raona apaꞌuana nibaramana. 5 Raona apaꞌuana neiana hanona 
abiabika aꞌi keaꞌi kiꞌana, pokina Tirama ena raonaꞌau Auba Robeai eheina 
aika aokai, Auba Robe weiana hanona Tirama ebaibeni aika ꞌeuka.

6 Aika kipoka bero kahatabuna aꞌi etaina aonai Tirama enuatae ranina 
tohanai Keriso eꞌari aka kiꞌa hauka paukai. 7 Hau ha bero hauna paunai keꞌari 
hanona kepahihi. Paꞌe baika katenuatae reꞌa namo hauna paunai kateꞌari. 
8 Ia kiꞌai hamiaho oho aonai Keriso eꞌari aika paukai, Tirama ena raonaꞌau ua 
ebaiha aihonaka. 9 Ua buonai Keriso eꞌari aruarunai Tirama bero ebenaka. 
Aika nahaꞌiobi haraina ia paunai Tirama ena opuere aonai kebamaurinaka. 
10 Aika hanona Tirama ena ꞌou haukai haeao aonai Nahuna eꞌari paunai 
kipokia habaibua, aba habaibua hauka nahaꞌiobi haraina Keriso ena mauriai 
kebamaurinaka. 11 Weiana mo ahaꞌi, aika abomo Tirama aonai nahaonamo 
eka Obiapaka Iesu Keriso paunai bariu aika Tirama kipokia aba habaibua.

Adamu ꞌEunai ꞌAri Emai Ia Keriso ꞌEunai Mauri Emai.
12  Hau hamona paunai kiꞌa hanopakai etoto, kiꞌa ehore ꞌari etoto 

aina, ua buonai ꞌari emai maearima ikoikiai herekia, taeara weianai 
ikoikiai teaka kiꞌa. 13  Kiꞌa hanona aba erama ꞌuai hanopakai, ba rauhubu 
tebaibeni. Rauhubu ahaꞌi paunai kiꞌa hanona kiꞌai aꞌi tebaona. 14 Ia ꞌari 
hanona epoki Adamu ena raniai emai mo Mose ena raniai, maearima 
ikoinai Adamu ena aka kiꞌa ihobonai aꞌi tebabai kiꞌa haukia abomo teꞌari.

Ua buonai Adamu hanona muriai kemai hauna ibabataina. 15 Ia Tirama 
ena beruberu hanona Adamu ena kiꞌa ꞌabana ahaꞌi. Pokina hau hamona ena 
kiꞌa paunai maearima boꞌona teꞌari, ia Tirama ena aokoꞌo hoana hanona 
eapaꞌua kiꞌa baha, Adamu ena kiꞌa etara haona weiana hanona ena aokoꞌo 
hoana beruberuna hau hamona Iesu Keriso paunai boꞌona katemauri. 
16 Haeamona Tirama ena beruberu apaꞌuana mai hau hamona ena babai 

b 6.6 ꞌao eka mauri ꞌaiꞌaina 

kiꞌa terarua hanona aꞌi teihobo, hau hamona ena babai kiꞌai beho bakaina 
emai, ia beruberu apaꞌuana emai bero ebaramana. 17 Hau hamona ena aka 
kiꞌa paunai ꞌari ehore epoki ainakia, aika nahaꞌiobi haraina weiakia Tirama 
ena aokoꞌo hoana apaꞌuana ebaꞌoruna hauna mai bero beruberuna kateaꞌina 
haukia mauri banaibanai aonai katepoki hau hamona Iesu Keriso paunai.

18  Weiana buonai hau hamona ena aka kiꞌai maearima ikoikiai puma 
teaꞌina, abomo hau hamona ena aka beroai bero emaiaina maearima 
ikoikiai mauri banaibanai ebenakia. 19 Hau hamona ena aia oꞌo ahaꞌi 
paunai maearima boꞌona kiꞌa haukiai teao, abomo hau hamona ena aia 
oꞌoai maearima boꞌona bero haukiai kateao.

20 Rauhubu ekori hanona maearima ekia kiꞌa kateiha haraina ia 
ekia kiꞌa eapaꞌua hao apaꞌua hao. Ia kiꞌa eapaꞌua ꞌekanai Tirama ena 
aokoꞌo hoana hanona eapaꞌua haonakia. 21 Weiana buonai kiꞌa epoki 
ꞌari taearanai abomo Tirama ena aokoꞌo hoana bero taearanai kepoki 
keaoainaka mauri banaibanai ꞌekana Iesu Keriso eka Obiapaka paunai.

Kiꞌa ꞌEunai Kahaꞌari Ia Keriso ꞌEunai Kahamauri.

6  1 Uahomana raninai aika ꞌabi tabana kahaꞌuahina? Tirama ena 
aokoꞌo hoana keapaꞌua paunai kiꞌa kahababai toꞌo baihana, u? 

2  Ua aꞌi kehoma. Aika kiꞌa herenai aba haꞌari kiꞌa hiabunai hakaobo ba 
aehoma buonai kiꞌa aonai kahamiaho mue? 3  Aika Keriso Iesu kipokia aba 
ebaꞌuere robenaka hauka hanona ena ꞌariai abomo kipokia aba ebaꞌuere 
robe haeamonaka, weiana aꞌi toꞌiobina, u? 4 Ua buonai ꞌuere robeai aika 
hanona ia kipokia haꞌari abomo ia kipokia tehorenaka, weiana Keriso 
Hamana nuabina hiabunai ꞌariai ebamikiri muena. Ua buonai aika abomo 
mauri mahamahanai kahamiaho.

5 Aika ia kipokia haꞌari haeamo raninai ia ꞌariai emikiri mue ihobonai 
aika abomo ꞌariai kahamikiri mue. 6  Aba haꞌiobina aika hauka ꞌaiꞌaina b 
Keriso kipokia matiu ibiri ropo ꞌubinai aba teꞌari hanona hauka ena kiꞌa 
hiabuna aba weia iaꞌi obo, ba aika hanona kiꞌa taꞌarana aꞌi kahaꞌi mue. 
7 Pokina eꞌari hauna hanona kiꞌa hiabunai aba irubu.

8  Bariu aika Keriso kipokia haꞌari raninai, nahaꞌiobi tohana aika 
hanona ia kipokia kahamiaho oioi. 9 Pokina nahaꞌiobina Keriso hanona 
ꞌariai emikiri mue ba aꞌi keꞌari mue, ꞌari hanona ia aꞌi kepoki ai muena. 
10 ꞌAri ia eꞌari aina hauna hanona kiꞌa ikoikiai kebaorenakia paukiai rani 
hamonai eꞌari, ia mauri nimauri aina hauna hanona Tirama nuabina 
paunai nimauri. 11 Taeara ihobonai wai abomimo kipomi katoꞌiobinimi, 
kiꞌa herenai aba toꞌari, ia Tirama ꞌeunai aba tomauri Keriso Iesu aonai.

12  Weiana buonai kiꞌa kehore hauanimi keꞌari hauna aꞌi kepoki aina 
ena nuatae akakia kiꞌa obokia aꞌi katoaꞌi taea. 13  Abomo hauanimi papana 

Roma 5 ,  6  

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



309

 

c 6.23 ꞌao aonai 

ha kiꞌa aonai aꞌi katohorotina, kiꞌa akakia tabanai aꞌi keao, ia kipomi 
katobaibeni ainimi Tirama herenai ihobona weiakia ꞌariai temauri mue 
haukia ꞌabana, hauanimi maikoina katobena, ia kehore bero akakia 
tabanai kebaonimi. 14 Kiꞌa hanona wai emi poki haunai aꞌi keao, pokina 
wai hanona rauhubu baꞌanai aꞌi ṯomiaho, ia Tirama ena aokoꞌo hoana 
baꞌanai ṯomiaho.

Bero Tohana Taꞌarana Kahaꞌi.
15 Ba aea kahahoma? Rauhubu baꞌanai aꞌi nahamiaho ia Tirama ena 

aokoꞌo hoana baꞌanai nahamiaho buonai kiꞌa kahababai, u? Ahaꞌi ꞌakina. 
16  Wai aba toꞌiobina weiana kipomi tubaibeni ainimi hau ha herenai 
aiana tuona raninai ena taꞌara iaꞌinai tuao ꞌabana. Ua buonai kiꞌa ena 
taꞌara iaꞌinai niao ainimi ꞌari ꞌekana ꞌao Tirama aiana ionai niao ainimi 
bero ꞌekana. 17 Tirama kahabanamona. Pokina ꞌuainai wai hanona kiꞌa 
ena taꞌara iaꞌinai toao, ia bariu wai aomi maikoina tebaꞌiobinimi ꞌabina 
weiana toaꞌi taeana. 18  Wai kiꞌa herenai aba eirubunimi, bariu bero ena 
taꞌara iaꞌinai tuao. 19 Maearima ꞌabiꞌabinai naꞌabi pokina aomi aꞌi niea 
paunai. ꞌUainai hauanimi tobaibeni aina aka kiꞌa obokia mai ripuripu 
taꞌarakia iaꞌinai toao ihobonai, bariu hanona hauanimi bero ena taꞌara 
iaꞌinai tomobaibeni, wai katorobe.

20 Wai kiꞌa ena taꞌara iaꞌinai toao aonai wai hanona bero tohabo 
ꞌabaeana. 21 Rani weiakiai aka kiꞌa obokia buabuakia hanona taba totabu 
ahina? Bariu tuhaumaeai tabakia mo. Taba weiakia puakiai hanona ꞌari. 
22  Ia wai bariu hanona kiꞌai aba irubu obo, ba Tirama ena taꞌara iaꞌina 
haumiai tuao. Ua buonai buabuami hanona robe taearana tohanai, 
puanai hanona mauri banaibanai. 23  Pokina kiꞌa ꞌarana hanona ꞌari, ia 
Tirama ena beruberu apaꞌuana hanona mauri banaibanai Keriso Iesu aika 
eka Obiapaka kipokia. c

Keriso Rauhubu ai Erubunaka.

7  1 Uahoꞌabaꞌu e, au hanona wai rauhubu toꞌiobina haumi nahina 
benimi, wai aba toꞌiobina rauhubu hanona maearima nipoki aina 

maurina nemiaho aonai mo. 2  Rauhubu paunai babiꞌe ha atawana herenai 
kemiaho hau ena mauri beraurakia ikoikiai, ia hau keꞌari raninai ia hanona 
hawainibe rauhubuna herenai aba irubu taꞌi. 3 Weiana buonai hau nemiaho 
oho aonai babiꞌe kemikiri hau haeai ha keatawana raninai ia hanona nabau 
babiꞌena kahahinana. Ia hau keꞌari raninai ia hanona rauhubu herenai aba 
irubu taꞌi. Hau haeai ha keatawana reꞌa ia nabauna aꞌi kahahinana.

4 Weiana buonai uahoꞌabaꞌu e, wai abomo Keriso ena ꞌari paunai 
rauhubu ꞌeunai toꞌari, ba Keriso ꞌariai emikiri hauna herena tuao, 

buabuaka katerama Tirama ꞌeunai. 5  Aika hauani ena nuataeai hamiaho 
aonai, raona kiꞌa obokia terama rauhubu ꞌeunai teaka hauanikai ba 
buabuakia habaramanakia puana hanona ꞌari. 6  Ia aika ebiri ꞌininaka 
tabana herenai aba haꞌari buonai bariu rauhubu herenai aba terubu 
taꞌinaka, weiana buonai aika hanona taeara mahamahana Auba Robe 
ꞌeunai taꞌara kahaꞌi, ia rere rere ꞌaiꞌainai ahaꞌi.

Kiꞌa Ehore Ebaꞌarinaka.
7 Ua buonai taba kahaꞌuahina? Rauhubu hanona ekiꞌa? Ahaꞌi ꞌakina. 

Rauhubu ehore au ebaꞌiobinaꞌu kiꞌa hanona taba. Rauhubu aꞌi kehina 
benaꞌu, “Oi taba ha aꞌi konuataeai ꞌabaeana.” raninai, au aꞌi kaꞌiobina 
nuatae ꞌabaea hanona taba. 8  Ia kiꞌa ehore taearaꞌu etabu rauhubu ꞌabinai 
weia nuatae ꞌabaea haeai haeai aoꞌuai ebaramanakia, ia rauhubu keahaꞌi 
raninai, kiꞌa hanona eꞌari ꞌabana ena hiabu ahaꞌi. 9 ꞌUainai au hanona 
rauhubu aꞌi aꞌiobina aonai araonana namoꞌu ai amauri amiaho, iamo 
rauhubu ꞌabina aꞌiobina aonai kiꞌa hanona aiha tinana emauri mauri, 
au hanona aꞌari ꞌabana. 10 Rauhubu neiana hanona mauri ebaihanaka 
tabana, ia au ꞌeuꞌuai ia hanona ꞌari tabanai eao. 11 Pokina kiꞌa ehore 
taearaꞌu etabu rauhubuai eꞌoinaꞌu ba ꞌari hauꞌu ai ebaonaꞌu.

12  Ia rauhubu kipona hanona erobe, rauhubu ꞌabina kipona abomo erobe, 
weiakia hanona tebero mai tenamo. 13 Uahomana raninai taba namona 
weiana hauna ehore au eꞌu ꞌari tabanai eao, u? Ahaꞌi ꞌakina. Rauhubu 
ꞌabina namonai kiꞌa ehore au hereꞌuai ꞌari ebaramana buonai, kiꞌa hanona 
iꞌiobi haraiai keao, rauhubu ꞌabina paunai kiꞌa hanona kiꞌa tohanai eao.

Kiꞌa Eka Mauri Nipoki aina.
14 Haꞌiobina rauhubu hanona Tirama ꞌeunai emai, ia au hanona 

hauani ꞌeunai aeao, kiꞌa ehore ekawanaꞌu ena taꞌara iaꞌinai naeao. 
15  Au taba nababaina hauna obona aꞌi naobo, pokina nanuatae aina 
kababaina hauna aꞌi nababaina, ia taba ꞌarina aꞌi naꞌari hauna nababaina. 
16  Rauhubu ehore namo mai kiꞌa ebaihanaka. Ba taba aꞌi nanuatae aina 
hauna nababaina raninai, au nabatohana rauhubu hanona enamo. 17 Ua 
buonai nababaina hanona au kipoꞌu tohaꞌu ahaꞌi, ia kiꞌa aoꞌuai nemiaho 
hauna. 18  Au naꞌiobina taba ha namona aoꞌu ai aꞌi nemiaho, weiana 
hauaniꞌu ena nuataeai aꞌi nemiaho, pokina au taba namona nanuatae 
aina kababaina ia ibabainai hanona aꞌi nitaina. 19 Aka namona nanuatae 
aina kababaina hauna aꞌi nababaina, haeamona aka kiꞌa obokia ibabaikia 
aꞌi nanuataeai haukia nababai toꞌo baihana. 20 Ia taba aꞌi nanuatae aina 
hauna nababaina raninai, nibabaina hauna hanona au tohaꞌu ahaꞌi, ia kiꞌa 
aoꞌuai nemiaho hauna niaka.

21 Weiana au aka taearana ha atabu ahina, au eꞌu nuatae aka namona 
kababaina, ia aka kiꞌa obokia mo tiwaira tina. 22  Aoꞌu tohana Tirama 

ena rauhubu niaonamo aina. 23  Ia hauaniꞌu ai rauhubu haeai niaka 
aihana, rauhubu weiana rauhubu aoꞌuai nemiaho hauna nehuarina, 
weiana hanona hauaniꞌu ai niaka kiꞌa ena rauhubu baꞌanai nebirinaꞌu 
nibawapuranaꞌu. 24 Au kiꞌaꞌu, aokoꞌoꞌu! Tai kehore au hauaniꞌu neiana 
niaoainaꞌu ꞌari ꞌekanai hauna herenai kebamaurinaꞌu? 25  Ia Tirama 
napaina Iesu Keriso eka Obiapaka eba maurinaꞌu paunai. Ua buonai eꞌu 
mauri hanona nahomana, au aoꞌu tohana hanona Tirama ena rauhubu 
taꞌarana iaꞌinai niao, ia hauaniꞌu hanona kiꞌa ena rauhubu taꞌarana iaꞌinai 
niao.

Keriso Eka Kiꞌa Eaꞌi Obo Ia Auba Robe Ebenaka.

8  1 Weiana buonai bariu Keriso Iesu aonai ṯemiaho haukia hanona puma 
ha aꞌi katehoaina. 2  Pokina Keriso Iesu paunai Auba Robe rauhubuna 

mauri nimaiaina hauna ehore kiꞌa mai ꞌari rauhubuna ꞌeukiai aba erubu 
obonaꞌu. 3 Hauani ena ꞌabeꞌabe paunai rauhubuai aꞌi ketaina ꞌekanai Tirama 
ehore ebabaina. Ia ehore Nahuna hamomona euhuna, kiꞌa hauna ꞌabana 
kiꞌa ꞌaranai eao, maearima ekia puma ikoinai ehoaina. 4 Weiana hanona 
aika hauani ena aka kiꞌa obokia aꞌi nahababai, Auba Robe ena nuataeai 
nahamiaho hauka aokai rauhubu ena nuatae bero akana kebaore haraina.

5 Hauani ena nuataeai ṯemiaho haukia hanona hauani tabakia mo 
tiraonanakia, ia Auba Robe ena nuataeai ṯemiaho haukia hanona Auba 
Robe ena aka tabakia tiraonanakia. 6  Hauani ena raona keꞌuai aina puana 
hanona ꞌari, ia Auba Robe ena raona keꞌuai aina puana hanona mauri 
banaibanai mai baibua. 7 Hauani ena raona neꞌuai aina hanona Tirama 
niꞌoatana, pokina weiana hanona Tirama ena rauhubu aꞌi nikaꞌaina 
abomo kebabaina aꞌi ketaina. 8  Weiakia hauani ena raonai ṯemiaho 
haukia hanona Tirama ibaonamonai hanona aꞌi ketaina.

9 Ia wai Tirama ena Auba Robe aomiai nemiaho raninai, wai hanona 
hauanimi aꞌi nibakaꞌanimi, ia Auba Robe nibakaꞌanimi. Ia hau ha 
aonai Keriso ena Auba ahaꞌi hauna hanona Keriso ena maearima ahaꞌi. 
10 Aomiai Keriso nemiaho raninai hauanimi hanona abeꞌari kiꞌa paunai, 
ia aubami hanona emauri bero paunai. 11 Ia Tirama Aubana weiana 
Iesu ꞌariai ebamikirina hauna aomiai nemiaho raninai Keriso Iesu ꞌariai 
ebamikirina Tiramana kehore wai hauanimi kateꞌari haukia abomo keba 
maurinakia ena Auba Robe aomiai nemiaho paunai.

Auba Robe Eaoainaka Tirama Nahunai Haeao.
12  Weiana paunai uahoꞌabaꞌu e, aika hanona kahaka, ia hauani ꞌeuna 

ꞌara horeai ahaꞌi, abomo hauani ena nuataeai aꞌi kahamauri. 13  Pokina 
hauani ena nuatae ꞌekakiai komiaho raninai oi hanona koꞌari Tirama 
wairanai, ia Auba Robe ena nuataeai hauani ena aka kiꞌa obokia koba 
ꞌarinakia raninai oi hanona komauri banaibanai. 14 Pokina weiakia 

d 8.15 ꞌao bakiro nahunai e 8.15 ꞌao “Papa” 

Tirama ena Auba Robe neꞌuai ainakia haukia hanona Tirama nahuna. 
15 Wai hanona taꞌaraꞌi mai taꞌu aubana aꞌi toaꞌina ia Auba Robe toaꞌina, 
weiana hanona niaoainimi Tirama nahunai d tuao, Auba Robe weiana 
hiabunai Tirama nahaparina, “Hamaꞌu, e au Hamaꞌu.” 16  Auba Robe 
weiana aika aubaka ohi tibatohana aika hanona Tirama nahuna. 17 Bariu 
aika Ia nahuna raninai aika hanona barina kahaꞌina hauka. Tirama 
barina kahaꞌina hanona Keriso kipokia Ia nahunai kahaeao Tirama 
barina kahaꞌina. Weiana Keriso kipokia ena haiara kahahaiara aina 
raninai ia nuabina abomo kahaꞌina.

Wairai Kupa Aiaranai Nuabi Aonai Kahamiaho.
18  Au naraonana bariu rani neiana aika nahahau haiara aina hanona 

taba papakia, ia nuabi weiana muriai aika ꞌeukai kewaira tina hauna 
keapaꞌua kiꞌa baha. 19 Tirama ebabai tabakia ikoikiai hanona tibaiꞌimai 
ekia nuatae apaꞌuana Tirama nahuna katewaira tina. 20 Pokina terama 
tabakia ikoikiai hanona taba anikia ahaꞌi baꞌanai ṯemiaho, ꞌa ekia 
nuataeai ahaꞌi, ia Tirama ena nuataeai. 21 Terama tabakia hanona hauani 
parina ena ibiri ꞌiniai kateirubu, Ba Tirama nahuna ekia nuabi irubuna 
aonai katemiaho haeamo.

22  Weiana aika haꞌiobina terama tabakia maikoinai hanona mai ao 
pumakia matoha babiꞌe miori keba ramana haiarana ꞌabana emai mo 
bariu rani neiana. 23  Iamo ikupaiakia ahaꞌi, Tirama ena buabua koriꞌuaina 
Auba Robe haꞌina hauka abomo aoka niao puma mai nahabaiꞌima 
Tirama nahunai kebaonaka mai hauanika maikoina kebamaurinakia. 
24 Aika nuatae apaꞌuana neianai mauri haꞌina. Ia nuatae apaꞌuana weiana 
aba haihana raninai aꞌi kahanuatae aina. Tai hanona taba aba eaꞌina 
hauna nuatae apaꞌuanai kebaona? 25 Ia taba aꞌi nahaꞌi bahana hauna 
nahanuataeai apaꞌuana raninai, aika hanona mai bakiroka kahabaiꞌima.

26  Taeara ihobonai Auba Robe hanona nibarainaka eka ꞌabeꞌabe aokiai, 
aika aea kahabahubaꞌari aiho hanona aꞌi nahaꞌiobina, ia Auba Robe 
kipona nihore nibahubaꞌari mai ao pumana maearima keꞌabi aꞌi ketaina 
haunai ninoinoi aika paukai. 27 Abomo maearima aokia neihanakia 
Tiramana hanona Auba Robe ena raona tabana eꞌiobina, pokina Auba 
Robe hanona Tirama ena maearima paukiai ninoinoi Tirama ena nuatae 
ihobonai.

28  Aika nahaꞌiobina Tirama ebabainakia tabakia ikoikiai hanona tiaka 
haeamo Tirama tiraonaꞌau aina haukia mai ena nuataeai eaparinakia 
haukia ibanamokiai. 29 Pokina Tirama weiakia eꞌiobi ꞌuainakia haukia 
ebaꞌorunakia Nahuna ihobonai kateao, ba Keriso hanona hau pakanai 
keao uahoꞌabana ikoikiai baiatakiai. 30 Ebaꞌorunakia haukia ia ehore 

f 8.38 auba kiꞌa obokia taburakia 

eaparinakia, eaparinakia haukia ia ehore beroai ebaonakia, beroai 
ebaonakia haukia ia ehore ena nuabi ebenakia.

Taba Ha Tirama Ena Raonaꞌau Herenai Aꞌi Keaꞌiparenaka.
31 Uahomana raninai taba neiakia aea kaharoba ahuai aihonakia? 

Tirama aika nitainaka raninai tai hanona aika keꞌoatanaka? Tai ha ahaꞌi. 
32  Ia nahuna hamomona aꞌi eubo aina, aika ikoikai paukai ebaibeni ai 
ꞌabaeana. Nahuna ebenaka buonai taba ikoikiai abomo kebeni ꞌabaeanaka.

33  Tai kehore Tirama ena aꞌitaea haukia atetua ꞌekanai kehorotinakia? 
Tai ha ahaꞌi. Tirama hanona ia niba tohanakia aꞌi tebeho. 34 Ba tai hanona 
puma kebenakia? Tai ha ahaꞌi. Pokina Keriso Iesu eꞌari, haeamona 
emikiri mue, ia hanona Tirama itipana tainai nemiaho, aika paukai 
ninoinoi. 35 Tai kehore Keriso ena raonaꞌau ai keaꞌi parenaka? Atetua 
kehore ꞌao bahaiara kehore ꞌao baiꞌoata kehore ꞌao arobo kehore ꞌao 
uraru kehore ꞌao taꞌu kehore ꞌao kareba kehore ꞌao? Tai ha ahaꞌi. 36  Atetua 
weiakia hanona Puka Robenai tererena ihobona etibaha,

“Ai hanona oi paumuai rani
ikoikiai ꞌari ṯawairana,
ai hanona mamoe ai tibaonamai
kateahu ꞌarinamai.”  Sal 44.22

37 Ia taba neiakia ikoikiai aokiai aika hanona hatarahi, niraonaꞌau ainaka 
hauna paunai. 38  Pokina au aba aꞌiobi tohana, weiana ꞌari ꞌao mauri, 
anerukia ꞌao hiabu aubakia, f bariu ṯemiaho tabakia ꞌao wairai katemai 
tabakia, hiabu haeai haeai, 39 hano ꞌubinai ꞌao hano baꞌanai, terama 
tabakia ikoinai ha kehore Tirama ena raonaꞌau herenai aꞌi keaꞌi parenaka, 
pokina aika eka Obiapaka Iesu Keriso aonai nahamiaho paunai.

Tirama Isaraela Haukia Etinaꞌanakia.

9  1 ꞌAbi tohana nahinana Keriso aonai, au hanona aꞌi nabaiꞌoi Auba 
Robe abomo aoꞌu eꞌiobina. 2  Eꞌu ao koꞌo hanona eapaꞌua, ao aroꞌari 

aoꞌuai hauna ena pua ahaꞌi. 3  Au kipoꞌu nanuatae hanona peururu 
ainaꞌu Keriso ꞌeunai paꞌeho ꞌekanai uahoꞌabaꞌu weiakia eꞌu itubu haukia 
patemauri paunai. 4 Ia hanona Isaraela haukia, Tirama nahunai teao mai 
ena nuabi ebawaira tinana herekiai, herekiai ꞌabiꞌuai robena ebabaina 
rauhubu ebenakia, marea robe tohanai tekuti mai ꞌabiꞌuai teaꞌina. 5 Ia 
ꞌabaꞌabakia hanona maearima apaꞌuakia, ia ekia kupuai hanona Keriso 
hauaniai erama, ia hanona taba ikoikiai nipoki ainakia Tiramana, 
kahabanamona banaibanai. Amen.

6 Au aꞌi natibaha Tirama ena ꞌabiꞌuai hanona eꞌeho, pokina Isaraela 
kupunai terama haukia reꞌa ikoikiai Isaraela haukia tohakia ahaꞌi. 

7 Aberahamo ꞌabaꞌabanai mo ia ikoikiai hanona nahuna tohakia ahaꞌi. 
Pokina Tirama Aberahamo ehina bena “Isako herenai katerama haukia mo 
ꞌabaꞌabamu ai kateao.” 8 Anina hanona miori hauaniai terama haukia hanona 
Tirama nahuna ahaꞌi. Ia Tirama ena ꞌabiꞌuaiai katerama miorikia hanona 
Aberahamo nahuna tohakiai kateao. 9 ꞌAbiꞌuai hanona ṉa ehina aihona, “Ihau 
wairai rani nahomanai au kamue hanona Sara miori ha keba ramana.”

10 Weianai mo ahaꞌi, ia Rebeka nahuna baiꞌapaea terama hamakia 
hamona Isako aika ꞌabaꞌabaka ena raniai abomo ihobo. 11 Ia miori aꞌi 
terama baha mai taba ha namona ꞌao kiꞌa obona aꞌi tebabai bahana aonai, 
Tirama ena aꞌitaea hanona aba ena nuataeai ebabaina. 12  Ekia babai 
paunai ahaꞌi ia ena apariai ebabaina, Tirama Rebeka ehina bena etibaha, 
“Hau pakana kehore hau iꞌirina taꞌarana keaꞌi.” 13  Puka robenai tererena 
ihobona etibaha, “Au Iakobo araonaꞌau aina ia Esau ꞌarina aꞌi aꞌari.”

14 Uahomana raninai taba kahaꞌuahina? Tirama hanona ena babai aꞌi 
tebero, u? Ahaꞌi ꞌakina. 15 Tirama ehore Mose ehina bena etibaha,

“Au pabarainakia haukia hanona
kabarainakia mai paokoꞌo ainakia
haukia hanona kaokoꞌo ainakia.”  Eso 33.19

16  Ua buonai Tirama maearima etinaꞌana hanona hau ha ena nuataeai 
ꞌao aroꞌariai ahaꞌi, ia Tirama ena aokoꞌoai. 17 Puka robenai Tirama Parao 
ehina bena etibaha, “Au oi obia aranai ahorotiniꞌo ena poki hanona 
neiana. Eꞌu hiabu heremuai kabaiha baihaina, weianai hanopaka 
maikoinai au ataꞌu katehinana.” 18  Weiana buonai Tirama mo ena 
nuatae ihobonai keaokoꞌo ainakia haukia niaokoꞌo ainakia, aokia keba 
pahihinakia haukia aokia niba pahihinakia.

Tirama Ena Opuere Mai Aokoꞌo.
19 Uahomana raninai wai ha au kohina benaꞌu kotibaha, “Ua nihoma 

raninai, aehoma buonai Tirama eka beho nitabunakia? Tai kehore Tirama 
ena nuatae kekaiabuna?” 20 Eꞌu hau e, oi hau aea homamu, Tirama ena 
ꞌabi nubamuena? Uro aꞌi kehore ebabaina hauna aꞌi kehina bena, “Taba 
buonai ṉa obabai aihonaꞌu?” 21 Uro babai hauna hanona mai ena bero 
ia kehore tipu hamonai uro kebabainakia, ha hanona uro namona aka 
apaꞌuakiai keaka, ha hanona uro ꞌabaeana aka papakiai keaka.

22  Tirama hanona matoha uro babai hauna ꞌabana ena nuatae hanona 
ena opuere mai ena hiabu kebaiha baiha aina, iamo aona niaꞌi ꞌinina 
niopuere ainakia haukia herekiai keaomo ꞌari ranina ebaꞌoruna hauna 
kemai. 23  Abomo enuatae ena nuabi apaꞌuana kebawaira tinana niaokoꞌo 
ainakia haukia herekiai hanona mai ena bero, weiakia aba ebaꞌorunakia 
haukia hanona ena nuabi kateaꞌina. 24 Uro hanona aika eaparinaka 
hauka, Iuda haukia mo ahaꞌi, ꞌa rama haeai haukia baiatakiai abomo. 
25 Mahabanai hauna Hosea ena pukai ehinana ihobona etibaha,

“Eꞌu maearima tohakia ahaꞌi
haukia kaparinakia
‘eꞌu maearima.’
Itubu weiana aꞌi naraonaꞌau aina
hauna kaparina
‘eꞌu raonaꞌau.’  Hos 2.23

 26 Ehina benakia,
wai hanona au eꞌu maearima ahaꞌi
ꞌekanai haeamona keaparinakia
ia hanona Mauri Tiramana
nahuna.”  Hos 1.10

27 Mahabanai hauna Isaia Isaraela haukia poukia ehinana etibaha,
“Isaraela maearimakia pateboꞌo
kiꞌa poe ꞌanona ꞌabana,
ia harina bita ꞌakimo bamauri
kateaꞌina.

 28 Obiapaka kehore noanoai bakai
ꞌabina hanopakai kehore hore
haraina.”  Isa 10.22, 23

29 Ihobonai mo Isaia ehina ꞌuaina ꞌabana,
“Tabura Obiapakana ꞌabaꞌabamai
baika aꞌi pehabonakia raninai
ai hanona Sodoma mai Gomora
ihobokiai pataeao.”  Isa 1.9

Rama Haeai Haukia Teaꞌikakauma Ia Isaraela Haukia Aꞌi Teaꞌikakauma.
30 Ua buonai taba ṉa kahahoma? Rama haeai haukia bero aꞌi titabuna 

ia aba teaꞌina, weiana hanona aꞌikakaumai teaꞌina. 31 Ia Isaraela haukia 
rauhubu taearanai bero tetabuna, ia aꞌi tetabu ahina. 32  Taba buonai 
aꞌi teaꞌina? Pokina aꞌikakaumai aꞌi tetabuna ia teraonana akai katetabu 
ahina. Ia haukia kaikai rea piharanai weia tekai. 33  Puka Robenai 
tererena ihobona etibaha,

“Moihana Siona oeo aonai
pihara ha ahorotina
weianai maearima kebakai kai
reanakia, haeamona wairo
piharana weiana kehore
kebaꞌehonakia.
Ia tai niaꞌikakauma hauna
hanona aꞌi kehaumaea.”  Isa 8.14; 28.16

Isaraela Tirama Ena Aka Aꞌi Teiha Tinana.

10  1 Uahoꞌabaꞌu e, mai aoꞌu ikoinai eꞌu nuatae abomo eꞌu bahubaꞌari niao 
Tirama herena, Isaraela haukia hanona patemauri. 2 Au aꞌiobina ia hanona 

aokia tohanai Tirama tenuatae aina, ia ꞌabi tohana herenai ekia ꞌiobi ahaꞌi. 3 Ia aꞌi 
teꞌiobina bero hanona Tirama herenai nimai, ia kipokia mo ekia bero tebakori 
haukia tiaꞌi ꞌini. Weiana buonai Tirama ena bero aꞌi teaꞌi taeana. 4 Ia Keriso hanona 
rauhubu ebaorena, ba kateaꞌikakauma haukia ikoikiai hanona bero kateaꞌina.

5 Mose ehore rauhubu ai bero keaꞌina robana eahuna etibaha, “Hau ha 
rauhubu taina ketai hanona ia aba kemauri.” 6 Ia bero aꞌikakaumai nimai hauna 
ṉa eꞌabi aiho, “Aomiai aꞌi katoꞌabi, Tai kekaraꞌau keao kupa?” (Weia Keriso 
kebaririna.) 7 ꞌAo, “Tai keriri keao ꞌuri aonai?” (Weia Keriso ꞌari haukia baiatakiai 
kebakaraꞌauna.) 8 Taba eꞌuahina hauna hanona neiana, “Tirama ena ꞌabi hanona 
wai heremiai, pinamiai mai aomiai.” Weiana hanona aꞌikakauma ꞌabinai, ai 
ṯahore ṯairoro aina. 9 Pou hanona nahomana, oi pinamuai kohina pouna ‘Iesu 
hanona Obiapaka,’ abomo Tirama hanona ia ꞌariai ebamikirina hauna aomuai 
koaꞌikakauma raninai oi hanona komauri. 10 Pokina aomuai oaꞌikakauma hanona 
aba obero Tirama wairanai, abomo pinamuai kohina pouna hanona komauri.

11 Weiana Puka Robenai eꞌabi etibaha, “Ia kateaꞌikakaumana haukia 
ikoikiai hanona aꞌi katehaumaea.” 12  Iuda mai rama haeai haukia 
baiatakia ekia haeai hanona ahaꞌi. Pokina Tirama hanona hamona 
ikoikiai ekia Obiapaka abomo atanai ṯekuti haukia ikoikiai hanona 
banamo nibenakia. 13  Puka Robenai eꞌabi ihobonai,

“Obiapaka atanai tiapari
haukia ikoikiai hanona
katemauri.”  Iol 2.32

14 Ba weiakia herenai aꞌi tiaꞌikakauma haukia hanona aea kateapari 
aihona? Haeamona pouna aꞌi teona haukia hanona aea kateaꞌikakauma 
aihona? Abomo hau ha herekiai aꞌi keiroro raninai pou aea kateoꞌo 
aihona? 15 Mai pou ihinana haukia aꞌi kateuhunakia raninai pou hanona 
aea kateiroro ai aihona? Puka Robenai tererena ihobonai, “Pou namona 
timaiaina haukia hanona aekia hama ua tenamo aiho!”

Isaraela Haukia Pou Namona Aꞌi Teaꞌitaeana.
16  Ia Isaraela haukia boꞌona hanona pou namona aꞌi teaꞌi taeana. Isaia 

eꞌabi ihobona, “Obiapaka e. Tai hanona emai pou teaꞌikakaumana? Tai 
ahaꞌi.” 17 Weiana buonai aꞌikakauma hanona pou ionai nimai, mai aia oꞌo 
hanona Keriso ena ꞌabiai nimai.

18  Ia au nabakai bakai, pou aꞌi teona, u? Ahaꞌi. Pou hanona aba teona. 
Puka Robenai eꞌabi,

“Aiakia hanona aba ekarahi eao
hanopaka ikoikiai aokiai,

g 11.6 ꞌao aꞌi keaka. 

abomo ekia ꞌabi hanona hanopaka
puana abira abira etabu
ahinakia.”  Sal 19.4

19 Haeamona nabakai bakai, Isaraela haukia obo aꞌi teobo, u? Ahaꞌi, obo 
teobo. Kori ꞌuaina Tirama ena ꞌabi Mose ehinana,

“Wai kabawamurunimi
hanopaka haeai maearimakia
atakia ahaꞌi haukia herekia,
mai wai kabaopuerenimi hanopaka
weiakia ekia aotipa Tirama
herenai ahaꞌi haukia herekiai.”  Deu 32.21

20 Abomo Isaia aona ebataburana eꞌabi etibaha,
“Weiakia aꞌi tetabunaꞌu haukia
hanona tetabu ahinaꞌu.
Abomo aꞌi tenoinaꞌu haukia
herekiai kipoꞌu abawaira
tinanaꞌu.”  Isa 65.1

21 Ia Isaraela ꞌabikia ehinana etibaha,
“Beraura hamona maikoina
imaꞌu atiu ahina weiakia
aia aꞌi tioꞌo mai tikamuri
haukia naꞌimanakia katemue.”  Isa 65.2

Tirama Isaraela Eaokoꞌo ainakia.

11  1 Ua buonai au haeamona nabakai bakai, Tirama ena maearima 
ebakiꞌanakia, u? Ahaꞌi ꞌakina. Au abomo Isaraela hauꞌu, 

Aberahamo ꞌabaꞌabana, Beniamina ena itubu hauꞌu. 2  Tirama ena 
maearima etinaꞌa ꞌuainakia haukia hanona aꞌi ebakiꞌanakia. Puka Robenai 
mahabanai hauna Elia robana eahuna ꞌabina wai aba toꞌiobina. Elia ehore 
Tirama wairanai Isaraela haukia ehinau ainakia etibaha, 3  “Obiapaka e, 
ia emu mahabanai haukia aba teahu ꞌarinakia, mai emu itara robekia aba 
terubu ꞌiti ꞌitinakia, au mo ikupaiaꞌu namiaho, abomo titabunaꞌu kateahu 
ꞌarinaꞌu.” 4 ꞌA Tirama Elia ena ꞌabi ebamuena taba ṉa ehoma? Ia etibaha, 
“Au hanona kipoꞌu eꞌu maearima aba taha ꞌabaihau hamomo (7,000) 
baiꞌoi tiramana Baala aꞌi tekuti aina haukia abauhu ahinakia.”

5 Weiana bariu abomo taeara ihobonai maearima harina Tirama ena 
aokoꞌo hoanai eaꞌi taeanakia haukia ṯemiaho. 6  Tirama ena aꞌitaea hanona 
ena aokoꞌo hoana paunai, ia maearima ekia aka paukiai ahaꞌi. Ekia aka 
paukiai eaꞌi taeanakia raninai Tirama ena aokoꞌo hoana hanona anina 
ahaꞌi. g

7 Uahomana raninai taba ṉa kahahoma? Isaraela haukia taba titabuna 
hauna hanona aꞌi tetabu ahina, ia Tirama eaꞌi taeanakia haukia tebabita 
mo weiana tetabu ahina. Ia harina boꞌona hanona aokia teba pahihina. 
8  Puka Robenai tererena ihobona etibaha,

“Tirama ehore aokia eba
paruanakia, mahakiai aꞌi
teihaiha mai haiakiai aia
aꞌi teona emaimo bariu.”  Deu 29.4; Isa 29.10

9 Abomo Davida Tirama ehina bena etibaha,
“Ekia tatu ꞌitarana hanona rio
mai baꞌai kateꞌaeana
ba katebatoꞌonakia kateꞌeho
puma kateaꞌina.

 10 Mahakia kobaparua ꞌarinakia
aꞌi kateiha, mai kapekia
kobabeho baihanakia
rani ikoinai.”  Sal 69.22, 23

Tirama Ena Bamauri Rama Haeai Haukia Teaꞌina.
11 Uahomana raninai haeamona nabakai bakai, ia hanona rioai tetoꞌo 

teꞌeho aba tepua baihana, u? Ahaꞌi ꞌakina. Ia ekia ꞌeho paunai rama haeai 
haukia bamauri aba tetabu ahina, ba Isaraela haukia ia katewamuru 
ainakia. 12  Isaraela haukia ekia behoai hanopaka maearimakia banamo 
rarina tetabu ahina, abomo Tirama ena bamauri aonai teꞌeho hanona rama 
haeai haukia banamo rarina tetabu ahina. ꞌA Isaraela haukia ikoikiai Tirama 
ena bamauri aonai katetoto raninai, banamo hanona keapaꞌua kiꞌa baha.

13  Au hanona wai rama haeai haumi nahina benimi. Au Tirama ena 
iuhubeau hauꞌu rama haeai haukia ꞌeukiai paunai, aka nababaina hauna 
kapaina. 14 Weiana kababaina aonai eꞌu nuatae apaꞌuana eꞌu rama haukia 
kaba wamurunakia Keriso kate aꞌikakaumana, ba Tirama kehore baika 
kebamaurinakia. 15 Tirama Isaraela haukia ebakiꞌanakia paunai hanopaka 
maearimakia ehaunakia. Ba Tirama Isaraela haukia keaꞌi totonakia 
raninai taba kerama? Weiana hanona ꞌari haukia katemauri.

16  Parawa puapuana Tirama nahabena hauna erobe raninai parawa 
maikoina abomo erobe, ramu erobe raninai rena abomo terobe. 17 Olibe 
ibato rena baika aba ikabe obo ꞌekakia Olibe ꞌaki rena pateaꞌina Olibe 
ibato huanai pateꞌapa toꞌona, ramu hamonai hoho kateaꞌina, ba oi hanona 
Olibe ꞌaki rena. 18  Re weiakia tekabe obonakia haukia herekiai aꞌi koapa. 
Koapa reꞌa neiana koraonana, oi hanona ramu aꞌi nubaraina, ia ramu 
hanona oi nibarainiꞌo.

19 Ua buonai oi hanona koꞌabi, “Re weiakia tekabe hurinakia ꞌekakiai 
au paꞌe kateꞌapa toꞌonaꞌu.” 20 ꞌAbi tohana, ekia aꞌikakauma ahaꞌi paunai 

Tirama ebamohu hurinakia, ia oi hanona emu aꞌikakauma buonai ꞌekanai 
okoroti. Ua buonai aꞌi koapa, ia kotaꞌu. 21 Pokina Tirama re tohakia 
aꞌi eaokoꞌo ainakia raninai, oi abomumo aꞌi keaokoꞌo ainiꞌo. 22  Weiana 
buonai Tirama ena namo mai ena pahihi koraonana, weiakia teꞌeho 
haukia hanona Tirama herekiai nipahihi, ia ena namo aonai komiaho 
hanona oi heremuai kenamo. Ua aꞌi kobabai aiho raninai, oi abomo ikabe 
huri. 23  Ia ekia kamuri kamuri patehabonakia raninai Tirama kehore 
keꞌapa toꞌo muenakia, pokina ua kebabai aiho hanona ketaina. 24 Wai 
rama haeai haumi hanona matoha ꞌaki matiuna rena ꞌabana, ua buonai 
iꞌapa toꞌo matiu ibato hauna huanai hanona keꞌamaꞌama. Ba Tirama 
kehore Olibe ibato rekia ikabe huri haukia matiukia tohakiai keꞌapa toꞌo 
muenakia hanona keꞌamaꞌama kiꞌa baha.

Tirama Ena Aokoꞌo Maearima Ikoikiai Ahakiai.
25 Uahoꞌabaꞌu e, au nanuatae wai ꞌabi bunina neiana katoꞌiobina, 

kipomi emi aotipa aꞌi katoapaina. ꞌAbi bunina weiana hanona Isaraela 
haukia bariu baika aokia tibapahihi keaomo Tirama etinaꞌanakia rama 
haeai haukia ikoinai katekatoto ꞌuai. 26  Ba Isaraela haukia ikoikiai 
katemauri. Puka Robenai ererena ihobonai etibaha,

“Siona ai bamauri hauna
ha kemai.
Ia kehore Iakobo ꞌabaꞌabana
herekiai Tirama iaꞌi kiꞌana
tabakia kebairu parenakia.

 27 Rani weianai ekia kiꞌa
kaꞌi parenakia Au eꞌu ꞌabiꞌuai
ihobonai.”  Isa 59.20, 21; 27.9

28  Iuda haukia pou namona tibakiꞌana ihobona Tirama ena ꞌou haukiai 
tiao hanona wai rama haeai haumi emi namo tabanai eao, ia ꞌabaꞌabakia 
eaꞌi taeanakia paunai ia Tirama ena raonaꞌau aonai ṯemiaho. 29 Pokina 
Tirama ena apari mai ena beruberu hanona aꞌi kebahaeaina.

30 ꞌUainai wai rama haeai haumi Tirama ena ꞌabi aꞌi toaꞌi taeanakia, ia bariu 
hanona wai Tirama ena aokoꞌo aba toaꞌina, pokina Iuda haukia Tirama ena ꞌabi 
aꞌi teaꞌi taeana paunai. 31 Taeara ihobonai bariu Iuda haukia hanona Tirama 
ena ꞌabi aꞌi tiaꞌi taeana, ꞌa aokoꞌo weiana toaꞌina ihobonai ia abokiamo Tirama 
ena aokoꞌo weiana kateaꞌina. 32 Tirama ehore maearima ikoikiai ꞌabi aꞌi tiaꞌi 
taeanakia ꞌekanai ekaiabunakia, pokina weianai ena aokoꞌo kebaihanakia.

Tirama Atana Kahabanamona.

 33 Tirama hanona eaobero
mai eaotipa kiꞌa baha
ihobona ꞌaku ꞌourana ꞌabana.

h 12.1 ꞌao Aubami kuti hoana 

Ena raona harai ꞌabina hanona
tai kehore kehina haraina?
Ena hoahoa taearana hanona
tai kehore keꞌiobi haraina?
Tai ahaꞌi.

34 Puka robenai eꞌabi,
“Tai hanona Obiapaka
aona eꞌiobina? ꞌao,
Tai hanona ia ena bairobe
haunai eao?  Isa 40.13

 35 Tai kehore taba ha
Tirama kebeni ꞌuaina
ba Tirama taba weiana ꞌarana
kehorena?”  Iob 41.11

 36 Taba ikoikiai ibaramakia hanona
Tirama, taba ikoikiai Ia paunai
tekarahi, abomo taba ikoikiai
Ia ꞌeunai kateao.
Nuabi hanona Tirama herenai
keaomo banaibanai. Amen.

Eka Kuti Hoana Tohana.

12  1 Ua buonai uahoꞌabaꞌu e, Tirama ena aokoꞌo rarina ꞌakina paunai 
nanoinimi, hauanimi mai aomi maikoina Tirama katobena, baibeni 

tabakia mauri maurikiai kateao, katerobe Tirama aona katebanamona. 
Emi kuti hoana tohana h hanona weiana. 2 Hanopaka neiana ena hoahoa 
aꞌi katohobo hobo aina, ꞌa aomi katobamaha mahanakia emi mauri 
katobahaeaina, weianai Tirama ena nuatae hanona taba, ia niaonamo aina 
hanona taba mai namona tohana hanona taba katoꞌiobi haraina.

Tirama Ena Ibeni Ebeniꞌo Hauna Akana Kobabaina.
3  Barai barai apaꞌuana ebenaꞌu paunai, au wai ikoimiai nahina benimi. 

Kipomi aꞌi katoraona apaꞌuanimi, ia kipomi katoraona raona, aomi 
katebero, Tirama ehore ha ha emi aꞌikakauma aea homakia ebenimi 
ihobokiai. 4 Aika hauanika hanona hamona ia puana hanona eboꞌo, ia 
ekia aka hanona haeai haeai. 5 Taeara ihobonai aika hanona haboꞌo, ia 
Keriso aonai hanona hauani hamona, puakia haeai haeai nahabahamomo.

6  Tirama ena aokoꞌo hoanai beruberu tabakia haeai haeai aba ebenaka, 
hau ha ena beruberu hanona mahabanai reꞌa ia kemahabanai ena 
aꞌikakauma ihobonai. 7 Hau ha ena beruberu taꞌara aꞌi reꞌa taꞌara keaꞌi, 

hau ha ena beruberu baꞌiobi reꞌa kebaꞌiobi. 8  Batabura hauna kebatabura, 
baibeni hauna kebaibeni mai aona ikoinai, ꞌuai hauna keꞌuai mai 
bakirona, aokoꞌo hauna keaokoꞌo mai aonamona.

Aoka Tohanai Uahoꞌabaka Kaharaonaꞌau aina.
9 Emi raonaꞌau hanona katobatohana. Kiꞌa tabakia ꞌarikia aꞌi katoꞌari, 

namo tabakia kato babainakia. 10 Ha ha katoraonaꞌau ainimi uahoꞌabami 
ꞌabana, abomo ha ha katomariki ainimi. 11 Katoaka tabura aꞌi katoꞌaboro. 
Auba hiabunai Obiapaka ena taꞌara katoaꞌina mai aomi ikoinai. 12  Nuatae 
apaꞌuana aonai katoaonamo. Aroꞌari ranikiai katotabura. Rani ikoikiai 
katobahubaꞌari.

13  Tirama ena maearima ṯeuraru haukia katobarainakia. Baki haukia 
katoaꞌi taeanakia emi ituai.

14 Tiꞌoatanimi haukia Tirama katonoina kebanamonakia, aꞌi katoururu 
ainakia, ia katoba namonakia. 15 Tiaonamo haukia kipokia katoaonamo, 
weiakia tihaihai haukia kipokia katohai. 16  Ikoimiai emi miahoai aomi 
katehamomo. Aꞌi katoapa, ꞌaiaunu haukia kipokia katomiaho haeamo. 
Kipomi emi aotipa aꞌi katoapainakia.

17 Hau ha ena aka kiꞌa heremiai hauna ꞌarana kiꞌai aꞌi katobamuena, ia 
maearima ikoikiai wairakiai aka namokia katobabainakia.

18  Ketainimi taearanai, maearima ikoikiai kipokia baibuai katomiaho. 
19 Eꞌu hau e, kiꞌa ꞌarana kipomi aꞌi katobamuena, katohabona Tirama 
ena opuere kebabaina. Pokina Puka robenai aba tererena, “Obiapaka 
eꞌabi, ꞌAra hore hanona au imaꞌu ai, au kahore ꞌarana kabamuena.” 
20 Haeamona tererena,

“Emu ꞌou hauna mareꞌa niꞌari
raninai aniani kobena,
abomo ꞌakona niꞌororo
raninai bei kobena.
Babai neiana kobabaina
hanona ia kobahaumaeana
ihobona matoha ꞌaranai iruba
nuhore ꞌauna.”  Her 25.21, 22

21 Aka kiꞌa kehore wai aꞌi kehaoti boanimi, ia emi aka namokiai aka kiꞌa 
katohaoti boana.

Aika Kabamani Ena Hiabu Baꞌanai Kahamiaho.

13  1 Maearima ikoikiai hanona tipoki ainakia haukia aiakia kateaꞌi 
taeanakia. Pokina poki hanona kipona aꞌi erama ia Tirama 

herenai emai, poki haukia ikoikiai hanona Tirama ehore ebakorinakia. 
2  Weiana hau ha poki hauna niꞌoatana hanona ihobona mo Tirama 
ebakorina hauna niꞌoatana, baiꞌoata akana nibabaina hauna hanona 

kipona ena puma ketabu ahina. 3  Pokina aka namona tibabaina haukia 
hanona poki haukia aꞌi titaꞌu ainakia, ia beho babai haukia mo. Oi 
nonuatae poki hauna aꞌi kotaꞌu aina? Ua homana reꞌa aka namokia 
kobabai, ba ia kehore oi kebanamoniꞌo. 4 Ia hanona Tirama ena taꞌara 
aꞌi hauna emu namo akana nibabaina. ꞌA pobabai kiꞌa hanona ia potaꞌu 
aina. Pokina ia hanona tare aꞌi eaꞌi ꞌabaeana. Ia hanona Tirama ena taꞌara 
aꞌi hauna babai kiꞌa haukia ꞌarakia kebenakia. 5 Ua buonai poki haukia 
aiakia kahaona, puma herenai kahakapare paunai mo ahaꞌi, ia raona 
bero paunai abomo.

6  Ua buonai wai abomo takiti monina tubaibeni, pokina ia hanona 
Tirama ena taꞌara aꞌi haukia, rani ikoinai barai barai akana neiana 
tibabaina. 7 Taba katobaibeni Kabamani herekiai haukia kato benakia. 
Moni bararo haeai haeai haukia katobaibeni, titaꞌu aina hauna katotaꞌu 
aina, timariki aina hauna katomariki aina.

ꞌAbami ꞌArikia Katoꞌari Toha.
8  Hau ha herenai taba ha aꞌi koaꞌi ꞌabaea ꞌuaina, ia taba kahababai 

toꞌo baihana hauna hanona ha ha kaharaonaꞌau ainaka. Herena hauna 
niraonaꞌau aina hauna hanona rauhubu aba nikaꞌai haraina. 9 Rauhubu 
neiakia, ‘Aꞌi konabau kiꞌa, aꞌi koahuahu, aꞌi kobainao, abomo hau ha 
ena taba aꞌi konuataeai ꞌabaeana’ mai rauhubu baika kipokia teba 
hamomonakia hanona ꞌabina apaꞌuana hamona neiana, ‘Heremu hauna 
koraonaꞌau aina ihobona kipomu nuraonaꞌau ainiꞌo ꞌabana.’ 10 Hau ha 
mai ena raonaꞌau hauna nihore herena hauna aꞌi niaꞌi kiꞌana. Ua buonai 
katoraonaꞌau hanona rauhubu maikoinai aba tubatohana.

Ea Taearanai Kahakaꞌa.
11 Rani neiana tabana hanona toꞌiobina paruai katonoꞌa raonaꞌau akana 

katobabaina ranina aba ekaraꞌau. Pokina popounai haꞌikakauma raninai 
ibamaurika beraurana hanona atauꞌai ꞌa bariu hanona aba herekai. 
12  Rabi aba niore mararani Iesu ena mai ranina hanona aba herekai. 
Ua buonai wapura akakia hamahabonakia, ia ea ena huari hoakia 
hamaꞌinakia. 13  Eka hoahoa patenamo ihobona mararani nahababai 
ꞌabana. Aꞌi kaharipu ripu, aꞌi kahainu ꞌari, aꞌi kahanabau, aꞌi kaharea, 
aꞌi kahaꞌau, aꞌi kahawamuru. 14 Obiapaka Iesu Keriso hanona emi huari 
habuninai katobaona, ia hauanimi ekia nuatae akakia kiꞌa obokia aꞌi 
katoaꞌi taeanakia.

Uahoꞌabami Puma Aꞌi Katobena.

14  1 Hau ha ena aꞌikakauma eꞌabeꞌabe hauna katoaꞌi taeana, ia ena 
raonaraona weiana hauna aꞌi katoꞌabi baitaeai aina. 2  Hau ha mai 

ena aꞌikakauma taba ikoikiai niani, ia ha ena aꞌikakauma eꞌabeꞌabe hauna 

uma tabakia mo niani. 3  Taba ikoikiai niani hauna aꞌi niani hauna herenai 
aꞌi keaꞌi kiꞌana abomo uma anianikia mo niani hauna taba ikoikiai niani 
hauna aꞌi keꞌuahina, pokina Tirama ehore ia terarua aba eaꞌi taeanakia. 
4 Oi hanona tai, hau ha ena taꞌara aꞌi hauna noꞌuahina? Ia kekori ꞌini ꞌao 
keꞌeho reꞌa weiana hanona poki hauna ena hiabu. Ia hanona kekori ꞌini 
pokina Obiapaka hanona mai hiabuna kebakori ꞌinina.

5 Hau ha niraonana beraura ha hanona etara ahi ba beraura baika, 
mai hau ha niraonana beraura ikoikiai hanona ihobo. Ha ha kipokia 
ekia raona raona katebakori harainakia. 6  Hau neiana niraonana beraura 
ha eapaꞌua Obiapaka paunai, hau weiana taba ikoikiai niani Obiapaka 
paunai, pokina kateaniani raninai Tirama tibanamo ꞌuaina. Mai hau 
ha Obiapaka paunai aniani baika nibakiꞌanakia, ia abomo Tirama 
nibanamona.

7 Pokina aika baiatakai hau ha aꞌi nimauri ia kipona paunai, abomo 
hau ha aꞌi niꞌari ia kipona paunai. 8  Nahamauri hanona Obiapaka paunai 
nahamauri abomo kahaꞌari hanona Obiapaka paunai kahaꞌari. Ua buonai 
kahamauri ꞌao kahaꞌari reꞌa aika hanona Obiapaka ꞌeuna. 9 Neiana buonai 
Keriso eꞌari abomo emauri mue, ꞌari mai mauri haukia ekia Obiapakai 
keao.

10 ꞌA oi aehoma buonai uahoꞌabamu behoai nuhorotina? Aehoma 
buonai nuaꞌi kiꞌana? Aika ikoikai hanona Tirama wairanai ena bakai 
ꞌekanai kahakoroti. 11 Puka robenai tererena ihobona,

“Obiapaka niꞌabi;
Au namauri toha buonai,
maearima ikoikiai au wairaꞌu ai
katekaipehu, abomo maearima
ikoikiai pinakiai katehina
pounaꞌu Au hanona Tirama.”  Isa 45.23

12  Ua buonai aika ikoikai ha ha Tirama wairanai kipoka pouka kahahina.

Uahoꞌabami Aꞌi Katobaꞌehona.
13  Ua buonai aika ha ha kipoka behoai aꞌi kahahorotinaka. Abomo 

uahoꞌabaka iaꞌi kiꞌana ꞌao ibaꞌehona kiꞌa aonai raonana aꞌi kaharaonana. 
14 Au Obiapaka Iesu aonai aꞌiobina abomo nabatohana aniani tabakia ha 
kipona aꞌi ekiꞌa Tirama wairanai, ꞌa hau ha niraonana aniani tabana ha 
ekiꞌa raninai aniani weiana hanona ekiꞌa ia kipona herenai. 15 Ia emu 
aniani tabana buonai uahoꞌabamu aona nubahaiarana raninai, oi hanona 
raonaꞌau taearanai aꞌi nukaꞌa. Uahoꞌabamu weiana paunai Keriso eꞌari 
hauna emu aniani koana hauna buonai aꞌi moaꞌi kiꞌana. 16  Ua buonai 
nuraonana hoahoa oi heremuai enamo hauna koꞌima haraina kiꞌa obona 
aꞌi temehinana. 17 Pokina Tirama ena obia aiarana hanona aniani mai 
inuinu tabana ahaꞌi, ia bero, baibua mai aonamo, weiakia hanona Auba 

i 15.8 ꞌao itare teaꞌina haukia 

Robe nimaiainakia. 18  Hau ha taeara neiakiai Keriso taꞌarana niaꞌi hauna 
hanona Tirama ia niaonamo aina maearima abomo ena namo tibatohana.

19 Ua buonai rani ikoinai mai taburaka baibua taearakia kahatabu, 
abomo ha ha kahaba taburanaka. 20 Aniani paunai Tirama ena aka aꞌi 
koaꞌi kiꞌana. Aniani ikoikiai hanona tenamo, iamo oi aniani tabana ha 
nuana paunai ꞌabamu kiꞌa aonai ketoto raninai kiꞌa hanona oi heremuai. 
21 Uahoꞌabamu aona ibaroꞌarina akana aꞌi kobabaina hanona enamo, 
mahi weiakia aꞌi koani aꞌi koinu ꞌari. 22  Ua buonai raona neiakia emu 
aꞌikakaumai koꞌima harainakia Tirama mai oi torarua baiatamiai. Hau 
ha taba ha kipona niraonana ebero hauna nibabaina aonai, aka weiana 
paunai aona aꞌi kearoꞌari hauna hanona enamo. 23  ꞌA aona mai kaiꞌau 
kaiꞌauna nianiani hauna hanona Tirama ia puma nibena, pokina aniani 
weiana aonai ia aꞌi niaꞌikakauma paunai. Aꞌikakaumai aꞌi tibabainakia 
tabakia ikoikiai hanona tekiꞌa.

Kipoka Aꞌi Kahabaonamonaka ꞌAbaka Kahabarainakia.

15  1 Aika aꞌikakaumai hatabura hauka hanona aꞌikakaumai 
teꞌabeꞌabe haukia ekia puma kahabuana. Aika kipoka eka 

aonamo mo aꞌi kahatabu. 2  Ha ha hereka haukia kahaba aonamonakia 
kipokia ekia namo paunai, weiana kehore ekia aꞌikakauma kebataburana. 
3  Pokina Keriso abomo kipona ena aonamo mo aꞌi etabuna. Puka Robenai 
tererena ihobona etibaha,

“Bapoꞌo poꞌo ꞌabikia oi
tebapoꞌo ainiꞌo haukia
au abomo tebapoꞌo ainaꞌu.”  Sal 69.9

4 ꞌUainai terere tabakia hanona aika ibamarereka paunai tererenakia, 
weiana Puka robena kahatuabina hanona aika bakiro mai tabura kebenaka 
keaomo nuatae apaꞌuana kahatabu ahina. 5 Au nabahubaꞌari bakiro mai 
batabura nibaibeni Tiramana kehore Keriso Iesu murinai katokaꞌa raninai 
aomi keba hamomonakia. 6 Ba ikoimiai mai aomi hamona abomo aia 
hamonai Tirama aika eka Obiapaka Iesu Keriso Hamana katobanamona.

Pouna Namona Rama Haeai Haukia Herekiai Abomo Teihobo.
7 Ua buonai ꞌabami katoaꞌi taeanakia ihobona Keriso eaꞌi taeanimi 

ꞌabana, babai weianai Tirama kahabanamona. 8  Au wai nahina benimi, 
Keriso hanona Tirama ena ꞌabi tohana paunai Iuda haukia i ekia taꞌara 
iaꞌina haunai eao, Tirama ena ꞌabi ꞌuai ꞌabaꞌabakia herekiai haukia 
ibatohakia paunai, 9 abomo rama haeai haukia Tirama katebanamona ena 
aokoꞌo paunai. Puka robenai tererena Davida eꞌabi ihobona,

“Ua buonai rama haeai haukia

baiatakiai kabanamoniꞌo,
abomo Oi atamu kahui aina.”  Sal 18.49

10 Haeamona Mose eꞌabi etibaha,
“Rama haeai haumi e,
Tirama ena maearima kipokia
katoaonamo haeamo.”  Deu 32.43

11 Haeamona Davida eꞌabi etibaha,
“Rama haeai haumi ikoimiai,
Obiapaka katobanamona.
Abomo maearima ikoimiai,
ia katohui aina.”  Sal 117.1

12  Haeamona Isaia eꞌabi,
“Iese ena rama nininai
hau ha kewaira tina,
rama haeai haukia kepoki ainakia.
Rama haeai haukia katehore
ia ikupaiana katenuataeai
apaꞌuana.”  Isa 11.10

13  Au nabahubaꞌari, nuatae apaꞌuana nibaibeni Tiramana kehore emi 
aꞌikakaumai aonamo mai baibua ikoinai kebabonunimi. Weiana Auba 
Robe hiabunai emi nuatae keba apaꞌuana rani ikoinai.

Paulo Rama Haeai Haukia Ekia Aka Haunai Eao.
14 Uahoꞌabaꞌu e, au aꞌiobi haraina wai hanona emi hoa namokia teboꞌo, 

mai ikoimiai hanona aꞌikakauma taearana toꞌiobi haraina buonai, kipomi 
ha ha katobaꞌiobinimi hanona ketaina. 15 Ia marere neiana aonai taba 
baika mai taburaꞌu arere benimi hanona wai ibaraonami, neiana hanona 
Tirama ena aokoꞌo hoana ebenaꞌu paunai. 16  Au hanona Keriso Iesu ena 
taꞌara aꞌi hauꞌu ai aeao rama haeai haukia ꞌeukiai, kaka matoha robe 
hauꞌu Tirama ena pou namona kairoro aina, weiana Auba Robe ena 
barobe hiabunai rama haeai haukia hanona baibeni tabakiai kateao 
Tirama keaꞌi taeanakia.

17 Ua buonai Tirama ena aka nababaina hanona ṉapa Keriso Iesu aonai. 
18  Au ꞌabi haeai haeai aꞌi kahinanakia, ia ꞌabi hamonamo kahinana, 
Keriso au ebarainaꞌu kairoro mai kaka rama haeai haukia herekiai 
kamaiainakia Tirama herena aiana katekaꞌaina hauna mo, 19 au eꞌu aka 
weiana aonai Auba robe hiabunai hoa mai babai hiabukia tewaira tina. 
Weiana Ierusalemai akakaiaro aeao mo Iluriko ꞌeka maikoina Keriso 
pouna namona airoroai orena. 20 Rani ikoinai eꞌu raona apaꞌuana hanona 
neiana, pou namona kairoro aina Keriso atana aꞌi teꞌiobina ꞌekakiai. 
Weiana hanona hau ha ena hoboro ebakorina hauna ahanai eꞌu itu aꞌi 
mabakorina paunai. 21 Puka robenai tererena ihobona etibaha,

  Roma 15

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



326

 

j 16.1 Diakono 

“Pouna aꞌi teona haukia
hanona kateihana, abomo aiana
aꞌi teona haukia hanona
kateꞌiobina.”  Isa 52.15

Paulo Eraonana Keao Roma.
22  Aka weiana ehore rani boꞌokia ebaꞌoronaꞌu buonai, aꞌi awahi 

heremi. 23  ꞌA bariu ꞌeka neianai eꞌu aka aba abaorenakia, abomo ihau 
boꞌona anuatae kawahi kaihanimi. 24  Ua buonai au nanuatae kakabanai 
Speini kaeao raninai kaihanimi, mai aonamoꞌu wai kipokia kahamiaho 
rani papana, murinai katobarainaꞌu kaeao weia.

25  Ia au bariu Ierusalema naeao Tirama ena maearima weia ṯemiaho 
haukia ibaraikia paunai. 26  Pokina Tirama ena marea maearimakia 
weiakia Makedonia mai Akaia hanokia haukia kipokia ekia nuataeai 
beruberu tabakia tebararo Tirama ena robe maearimakia Ierusalemai 
ṯeuraru haukia ꞌeukia. 27 Ia aka weiana tebabaina mai aonamokia. Ia ua 
tebabai aiho hanona ebero. Pokina Iuda haukia aubakia ena banamo 
rama haeai haukia kipokia tewatena buonai rama haeai haukia hauani 
ena banamo tabakia baika Iuda haukia Keriso tiaꞌikakaumana haukia 
katebenakia hanona ebero.

28  Aka neiana kabaorena, moni tebararona hauna kipoꞌu kaeaoaina 
Ierusalema haukia kabenakia murinai, kawahi kaihanimi ba Speini 
kaeao. 29 Au naꞌiobina, kawahi heremi raninai Keriso ena banamo 
maikoinai kawahi aina.

30  Uahoꞌabaꞌu e, eka Obiapaka Iesu Keriso paunai abomo 
raonaꞌau weiana Auba robe ebenaka hauna paunai nanoinimi, emi 
bahubaꞌari ai kipokia kahabahamomo Tirama katonoina au pauꞌu 
ai. 31 Emi bahubaꞌari ai Tirama katonoina Iudea aonai Iesu Keriso 
aꞌi tiaꞌikakaumana haukia imakiai kebamaurinaꞌu, abomo Tirama 
ena maearima weia Ierusalemai ṯemiaho haukia eꞌu aka neiana 
kateaꞌi taeana mai aonamokia. 32  Uahomana raninai Tirama ena 
nuataeai kawahi heremi mai aonamoꞌu, abomo kipokia kahabatabura 
haeamonaka.

33  Baibua nibaibeni Tiramana ikoimiai heremiai kemiaho. Amen.

Paulo Ena Banamo ꞌAbikia.

16  1 Au wai nabaꞌiobinimi haibuka Foibe niwahi, ia hanona 
Kenkrea aiara apaꞌuana Tirama ena marea ena aka j babiꞌena ha. 

2  Nanoinimi Obiapaka atanai katoaꞌi taeana, ihobona Tirama ena robe 
maearimakia tuaꞌi taeanakia ꞌabana, abomo ena nuatae akanai hanona 

katobaraina, pokina ia ehore maearima boꞌona ebarainakia, au abomo 
ebarainaꞌu.
 3 Eꞌu banamo Priskila mai Akula katobenakia,
ia hanona au kipokia Keriso Iesu ena aka tababaina haukia. 4 Terarua 
au pauꞌuai ekia mauri aꞌi teraonana. Banamo ꞌabina nabenakia, aumo 
ikupaiaꞌu ahaꞌi, ia rama haeai haukia ekia Tirama ena marea haukia 
ikoikiai abomo banamo ꞌabina tebaibeni.
 5 Eꞌu banamo terarua ekia ituai titoꞌu haukia weiakia Tirama ena 

marea haukia abomo katobenakia.
Eꞌu banamo eꞌu raonaꞌau hauna Epaineto katobena,

ia hanona Asia aonai hau koriꞌuaina ena mauri ebaibeni Keriso ꞌeuna.
 6 Eꞌu banamo Maria katobena,
ia hanona wai paumiai aka apaꞌuana ebabaina.
 7 Eꞌu banamo hatiaꞌaꞌu Androniko mai Iunia katobenakia,
ia terarua mai au kipokia wapura itunai tamiaho. Iuhubeau haukia ia terarua 
teꞌiobi harainakia, ia hanona Keriso teaꞌikakauma ꞌuaina ba au hanona muriai.
 8 Eꞌu banamo Ampilia katobena,
Obiapaka aonai naraonaꞌau aina.
 9 Abomo eꞌu banamo Urebano katobena,
taka haeamo Keriso aonai,

eꞌu raonaꞌau hauna Staku abomo eꞌu banamo katobena.
 10 Abomo eꞌu banamo Apele katobena,
ia hana atetua terama ranikiai ena aꞌikakaumai ekori ꞌini Keriso aonai.

Eꞌu banamo Aristobulo ena itu haukia katobenakia.
 11 Eꞌu banamo hatiaꞌaꞌu Herodiona katobena,

eꞌu banamo Nakiso ena itu haukia katobenakia,
ia hanona Obiapaka aonai haukia.
 12 Eꞌu banamo Trupena mai Truposa katobenakia,
ia hanona Obiapaka paunai aka tebabai harai babiꞌekia.

Eꞌu banamo eꞌu raonaꞌau babiꞌena Peresi katobena,
ia hanona Obiapaka aonai aka rarina ꞌakina ebabaina.
 13 Eꞌu banamo Obiapaka etinaꞌana hauna Rufo mai hinana ohi 

katobenakia,
ia hinana hanona au hinaꞌu ai eao.
 14 Eꞌu banamo Asunukrito, Pilegon, Hereme, Patroba, Herema mai 

kipokia ṯemiaho haeamo haukia katobenakia.
 15 Eꞌu banamo Pilologo, Iulia, Nerea haibuna ohi abomo Olumupa mai 

Tirama ena robe maearimakia ikoikiai ia kipokia ṯemiaho haeamo 
haukia katobenakia.

 16 Ha ha baipau robenai kipomi katobanamonimi.
Keriso ena marea maearimakia ikoikiai ekia banamo tetiu ahina 

heremi.

Baraona ꞌIni ꞌAbina Orena Ebenakia.
17 Uahoꞌabaꞌu e, nabahi ahinimi, hoa hore abomo emi aꞌikakauma tiaꞌi 

kiꞌana haukia mai ꞌiobi weiana toaꞌina hauna tiꞌoatana haukia katoiha 
ꞌininakia, abomo herekiai katokapare. 18  Pokina maearima uahomakia 
haukia hanona Keriso aika eka Obiapaka ena aka aꞌi tibabaina, ꞌa 
kipokia ekia nuatae akakia tibabai, ekia ꞌabi namokiai abomo bahao 
rea ꞌabiꞌabikiai maearima weiakia kiꞌa herenai ekia ꞌiobi ahaꞌi haukia 
tibahao reanakia. 19 Wai pou namona aiana tukaꞌaina hanona maearima 
ikoikiai pouna aba teona, weiana buonai au hanona wai naonamo 
ainimi. Au nanuatae wai hanona taba namokia herekiai katoaotipa, ia 
taba kiꞌa obokia ibabaikiai aꞌi katoraonana. 20 Baibua Tiramana kehore 
rani aꞌi kehomaꞌa Satani aba kehe amataina wai ꞌapumi baꞌakiai. Au 
nabahubaꞌari, aika eka Obiapaka Iesu ena aokoꞌo hoana heremiai 
kemiaho.

Aꞌikakauma Haukia Baika Ekia Banamo ꞌAbikia.

 21 Timoteo, au tararua taka haeamo hauna mai hatiaꞌaꞌu Luka, Iason, 
Sosipatro ekia banamo ṯetiu ahina heremi ai.

 22 Au, Teretio, Paulo ehina ꞌabikia marere neianai arerenakia hauꞌu 
aboꞌumo Obiapaka atanai nabanamonimi.

 23 Gaio ia herenai namiaho, neia ena ituai Tirama ena marea 
maearimamai ṯatoꞌu haumai nibarainamai mai aonamomai 
ṯamiaho, ena banamo netiu ahina heremi, aiara apaꞌuana monina 
neꞌimana hauna Erasto mai uahoꞌabaka Koato terarua ekia 
banamo abomo tetiu ahinakia heremi.

 24 Au nabahubaꞌari, eka Obiapaka Iesu Keriso ena aokoꞌo hoana 
hanona ikoimiai heremiai kemiaho. Amen.

Tirama Kahabanamona.
25 Tirama kahabanamona, ia hanona mai taburana kebakori ꞌininimi 

emi aꞌikakaumai, Iesu Keriso pouna namona nairoro aina hauna 
taearanai, mai ꞌabi tohana bunina ꞌuainai rani homaꞌana tebunina hauna 
ebawaira tinana taearanai. 26  ꞌA bariu ꞌabi tohana weiana hanona miaho 
banai banai Tiramana ena ꞌabiai mahabanai haukia ekia rere rere aonai 
ewaira tina, maearima ikoikiai ꞌabi tohana weiana tebaꞌiobinakia, ua 
buonai hanopaka ikoikiai Tirama kate aꞌikakaumana abomo aiana 
katekaꞌaina. 27 Aobero Tiramana hamo hamona kahabanamona Iesu 
Keriso paunai Ia nuabina kemiaho banai banai! Amen. 

Paulo Ena Marere Koriꞌuaina

KORINTO
Haukia Herekiai

Puka Aona Irerena ꞌAbina
Paulo ena raniai, Korinto hanona aiara apaꞌuana Akaia hanona aonai Helene 

ꞌekana. Paulo kipona hanona maearima koriꞌuaina Iesu pouna namona Korintoai 
eiroro, iamo ekaobo eao ꞌeka baika ena aka kebabaina aonai aꞌikakauma haukia 
baiatakiai atetua apaꞌuakia baika terama.

Ua buonai marere neiana ererena, herekiai kehina pou haraina mai ekia atetua 
abomo kebaberonakia. Ena taꞌu apaꞌuana hanona ekia aꞌikakaumai aꞌi temeꞌeho 
marikina, haeamona ekia hoahoa namokia hanona kiꞌa obokiai aꞌi temeao. Taeara 
namona weiana tehawainibe haukia katemauri aina hauna ehina pou haraina, 
haeamona weiana hanona taba apaꞌuana ba katebabaina hanona kenamo. Abomo 
Paulo niꞌabi, atetua neiakia maearima herekiai tirama pokina Auba Robe ekia 
mauri keꞌuai aina hanona aꞌi ṯenuatae paunai. Paulo niꞌabi, taeara namonai 
kahamiaho haeamo mai Auba Robe ena beruberu aꞌikakauma haukia herekiai 
hauna robakia eahu. Weiakia ꞌari haukia ekia mikiri mue robakia eahuna. 
Neiakia ikoinai hanona Korinto haukia ekia atetua tabakia. Paulo ehore ꞌabi 
namokia boꞌokia ebenakia weiana Tirama ena nuatae kateꞌiobina.

Puka neiana iroꞌana 13 aonai hanona Paulo ehore taearana namona weiana maearima 
iraonaꞌauaikia robana eahuna, weiana hanona Auba Robe ena ibeni tabana namona 
ibeni tabakia ikoikiai ꞌarakiai, ba Tirama kipona nihore ena maearima nibenakia.

Puka Paipana Apaꞌuakia
a. Roba iahu. (1.1‑9)
b. Hoa horekia Tirama ena marea aonai. (1.10–4.21)
c. Nabau hoahoakia kiꞌa obokia mai itu maurina. (5.1–7.40)
d. Aꞌikakauma haukia mai kiꞌa haukia. (8.1–11.1)
e. Marea maurina mai kuti taearana. (11.2–14.40)
f. Keriso mai aꞌikakauma haukia ekia mikiri mue. (15.1‑58)
g. Aꞌikakauma haukia ekia beruberu Iudea ꞌeukia. (16.1‑4)
h. Paulo ena nuatae ꞌabina mai ꞌabi orekia. (16.5‑24)

Banamo ꞌAbina.

1  1 Au Paulo, Keriso Iesu ena iuhubeau hauꞌu Tirama ena nuataeai 
eaparinaꞌu, mai aꞌikakaumai uahoꞌabaka Sostene ohi, 2  marere 

neiana ṯarerena niwahi Tirama ena marea maearimami Korinto aiaranai 
haumi heremiai, wai Keriso Iesu aonai etinaꞌanimi eaparinimi Tirama 
ena robe haumiai katoao, mai weiakia ꞌeka ikoikiai eka Obiapaka Iesu 
Keriso atana tiaparina ṯekuti haukia ikoikiai herekiai. Iesu Keriso hanona 
ia mai aika eka Obiapaka. 3  Ṯabahubaꞌari Tirama aika Hamaka mai 
Obiapaka Iesu Keriso ekia aokoꞌo hoana mai baibua katebenimi.

Paulo Namo ꞌAbina Tirama Ebena.
4 Au rani ikoinai Tirama namo ꞌabina nabena wai paumiai pokina 

Keriso Iesu aonai Tirama ena aokoꞌo hoana ebaihanimi. 5 Pokina Keriso 
aonai wai hanona taeara ikoikiai aokiai, emi ꞌabi ꞌabi ikoikiai mai emi 
ꞌiobi ikoikiai aba ebaobianakia. 6  Keriso pouna tahinana hauna aomiai 
aba etabura. 7 Ua buonai bariu wai hanona Auba Robe ena beruberu ha 
aꞌi tokapu aina ia tubaiꞌima keaomo eka Obiapaka Iesu Keriso kemai mue. 
8  Iesu kehore kebakori ꞌininimi keaomo puanai, ba ia ena mai wapunai 
wai hanona beho ahaꞌi haumiai katoao. 9 Tirama hanona aia ibabua ꞌauna 
hauna, ia ehore wai eaparinimi katoao Nahuna Iesu Keriso aika eka 
Obiapaka ohi katobahaeamo.

Tirama Ena Marea Haukia Baiatakiai Hoa Tihore.
10 Uahoꞌabaꞌu e, eka Obiapaka Iesu Keriso atanai nanoinimi, ikoimiai 

emi ꞌabi ꞌabi kehamomo weiana baiatami aꞌi kepaꞌa, ia katobahamomo 
harai aomiai abomo emi raonaraonai. 11 Uahoꞌabaꞌu e, Koloe ena itu 
haukia baika tehina benaꞌu wai baiatamiai hanona baiara baiara tirama. 
12  Au taba naꞌuahina hauna anina neiana, ha nuꞌabi notibaha, “Au hanona 
Paulo ꞌeuna,” ha nuꞌabi, “Au hanona Apolo ꞌeuna,” ha nuꞌabi, “Au hanona 
Petero a ꞌeuna,” ha nuꞌabi “Au hanona Keriso ꞌeuna.” 13  Ba Keriso hanona 
tehobina, ꞌu? Paulo wai paumiai matiu ibiri ropo ubinai teahu ꞌarina, ꞌu? 
ꞌAo Paulo atanai wai ꞌuere robe toaꞌina, ꞌu? 14 Tirama namo ꞌabina nabena 
pokina au wai ha aꞌi abaꞌuere robenimi, ia Krispo mai Gaio mo abaꞌuere 
robenakia. 15 Weiana buonai hau ha aꞌi koꞌabi oi hanona au ataꞌuai oꞌuere 
robe. 16  ꞌE, Stefano ena itu haukia abomo abaꞌuere robenakia, ia murinai 
aꞌi naꞌiobina hau ha abaꞌuere robena ꞌao ahaꞌi. 17 Keriso euhunaꞌu hanona 
baꞌuere robe paunai ahaꞌi ia pou namona kairoro aina, ba maearima ena 
aobero ꞌabinai aꞌi kairoro, pokina Keriso ena ꞌari matiu ibiri ropo ubinai 
hauna hiabuna aꞌi meahaꞌi marikina.

Keriso Hanona Tirama Ena Hiabu Mai Ena Aobero.
18  Keriso ena ꞌari matiu ibiri ropo ubinai pouna hanona aubai teꞌari 

haukia herekiai hanona poꞌo ꞌabinai niao, ia aika nibamaurinaka 
hauka herekai weiana hanona Tirama ena hiabu. 19 Puka robenai aba 
tererena,

“Aobero haukia ekia aobero
kabapururuna, mai aotipa haukia
ekia aotipa hanona taba ahaꞌiai
kabaona.”  Isa 29.14

20 Ba aobero hauna hanona aeꞌe? Marere harai hauna hanona aeꞌe? Rani 
neianai ꞌabi eaotipaina hauna hanona aeꞌe? Tirama ehore hanopaka 
haukia ekia aotipa hanona poꞌoai ebaona.

21 Weiana Tirama ena aobero hanona nahomana, hanopaka haukia 
ekia aobero ai hanona Tirama aꞌi kateꞌiobina, ia Tirama ena aonamo 
hanona iroro weiana poꞌo ꞌabinai tibaona haunai kateaꞌikakauma haukia 
kebamaurinakia. 22  Iuda haukia ekia nuatae hanona hoa apaꞌuakia 
kateihanakia ba Tirama katebatohana, ꞌa Helene haukia hanona aobero 
titabuna. 23  Ia ai hanona Keriso matiu ibiri ropo ubinai eꞌari hauna 
ṯairoro aina, weiana hanona Iuda haukia nibakaikai reanakia mai rama 
haeai haukia herekiai hanona poꞌoai tibaona. 24 Ia weiakia Iuda haukia 
mai Iuda haukia ahaꞌi haukia baiatakiai Tirama eaparinakia haukia 
herekiai Keriso hanona Tirama ena hiabu abomo Tirama ena aobero. 
25 Tirama ena taba weiana poꞌoai tibaona hauna ehore maearima ekia 
aobero ekahaona, abomo Tirama ꞌeunai ꞌabeꞌabe tabanai tibaona hauna 
ehore maearima ena tabura ekahaona.

26 Uahoꞌabaꞌu e, wai maearima aea homamiai Tirama eaparinimi hauna 
katoraonana, maearima ekia ihaihai hanona boꞌomi aꞌi toaobero, boꞌomi 
aꞌi totabura, abomo boꞌomi obiai aꞌi torama. 27 Ia Tirama ehore hanopaka 
haukia wai poꞌo haumiai tibaonimi haumi etinaꞌanimi aobero haukia 
keba haumaeanakia, haeamona wai ꞌabeꞌabe haumiai tibaonimi haumi 
etinaꞌanimi tabura haukia keba haumaeanakia. 28  Hanopaka haukia 
maearima weiakia tibaꞌabaea ꞌabaeanakia haukia ṯeiha taꞌereainakia 
taba ahaꞌi ai tibaonakia haukia Tirama ehore etinaꞌanakia, maearima 
weiakia hanopaka haukia tihore tibapaꞌuanakia haukia keaꞌi kiꞌanakia. 
29 Weiana paunai maearima ha Tirama wairanai keapa ꞌekana ahaꞌi. 30 Ia 
wai hanona Tirama emaiainimi Keriso Iesu ohi ebahamomonimi. Keriso 
hanona Tirama herenai emai eka aoberoai eao, ba ia haunai hanona 
habero harobe mai kiꞌa ꞌekanai ebamaurinaka. 31 Weiana paunai Puka 
robenai aba ererena,

“Niapa hauna hanona Obiapaka
meapaina.”  Ier 9.24

Paulo Keriso Matiu Ibiriropoai Hauna Robana Eahuna.

2  1 Uahoꞌabaꞌu e, au awahi heremi Tirama ena ꞌabi bunikia airoro ainakia 
raninai, ꞌabi aotipakiai mai maearima ekia aobero ai aꞌi airoro. 2 Pokina 

wai kipokia hamiaho aonai au aoꞌu aꞌiaꞌi haraina taba ha aꞌi kaꞌiobina ia Iesu 
Keriso mai ena ꞌari matiu ibiri ropo ai hauna mo kaꞌiobina. 3 Au awahi naia 
hamiaho aonai mai ꞌabeꞌabeꞌu mai taꞌu taꞌuꞌu mai ꞌururu ꞌururuꞌu. 4 Eꞌu ꞌabi 
mai eꞌu iroro hanona maearima ena aobero mai bahiahi ꞌabikiai ahaꞌi, ia Auba 
Robe ena hiabu ai abawaira tinanakia. 5 Pokina wai emi aꞌikakauma hanona 
maearima ekia aobero ai aꞌi kekori ꞌau, ia Tirama ena hiabu ai kekori ꞌau.

Tirama Ena Aobero.
6  Ia aꞌikakaumai tetabura haukia herekiai aobero ꞌabikia tairoro 

ainakia. Aobero weiana hanona hanopaka neiana ꞌeuna ahaꞌi ꞌao 
hanopaka tipoki aina haukia ꞌeukia ahaꞌi, poki haukia neiakia hanona 
ekia hiabu katepua. 7 Ia ai hanona Tirama ena aobero weiana maearima 
herekiai ebuni hauna ṯahinana, weiana hanopaka aꞌi erama baha aonai 
Tirama hanona aobero weiana aba ebaꞌoruna aika eka nuabiai keao. 
8  Aobero weiana hanona hanopaka tipoki aina haukia aꞌi teꞌiobina, 
pateꞌiobina raninai Tirama ena nuabiai nemiaho Obiapakana matiu ibiri 
ropo ubinai aꞌi pateahu ꞌarina. 9 Puka robenai tererena ꞌabana,

“Taba weiana kerama hauna
hau ha aꞌi eihana,
ꞌao ꞌuruna aꞌi eona,
ꞌao hau ha aꞌi eraonana hauna
Tirama aba ebaꞌoruna weiakia ia
tiraonaꞌau aina haukia ꞌeukia.”  Isa 64.4

10 Ia Tirama hanona ena Auba Robe ai taba bunina weiana aika herekai 
ebawaira tinana. Auba Robe hanona taba ikoikiai nitabunakia buonai 
Tirama ena raona bunikia abomo ketabu ahinakia. 11 Tai ha maearima 
ha ena raona aꞌi neꞌiobina, ia kipona aubana nihore ena raona ikoinai 
neꞌiobinakia. Ihobona mo Tirama ena Auba hanona Tirama ena raona 
ikoinai eꞌiobinakia. 12  Aika hanona hanopaka ena raonaraona aꞌi haꞌina, 
ia Auba Robe weiana Tirama herenai emai hauna haꞌina, ua buonai 
Tirama ena aokoꞌo hoana ebenaka tabakia ikoikiai kahaꞌiobinakia. 13  Taba 
neiakia ai ṯahina haukia hanona maearima ena aobero ai teba ꞌiobinamai 
ꞌabikiai aꞌi ṯaꞌabi, ia ꞌabi weiakia Auba Robe ebaꞌiobinamai haukiai ṯaꞌabi. 
Auba tabakia hanona Auba Robe teaꞌina haukia herekiai ṯahinanakia.

14 Maearima aonai Auba Robe ahaꞌi hauna Tirama ena Auba Robe 
herenai timai tabakia ikoikiai aꞌi niaꞌi taeanakia, taba weiakia ia herenai 
hanona poꞌo tabakiai nibaonakia, abomo obokia aꞌi niobo, pokina 
weiakia hanona Aubai mo kaha ꞌiobinakia. 15 Maearima aonai Auba Robe 

nemiaho hauna taba ikoikiai anikia keꞌiobi, ia hau ha aonai Auba Robe 
ahaꞌi hauna hanona maearima weiana aonai Auba Robe nemiaho hauna 
ena mauri obona aꞌi keobo. 16  Puka robenai tererena ꞌabana,

“Tai Obiapaka ena raona eꞌiobi
ba ia kehore Obiapaka bairobe
kebena?”  Isa 40.13

Iamo aika hanona Keriso ena raona aba haꞌina.

Hoa Hore Tirama Ena Marea Aonai.

3  1 Uahoꞌabaꞌu e, maearima weiakia Auba Robe ai tebonu haukia 
herekiai aꞌabi ꞌabana hanona wai heremiai aꞌi kahinanakia, ia wai 

hanona hanopaka neiana haumi ꞌabanai nahina benimi, matoha miori 
ꞌoruꞌoruna Keriso aonai ꞌabana. 2  Wai baꞌiobi abenimi hanona ihobona 
ꞌae ꞌabana weianai abanianinimi ia pohama pahihikiai ahaꞌi, pokina wai 
hanona pohama weiana ianinai aꞌi tutabura baha, bariu abomo katoana 
hanona aꞌi ketaina. 3  Pokina wai haumi hanona hanopaka haukia ekia 
miaho ai ṯomiaho ohomo, wai baiatamiai wamuru mai baiara baiara 
ṯemiaho, ba babai neiakiai hanona wai hanopaka ꞌeunai tuao, ena miaho 
paipanai ṯomiaho. 4 Wai baiatamiai ha notibaha, “Au hanona Paulo 
murinai nakaꞌa,” ha nuꞌabi “Au hanona Apolo murinai nakaꞌa.” Weiana 
wai hanona hanopaka haukia ekia babai tubabaina.

5 Ba Apolo hanona tai, mai Paulo abomo tai? Ai hanona Tirama 
taꞌarana taꞌi haumai, ai emai aka haunai hanona wai tohore Tirama 
tuaꞌikakauma, ai ha ha hanona Obiapaka aka ebenamai hauna mo 
ṯababaina. 6  Au hanona uho abatona, Apolo hanona beiai eheina, ia 
Tirama ehore uho ebaꞌomuna. 7 Ba batobato hauna mai hei hei hauna 
hanona aꞌi kahaba apaꞌuanakia, ia Tirama mo kahaꞌi taeana pokina ia 
nihore taba weiakia nibaꞌomunakia. 8  Batobato hauna mai hei hei hauna 
ekia aka hanona aꞌi tehaeai, Tirama kehore ha ha ekia aka ihobonai 
ꞌarakia kebenakia. 9 Ai tararua hanona Tirama ena aka haumai, wai 
hanona Tirama ena uma haeamona ena itu.

10 Tirama ibeni ebenaꞌu ihobonai au hanona itu bakori harai haunai 
aeao itu kupuana aba abaꞌoruna, ba baika hanona weiana ahanai itu 
tirobena, iamo itu katerobena hanona aea katerobe aihona hauna 
kateraona harai ꞌuaina. 11 Pokina Tirama hanona aba Iesu Keriso weiana 
ebakorotina itu kupuanai eao, ua buonai hau ha itu kupuana haeai ha 
aꞌi kebakorotina. 12  Itu kupuana ahanai hanona maearima baika gold, 
silba ꞌao pihara ꞌimarekiai itu tirobena, ia baika hanona matiu ai ꞌao 
tubu ai ꞌao aho ai itu tirobena. 13  Ia maearima ha ha ekia aka hoana 
hanona bakai wapuna weiana kehore kebawaira tinanakia, wapu weiana 
hanona mai irubana kemai maearima ikoinai ekia aka keakabi ahinakia 
mai irubai kehobonakia ekia aka ena namo hauna kewaira tina. 14 Itu 

b 3.22 ꞌao Geba 

kupuana weiana ahanai maearima ha ha taba tebabai haukia irubai aꞌi 
kateꞌara ꞌakauma raninai ia ekia aka hanona ꞌarakia kateaꞌi. 15 Ia hau ha 
ena aka weiana iruba kebaꞌara ꞌakaumana raninai ia hanona kekapu, 
iamo ia kipona hanona kemauri ihobona ia hanona iruba aonai ebeau 
ahi.

16 Toꞌiobina wai hanona Tirama ena marea robe abomo Tirama Aubana 
weiana hanona wai aomiai nemiaho. 17 Hau ha Tirama ena marea robe 
keaꞌi kiꞌana raninai Tirama kehore hau weiana keaꞌi kiꞌana, pokina Tirama 
ena marea robe hanona erobe ba wai naiami hanona marea robe weiana.

18  Kipomi aꞌi tomoꞌoinimi. Baiatamiai hau ha niraonana ia hanona 
eaotipa kiꞌa baha hanopaka neiana maurina aonai raninai, ia hanona 
kipona poꞌo haunai kebaona, weiana ia hanona aotipa hauna tohanai 
keao. 19 Pokina hanopaka neiana aotipana hanona poꞌo tabana Tirama 
wairanai. Puka robenai ṉa terere aihona,

“Tirama ehore kipokia tiraonana
teaotipa haukia ekia aotipai
ebatoꞌonakia.”  Iob 5.13

20 Haeamona etibaha,
“Obiapaka hanona eꞌiobina
aotipa haukia ekia raona hanona
anikia ahaꞌi.”  Sal 94.11

21 Weiana paunai maearima ha aꞌi kahapaina. Taba ikoikiai hanona 
wai ꞌeumi. 22  Paulo ꞌao Apolo ꞌao Petero, b mai hanopaka neiana ꞌao mauri 
ꞌao ꞌari, mai bariu tirama tabakia ꞌao wairai katerama tabakia, ikoikiai 
hanona wai ꞌeumi, 23  ba wai hanona Keriso aonai ṯomiaho, Keriso hanona 
Tirama aonai nemiaho.

Keriso Ena Iuhubeau Haukia.

4  1 Ua buonai maearima hanona ai Keriso ena aka haumai abomo 
Tirama ena raona ꞌabikia bunikia iꞌimakia haumaiai katebaonamai. 

2  Aka uahomana iꞌimana hauna hanona poki hauna kebatohana ena 
aka kebabai haraina mai aona ikoinai. 3  Ia bariu wai ꞌao maearima ha 
bakai ai pehorotinaꞌu hanona aꞌi naraona apaꞌuana, haeamona au kipoꞌu 
abomo bakai ai aꞌi nahorotinaꞌu. 4 Au kipoꞌu behoai aꞌi nahorotinaꞌu, ia 
hoahoa weiana hauna hanona au aꞌi niba beronaꞌu, Obiapaka mo kipona 
au kebabakainaꞌu. 5 Weiana paunai bakai ranina aꞌi nimai baha aonai 
hau ha bakai ai aꞌi katohoroti bahana katobaiꞌima keaomo Obiapaka 
kemai, ba ia kehore weiakia wapurai tebuni tabakia eai kebakarahinakia, 
abomo maearima aokiai tebuninakia haukia kebawaira tinanakia. Ba rani 
weianai maearima ha ha Tirama herenai banamo ꞌabina kateaꞌina.

6 Uahoꞌabaꞌu e, wai paumiai au mai Apolo ohi ibabataimaiai ꞌabi neiakia 
ahinanakia, pokina ai heremai ai “Puka robenai tererena hauna aꞌi 
katokahaona” ꞌabina anina katoꞌiobi haraina, hau ha aꞌi katoapaina mai hau 
ha aꞌi katobakiꞌana. 7 Tai ehore baika baiatakiai wai ebapaꞌuanimi? Abomo 
taba naiana heremiai hauna Tirama aꞌi ebenimi tabana ha, u? Taba weiana 
toaꞌina hauna Tirama ebenimi raninai aehoma buonai tuapa?

8 Wai turaonana nuatae tabakia ikoinai aba toaꞌi. Turaonana wai aba taba 
heremiai teboꞌo haumi. Wai turaonana wai hanona aba obia haumiai toao 
ia ai hanona ahaꞌi. Au naraonana wai patobia toha hanona penamo, ba ai 
wai kipokia pahaobia oioi. 9 Ia au naraonana Tirama ehore ena iuhubeau 
haumai hanona muri ꞌakinai ehorotinamai, ihobona kiꞌa haukia weiakia 
toꞌu wairakiai kateahu ꞌarinakia. Ai hanona baiha baiha tabakiai kataeao 
hanopaka maikoina aonai maearima mai aneru ikoikiai katearurunamai. 
10 Wai turaonana Keriso paunai ai hanona poꞌo ai ṯaeao, ia wai Keriso 
aonai hanona tuaotipa. Wai turaonana ai hanona ṯaꞌabeꞌabe, ia wai hanona 
tutabura, wai hanona timariki ainimi, ia ai hanona ṯeꞌuahinamai. 11 Rani 
ikoinai emai mo bariu ai hanona mareꞌa ṯaꞌari, ꞌakomai tiꞌororo, emai habuni 
ahaꞌi, tiahunamai, emai miaho ꞌekana ahaꞌi ṯaruao aruao. 12  Ai hanona 
kipomai taburamai tohanai ṯamiaho. Maearima ṯeururu ainamai raninai 
ṯabanamonakia, tiꞌoatanamai raninai ṯabakiro, 13 atamai tiaꞌi kiꞌanakia 
raninai ai hanona ṯaꞌabiꞌabi harai ia herekiai. Ai hanona ihobona hanopaka 
haena mai taba ikoikiai hamarakia ai tibaonamai emai mo bariu.

14 Au ꞌabi neiakia narerenakia hanona wai kaba haumaeanimi paunai ahaꞌi, 
ia wai eꞌu raonaꞌau miorimi paunai narobenimi katoraona ꞌinina aꞌi katoapa. 
15 Heremiai ibaꞌiobimi haukia peboꞌo kiꞌa Keriso aonai, ia hamami hanona aꞌi 
keboꞌo. Ia pou namona airoro aina mauri toaꞌina paunai au hanona hamami 
ai aeao Keriso Iesu aonai. 16 Weiana buonai nanoinimi, au eꞌu babai ihobokia 
katobabai. 17 Neiana paunai Timoteo nauhuna niwahi heremi, ia hanona 
au eꞌu raonaꞌau miorina mai ena aꞌikakauma Obiapaka aonai. Ia kehore eꞌu 
mauri taearana Keriso Iesu aonai amiaho aina hauna weiana ꞌeka ikoinai aeao 
Tirama ena marea aokiai abaꞌiobi hauna wai kebaraona ꞌininimi.

18  Baiatamiai baika hanona tiapa pokina tiraonana au aꞌi kawahi mue 
heremi. 19 Ia Obiapaka kenuatae raninai, au hanona aba kawahi heremi, 
ba au kipoꞌu naiakia tiapa haukia ekia hiabu taba katebabai hauna 
kaꞌiobina, ia taba taba ṯeꞌuahi haukia robakia aꞌi kahunakia. 20 Pokina 
Tirama ena obia aiarana hoahoana hanona ꞌabiꞌabi ꞌabaeakiai ahaꞌi, ia 
mai hiabuna nemiaho. 21 Wai taba ṯonuatae? Imaꞌu mai matiuna kawahi 
kababeronimi, ꞌao raonaꞌau mai ꞌaiaunu hoahoanai kawahi heremi?

Nabau Kiꞌa Tirama Ena Marea Haukia Baiatakiai Erama.

5  1 Bariu emi babai hanona pouna aba aona wai baiatamiai nabau kiꞌa 
hoana erama hau ha hinana iꞌirina ohi tinabau, ba babai weiana 

hanona babai kiꞌa obona maearima atapakai haukia abomo ua aꞌi tibabai 
aiho. 2  Ia wai hanona tuapamo, ia aꞌi tuhai, hau neiana baiatamiai ua 
ebabai aiho hauna ibakarahina robana patoahuna penamo.

3 Au wai baiatamiai ahaꞌi, iamo raonaraonai hanona au aba wai heremiai, ba 
hoa weiana ebabaina hauna hanona aba puma abena ꞌabana ihobona matoha 
au aba naia heremiai. 4 Eka Obiapaka Iesu atanai katotoꞌu raninai au abomo 
raona raonai aba naia wai kipokia, eka Obiapaka Iesu ena hiabu kewaira tina 
herekai, 5 ba maearima naiana hauna Satani kahabena, ia hauanina kiꞌa obona 
keaꞌi kiꞌana ia aubana hanona kemauri Obiapaka ena mai raninai.

6 Wai tuapa hanona aꞌi ebero, wai aba toꞌiobina bakupu muramurana 
papana ꞌaki kehore parawa maikoina kebakupuna ihobona kiꞌa papana kehore 
mauri maikoina keaꞌi kiꞌana. 7 Wai bakupu muramurana ꞌaiꞌaina weiana kiꞌa 
ꞌabana katoneꞌena raninai wai hanona parawa mahamahana weiana aonai 
bakupu muramurana ahaꞌi haunai katoao. Pokina aika eka Kabanai tatuna 
mamoena Keriso weiana hauna aba teahu ꞌarina eka kiꞌa iaꞌiobokia paukiai, 
weiana buonai wai hanona aomiai bakupu muramurana ahaꞌi haumiai toao. 
8 Weiana paunai aika eka Kabanai tatuna kahababaina parawa aonai bakupu 
muramurana ahaꞌi haunai, pokina bakupu muramurana ꞌaiꞌaina hanona kiꞌa 
mai babai kiꞌa obokia ebenaka, ia parawa weiana aonai bakupu muramurana 
ahaꞌi hauna hanona raona bero mai ꞌabi tohana parawana.

9 Eꞌu marere weiana arerena hauna aonai aba ahina benimi, nabau haukia 
kipokia hanona aꞌi katobahaeamo. 10 Au aꞌi natibaha hanopaka maearimakia 
neiakia tinabau, tianikiꞌa, tibainao, mai kaibaꞌuku ṯekuti ainakia haukia 
kipokia aꞌi katobahaeamo. Herekiai katopihi raninai wai hanona hanopaka 
neiana katohabona katoꞌari. 11 Au wai narere benimi natibaha, wai baiatamiai 
hau ha kipona netibaha, ia hanona aꞌikakauma hauna iamo ninabau, niani kiꞌa, 
kaibaꞌuku nekutiai, niꞌabi kiꞌa, neinu ꞌari, mai nibainao, maearima uahomana 
hauna kipokia aꞌi katoaniani haeamo ꞌapua. 12 Atapakai ṯemiaho haukia 
aꞌi kababakainakia pokina weiana hanona au eꞌu aka ahaꞌi. Ia wai emi aka 
hanona Tirama ena marea aonai ṯemiaho haukia katoba bakainakia. 13 Tirama 
kehore atapakai ṯemiaho haukia kebabakainakia. Puka robenai eꞌabi etibaha, 
“Aka kiꞌa hauna hanona baiatamiai katobakarahina.”

ꞌAbaka Aꞌi Kahaba bakainakia Atapaka Haukia Wairakiai.

6  1 Wai aꞌikakauma haumi baiatamiai hau ha uahoꞌabana ohi tiatetua 
raninai, aehoma buonai niaoaina atapaka haukia wairakiai 

tibabakaina? Ia taba buonai aꞌi niaoaina aꞌikakauma haukia herekiai aꞌi 
tibaberona? 2  Wai aba toꞌiobina Tirama ena maearima hanona hanopaka 
maearimakia kateba bakainakia, ba wai hanopaka maearimakia katoba 
bakainakia haumi aehoma buonai atetua papakia baika baiatamiai 
hanona aꞌi tuba beronakia? 3  Wai aba toꞌiobina wairai aika hanona aneru 
kahaba bakainakia. Ua buonai ꞌabi tohana mauri neiana tabakia kahaba 

beronakia hanona ketaina. 4 Atetua uahomakia heremiai tirama raninai 
taba buonai tuaoainakia bakai haukia weiakia Tirama ena mareai atakia 
ahaꞌi haukia herekia? 5 Au ṉa naꞌabi aiho hanona wai haumaea hoahoakia 
tobabai, naia wai baiatamiai aobero hauna ha nemiaho raninai, ia pehore 
aꞌikakauma haukia naiakia pebaberonakia. 6  Ia aꞌikakauma hauna ha 
nihore ꞌabana niꞌoatana ba bakai ꞌekana niaoaina, wai tuhore atapaka 
haukia wairakiai ua tubabai aiho.

7 Weiana paunai wai aꞌikakauma haumi baiatamiai atetua uahomana 
tubabaina raninai ikoimiai hanona aba toꞌeho. ꞌAbina ahaꞌi, tibabehonimi 
ꞌao tiꞌoinimi reꞌa patobapahihi hanona penamo. 8  Iamo uahoꞌabami 
herekiai tubeho abomo tuꞌoinakia, herekiai tubabai kiꞌa hanona aꞌi 
enamo.

9 Wai aba toꞌiobina aka kiꞌa haukia hanona Tirama ena obia aiaranai 
aꞌi katetoto. Ia aꞌi temeꞌoinimi, weiakia nabau haukia, kaibaꞌuku ṯekuti 
aina haukia, maearima atawakia tinabauai haukia, mai hau rua tinabau, 
babiꞌe rua tinabau haukia, 10 bainao haukia, ani kiꞌa haukia, inu ꞌari 
haukia, ꞌabi kiꞌa haukia, kakikaki haukia, weiakia hanona ha Tirama ena 
obia aiaranai aꞌi ketoto ꞌapua. 11 Wai baika abomo ꞌuainai uahomami, ia 
bariu hanona Obiapaka Iesu Keriso atanai mai eka Tirama ena Aubai emi 
kiꞌa aba eutu obonakia, aba ebarobenimi, abomo aba bero ebenimi.

Hauanimi Hanona Tirama Ibanuabina Akana Katobabaina.
12  Hau ha keꞌabi ketibaha, “Au taba ikoikiai kababai hanona ketaina,” 

ꞌabi tohana, iamo ikoikiai hanona aꞌi tenamo heremiai. “Taba ikoikiai 
kababai hanona ketaina,” ia weiakia ha hanona au eꞌu mauri aꞌi kepoki 
aina. 13  Pohama hanona moꞌoru ꞌeuna, mai moꞌuru hanona pohama 
keaꞌina. Weiana hanona ꞌabi tohana, iamo Tirama kehore terarua 
kebapururunakia. Hauanika hanona nabau tabanai aꞌi keao, pokina 
hauanika hanona Obiapaka ꞌeuna, mai Obiapaka hanona hauanika 
keꞌimana hauna. 14 Tirama ehore ena hiabuai Obiapaka Iesu ꞌariai 
ebamikiri muena, ihobonai aika abomo hiabu weianai kebamikirinaka.

15 ꞌAbi tohana toꞌiobina wai ha ha hauanimi hanona Keriso hauanina 
ꞌeteꞌetekia tubahamona hauani hamonai tuao. Ba au aꞌi kahore Keriso 
hauna ꞌeteꞌetena ha aꞌi kaeaoaina nabau babiꞌena ohi aꞌi kabahaeamona. 
Ahaꞌi ꞌakina. 16  Wai toꞌiobina hau ha nabau babiꞌena ohi tibahaeamo 
hanona terarua hauani hamona, pokina Puka robena aonai ṉa terere 
aihona, “Rua tibahamomo hanona hauani hamona.” 17 Ia hau ha Obiapaka 
ohi tibahaeamo hauna hanona terarua aubai hanona hamona. 18  Nabau 
herenai katoꞌuru, pokina hau ha kiꞌa haeai haeai nibabai ikoikiai hanona 
ia kipona hauanina aꞌi niaꞌi kiꞌana, ia nabauai hanona kipona hauanina 
niaꞌi kiꞌana. 19 Wai aba toꞌiobina hauanimi hanona Auba Robe ena marea 
robe, ia hanona wai aomiai nemiaho, Tirama ehore Auba Robe ebenimi. 

Ua buonai wai kipomi aꞌi katopoki ainimi. 20 Pokina Tirama hanona aba 
ekawanimi mai ꞌarami. Ua buonai hauanimiai katobabai tabakia ikoikiai 
aokiai hanona Tirama nuabina katobawaira tinana.

Hawainibe ꞌAbiꞌabina.

7  1 Bariu taba weiakia emi marereai tobakai bakai ainakia haukia 
ꞌarakia nabamuenakia. Hau aꞌi patehawainibe hanona penamo. 

2  Ia nabau ꞌabaea niboꞌo kiꞌa paunai hau hanona kipona atawana tohana 
herenai kemiaho, abomo babiꞌe hanona kipona atawana tohana herenai 
kemiaho. 3  Hau kehore atawana herenai ena hawainibe hoana kebabaina, 
ihobona mo babiꞌe abomo kehore atawana herenai ena hawainibe hoana 
kebabaina. 4 Babiꞌe hanona kipona hauanina aꞌi kepoki aina ia atawana 
abomo kepoki, ihobona mo hau kipona hauanina aꞌi kepoki aina, ia 
atawana abomo kepoki. 5  Atawami herenai hauanimi aꞌi katoubo aina ia 
torarua aomi etaina hanona katomiaho ꞌabaea rani papana, hauanimi 
katerobe bahubaꞌari paunai, ba murinai katobahamomo mue, weiana 
Satani ꞌekana aꞌi katohorena aꞌi mehobonimi, pokina hauanimi katoꞌima 
haraina aꞌi ketaina paunai. 6  Au ꞌabi neiana nahinana heremiai hanona 
rauhubu ꞌabina ahaꞌi ia baraibarai ꞌabina. 7 Au eꞌu nuatae maearima 
ikoinai au ihoboꞌuai pateao aꞌi patehawainibe. Ia Tirama hanona ibeni 
ha ha ebenaka, ha hanona ena ibeni neiana ebena aꞌi kehawainibe, ha 
hanona ena ibeni weiana ebena kehawainibe.

8  Bariu hanona maearima weiakia aꞌi tihawainibe haukia mai babiꞌekia, 
wapukia mai hau koaekia nahina benakia. Aꞌi katehawainibe katemiaho 
ꞌabaea au ꞌabana hanona enamo. 9 Iamo ia kipokia hauanikia kateꞌima 
haraina aꞌi ketainakia raninai, katehawainibe. Katehawainibe hanona 
enamo ba nabau raona raonana weiana ekia mauri aꞌi meaꞌi kiꞌana.

10 Tohawainibe haumi nahina benimi, ꞌabi neiana hanona au aiaꞌu ahaꞌi 
ia Obiapaka aiana. Babiꞌe hanona atawakia herekiai aꞌi katekaobo ꞌabaea. 
11 Ekaobo babiꞌena hanona ibaubo kemiaho, ꞌao ahaꞌi raninai haeamona 
kemue keao atawana herena. Hau abomo atawana aꞌi kebakarahina.

12  Harina ikoimiai e, neiana Obiapaka ena ꞌabi ahaꞌi ia au wai haiamiai 
nahinana. Aꞌikakauma hauna ha hanona aꞌi niaꞌikakauma babiꞌena 
eatawana, ba babiꞌe weiana nenuatae atawana ohi katemiaho raninai, 
hau weiana atawana aꞌi kebakarahina. 13  Aꞌikakauma babiꞌena ha aꞌi 
niaꞌikakauma hauna eatawana, ba hau weiana nenuatae atawana ohi 
katemiaho raninai, babiꞌe weiana atawana aꞌi kebakarahina. 14 Aꞌi 
niaꞌikakauma hauna atawana aꞌikakauma babiꞌena ohi tebahamomo 
paunai hau weiana aba erobe, mai aꞌi niaꞌikakauma babiꞌena atawana 
aꞌikakauma hauna ohi tebahamomo paunai ia aba erobe. Ia ua aꞌi pehoma 
raninai, nahumi hanona pateꞌopu Tirama wairanai, ia hoa weiana paunai 
nahumi hanona aba terobe. 15  Ia aꞌi niaꞌikakauma hauna ꞌao babiꞌena 

nenuatae atawana aꞌikakauma babiꞌena ꞌao hauna kehabona raninai aꞌi 
katokaiabuna, hoa ṉa homakia aokiai aꞌikakauma hauna ꞌao babiꞌena 
buona aꞌi kehoaina. Tirama hanona aika eaparinaka baibuai kahamiaho. 
16  Aꞌikakauma babiꞌemu e, oi aꞌi oꞌiobina atawamu paꞌe oi paumuai mauri 
keaꞌina, abomo aꞌikakauma haumu e, oi aꞌi oꞌiobina atawamu paꞌe oi 
paumuai mauri keaꞌina.

Oi Aea Homamuai Tirama Eapariniꞌo Hanona Uahomamu Komiaho.
17 Maearima ha ha Obiapaka ia ebena maurina ihobonai, abomo ha 

ha Tirama eaparinakia maurina ihobonai katemiaho. Rauhubu ꞌabina 
neiana hanona Tirama ena marea haukia ikoikiai herekiai nabaꞌiobi aina. 
18  Aba tetarena hauna Tirama ena apari eaꞌi taeana raninai ena itare 
aꞌi kebunina, ia aꞌi tetarena hauna Tirama ena apari eaꞌi taeana raninai 
katetarena raonana aꞌi keraonana. 19 Tetarena ꞌao aꞌi tetarena hanona 
taba apaꞌuana ahaꞌi. Ia taba apaꞌuana hanona Tirama ena rauhubu mo 
kahakaꞌai harainakia. 20 Maearima ha ha mauri weiana temiaho aina 
aonai Tirama eaparinakia ihobonai katemiaho. 21 Oi taꞌaraꞌi haumu 
aonai Tirama eapariniꞌo raninai, weiana aomu aꞌi kearoꞌari, ia irubumu 
ranina ha kehaea raninai weiana koaꞌi taeana. 22  Taꞌaraꞌi hauna weiana 
Obiapaka ehore eaparina hauna hanona taꞌaraꞌi hauna ahaꞌi Obiapaka 
aonai. Ihobona mo, maearima taꞌara aꞌi niaꞌi hauna weiana Keriso ehore 
eaparina hauna hanona Keriso ena taꞌara iaꞌina hauna. 23  Wai hanona 
Tirama aba ekawanimi mai ꞌarami rarina, paunai maearima ꞌeukiai 
aꞌi katoao. 24 Uahoꞌabaꞌu e, ha ha mauri weiana tomiaho aina aonai 
eaparinimi ihobonai uahomami Tirama kipokia katomiaho.

Aꞌi Tehawainibe Haukia Ekia ꞌAbi.
25  Bariu aꞌi tihawainibe maearimakia ꞌabiꞌabina hanona neiana. 

Obiapaka ena ꞌabi ahaꞌi ia au eꞌu ꞌabi wai heremiai nahinana. Ia Obiapaka 
ena aokoꞌoai aobero ebenaꞌu paunai wai katobatohanaꞌu. 26  Bariu hanona 
atetua ranikia, ua buonai au naraonana wai aea ṯomiaho aiho uahomanai 
mo katomiaho hanona kenamo. 27 Ohawainibe haumu atawamu aꞌi 
kobakarahina, ia aꞌi ohawainibe haumu hawainibe aꞌi koraonana. 28  Ia 
kohawainibe raninai oi kiꞌa aꞌi nubabaina, abomo uaho rari kehawainibe 
raninai ia kiꞌa aꞌi nibabaina. Ia hawainibe haukia hanona aroꞌari boꞌona 
kateaꞌinakia ekia mauriai, weiana paunai nabaraonanimi.

29 Uahoꞌabaꞌu e, ṉa naꞌabi aiho, rani puana hanona aba kemai, ba 
bariu keaomo waira ranikiai tehawainibe haukia katemiaho matoha aꞌi 
tehawainibe ꞌabana Tirama ena aka katebabaina. 30 Taeara ihobonai, 
weiakia tihai haukia katemiaho matoha aokia aꞌi tiaokoꞌo ꞌabana. 
Tiaonamo haukia katemiaho matoha aꞌi tiaonamo. Tikawakawa haukia 
taba weiakia tekawanakia hanona robakia aꞌi kateahu matoha ꞌeukia 

c 7.36 ꞌao ena mahoheni babiꞌena 

ahaꞌi. 31 Mai maearima weiakia bariu hanopaka tabakia boꞌokia tiakaina 
haukia hanona kateraonana matoha aka weiakia hanona herekiai 
taba ahaꞌi ꞌabana. Pokina hanopaka neiana mai bariu nahamiaho aina 
maurina hanona aba kepua.

32  Au eꞌu nuatae hanona wai aomi aꞌi katearoꞌari. Aꞌi ehawainibe hauna 
hanona Obiapaka mo ena aka nibabaina, ena raona ikoinai Obiapaka 
aona kebanamona. 33  Ia ehawainibe hauna hanona hanopaka mo tabakia 
niraonanakia, pokina ena nuatae hanona atawana aona kebanamona. 
34 Abomo ena raona hanona nibaruana atawana aona kebanamona mai 
Obiapaka aona kebanamona. Ia aꞌi ehawainibe babiꞌena ꞌao uahona 
hanona Obiapaka ena aka mo niraonana, pokina hauaniai mai aubai 
kerobe. Ia ehawainibe babiꞌena hanona hanopaka tabakia niraonanakia, 
pokina ena nuatae hanona atawana aona kebanamona. 35  Au ṉa naꞌabi 
aiho ena poki hanona wai emi namo paunai, ia aꞌi narauhubunimi. 
Au nanuatae wai hanona mauri beronai katomiaho, Obiapaka ena aka 
tubabaina raninai aomi aꞌi kerua.

36  Hau ha aonai niraonana nahuna uahona c herenai aꞌi nibabai harai 
aba emiaho kiꞌa baha, ia hau ena nuatae nahuna weiana pehawainibe 
raninai taeara ketabu kebahawainibena, weiana hanona kiꞌa aꞌi 
nibabaina. 37 Ia hau weiana kipona aona eaꞌiaꞌi haraina abomo aona 
ebapahihina nahuna uahona aꞌi kehawainibe, ba aꞌi ebahawainibena 
abomo ebero. 38  Ba hau weiana nahuna uahona ebahawainibena hanona 
ebabai harai, iamo hau weiana nahuna uahona aꞌi ebahawainibena 
hanona ebabai harai kiꞌa baha.

39 Babiꞌe hanona atawana taina ketai kemiaho rani ikoinai. Ia atawana 
keꞌari raninai, ia hanona aba ebabiꞌe ꞌabaea, ba kenuatae kehawainibe reꞌa 
aꞌikakauma hauna keatawana Obiapaka aonai. 40 Ia eꞌu raonaraona hanona 
nahomana, wapu weiana aꞌi kehawainibe hanona keaonamo kiꞌa baha. Au 
naraonana Obiapaka Aubana hanona au aoꞌuai, buonai neiana nahinana.

Kaibaꞌuku Ekia Aniani ꞌAbiꞌabina.

8  1 Bariu neiana hanona baibeni anianikia kaibaꞌuku tebena hauna 
ꞌabina. ꞌAbi tohana aika haꞌiobina, “Ikoikai hanona mai eka aotipa.” 

Ba aotipa nihore apa nibabua taeana, ꞌa raonaꞌau nihore aꞌikakauma 
haukia niba taburanakia. 2  Hau ha kipona niraonana ia hanona mai ena 
ꞌiobi taba baika eꞌiobinakia, iamo peꞌiobi tohanakia hauna aꞌi eꞌiobinakia. 
3  ꞌA hau ha Tirama niraonaꞌau aina hauna hanona Tirama abomo hau 
weiana eꞌiobi aina.

4 Ua buonai baibeni anianina kaibaꞌuku tebena ba nahani hauna ꞌabina 
neiana. Aika haꞌiobina kaibaꞌuku hanona tirama tohana ahaꞌi hanopaka 

neiana aonai, haꞌiobina Tirama tohana hanona hamona mo. 5 Maearima 
tihore tiramai tibaonakia haukia baika kupai mai hanopakai, (weiana 
‘tiramakia’ mai ‘auba obiakia’ nahomakia hanona teboꞌo.) 6  Iamo aika 
hanona mai eka Tirama hamona, Hamaka. Ia hanona taba ikoikiai 
ebabainakia, ba ia paunai nahamiaho. Abomo Obiapaka hanona hamona 
Iesu Keriso. Ia paunai taba ikoikiai terama, ba ia paunai aika nahamiaho.

7 Ia aꞌikakauma haukia baika ꞌabi tohana neiana aꞌi ṯeꞌiobina. Bariu rani 
neianai baika hanona kaibaꞌuku ena aka aba temamatai haraina buonai 
aniani uahomakia tiani raninai ia tiraonana weiana hanona kaibaꞌuku 
ꞌeuna, ekia raonaraonai aokia aꞌi nibero, tiraonana aniani weiana teani 
hauna aba ebaꞌopunakia Tirama wairanai. 8  Aniani hanona aꞌi keaoainaka 
Tirama herena, aꞌi kahaniani reꞌa Tirama wairanai ena kiꞌa ahaꞌi ꞌao 
kahaniani reꞌa Tirama wairanai ena namo ahaꞌi. 9 Iamo katoꞌima ꞌima 
harainimi, pokina emi ꞌiobiai tuaniani weiana kehore ekia aꞌikakauma 
teꞌabeꞌabe haukia aꞌi mebaꞌehonakia kiꞌa aonai.

10 Pokina hau ha ena aꞌikakauma eꞌabeꞌabe hauna oi aotipa haumu 
kaibaꞌuku ena itarai nuaniani keihaniꞌo raninai, ia aona nuba taburana 
niraonana kebeho mo kaibaꞌuku ekia aniani keani. 11 Ba uahoꞌabamu 
ena aꞌikakauma eꞌabeꞌabe hauna weiana ia paunai Keriso eꞌari hauna 
hanona oi emu aotipa weiana kehore ia aubana keaꞌi kiꞌana. 12  Oi emu 
babai weianai uahoꞌabamu aona nuaꞌi kiꞌana ia niraonana ekiꞌa hauna 
kebabaina, weianai oi uahoꞌabamu herenai nubeho abomo Keriso herenai 
nubeho. 13  Weiana paunai aniani weiana ehore uahoꞌabaꞌu ebaꞌehona 
raninai, au aniani weiana aꞌi kani mue pokina aꞌi mabaꞌehona.

Paulo Pou Namona Paunai ꞌArana Aꞌi Nitabuna.

9  1 Au hanona taꞌara iaꞌina hauꞌu ahaꞌi. Au hanona iuhubeau hauꞌu. Au 
eka Obiapaka Iesu aihana. Wai hanona Obiapaka ena aka nababaina 

hauna buabuana haumi. 2  Maearima baika herekiai au hanona iuhubeau 
hauꞌu ahaꞌi, ia wai heremiai au hanona iuhubeau hauꞌu, pokina wai Obiapaka 
tuaꞌikakaumana hauna nihore nibatohana au hanona iuhubeau hauꞌu.

3  Ṯeꞌuahinaꞌu haukia ekia ꞌabi ṉa kabamue aihona. 4 Au mai eꞌu bero 
eꞌu aka ꞌarana aniani mai bei paꞌi. 5 Iuhubeau haukia baika mai Obiapaka 
hatina mai Petero tibabai ihobokia pababai, atawaꞌu aꞌikakauma babiꞌena 
pabakaꞌana eꞌu kaoao aokiai hanona mai eꞌu bero. 6  ꞌAbamai baika aꞌi 
kateaka iamo au Banaba ohi ikupaiamai hanona kipomai emai aniani 
akana kataka, ꞌu? 7 Huari hauna tabana kipona ena aka ꞌarana kehorena? 
Biraura hauna tabana kipona ena uma anianina aꞌi keani? Mamoe bakori 
hauna tabana ena mamoe ꞌaena aꞌi keinu?

8  Au ibabatai rani ikoikiai nahaiha haukiai mo aꞌi naꞌabiꞌabi, Tirama 
ena rauhubu abomo ꞌabi ihobona ehinana. 9 Mose ena rauhubu pukanai 
ṉa erere aihona,

  1 Korinto 8 ,  9

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



342

“Poromakau witi ibaꞌitiꞌitina
akana nibabaina aonai pinana
aꞌi kobiri abuna ia kohabona
keaniani.”  Deu 25.4

ꞌAbi weiana hanona Tirama poromakau niraona kiꞌa bahanakia paunai, 
ꞌu? Ahaꞌi. 10 Weiana ehinana hanona aika eꞌuahinaka. ꞌAbi tohana ꞌabi 
weiana hanona aika paukai ua terere aihona. Niꞌani hauna mai nieueu 
hauna terarua ekia aka tibabaina hauna buabuana ṯebuabena hana 
kateaꞌina. 11 Ai hanona auba ena ube tabatona wai heremiai, ba hauani 
ibanamona tabakia heremiai kata aꞌinakia hanona aꞌi ebero, ꞌu? 12  Ia 
baika baraibarai tobenakia hanona mai ekia bero raninai, ai abomo emai 
beroai barai barai apaꞌuana heremiai kataꞌina.

ꞌA ai uahomana aꞌi tababaina. ꞌA ai hanona taba ikoikiai herekiai 
tabapahihi pokina Keriso ena pou namona aꞌi tamakaiabuna marikina. 
13  Wai aba toꞌiobina marea robeai tiaka haukia ekia aniani weia marea 
robeai tiaꞌina, abomo itara robenai tibarai barai haukia baibeni anianina 
weia hauna tiwatena. 14 Ba taeara ihobonai mo Obiapaka eꞌabi weiakia 
pou namona ṯeiroro aina haukia ekia mauri ibanamona tabakia hanona 
uaꞌa pou namona tiaꞌi taeana haukia herekiai kateaꞌina.

15 Ia au eꞌu bero weiana panoinimi hauna akana aꞌi ababaina. Mai bariu 
narere benimi hanona eꞌu bero weiakia kaꞌinakia paunai ahaꞌi. Au paꞌari 
hanona penamo ba hau ha keꞌabi au eꞌu apa neiana anina ahaꞌi. 16  Pou 
namona nairoro aina paunai kapa hanona aꞌi ebero. Pokina au nairoro 
aina hanona Obiapaka ehina benaꞌu kababaina akana nababaina. Ba pou 
namona aꞌi kairoro aina raninai hereꞌuai hanona kekiꞌa kiꞌa baha. 17 Au 
kipoꞌu eꞌu nuataeai aka neiana pababaina raninai ꞌaraꞌu patabuna, ia 
weiana Obiapaka ena aka ebenaꞌu raninai, aka neiana hanona Tirama 
au ebapokinaꞌu kababaina mo. 18  Ba ꞌaraꞌu hanona taba? Pou namona 
airoroai ꞌabaeana ꞌaraꞌu robana aꞌi nahuna mai pou namona akana 
nababaina aonai eꞌu bero aꞌi natabunakia. Au ꞌaraꞌu hanona aonamo 
neiakia.

19 Au hanona hau ha taꞌarana aꞌi ṉaꞌi, ꞌa au kipoꞌu eꞌu nuataeai 
maearima ikoikiai ekia taꞌaraꞌi hauꞌuai naeao, weiana maearima boꞌokia 
kamaiainakia Iesu kate aꞌikakaumana. 20 Iuda haukia kipokia ṯamiaho 
aonai au hanona Iuda haukia ihobokiai naeao, weiana ia kamaiainakia 
Iesu kate aꞌikakaumana. (Abomo au hanona Mose ena rauhubu baꞌanai 
aꞌi namiaho,) iamo weiakia rauhubu baꞌanai ṯemiaho haukia kipokia 
ṯamiaho aonai au rauhubu baꞌanai ṯemiaho haukia ihobokiai naeao, 
weiana ia kamaiainakia Iesu kate aꞌikakaumana. 21 Taeara ihobonai Mose 
ena rauhubu aꞌi ṯeꞌiobina haukia kipokia ṯamiaho aonai au rauhubu aꞌi 
ṯeꞌiobina haukia ihobokiai naeao, weiana rauhubu aꞌi ṯeꞌiobina haukia 
kamaiainakia Iesu kate aꞌikakaumana. (Iamo ꞌabi tohana au Tirama 

ena rauhubu aꞌi ahabona, au hanona Keriso ena rauhubu nakaꞌaina.) 
22  Ekia aꞌikakauma teꞌabeꞌabe haukia herekiai namiaho aonai au abomo 
naꞌabeꞌabe ia ihobokiai naeao, weiana baika kamaiainakia Iesu kate 
aꞌikakaumana. Ua buonai au hanona taba ikoikiai ihobokiai naeao 
maearima ikoikiai herekiai, ba taeara tabana ketaina haunai baika 
kamaiainakia bamauri kateaꞌina Keriso herenai. 23  Au taba neiakia 
ikoikiai nababainakia hanona pou namona paunai, ba au abomo ia 
kipokia banamona weiana kataꞌi haeamo.

24 Wai toꞌiobi haraina beau baitaeai aonai beau haukia boꞌona tibeau, 
ia hamona mo ꞌuai ꞌarana niaꞌina. Ua buonai katobeau hanona ꞌuai 
beauna katobeau. 25 Beau baitaeai aokiai titoto haukia ikoikiai beau 
baitaeai weiana ena bairobe pahihina tiaꞌina. Weiana tibabaina hanona 
ꞌuai ꞌarana weiana aꞌi kemiaho homaꞌa hauna kateaꞌina paunai, ꞌa aika 
aka nahababaina hanona ꞌuai ꞌarana weiana kemiaho banaibanai hauna 
kahaꞌina paunai. 26  Ua buonai au nabeau bero baihana naeao mo beau pua 
irerenai kakaraꞌau, abomo au hanona ꞌau hauna weiana aꞌi nikapo ꞌabaea 
kapo ꞌabaea hauna ꞌabana. 27 Au kipoꞌu hauꞌu nabataburana nabapahihina 
mai aoꞌu kekaꞌai haraina, pokina baika herekiai pou namona kairoro aina 
murinai au aꞌi temebakiꞌanaꞌu ꞌara aꞌi maꞌubo aina taꞌuna.

Kaibaꞌuku Aꞌi Kahakuti ainakia.

10  1 Uahoꞌabaꞌu e, au nanuatae ꞌabaꞌabaka Mose murinai teꞌau haukia 
herekiai taba erama hauna aꞌi katoreana. Tirama ehore ikoikiai 

ꞌauhao baꞌanai ebakaꞌanakia ba ꞌAku Birona aonai tekabanai. 2  Ia ikoikiai 
ꞌauhao aonai mai ꞌaku aonai teꞌuere robe Mose iꞌabana haukiai teao. 
3  Ikoikiai hanona anianina weiana Tirama ebenakia hauna ihobona mo 
teani. 4 Abomo ikoikiai bei weiana Tirama ebenakia hauna ihobona mo 
teinu. Tirama ena pihara weiana kipokia tekaꞌa haeamo, piharana weiana 
haunai bei eharu ahi teinu, ba pihara weiana hanona Keriso. 5 Babai 
namokia weiakia ebabai, iamo boꞌona ꞌakina hanona Tirama aona aꞌi 
tebanamona, ua buonai hanoꞌakunai teꞌari ore hauanikia hanona ꞌeka 
haeaihaeai teno uraru.

6  Taba neiakia ikoikiai hanona ibabatai aika ꞌeuka, kateba raonanaka 
taba kiꞌa obokia aꞌi kahanuataeai ꞌabaea ia tebabaina ꞌabana. 7 Kaibaꞌuku 
hanona aꞌi katokuti ainakia baika tebabaina ꞌabana, pokina Puka robenai 
aba ererena, “Maearima hanona temiati teaniani teinuinu ba temikiri hau 
mai babiꞌe kipokia ewa kiꞌa obokia tebabai.” 8  Aika hanona aꞌi kahanabau 
kiꞌa baika weia tebabaina ꞌabana, ba rani hamona aonai ikoikiai taha 
harau rua aihau (23,000) teꞌari. 9 Aika hanona Obiapaka aꞌi kahahobona 
baika weia ia tehobona ꞌabana, weiana ꞌerau tehore teara ꞌarinakia. 
10 Abomo aika aꞌi kahaꞌarara ꞌarara ia teꞌarara ꞌarara ꞌabana, weiana 
ahuahu aneruna ehore eahu ꞌarinakia.

11 Taba neiakia terama ia herekiai hanona ibabatai aika ꞌeuka, ꞌabikia 
tererenakia hanona aika ibaraonaka hanopaka ena pua nimai aonai. 12  Ba 
oi nuraonana aba okori ꞌini harai raninai, koꞌima harainiꞌo aꞌi moꞌeho. 
13  Baihobo weiakia wai heremiai tirama haukia hanona maearima 
herekiai tirama haukia ihobokia. ꞌA Tirama hanona aia ibabua ꞌauna 
hauna. Ia aꞌi kehabo ꞌabaeanimi baihobo weiana emi tabura nitara haona 
haunai aꞌi tomoꞌeho marikina. Ba baihobo tuaꞌina raninai, ia taeara ha 
kebenimi katokapare, weianai katokori ꞌini.

14 Ua buonai, eꞌu raonaꞌau haumi e, kaibaꞌuku ikuti aikia hanona 
katohabonakia. 15 Wai hanona aobero haumi nahina benimi, eꞌu ꞌabi 
kipomi abomo katobabataina au taba naꞌuahina. 16  ꞌEre weiana Obiapaka 
ena anitoꞌu aonai nahaꞌina ba Tirama namo ꞌabina nahabena hauna 
nahainu raninai, aika ikoikai Keriso aruaruna nahainu haeamo. Abomo 
Parawa nahahobina ha ha nahani raninai, aika ikoikai Keriso hauanina 
nahani haeamona. 17 Parawa hanona hamona Keriso hauanina, aika 
hanona haboꞌo ia hauani hanona hamona, pokina aika ikoikai parawa 
weiana hamona nahani haeamona. 18  Isaraela haukia ekia hoahoa 
kaharaonana, itara robenai tekine mahikia tiani haukia ikoikiai hanona 
itara robena akana tibabai haeamo.

19 Au taba naꞌuahina, baibeni tabana weiana kaibaꞌuku tibena hauna 
hanona mai anina, ꞌu? Abomo kaibaꞌuku hanona tirama tohana, ꞌu? 
20 Ahaꞌi ꞌakina. Rama haeai haukia ekia baibeni hanona auba kiꞌa 
obokia ꞌeukia, ia Tirama ꞌeuna ahaꞌi. Au nanuatae wai auba kiꞌa obokia 
kipokia aꞌi katobahaeamo. 21 Wai Obiapaka ena ꞌereai ṯoinu haumi auba 
kiꞌa obokia ekia ꞌereai aꞌi katoinu. Wai Obiapaka ena itarai tuaniani 
haumi auba kiꞌa obokia ekia itarai aꞌi katoaniani. 22  Aika Obiapaka aona 
kahabahaiarana hanona aꞌi kenamo, pokina ena puma kebawaira tinana 
aonai kahakaobo taearana ahaꞌi.

23  Wai tuꞌabi “taba ikoikiai kahababai hanona ketaina,” ia au naꞌabi 
ikoikiai hanona aꞌi mo katebanamonaka, wai tuꞌabi “taba ikoikiai 
kahababai hanona ketaina,” ia naꞌabi ikoikiai hanona aꞌi mo katebarai 
harainaka eka aꞌikakauma aonai. 24 Wai ha kipona ena namo mo aꞌi 
ketabuna, ia ꞌabana baika ekia namo abomo ketabuna. 25 Mahi kawa 
ꞌekanai tikawa kawainakia mahikia hanona katoani, ia aꞌi katobakai 
bakai weiana hanona kaibaꞌuku herenai tebaibeni hauna ꞌao ahaꞌi, aomi 
aꞌi temearoꞌari. 26  Pokina Puka robena tererena ꞌabana,

“Hanopaka mai aonai ṯemiaho
tabakia ikoikiai hanona
Obiapaka ꞌeuna.”  Sal 24.1

27 Aꞌi niaꞌikakauma hauna ha kebeauniꞌo torarua katoaniani ba oi nonuatae 
koao raninai, wairamuai taba ehoroti haukia ikoikiai hanona koani, aꞌi 
kobakai bakai aomu aꞌi mearoꞌari. 28 Ia hau ha kehina beniꞌo, “Aniani neiana 

hanona kaibaꞌuku tebena hauna” raninai, aniani weiana hauna aꞌi koani, 
weiana ehina beniꞌo hauna paunai mai aona aꞌi mearoꞌari paunai. 29 Au aꞌi 
naꞌabi oi haumu nubeho, ia ehina beniꞌo hauna keraonana oi nubeho.

Weiana hau ha kipona kebakai bakai, aehoma buonai maearima ha 
ena raonaraonai au eꞌu bero kebakai bakai aina? 30 Eꞌu aniani Tirama 
abanamona ba ṉani raninai, aehoma buonai hau ha au aniani abanamona 
ṉani hauꞌu neꞌuahinaꞌu?

31 Ia taba taba tuani ṯoinu ꞌao tubabai, weiakia ikoikiai hanona 
Tirama ena nuabi ibawaira tinana paunai katobabaina. 32  Emi miaho 
aokiai weiakia Iuda haukia, rama haeai haukia ꞌao Tirama ena marea 
maearimakia ibaꞌehokia akakia aꞌi katobabai. 33  Wai au nababaina ꞌabana 
katobabaina au maearima ikoikiai aokia kabanamona taeara ikoikiai 
aokiai. Kipoꞌu eꞌu namo aꞌi natabuna, ia ikoikiai ekia namo natabuna, 
weiana hanona ia bamauri kateaꞌina paunai.

11  1 Au Keriso ebabaina ihobona nababaina, wai abomo au 
nababaina ihobona katobabaina.

Babiꞌe ꞌArakia Katebahu Abuna Hoana Bahubaꞌari Aonai ꞌAbina.
2  Au wai nabanamonimi, pokina taba ikoikiai aokiai turaona ꞌini 

toꞌo baihanaꞌu abomo baꞌiobi abenimi haukia tuaꞌi ꞌininakia. 3  Bariu 
au nanuatae wai katoꞌiobi haraina, hau ikoikiai ꞌarakiai hauna hanona 
Keriso, babiꞌe ꞌaranai hauna hanona ia atawana, Keriso ꞌaranai hauna 
hanona Tirama. 4 Ua buonai hau ikoikiai ꞌarakia mai ibahu abukia 
tibahubaꞌari ꞌao Tirama ena ꞌabi ṯehinana hanona ꞌarakiai hauna Keriso 
aꞌi timariki aina. 5 Abomo babiꞌe ꞌarana ibahu abu ahaꞌi nibahubaꞌari ꞌao 
Tirama ena ꞌabi nehinana babiꞌena hanona atawana ia ꞌaranai hauna aꞌi 
nimariki aina, matoha ia buina terehe obona ꞌabana. 6  ꞌA babiꞌe ha ꞌarana 
aꞌi nibahu abuna raninai, ia hanona buina mekabena. Babiꞌe buina kerehe 
obona ꞌao buina kekabena hanona mai haumaeana buonai babiꞌe ꞌarana 
hanona kebahu abuna. 7 Hau hanona bahubaꞌari aonai ꞌarana aꞌi kebahu 
abuna, pokina ia hanona Tirama ihaihana abomo ena nuabi nibawaira 
tinana, ꞌa babiꞌe hanona hau ena nuabi nibawaira tinana.

8  Tirama hanona babiꞌe hauaninai hau aꞌi ebabaina, ia hau hauaninai 
babiꞌe ebabaina. 9 Haeamona Tirama hanona babiꞌe paunai hau aꞌi 
ebabaina, ia hau paunai babiꞌe ebabaina. 10 Ua buonai babiꞌe hanona 
ꞌarana kebahu abuna, ba hoa weianai aneru kateꞌiobina ia hanona 
atawana ena hiabu baꞌanai nemiaho.

11 Eka mauri Obiapaka aonai haunai, babiꞌe hanona hau herena aꞌi kehe 
ahi ikupaiana aꞌi kemiaho abomo hau hanona babiꞌe herenai aꞌi kehe ahi 
ikupaiana aꞌi kemiaho. 12  Babiꞌe hanona hau hauaninai emai, abomo hau 
hanona babiꞌe hauaninai nirama. Ia taba ikoikiai hanona Tirama herenai 
timai.

13  Kipomi aba tusuraonana, babiꞌe ꞌarana aꞌi ebahu abuna ba maearima 
wairakiai nibahubaꞌari hanona aꞌi ebero. 14 Hanopaka maurina aonai aika 
aba haꞌiobina bui homaꞌana hau herekiai hanona haumaea tabana, 15 ia 
bui homaꞌana hanona babiꞌe ena nuabi tabana. Tirama ehore babiꞌe ebena 
ꞌarana ibahu abunai keao. 16  Ia hau ha nenuatae hoahoa neiana kebaihara 
taeaina reꞌa, au naꞌabi natibaha, ai mai Tirama ena marea maearima 
ikoikiai kipokia heremai hanona kuti hoahoana haeai ha ahaꞌi.

Obiapaka Ena Anitoꞌu Robena ꞌAbina. 
(Mt 26.26‑29; Mk 14.22‑25; Lk 22.14‑20)

17 Bariu eꞌu baꞌiobi ꞌabina neiana nahina benimi aonai au hanona 
wai aꞌi nabanamonimi, pokina emi marea toꞌukia tuaꞌi haukia hanona 
babai kiꞌa boꞌona tibabai ia ekia baraibarai ahaꞌi maearima herekiai. 
18  Koriꞌuaina hanona wai poumi aona emi marea toꞌukia tuaꞌi aokiai 
hanona hoa tuhore, ꞌabi neiana papana nabatoha ꞌapuana. 19 (Hoa hore 
hanona katerama aꞌi keahaꞌi ba weianai ꞌabi tohana tehinana haukia 
hanona kahaiha tinanakia.) 20 Weiana paunai ꞌeka hamonai tusutoꞌu 
ani robe tuaꞌina, iamo weiana hanona Obiapaka ena aniani robena aꞌi 
tuani. 21 Pokina tuaniani raninai, ha ha emi aniani mo tuani ꞌabami aꞌi 
ṯoꞌimanakia, weiana buonai baika hanona mareꞌa tiꞌari ꞌa baika ṯeinu 
ꞌari. 22  Emi ituai patoaniani mai patoinu. Tirama ena marea haukia 
tubataeainakia mai herekia taba ahaꞌi haukia tuba haumaeanakia. 
Aea kahinabe aihonimi? Turaonana aka neiana tubabaina hanona 
kabanamonimi, ꞌu? Ahaꞌi ꞌakina.

23  Baꞌiobi neiana wai abenimi hauna hanona Obiapaka herenai aꞌina 
hauna ihobona. Hinahinana ehina rabinai Obiapaka Iesu parawa eaꞌina, 
24 namo ꞌabina Tirama herenai ehinana. Epua hanona parawa ehobina 
ba eꞌabi etibaha, “Neiana hanona au hauaniꞌu nabaibeni wai ꞌeumi. Ṉa 
katobabai aiho au iraona ꞌiniꞌu.” 25 Teaniani murinai taeara ihobonai 
mo ꞌere eaꞌi taeana ba eꞌabi etibaha, “ꞌEre neiana hanona Tirama ena 
ꞌabiꞌuai apaꞌuana mahamahana, au eꞌu ꞌari aruarunai nabatohana. Neiana 
katobabaina katoinu au iraona ꞌiniꞌu ranikia ikoikiai aokiai.” 26  Parawa 
neiana tuana mai ꞌere neianai ṯoinu ranikia ikoikiai, wai hanona 
Obiapaka ena ꞌari pouna ṯohinana keaomo ia kemai.

27 Ua buonai, hau ha ena raona aꞌi ebero aonai parawa keana ꞌao ꞌereai 
keinu raninai, ia hanona aba ebeho Obiapaka hauanina mai aruaruna 
herekiai. 28  Weiana paunai hau ha kipona aona ketabu harai ꞌuaina ba 
parawa keana mai ꞌereai keinu. 29 Pokina ia parawa niana mai ꞌereai 
neinu iamo Obiapaka hauanina aꞌi nibabataina raninai ia hanona Tirama 
ena bakai anianina niana mai inuinuna neinu. 30 Weiana buonai, wai 
boꞌomi hanona ṯoinawa, tuꞌabeꞌabe abomo boꞌokia aba teꞌari. 31 Ia aika 
kipoka aoka kahatabu harai ꞌuaina raninai, Tirama ena bakai aonai aꞌi 

kahatoto. 32  Ia Obiapaka aika nibabakainaka mai puma nibenaka hanona 
nirobenaka, weiana hanopaka maearimakia kipokia puma aꞌi kahahoai 
haeamona paunai.

33  Ua buonai, uahoꞌabaꞌu e, tutoꞌu Obiapaka ena aniani robena katoani 
raninai ꞌabami katoꞌimanakia. 34 Hau ha mareꞌa keꞌari raninai, ia hanona 
ena ituai keaniani ba kemai, weiana katotoꞌu raninai wai Tirama ena 
bakai aonai aꞌi katototo.

ꞌAbi baika hanona muriai au kawahi aonai kahina benimi.

Ibeni Tabakia Auba Robe Herenai Timai.

12  1 Uahoꞌabaꞌu e, bariu au eꞌu nuatae wai Auba Robe ena ibeni 
tabakia hanona katoꞌiobi harainakia. 2  Wai toꞌiobina, aꞌi 

toaꞌikakauma baha aonai, kaibaꞌuku weiakia aꞌi timauri mauri haukia 
tehore teꞌuai ainimi abomo tebakaꞌa parenimi. 3  Ua buonai au wai nahina 
benimi, Tirama ena Auba ena baraibarai ai niꞌabiꞌabi hauna hanona Iesu 
aꞌi neururu aina aꞌi netibaha, “Iesu hanona ekiꞌa,” abomo Auba Robe ena 
baraibarai eaꞌina hauna pinanai niꞌabi netibaha, “Iesu hanona Obiapaka.”

4 Auba Robe ena ibeni tabakia hanona haeai haeai, iamo Auba Robe 
hamona mo weiana nihore nibaibeni. 5 Obiapaka ena aka ibabaikia 
taearakia hanona haeai haeai, iamo Obiapaka hamona mo taꞌarana 
nahaꞌi. 6  Maearima eka mauri aonai Tirama ena aka taearakia hanona 
haeai haeai, iamo Tirama hamona mo nihore ena maearima ikoikai 
iriara nibenaka ia ena aka kahababai. 7 Auba Robe nihore aꞌikakauma 
maearimakia ha ha hiabu nibenakia hanona Tirama ena marea 
maearimakia ikoikiai ibaraikia ekia namo paunai. 8  Auba Robe nihore 
hau ha aobero ꞌabikia nibena kehina, Auba Robe ihobona mo weiana 
nihore ha aotipa ꞌabikia nibena kehina. 9 Auba Robe ihobona mo weiana 
nihore hau ha aꞌikakauma nibena, Auba Robe hamona mo weiana nihore 
ha inawa ibanamokia hiabuna nibena inawa ꞌao haiara kebanamonakia. 
10 Auba Robe weiana nihore hau ha hiabu nibena bataꞌutaꞌu huri hoakia 
kebabai, ha hanona mahabanai ꞌabikia kehina, haeamona ha hiabu 
nibena auba haeai haeai ekia haeai kehina pouna, ha hiabu nibena maea 
haeai haeaiai keꞌabi, ha hanona hiabu nibena maea haeai haeai ṯehinana 
anikia keaꞌi banainakia. 11 Taba neiakia ikoikiai hanona Auba Robe 
hamona ia ikupaiana nibabainakia, ia nihore maearima ikoinai ha ha 
ibeni haeai haeai nibenakia ia kipona ena nuatae ihobonai.

Aika Ikoikai Hanona Hauani Hamona Puapuana.
12  Maearima hauanina hanona hamona, iamo ꞌeteꞌetena hanona eboꞌo, 

ba ꞌeteꞌetekia weiakiai hanona hauani hamonai teara ꞌau. Ba Keriso 
abomo uamo homana. 13  Ihobonaimo aika ikoikai Iuda haukia ꞌao Helene 
haukia, taꞌaraꞌi haukia ꞌao taꞌara aꞌi tiaꞌi haukia Auba Robe hamona ehore 

d 12.31 ꞌao ṯonuatae ainakia. 

hauani hamonai ebaꞌuere robenaka, aika ikoikai hanona Auba Robe 
hamona haꞌina aokai nemiaho.

14 Maearima hauanina hanona ꞌetena hamona ahaꞌi ia ꞌetena eboꞌo. 
15 Ba ae peꞌabi petibaha, “Au hanona ima ahaꞌi buonai au hanona hauani 
ꞌetena ha ahaꞌi,” ba ꞌabi weiana pehinana reꞌa ae hanona hauani ꞌetena 
ha ai aꞌi keibao taearana ahaꞌi. 16  Mai haia petibaha, “Au hanona maha 
ahaꞌi buonai, au hanona hauani ꞌetena ha ahaꞌi,” ba ꞌabi weiana pehinana 
reꞌa haia hanona hauani ꞌetena ha ai aꞌi keibao taearana ahaꞌi. 17 Ba 
hauani maikoinai maha ai peao raninai, aia aea peoꞌo aihona? ꞌAo hauani 
maikoinai haia ai peao raninai, timi aea peo aihona? 18  Ua homana 
ahaꞌi. Tirama ena nuatae ihobonai hauani ꞌetena ikoinai ꞌekakia tohakiai 
ehorotinakia ba ha ha ekia aka tohakia katebabai. 19 Ba ꞌete ikoikiai 
hanona ꞌete hamonai pateao raninai, hauani hanona aeꞌe? 20 Hauani 
hanona ua homana ahaꞌi. Hauani hanona hamona ia ꞌetena hanona eboꞌo.

21 Ua buonai maha hanona ima aꞌi kehina benakia aꞌi ketibaha, “Au 
wai aꞌi nanuatae ainimi,” ꞌAra abomo ae aꞌi kehina benakia aꞌi ketibaha, 
“Au wai aꞌi nanuatae ainimi.” 22  Ahaꞌi. ꞌEte weiakia hauaniai tiꞌabeꞌabe 
haukia pateahaꞌi raninai hauani hanona aꞌi keaka harai. 23 Abomo 
hauani ꞌetena baika naharaonana ekia aka aꞌi teapaꞌua haukia nahaꞌima 
harainakia, ꞌa ꞌete weiakia nahahaumaeai haukia hanona habuniai 
nahabahu abu harainakia. 24 ꞌA ꞌetekia ihakia tenamo haukia hanona 
robakia aꞌi naha ahunakia. Tirama hauani ṉa ebabai aihona hanona 
ꞌete ikoikiai ebahamonakia hauani hamonai, teꞌabeꞌabe haukia abomo 
neꞌima harainakia. 25 Ua buonai hauani aonai hanona hoa hore ahaꞌi, ia 
ꞌete ikoikiai hanona katebahaeamo ha ha katebarai barai. 26 Ba ꞌete ha 
kehaiara raninai ꞌete ikoikiai hanona ia kipokia katehaiara haeamo, ba ꞌete 
ha atana katebanamona raninai ikoikiai ia kipokia kateaonamo haeamo.

27 Bariu wai ikoimiai hanona Keriso hauanina, ba wai ha ha hanona 
ia hauanina ꞌetena ha. 28  Tirama ehore ena marea aonai maearima 
eaꞌi taeanakia, koriꞌuaina hanona iuhubeau haukia, ibaruana hanona 
mahabanai haukia, ibaihauna hanona baꞌiobi haukia, ba hiabu hoakia 
haeai haeai katebabai haukia, ia murikiai hanona inawa katebanamo 
haukia, baika barai barai haukia, baika ꞌuai haukia, ba weiakia maea 
haeai haeaiai kateꞌabi haukia. 29 Ia ikoikiai hanona iuhubeau haukia 
mo ahaꞌi, ikoikiai hanona mahabanai haukia mo ahaꞌi. Ikoikiai hanona 
baꞌiobi haukia mo ahaꞌi. Ikoikiai hanona hiabu hoakia katebabai haukia 
mo ahaꞌi. 30 Ikoikiai hanona inawa katebanamo haukia mo ahaꞌi. Ikoikiai 
maea haeai haeaiai kateꞌabi haukia mo ahaꞌi. Ikoikiai maea haeai haeai 
anikia kateaꞌi banai haukia mo ahaꞌi. 31 Auba Robe ena ibeni apaꞌuakia 
haukia katonuatae ainakia. d

Bariu au kahore taeara namona tohana hauna kabaihanimi.

Raonaꞌau.

13  1 Au maea haeai haeai mai aneru maeakiai paꞌabi reꞌa, iamo 
hereꞌuai raonaꞌau ahaꞌi raninai, au hanona matoha kapa ꞌao 

irarabu weiakia tiahu ꞌurukiamo ṯebua haukia ꞌabakia. 2  Au mahabanai 
ibenina paꞌina ꞌao Tirama ena ꞌabi bunikia mai aotipa ikoinai 
paꞌiobinakia, abomo eꞌu aꞌikakauma petabura kiꞌa baha kobio paba 
ibiunakia reꞌa, iamo hereꞌuai raonaꞌau ahaꞌi raninai, au hanona taba ahaꞌi. 
3  Eꞌu taba ikoikiai uraru haukia pabenakia, abomo hauaniꞌu pabaibeni 
ꞌabaea irubai patehuhuna peꞌara obo reꞌa, iamo hereꞌuai raonaꞌau ahaꞌi 
raninai, weiakia ikoikiai ekia namo ahaꞌi au hereꞌuai.

4 Raonaꞌau hoana hanona bakiro mai rabo harai, raonaꞌau hoana 
hanona aꞌi niwamuru ꞌao aꞌi nibaroꞌe ꞌao aꞌi niapa. 5 Raonaꞌau hoana 
hanona aꞌi nibapairi pairi, aꞌi eani kiꞌa, aꞌi niopuere noanoa mai 
maearima ekia beho aꞌi niraona ꞌini. 6  Raonaꞌau hoana hanona aka kiꞌa aꞌi 
niaonamo aina, ꞌa ia hanona bero akana niaonamo aina. 7 Raonaꞌau hoana 
hanona taba ikoikiai aokiai aꞌi nihabaꞌau, ena aꞌikakauma aꞌi niꞌabeꞌabe, 
rani ikoinai buabeniai nemiaho mai nibapahihi taba ikoikiai aokiai.

8  Raonaꞌau hanona kemiaho banaibanai. Mahabanai ꞌabikia katehina 
iamo aba katepua, maea haeai haeaiai kateꞌabi iamo aba katepua, 
aotipa ꞌabikia katehina ia abomo aba katepua. 9 Pokina eka aotipa 
hanona tekoꞌikoꞌi mai eka mahabanai ꞌabikia tekoꞌikoꞌi mo aꞌi tebero 
ꞌau harai, 10 ia ebero ꞌauna tohana kemai raninai, weiakia aꞌi tebero ꞌau 
harai haukia hanona kateꞌakauma. 11 Au mioriꞌuai raninai eꞌu ꞌabiꞌabi, 
eꞌu raonaraona, eꞌu ꞌiobi ikoikiai hanona temiori, ꞌa bariu au aba ahau 
aonai miori ekia hoahoa weiakia ikoikiai aba ahabonakia. 12  Taba bariu 
nahaiha hanona matoha oreore ꞌabuꞌabunai oreoreka nahaihana ꞌabana, 
muriai hanona katewaira tina harai kahaiha harainakia. Taba ikoikiai 
bariu hanona papakia mo naꞌiobinakia, ꞌa muriai hanona kaꞌiobi ꞌaunakia, 
matoha Tirama au eꞌiobi ꞌaunaꞌu ꞌabana. 13  Bariu taba aihau neiakia 
hanona katemiaho banaibanai, aꞌikakauma, buabeni, mai raonaꞌau. Ia 
neiakia aihau baiatakiai apaꞌuana ꞌakina hanona raonaꞌau.

Mahabanai Ibenina Mai Maea Haeaiai Niꞌabi Ibenina.

14  1 Raonaꞌau taearanai katokaꞌa, Auba Robe ena ibeni tabakia 
hanona katonua kiꞌainakia, iamo mahabanai ibenina katonuataeai 

apaꞌuana weianai Tirama pouna katohinana. 2  Pokina hau ha maea 
haeai ai niꞌabi hanona maearima aꞌi nehina benakia ia Tirama nehina 
bena, ꞌabi tohana ena ꞌabi obokia aꞌi kateobo, ia hanona taba bunikia 
nehinanakia Auba Robe ena hiabuai. 3  Ia nimahabanai hauna hanona 
Tirama ena ꞌabi nehinana maearima herekiai, nibarainakia, aokia 

  1 Korinto 13 ,  14

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



350

nibataburana, abomo aokia nibakirona. 4 Hau weiana maea haeaiai niꞌabi 
hauna ia kipona mo nibaraina, ia nimahabanai hauna hanona Tirama ena 
marea maearimakia ikoikiai nibarainakia. 5 Au nanuatae ikoimiai maea 
haeai haeaiai katoꞌabi iamo eꞌu nuatae tohana hanona katomahabanai, 
nimahabanai hauna hanona eapaꞌua ba maea haeai haeai niꞌabi hauna, 
pokina maea haeai weiana keaꞌi banai hauna ahaꞌi raninai Tirama ena 
marea maearimakia ikoikiai ibaraikia taearana ahaꞌi. 6  Uahoꞌabaꞌu e, 
au pawahi heremiai maea haeai haeai paꞌabi, iamo ꞌabi weiakia Tirama 
ebawaira tina haukia, aotipa ꞌabikia, mahabanai ꞌabikia, ꞌao baꞌiobi 
ꞌabikia baika aꞌi pawahi ainakia raninai, maea haeai ai kaꞌabi ena namo 
hanona taba wai heremiai? Ena namo ahaꞌi tohana.

7 Ihobona taba baika aꞌi timauri mauri ia ꞌuru nahababuana tabakia 
weiakia, remoremo ꞌao kita, ꞌurukia aꞌi katebero harai raninai maearima 
aea kateꞌiobi aihona hui tabana ꞌuruna tibabuana. 8  Ihobona huari 
pihina neubaina hauna pihi aꞌi keubai haraina raninai tai kebaꞌoru huari 
kekori abuna? 9 Heremiai abomo uamo homana, wai maeamiai ꞌabi aꞌi 
katohina harai raninai hau ha aea keꞌiobi aihona wai taba ṯoꞌuahina? 
Weiana hanona wai aba tuꞌabi ꞌabaea ꞌabi ꞌabaea mo. 10 ꞌAbi tohana 
hanopaka neiana maikoina aonai maea haeai haeai hanona teboꞌo, ba 
ikoikiai mo hanona mai anikia. 11 Hau ha maea weiana nehinana ba au 
aꞌi naꞌiobina raninai, niꞌabi hauna hanona au hereꞌuai hanopaka haeai 
hauna, au abomo hanopaka haeai hauꞌu ia herenai. 12  Heremiai abomo 
uamo homana. Wai ṯonuatae kiꞌa baha Auba Robe ena ibeni tabakia 
katoaꞌinakia buonai, ibeni weiakia Tirama ena marea maearimakia 
katebarainakia mai kateba taburanakia haukia katonoiai taburanakia 
Tirama herenai.

13  Maea haeai niꞌabi hauna hanona mebahubaꞌari Tirama menoina ꞌabi 
iaꞌi banaikia meꞌiobina ba ꞌabi nehinanakia haukia keaꞌi banainakia. 
14 Pokina au maea haeai nabahubaꞌari raninai, aubaꞌu hanona 
nibahubaꞌari ia au aoꞌu hanona nemiaho ꞌabaea. 15 Ba au taba kababaina? 
Au aubaꞌu ai kabahubaꞌari hanona aoꞌu ai abomo kabahubaꞌari. Au 
aubaꞌuai kahui hanona aoꞌu ai abomo kahui. 16  Ba oi aubamuai Tirama 
namo ꞌabina nubena raninai, maearima ꞌabaeana ha emu namo ꞌabina 
bahubaꞌarina weiana obona aꞌi keobo hauna “Amen” aea kehina aihona. 
17 Emu namo ꞌabina bahubaꞌarina Tirama herenai hauna enamo kiꞌa baha, 
ia maearima baika hanona aꞌi nibarainakia. 18  Au namo ꞌabina Tirama 
herenai nahinana, pokina au rani boꞌokia maea haeai haeai nahina ba 
wai ikoimiai. 19 Au nanuatae Tirama ena marea toꞌuna aonai maea haeai 
haeaiai ꞌabi taha harau haea (10,000) aꞌi kahinana, ia ꞌabi ima obokia 
kateobo haukia kahinanakia katebarainakia ekia ꞌiobi kerama.

20 Uahoꞌabaꞌu e, taba neiakia herekiai miori ekia raonaraonai aꞌi 
katoraonaraona ainakia, ꞌa kiꞌa ibabaikiai wai hanona miori ꞌoruꞌorukia 

ꞌabakiai katoao, ia emi raonaraonai wai hanona hau apaꞌuakia ꞌabakiai 
katoao. 21 Puka robenai ṉa erere aihona,

“Obiapaka niꞌabi netibaha,
maea haeai haeai haukia mai
hanopaka haeai haukia pinakiai
au kahore maearima neiakia
herekiai eꞌu ꞌabi kahinana.
Iamo Iuda haukia neiakia hanona
au aiaꞌu aꞌi kateona.”  Isa 28.11, 12

22  Ua buonai maea haeaiai kateꞌabi hanona aꞌi tiaꞌikakauma haukia 
kateꞌiobina hoa weiana hanona Tirama herenai nimai, ia tiaꞌikakauma 
haukia paukiai ahaꞌi, iamo mahabanai hanona aꞌikakauma haukia hoa 
weianai ekia aꞌikakauma katetabura, ia aꞌi tiaꞌikakauma haukia paukiai 
ahaꞌi.

23  Weiana Tirama ena marea maearimami ikoimiai katotoꞌu aonai, 
maea haeai haeaiai katoꞌabi ba maearima taba neiakia obokia aꞌi tiobo 
haukia mai aꞌi tiaꞌikakauma haukia toꞌu weiana aonai aꞌikakauma haumi 
maea haeai haeai tuꞌabi aiami kateona raninai, ia kateꞌabi wai hanona 
tubeau ꞌari. 24 Ia ikoimiai mahabanai ꞌabikia katohina aonai, maearima 
taba neiakia obokia aꞌi tiobo haukia ꞌao aꞌi tiaꞌikakauma haukia aiami 
kateona raninai kateꞌiobina ia hanona kiꞌa haukia. Ba ꞌabi teona hauna 
kehore ia keba bakainakia, 25 ia ekia raona bunikia ikoikiai katekere, ba 
katekuti Tirama katebanamona kateꞌabi katetibaha, “ꞌAbi tohana Tirama 
hanona neia wai baiatamiai.”

Tirama Ena Marea Ena Aka Paipana.
26  Ua buonai, uahoꞌabaꞌu e, taba ṉa kahahoma? Wai tutoꞌu tubahubaꞌari 

hanona hui ha tuaꞌina, ha baꞌiobi nibaibeni, ha hanona Tirama taba 
ha herenai ebawaira tinana hauna pouna nehinana, ha maea haeaiai 
niꞌabi, abomo ha hanona maea haeai ꞌabina weiana niaꞌi banaina. Taba 
neiakia ikoikia tubabai hanona Tirama ena marea maearimakia ibaraikia 
mai ibataburakia. 27 Maea haeaiai tuꞌabi raninai, maearima hamona, 
rua ꞌao aihau mo katoꞌabi, ia rani hamonai aꞌi katoꞌabi, ha keꞌabi ꞌuai 
ba ha murinai koꞌabi, abomo hau ha kehore ꞌabi ṯohinana hauna keaꞌi 
banaina. 28  Ia maea haeai ꞌabikia iaꞌi banaikia hauna ahaꞌi raninai, 
maea haeai ai niꞌabi hauna aꞌi keꞌabi aota marea toꞌuna weiana aonai, 
ia kiponamo herenai mai Tirama herenai keꞌabi. 29 Mahabanai hamona, 
rua ꞌao aihau mo kateiroro ba ꞌabakia baika hanona ꞌabi weiakia ṯehina 
haukia kateraonaraona ainakia. 30 Tirama ena ꞌabi ha kemai temiati 
tibahu haukia ha herenai kewaira tina raninai, weiana eiroro ꞌuai hauna 
keꞌoro ba Tirama ena ꞌabi emai hauna aiana kateona. 31 Taeara neianai 
mahabanai haumi ikoimiai hamo hamo Tirama ena ꞌabi katohinana, 

e 15.3 ꞌao koriꞌuaina. f 15.5 ꞌao Geba 

weiana maearima ikoikiai kateꞌiobina abomo katetabura. 32  Mahabanai 
ꞌabikia katehinanakia haukia ia kipokia pinakia kateꞌimanakia keaomo 
ekia rani ketaina ba kateꞌabi. 33  Pokina Tirama hanona bahuahurea 
Tiramana ahaꞌi, ꞌa ia hanona baibua Tiramana. Tirama ena maearima 
ekia marea toꞌukia ikoikiai aokiai tibabaina ꞌabana, 34 babiꞌe hanona aꞌi 
kateꞌabi marea toꞌukia aokiai. Ia hanona ekia bero ahaꞌi aꞌi kateꞌabi, Mose 
ena rauhubu eꞌabi ihobona ia hanona aꞌi katepoki. 35 Babiꞌe tenuatae taba 
ha kateꞌiobina raninai ekia ituai uaꞌa atawakia katebakainakia, pokina 
babiꞌe ha Tirama ena marea toꞌunai keꞌabi hanona mai haumaeana. 
36  Turaonana Tirama ena ꞌabi hanona wai Korinto haumi heremiai 
ekarahi? ꞌAo waimo ikupaiami paumiai emai? Ahaꞌi ꞌakina. 37 Hau ha 
niraonana ia hanona mahabanai hauna ꞌao Auba Robe ena ibeni ha 
eaꞌina hauna, ia keꞌiobi haraina au taba narere benimi haukia hanona 
Obiapaka ena rauhubu ꞌabina. 38  ꞌA ia rauhubu neiakia aꞌi keaꞌi taeanakia 
raninai wai abomo ia aiana aꞌi katoaꞌi taeana. 39 Ua buonai, uahoꞌabaꞌu 
e, mahabanaiai Tirama ena ꞌabi ihinana hanona katohau aroaina, ia 
maea haeaiai kateꞌabi haukia aꞌi katobaꞌoronakia. 40 Taba ikoikiai hanona 
taeara beronai haeamona paipakia tohakiai katobabainakia.

Keriso Ena Mikiri Mue.

15  1 Uahoꞌabaꞌu e, bariu au nanuatae pou namona airoro aina 
heremiai hauna toaꞌina weiana ahanai emi aꞌikakaumai tikori 

ꞌini hauna kabaraonanimi. 2  Pou namona weiana heremiai airoro aina 
hauna katoaꞌi ꞌinina hanona bamauri katoaꞌina, weiana hanona wai aꞌi 
tuaꞌikakauma ꞌabaea. 3  Au pou namona aꞌina hauna wai abenimi, neiana 
hanona taba apaꞌuana ꞌakina. e Weiana Keriso hanona aika eka kiꞌa 
paukiai eꞌari Puka robenai tererena ihobona, 4 weiana ia tehorena, ba 
wapu ibaihaunai emikiri mue emauri Puka robenai tererena ihobona. 5 Ia 
hanona Petero f herenai ewaira tina ꞌuai muriai iuhubeau haukia harau 
haea rua herekiai ewaira tina. 6  Weiana murinai ia hanona aꞌikakauma 
haukia hinabu ima abihana ikoikiai rani hamonai herekiai ewaira tina, 
maearima weiakia boꞌona hanona bariu timauri ohomo, ꞌa baika hanona 
aba teꞌari. 7 Ba ia ewaira tina Iakobo herenai, muriai iuhubeau haukia 
ikoikiai herekiai ewaira tina.

8  Orena ꞌakinai hanona hereꞌuai abomo ewaira tina, au hanona rama 
taearana tohanai aꞌi arama hauꞌu. 9 Iuhubeau haukia ikoikia baiatakiai 
au hanona akoꞌikoꞌi ꞌaki, ba au eꞌu bero ahaꞌi kateaparinaꞌu iuhubeau 
hauꞌu, pokina au Tirama ena marea maearimakia aꞌoatanakia. 10 Ia 
Tirama ena aokoꞌo hoana paunai au hanona iuhubeau hauꞌuai naeao, 
mai ena aokoꞌo hoana ebenaꞌu hauna buona aꞌi eahaꞌi. Au hanona aka 

kiꞌa baha ba iuhubeau haukia ikoikia, iamo weiana hanona au kipoꞌu aꞌi 
aka, ꞌa Tirama ena aokoꞌo hoana au hereꞌuai hauna ebatabaranaꞌu aka. 
11 Weiana buonai au airoro aina ꞌao iuhubeau haukia baika teiroro aina 
reꞌa, ia Iesu eꞌari haeamona emikiri mue pouna ai tairoro aina hauna wai 
toaꞌikakaumana.

Aika Eka Mikiri Mue.
12  Bariu ai hanona Keriso ꞌariai emikiri mue hauna pouna ṯairoro aina, 

ba aehoma buonai wai baika tuꞌabi ꞌariai aꞌi katemikiri mue ṉa tuhoma? 
13  Ba ꞌariai mikiri mue ahaꞌi raninai Keriso abomo ꞌariai aꞌi pemikiri. 
14 Keriso ꞌariai aꞌi pemikiri raninai, ai emai iroro hanona anina ahaꞌi, ba 
wai emi aꞌikakauma abomo anina ahaꞌi. 15 Weiana ahanai, ai hanona aba 
baiꞌoi haumaiai pataeao pokina Tirama pouna tahinana ia hanona Keriso 
ꞌariai ebamikiri muena. Ia ꞌariai mikiri mue ahaꞌi raninai, Tirama abomo 
Keriso ꞌariai aꞌi pebamikiri muena. 16  Pokina ꞌariai mikiri mue ahaꞌi 
raninai, Keriso abomo aꞌi pemikiri mue. 17 Ba Keriso aꞌi pemikiri mue 
raninai, wai emi aꞌikakauma hanona anina ahaꞌi, wai hanona kiꞌa aonai 
patomiaho ohomo. 18  Ba neiana anina hanona Keriso teaꞌikakaumana 
teꞌari haukia hanona aba pateꞌakauma. 19 Bariu hanopaka maurina neiana 
ikupaiana mo paunai eka buabeni Keriso herenai hahorotina raninai, aika 
hanona pateaokoꞌoai kiꞌa bahanaka ba hanopaka maearimakia ikoikiai.

20 Iamo ꞌabi tohana Keriso hanona ꞌariai emikiri mue. Weiana hanona 
ꞌari haukia ekia mikiri mue hoana koriꞌuaina. 21 ꞌAri hanona maearima 
hamona ena babai paunai emai, ihobonai ꞌariai mikiri mue abomo 
maearima hamona ena babai paunai nimai. 22  Adamu ena babai kiꞌa 
paunai maearima ikoinai tiꞌari, ihobonai Keriso ena babai harai paunai 
maearima ikoikiai katemauri. 23  ꞌA mikiri mue paipana tohanai Tirama 
kehore ha ha kebamikiri muenakia. Koriꞌuaina hanona Keriso, muriai 
hanona ia ena mai mue raninai weiakia Keriso tiaꞌikakumana haukia.

24 Weiana murinai hanopaka puana kemai. Rani weianai Keriso 
kehore auba kiꞌa obokia ekia poki haukia ikoikiai, obia haukia ikoikiai, 
mai hiabu haukia ikoikiai keba pururunakia, ba ia ena obia aiarana 
kebamuena Hamana Tirama imanai keutana. 25 Keriso hanona keobiai 
kemiaho keaomo Tirama kehore ꞌou haukia ikoikiai Keriso ꞌapuna baꞌanai 
kehorotinakia. 26  ꞌOu hauna orena Iesu kehore keba pururuna hauna 
hanona ꞌari. 27 Puka robenai ṉa eꞌabi aiho, “Tirama taba ikoikiai ia ꞌapuna 
baꞌanai ehorotinakia.” ‘Taba ikoikiai’ ṉa niho hanona aika nahaꞌiobi 
haraina Tirama kipona hanona Keriso ꞌapuna baꞌanai ahaꞌi, Tirama ehore 
taba ikoikiai Keriso ꞌapuna baꞌanai ehorotinakia. 28  Taba ikoikiai Nahuna 
ena ihaꞌini baꞌanai teao ore murinai, Nahuna kipona kehore keaoaina 
Hamana ena ihaꞌini baꞌanai kemiaho. Ba taba ikoikiai hanona Tirama 
kepokiai ore haraina.

29 Mikiri mue peahaꞌi raninai, maearima weiakia tibaꞌuere robenakia 
aba teꞌari haukia iraonakiai hanona taba ṯebuabena paunai ua tihoma? 
ꞌAri haukia aꞌi katemikiri mue toha raninai, aeahoma buonai weiakia 
tibaꞌuere robenakia ꞌari haukia paukiai? 30 Aehoma buonai ai rani ikoinai 
ꞌarimo wairamaiai nemiaho hauna aꞌi ṯataꞌu aina? 31 Uahoꞌabaꞌu e, 
weiana emi mauri Keriso Iesu aonai hauna au napaina paunai ꞌabi tohana 
nahina benimi. Au hanona ꞌari mo wairaꞌuai nemiaho rani ikoinai. 32  Au 
Epesoai maearima weiakia matoha mahi aibarakia ꞌabana haukia kipokia 
maearima ekia raona paunai taꞌau raninai, ena namo hanona taba au 
hereꞌuai? ꞌA ꞌari haukia aꞌi katemikiri mue raninai, ꞌabi neiana rani 
ikoinai ṯehinana hauna hamababaina, “Aika hamaniani mo, hamainuinu 
mo, pokina mara hanona kahaꞌari.”

33  Ua tiꞌabi aiho haukia aꞌi temeꞌoinimi. “Maearima kiꞌa obokia kipokia 
bahaeamona hanona emi hoahoa namokia keaꞌi kiꞌanakia.” 34 Tomoraona 
raona harai kiꞌa akakia tomohabonakia, pokina neiana nahinana hanona 
keba haumaeanimi, wai baika hanona Tirama aꞌi toꞌiobina.

Mikiri Mue Hauanina Hanona Haeai.
35 ꞌA hau ha kebakai bakai ketibaha, “ꞌAri haukia aea katemikiri mue 

aiho? Hauani tabanai kateao?” 36  Neiana hanona poꞌo bakai bakaina. 
Uho tubatona hauna aꞌi keꞌari ꞌuai raninai, ia hanona aꞌi kemauri. 37 Taba 
nubatona hauna hanona uho ꞌabaeana, paꞌe witi uhona ꞌao uho haeai ha, 
ia matiu weiana keꞌomu hauna maikoina aꞌi nubatona. 38  ꞌA Tirama nihore 
uho weiana hauanina ha nibena ia ena nuatae ihobonai, ia nihore uho ha 
ha hauanikia tohakia mo nibenakia. 39 Mauri tabakia hauanikia ikoikiai 
hanona ihobo ahaꞌi. Maearima hauanikia haeai, mahi hauanikia haeai, 
roborobo hauanikia haeai, maia hauanikia abomo haeai. 40 Kupa tabakia 
hauanikia ikoikia, mai hanopaka tabakia hauanikia abomo ikoikia. Ia 
kupa tabakia hauanikia ekia nuabi hanona haeai, hanopaka tabakia 
hauanikia ekia nuabi abomo haeai mo. 41 Beraura ena nuabi hanona 
ehaeai, nawa abomo ena nuabi haeai mo, bihiu ekia nuabi abomo ha mo. 
Ba bihiu ha ha ekia nuabi abomo haeai haeai mo.

42  Ba ꞌari haukia katemikiri mue abomo uamo homana, hauani 
nahahorena aonai ia hanona nipari niꞌakauma, ꞌa kemikiri mue hanona 
kemauri banaibanai aꞌi kekiꞌa. 43 Nahahorena aonai, ihana ekiꞌa abomo 
eꞌabeꞌabe, ꞌa kemikiri mue aonai ihana hanona kenuabi abomo ketabura. 
44 Hanopaka hauaninai nahahorena, nemikiri mue hanona auba hauaninai.

Hanopaka hauanina ha ikoina, mai auba hauanina abomo ha ikoina. 
45 Puka robenai aba tererena ꞌabana, “Hau kori ꞌuaina Adamu hanona 
ibabai maearima maurimaurina.” ꞌA Adamu murihaina hauna Keriso 
hanona auba mauri nibaibeni hauna. 46  Auba hauanina aꞌi emai ꞌuai, 
ia hanopaka hauanina eꞌuai ba murinai hanona auba hauanina emai. 

47 Hau koriꞌuaina Adamu hanona hanopaka apuroronai ebabaina, ꞌa 
hau ibaruana Keriso hanona kupai emai. 48  Hanopaka haukia hanona 
hanopakai emai hauna ihobona, kupa haukia hanona kupai emai hauna 
ihobona. 49 Hanopakai emai hauna ihaihanai nahaeao ihobona, aika 
abomo kupai emai hauna ihaihanai kahaeao.

50 Uahoꞌabaꞌu e, au taba naꞌuahina hauna neiana, hauani weiana bitio 
mai aruaruai erama hauna Tirama ena obia aiaranai aꞌi kekatoto, abomo 
hauani keꞌari hauna hanona aꞌi kemauri banaibanai. 51 Tomobahu, au 
taba bunina ha nabaꞌiobinimi, aika ikoikai hanona aꞌi kahaꞌari ore, ia 
aika ikoikai Tirama kehore kebahaeainaka, 52  kenoanoa kiꞌa baha matoha 
maha nahahaba ꞌununa ꞌabana pihi orena keꞌarara aonai. Pihi ꞌuruna 
kebua raninai Tirama kehore ꞌari haukia kebamikiri muenakia aꞌi kateꞌari 
haukiai kateao, ba aika ikoikai kebahaeainaka. 53  Pokina hauani kepari 
hauna kebahaeaina aꞌi kepari haunai keao, abomo hauani keꞌari hauna 
kebahaeaina aꞌi keꞌari haunai keao. 54 Ba hauani kepari hauna kehaeai 
hauani aꞌi kepari haunai keao abomo hauani keꞌari hauna kehaeai hauani 
aꞌi keꞌari haunai keao raninai, Puka robenai tererena ꞌabina hanona 
ketohana,

“Tirama ehore ꞌari ena hiabu
ebapururuna ꞌari ebapua
baihana.”  Isa 25.8

 55 “ꞌAri e, oi kobaꞌari hiabuna
hauna aeꞌe?
ꞌAri e, oi kobahaiara hiabuna
hauna aeꞌe?”  Hos 13.14

56  ꞌAri ena bahaiara hiabuna hanona kiꞌa herenai niaꞌina, ꞌa kiꞌa ena 
hiabu hanona rauhubu herenai niaꞌina. 57 Namo ꞌabikia Tirama kahabena! 
Ia ehore aika herekai ꞌari ena hiabu ebapururuna eka Obiapaka Iesu 
Keriso haunai.

58  Ua buonai, uahoꞌabaꞌu kiꞌami e, katokori ꞌini, tai ha aꞌi kebaibiunimi, 
rani ikoinai Obiapaka ena aka katobabai toꞌo baihana, pokina wai 
toꞌiobina Obiapaka ena aka tubabaina hanona aꞌi tuaka ꞌabaea.

Tirama Ena Maearima Ibaraikia Monina.

16  1 Bariu wai Tirama ena maearima Iudeai ṯemiaho haukia ibaraikia 
paunai moni katobararo ꞌabina hanona neiana, Tirama ena marea 

maearimakia Galatia hanonai ṯemiaho haukia ahina benakia moni tebararo 
taearana ihobona katobabaina. 2  Hui ha ha wapukia koriꞌuaikia ikoikiai 
aokiai wai ha ha emi itabu ahi ihobonai moni papakia baika katohore 
parenakia katobararona keapaꞌua, ba au kawahi raninai moni bararo ha aꞌi 
kahababaina. 3 Au heremiai kakaraꞌau raninai toaꞌi taeanakia haukia poukia 
ihinana marerena karerena kabenakia ba kahauhunakia, emi beruberu 

monikia kateaoainakia Ierusalema. 4 Ba au ia kipokia kataeao hanona 
kenamo raninai, ia au kateꞌabanaꞌu kipokia kataeao.

Paulo Ena Raona Ebaꞌorunakia Haukia.
5 Au naraonana Makedonia hanona kakabanai ꞌuai ia kaihanakia murinai 

kawahi heremi. 6 Au rani papana wai heremiai kamiaho ꞌao kahamiaho 
keaomo ꞌama ranina keore, ba eꞌu kaoao ꞌekakia ha ha kaeao aokiai wai 
katobarainaꞌu. 7 Au aꞌi nanuatae bariu eꞌu kabanai aonai noanoai wai 
kaihanimi. Eꞌu buabeni hanona Obiapaka kenuatae raninai rani homaꞌana 
kipokia pahamiaho. 8 Ia au hanona neiamo Epeso aiaranai kamiaho keaomo 
Pentekoste ranina keaꞌina. 9 Pokina Tirama ena aka taearana paꞌabina aba 
ekaikauna ena aka rarina neia kababaina. Iamo iꞌoataꞌu haukia abomo eboꞌo.

10 Timoteo kewahi heremi raninai katoaꞌi taeana, aona katobakirona 
kipokia katomiaho aꞌi metaꞌu, ia hanona Obiapaka ena aka nibabaina 
hauna au ihoboꞌu. 11 Hau ha ia iaꞌitaeana aꞌi kebaoao aina, ia katobaraina 
katouhuna mai baibuana kemai, ba ia kemue kemai hereꞌu, au hanona ia 
nabahubahu aina uahoꞌabaka baika kipokia katemue katemai.

12  Uahoꞌabaka Apolo ena pou hanona nahomana, abahi ahi taburana 
uahoꞌabaka baika kipokia katewahi, ia bariu hanona aꞌi enuatae, muriai 
rani namona ha aona ketaina hanona aba kewahi.

Banamo ꞌAbina Orena.
13  Katoꞌima ꞌima harainimi, emi aꞌikakaumai katokori ꞌini, aomi 

katobanua koꞌonakia, abomo katotabura. 14 Tirama mai maearima 
katoraonaꞌau ainakia, hoahoa neianai emi aka ikoikiai katobabai.

15 Wai toꞌiobina Akaia hanona aonai Stefano mai ena itu haukia kipokia 
hanona teraonakabe ꞌuai Tirama ena maearimai teao ba ia kipokia ekia 
mauri tebaibeni Tirama ena marea maearimakia tebarainakia. Uahoꞌabaꞌu 
e, au hanona wai nabahi ahinimi, 16 aꞌikakauma haukia uahomakia mai 
baika ia kipokia tiaka haeamo tibarainakia haukia aiakia katona.

17 Stefano, Forotunato mai Akaiko temai hanona aoꞌu enamo, pokina 
wai tokapare aonai ia hanona wai ꞌekami teaꞌina. 18  Ia tehore eꞌu ao 
aroꞌari tebaꞌorona, wai emi ao aroꞌari abomo tebaꞌorona. Maearima 
uahomakia hanona kahaꞌitaea harainakia.

19 Tirama ena marea maearimakia Asia hanona aonai haukia ekia 
banamo ꞌabikia ṯeuhunakia heremi, Akula mai Priskila ekia banamo 
ꞌabina abomo Obiapaka atanai ṯeuhuna, mai Tirama ena marea 
maearimakia ia ekia itu aonai titoꞌu haukia ekia banamo ꞌabina abomo 
ṯeuhuna. 20 Uahoꞌabaka neia ṯemiaho haukia ikoikiai ekia banamo ꞌabikia 
ṯeuhunakia. Wai ha ha kipomi baipau robenai g katobanamonimi.

h 16.22 Marana Ta! 

21 Au Paulo kipoꞌu imaꞌuai eꞌu banamo ꞌabina neiana narerena.
22  Hau ha Obiapaka aꞌi niraonaꞌau aina hauna ia hanona ururu aonai 

kemiaho.
Obiapaka e, ꞌOmai! h

23  Nabahubaꞌari Obiapaka Iesu ena aokoꞌo hoana heremiai kemiaho. 
24 Eꞌu raonaꞌau hanona wai ikoimiai heremiai Keriso Iesu aonai. Amen. 

Paulo Ena Marere Ibaruana

KORINTO
Haukia Herekiai

Puka Aona Irerena ꞌAbina
Korinto aiaranai baꞌiobi haukia baiꞌoikia ekia ꞌabi kiꞌa obokia Paulo herenai 

tehina hanona aꞌikakauma haukia ekia aꞌikakauma teaꞌi kiꞌana. Hoahoa neianai 
hanona Paulo ena raona raona ia ahakiai hanona eapaꞌua kiꞌa baha. Ena nuatae 
hanona ꞌabi ꞌao baꞌiobi baiꞌoina neiana Korinto haukia herekiai kebaberona, 
weiana paunai marere neiana ererena, ia kipokia kateaonamo haeamo mue.

Puka neiana paipana koriꞌuaina aonai Paulo ehore ꞌabi pahihikia tohakia 
baika ehina pounakia ꞌabi weiakia Korinto maearimakia ebeni ꞌuainakia haukia. 
Paulo enuatae ia hanona ua aꞌi keꞌabi aiho, iamo ekia apa, baroꞌe ai mai ia teiha 
ꞌamaꞌamana paunai ꞌabi pahihikia tohakiai ehina benakia. Korinto haukia ꞌabi 
neiakia aiana kateoꞌo ba katebatohanakia mai ekia hoahoai kateraona kabe 
hanona aonamo kerama.

Rani weianai abomo aꞌikakauma haukia Iudeai hanona ekia mauri tekiꞌa. Ua 
buonai Paulo baraibarai monikia baika ebararonakia, keaoainakia kebenakia. 
Weiana buonai Korinto haukia aokia niba taburanakia, aka neiana paunai moni 
baika katebaibeni (8–9).

Puka orenai hanona Paulo eꞌabi, baꞌiobi haukia baiꞌoikia baika teao tibakiꞌana. 
Ena nuatae apaꞌuana hanona Korinto haukia baꞌiobi baiꞌoikia weiakia aiakia aꞌi 
kateoꞌo.

Puka Paipana Apaꞌuakia
a. Roba iahu. (1.1‑11)
b. Paulo mai Tirama ena marea haukia Korintoai. (1.12–7.16)
c. Beruberu tabakia aꞌikakauma haukia Iudeai ꞌeukia. (8.1–9.15)
d. Paulo iuhubeau hauna ena hiabu. (10.1–13.10)
e. ꞌAbi orekia. (13.11‑14)

Banamo ꞌAbina.

1  1 Au Paulo Keriso Iesu ena iuhubeau hauꞌu Tirama ena nuatae 
paunai, mai aꞌikakaumai uahoꞌabaka Timoteo ohi marere neiana 

ṯarerena niwahi Tirama ena marea haumi Korinto aiaranai ṯomiaho 
abomo Tirama ena maearima ikoimiai Akaia hanona maikoina aonai 
ṯomiaho haumi heremiai. 2  Ṯabahubaꞌari Tirama aika Hamaka mai 
Obiapaka Iesu Keriso ekia aokoꞌo hoana mai baibua hanona ahamiai 
kemiaho.

Tirama Hanona Ao Bakiro Ikoinai Pokina.
3  Tirama kahabanamona aika eka Obiapaka Iesu Keriso hamana. Ia 

hanona aokoꞌo mai ao bakiro ikoinai pokina Tiramana. 4 Emai aroꞌari 
ikoikiai ia ehore aomai ebakironakia, weiana buonai Tirama aomai 
ebakironakia ihobonai bariu tiaroꞌari haukia aokia katabakirona abomo 
ketaina. 5 Pokina Keriso ehau haiara ihobonai ai abomo rani boꞌona 
ṯahau haiara, ba rani boꞌona ao bakiro ꞌeumaiai niapaꞌua Keriso paunai. 
6  Ai katahau haiara hanona wai aomi ibakirona mai ibamaurimi paunai, 
ai aomai kebakirona wai aomi abomo kebakirona, pokina ao bakiro 
weianai tabura katoaꞌina haiara weiakia herekiai katokori ꞌini ai hau 
haiara aokiai ṯakori ꞌini ꞌabana. 7 Emai buabeni heremiai hauna ekori ꞌini, 
pokina ai ṯaꞌiobina kipokia nahahau haiara ihobonai ai mai wai kipokia 
aoka kebakironakia.

8  Uahoꞌabamai e, ai tanuatae Asia hanonai taroꞌari haukia kato 
ꞌiobinakia. Ai hau haiara tahoainakia hanona teapaꞌua kiꞌa baha abomo 
tepuma kiꞌa baha, ai katamauri hauna aꞌi tabuabeni ꞌapuana. 9 Ai kipomai 
aomaiai taonobaina hanona aba kataꞌari. Ia neiana erama hanona 
ai kipomai haumaiai aꞌi kataꞌikakauma paunai, ꞌa ꞌariai nibamikiri 
muenakia Tiramana ikupaianamo kata aꞌikakaumana paunai. 10 Ia 
ehore ꞌari kiꞌa obona herenai ebamaurinamai abomo kebamaurinamai. 
Haeamona ia ṯabuabena kebamauri muenamai. 11 Wai abomo 
katobarainamai emi bahubaꞌari ai. Ba bahubaꞌari boꞌokia weiakia paukiai 
Tirama keba namonamai, weiana maearima boꞌokia katehore namo 
ꞌabikia Tirama katebena ai paumaiai.

Paulo Ena Raona Ebaꞌoruna Hauna Ebahaeaina.
12  Emai apa hanona neiana aomai tohanai ṯabatohana, emai mauri 

hanopakai abomo emai baihatiaꞌa wai kipokia hanona mai robena mai 
berona Tirama ꞌeunai. Ai neiana tababaina hanona hanopaka ena aobero 
ai ahaꞌi, ia Tirama ena aokoꞌo hoana hiabunai. 13  Ai wai katotuabina 
mai obona katobo hauna mo ṯarere benimi, nanuatae maikoina katoꞌiobi 
haraina. 14 Wai bariu obomai aꞌi tuobo harai reꞌa au nanuatae wai ai 

a 1.19 ꞌao Siluano 

katoꞌiobi harainamai, weiana eka Obiapaka Iesu Keriso ena mai raninai 
ai wai ṯapainimi ihobonai wai ai katoapainamai.

15 Au neiana aꞌiobi haraina paunai, weiana eꞌu raona abakorina kawahi 
ꞌuai heremi banamo ibaruana katoaꞌina. 16  Eꞌu raona abaꞌoruna hanona 
kawahi heremi ba kaeao Makedonia, haeamona Makedoniai kamue 
hanona kamai heremi, ba wai katohore katobarainaꞌu kaeao Iudea. 17 Wai 
turaonana eꞌu raona weiana abaꞌoruna raninai ꞌamaꞌamanai abakorina, 
u? ꞌAo hanopaka raonaraonanai ababaina ba rani hamonai ꞌe mai ahaꞌi 
ahinana, u? Ahaꞌi ꞌakina. 18  Tirama hanona aia ibabua ꞌauna hauna, 
ihobonai emai ꞌabi ewahi heremi hauna hanona rani hamonai ‘ꞌe’ mai 
‘ahaꞌi’ aꞌi tahinana. 19 Sila, a Timoteo mai au wai baiatamiai tairoro aina 
hauna Tirama Nahuna Iesu Keriso hanona rani hamonai ‘ꞌe’ mai ‘ahaꞌi’ 
aꞌi ehinana, ia aonai hanona rani ikoinai ꞌabi tohana ‘ꞌe’ mo nemiaho. 
20 Pokina Keriso hanona Tirama ena ꞌabiꞌuai ikoikiai eba tohanakia. 
Weiana buonai Iesu Keriso paunai ‘Amen’ nahahinana Tirama atana 
kahabanamona. 21 Wai mai ai kipokia Keriso aonai ebakori ꞌininaka 
hauna hanona Tirama. Ia ehore ebahiabunaka. 22  Ia ena hoa haukai 
ehore ꞌauna aika hanona ia ꞌeuna abomo ena Auba Robe aokai ehorotina 
weiana hanona keba maurinaka hoana.

23  Au Tirama atanai naꞌabi abomo ia aoꞌu eꞌiobina, aꞌi marobenimi aomi 
aꞌi mabahaiarana buonai aꞌi awahi Korinto. 24 Ai wai emi aꞌikakauma aꞌi 
katapoki aina pokina emi aꞌikakauma etabura, ia ai hanona wai kipokia 
ṉahaka haeamo aomi ibanamona paunai.

2  1 Eꞌu raona abakorina hanona aꞌi kawahi heremi aomi aꞌi mehaiara 
taearanai. 2  Pokina au wai aomi kabahaiarana hanona tai kehore 

au kebaonamonaꞌu? Ia wai mo naiami aomi aba abahaiarana haumi. 
3  Weiana paunai marere naiana arerena, au kawahi raninai wai au 
katobaonamonaꞌu haumi aomi aꞌi mabahaiarana marikina. Pokina au 
aꞌiobi haraina au kaonamo hanona wai ikoimiai abomo katoaonamo. 
4 Arere benimi raninai aoꞌu ehaiara abomo epuma mahaꞌu mai beina, 
weiana hanona aomi kabahaiarana paunai ahaꞌi ia kabaꞌiobinimi au wai 
naraonaꞌau ainimi.

Heremiai Beho Tebabai Haukia Ekia Beho Katohina Hao.
5 Hau ha ehore ꞌabana aona ebahaiarana hanona au aoꞌu mo aꞌi 

ebahaiarana ia wai ikoimiai aomi ebahaiara ꞌapuana. Au aꞌi kaꞌabi 
pahihi kiꞌa baha ia herenai. 6  Hau weiana ena kiꞌa ꞌarana wai boꞌomi 
tohore puma tobena hanona aba etaina. 7 Bariu hanona ena kiꞌa katohina 
hao abomo aona katobataburana, aona aꞌi mebahaiara kiꞌa bahana 
taꞌuna. 8  Ua buonai au wai nanoinimi, wai ia turaonaꞌauai tohana hoana 

katobaihana. 9 Marere weiana arere benimi ena poki tohana hanona au 
kaꞌiobina aiaꞌu tukaꞌai tohana rani ikoinai, ꞌao ahaꞌi. 10 Wai hau ha ena 
kiꞌa katohina hao hanona au abomo ena kiꞌa kahina hao. Au—ia kahina 
hao paunai—ena kiꞌa ahina hao weiana hanona Keriso wairanai ababaina 
wai paumiai. 11 Weiana hanona Satani kehore aꞌi meꞌoinaka marikina, 
pokina aika hanona ena baihobo akakia aba haꞌiobinakia.

Paulo Ena Nuatae Tito Keihana.
12  Au aeao Toroa aiarana Keriso ena pou namona kairoro aina aonai 

taeara ikaikau au weia Obiapaka ena aka kababaina. 13  Ia aoꞌu hanona 
aꞌi enamo pokina uahoꞌabaka Tito weia aꞌi atabu ahina, haparua ahinana 
maearima weia haukia herekiai ba aeao Makedonia.

Aika Hanona Timi Namona Keriso Herenai Nimai.
14 Iamo Tirama namo ꞌabina nabena pokina Keriso nihore rani ikoinai 

neꞌuai ainamai ena mauri taburana aonai katamiaho, ai Keriso pouna 
namona katairoro aina kateꞌiobina ꞌeka maikoinai matoha timi namona 
nirama otaraina ꞌabana. 15 Ai hanona timi ha ꞌabana Tirama wairanai 
Keriso herenai nimai weiakia timauri mai tiꞌakauma haukia baiatakiai. 
16  Weiakia tiꞌakauma haukia herekiai ai hanona timi kiꞌa obona ꞌari 
kemaiaina, weiakia timauri haukia herekiai ai hanona timi namona 
mauri kemaiaina. Tai etaina aka neiana kebabaina? 17 Ai hanona boꞌokia 
ꞌabakia ahaꞌi, ia hanona Tirama ena ꞌabi kawakawa tabanai tibaona, ꞌa ai 
hanona ꞌabi tohana ṯairoro aina mai aomai tohanai Tirama wairanai mai 
Keriso aonai ihobona Tirama euhunakia haukia ꞌabana.

ꞌAbiꞌuai Mahamahana Ena Aka Haukia.

3  1 Turaonana ai kipomai ṯapai muenamai, u? ꞌAo baika tibabaina 
ꞌabana, baika herekiai ai ibanamomai marerekia katanuatae ainakia 

kataꞌi katawahi heremi, ꞌao wai heremiai ibanamomai marerekia kataꞌi 
kataeao baika herekia? Ahaꞌi ꞌakina. 2  Wai hanona ai emai marere, 
aomaiai tererena maearima ikoikiai ṯeꞌiobina abomo ṯetuabina. 3  Ewaira 
tina harai wai hanona Keriso ena marere, ai tamaiaina, umu ai aꞌi 
ererena ia mauri Tiramana ena Auba Robeai ererena, pihara ahanai aꞌi 
ererena ia maearima aonai ererena.

4 Ai ṉa ṯapa aiho pokina Tirama wairanai weiana ṯabatohana Keriso 
paunai. 5 Ai hanona aꞌi ṯaꞌabi kipomai emai taburai aka neiana ṯababaina, 
ꞌa tabura weiana hanona Tirama herenai nimai. 6  Tirama ehore ꞌabiꞌuai 
apaꞌuana mahamahana akana katababaina haukiai ebaonamai, ꞌabiꞌuai 
mahamahana neiana hanona rauhubu pukanai tererena hauna ahaꞌi ia 
Auba Robe ꞌeuna. Rauhubu irere hauna hanona ꞌari kemaiaina ia Auba 
Robe hanona mauri kebenaka.

7 Rauhubu pihara ahanai ererenakia ba Mose ebena raninai Tirama ena 
nuabi ewaira tina Mose wairanai ea, ea kiꞌa baha buonai Isaraela haukia 
aꞌi teiha ꞌariai ꞌariaina, ba rani aꞌi ehomaꞌa ea weiana mahari mahari 
eꞌakauma. Rauhubu weiana ꞌari nimaiaina hauna nuabi uahomana 
aonai emai raninai, 8  Auba Robe ena aka weiana mauri nimaiaina hauna 
nuabina hanona aea keapaꞌua aiho! 9 Maearima beho ꞌekakiai kehorotina 
akana enuabi raninai maearima bero kebenakia akana nuabina hanona 
aea keapaꞌua aiho! 10 Nuabi ꞌuaina hauna enuabi, iamo nuabi apaꞌuana 
mahamahana emai hauna paunai nuabi weiana hanona matoha aꞌi 
enuabi. 11 Taba emiaho ꞌapua hauna mai nuabina raninai, kemiaho 
banaibanai tabana nuabina hanona aea keapaꞌua aiho!

12  Emai buabeni neiana paunai ṯaꞌabi tabura. 13  Mose hanona mukoai 
wairana eꞌaeana pokina Isaraela haukia ea weiana niꞌakauma hauna 
aꞌi temeihana paunai. Ai hanona aka uahomana aꞌi ṯababaina. 14 Aokia 
hanona tekaiabu toha abomo bariu rani neianai rauhubu ꞌaiꞌaina pukana 
tetuabina aonai ia aokia hanona muko hamona weianai tekaiabunakia. 
Hau ha Keriso ena mauri aonai ketoto hanona muko weiana kekapare. 
15 Bariu rani neianai abomo Mose ena rauhubu katetuabina raninai, muko 
hanona aokia nikaiabu ohona mo. 16  Ia hau ha keao Obiapaka herena 
raninai, muko ia herenai hauna aba iaꞌi obo. 17 Obiapaka hanona Auba, ba 
Obiapaka Aubana aeꞌeai hanona aika rauhubu herenai haꞌabaea. 18  Aika 
ikoikai wairakai muko keirubu Obiapaka ena nuabi kahabawaira tinana 
matoha oreore ꞌabana, ba aokai Obiapaka Aubana niaka hanona aika 
ia ihobo ihobonai nahaeao nuabi niapaꞌua hao apaꞌua hao hauna aonai. 
Obiapaka hanona Auba, ia nihore aka neiana nibabaina.

Kepu Namona Puou Aonai ꞌAbana.

4  1 Tirama ena aokoꞌo ai aka neiana ebenamai ṯababaina, ua buonai ai 
aomai aꞌi niꞌabeꞌabe. 2  Ai bunianai haumaea akakia tababai haukia 

aba taneꞌe, ai baiꞌoi akakia aꞌi ṯababai abomo Tirama ena ꞌabi aꞌi ṯahina 
haeaina. Ia ꞌabi tohana ṯahina karahi haraina, weianai maearima aokia 
tohanai kateꞌiobina ai maearima aea homamai Tirama wairanai. 3  Ia 
pou namona ṯairoro aina hauna maearima herekiai ebuni raninai, paꞌe 
weiakia mo kateꞌari haukia herekiai ebuni. 4 Satani hanopaka neiana 
tiramana nihore aꞌi tiaꞌikakauma haukia aokia nikaiabunakia paunai, pou 
namona eana weiana Keriso ena nuabiai nibawaira tinana hauna aꞌi ṯeiha 
tinana. Keriso hanona Tirama ihobo ihobona hauna.

5 Ai kipomai poumai aꞌi ṯairoro aina, ia ai ṯairoro ṯaꞌabi Iesu Keriso 
hanona Obiapaka, abomo ai hanona emi taꞌaraꞌi haumai Iesu paunai. 
6  Tirama eꞌabi etibaha, “Wapura aonai ea merama.” Ba Tirama weiana 
ehore ena eai ai aomai ebaeana, Tirama ena nuabi Keriso wairanai 
ewaira tina hauna obona ṯaobo mai taihana.

7 Ai hanona puou ꞌabana, aomai kepu namona neiana nemiaho, weiana 
nihore nibaihanakia hiabu apaꞌuana hanona Tirama herenai nimai, ia ai 
heremai ai aꞌi nimai. 8  Taeara boꞌokia haeai haeai ai tibatetuanamai iamo 
aꞌi ṯaꞌeho, taba boꞌokia aomai tibaroꞌarinakia iamo aomai aꞌi niꞌabeꞌabe. 
9 Boꞌokia tiꞌoatanamai iamo Tirama ai aꞌi ehabonamai, rani boꞌokia 
tiahunamai tibaꞌehonamai iamo aꞌi ṯakiꞌa. 10 Nahomanai rani ikoinai 
hauanimaiai Iesu ena ꞌari ṯabuana, weiana hanona Iesu ena mauri ai 
hauanimaiai nemiaho hauna kewaira tina paunai. 11 Ai ṯamiaho emai 
mauri aonai rani ikoinai Iesu paunai ꞌari ṯawairana, weiana hanona 
ai hauanimai neiana keꞌari hauna aonai Iesu ena mauri kewaira tina. 
12  Weiana paunai ꞌari hanona ai aomaiai niaka, ia mauri hanona wai 
aomiai niaka.

13  Puka robenai ṉa erere aihona, “Au aꞌikakauma paunai, aꞌabi.” 
Aꞌikakauma hoana hamona weianai, ai abomo ṯaꞌikakauma paunai, ṯaꞌabi. 
14 Ai ṯaꞌiobina Tirama, eka Obiapaka Iesu ꞌari ai ebamikirina hauna, 
kehore ai abomo Iesu kipokia kebamikiri haeamonamai, ba wai mai ai 
kipokia keaoainaka ia herenai kahakoroti. 15 Taba neiakia ikoikiai hanona 
wai emi namo paunai ṯababainakia, weiana Tirama ena aokoꞌo hoana 
maearima boꞌona boꞌona ketabu ahinakia, ba namo ꞌabikia boꞌona Tirama 
katebena, atana kateaꞌi taeana.

Aꞌikakauma Taearanai Nahamauri.
16  Ua buonai aomai aꞌi niraꞌoraꞌo. Hauanimai hanona niꞌabeꞌabe, iamo 

aomai hanona rani ha ha nimaha maha. 17 Hau haiara papana neiana 
bariu rani papana ṯahoaina hauna kehore nuabi rarina ꞌakina mai 
banaibanaina hauna kemaiaina, nuabi weiana hanona eapaꞌua kiꞌa baha 
ba hau haiara neiana. 18  Ua buonai mahaka hanona taba nahaihanakia 
haukia herekiai aꞌi kemiaho ia aꞌi naha ihanakia tabakia haukia kahaiha, 
pokina nahaihanakia tabakia hanona aꞌi katemiaho homaꞌa ia aꞌi 
nahaihanakia tabakia hanona katemiaho banaibanai.

5  1 Hauanika hanona itu ꞌabana, aika haꞌiobina eka itu neia hanopakai 
nahamiaho aina hauna katekakina kupa ai itu ha Tirama kehore 

kebenaka, weiana hanona maearima imakiai aꞌi tebabaina ia Tirama 
kipona ebabaina ituna kemiaho banaibanai. 2  Aika bariu hauanika ituna 
neianai nahamiaho aina nahaꞌarara ꞌarara, eka nuatae apaꞌuana hanona 
eka itu kupai hauna weiana mauri hauanina pahabatotona habuni ꞌabana. 
3  Aika habuni weiakia kahaba totonakia raninai, mai hauka aꞌi katetabu 
ahinaka. 4 Hanopaka ituna hauanika neianai nahamiaho oho aonai 
nahapuma hoai nahaꞌarara ꞌarara hanona hanopakai hauanika habunina 
pahabakuri ahina paunai ahaꞌi, ia mauri hauanina habunina kupai hauna 
pahabatotona paunai, weiana mauri hauanina kehore ꞌari hauanina 
ꞌekana keaꞌina mauri banaibanai hauaninai keao. 5 Tirama hanona aka 

b 5.21 ꞌao kiꞌa iaꞌi obo tabanai 

neiana aika ꞌeukai ebaꞌoruna, ia ehore Auba Robe ebenaka aka neiana 
wairai kerama hauna ibatohana.

6 Ua buonai aika rani ikoinai aoka nitabura. Aika haꞌiobina hauanika 
neianai nahamiaho aonai Obiapaka nemiaho ꞌekana herekai hanona atauꞌai. 
7 Aika hanona aꞌikakauma taearanai nahamauri, ia taba nahaiha paukiai 
ahaꞌi. 8 Aika aoka nitabura abomo eka nuatae tohana hauanika ituna neiana 
kahahabona kahaeao Obiapaka kipokia kahamiaho. 9 Hauanika ituna 
neianai kahamiaho ꞌao kahahabona, ꞌabi ṉa ahaꞌi, eka nuatae apaꞌuana 
tohana hanona Obiapaka aona kahabaonamona. 10 Pokina aika ikoikai 
Keriso ena bakai apaꞌuana wairanai kahakoroti kebabakainaka, ha ha namo 
ꞌao kiꞌa hauani maurinai hababai ihobonai ꞌarana kahaꞌina.

Baibua Akana Kahababaina.
11 Ai ṯaꞌiobina Obiapaka aea kahataꞌuai aihona paunai maearima ṯabahi 

ahinakia. Tirama eꞌiobi harainamai, ba au nabuabenimi wai abomo 
aomi tohanai ua patoꞌiobi aihonamai. 12  Ai hanona heremiai kipomai 
ibanamomai aꞌi ṯahina muena, ia ai hanona wai bero namona ṯabenimi 
katoapainamai, ba weiakia maearima ihaihana mo tiapaina ia aokia aꞌi 
tiraona harai haukia ekia ꞌabi katobamuena. 13  Emai babai mai emai 
ꞌabiꞌabi matoha poꞌo haukia ꞌabana raninai weiana hanona Tirama atana 
paunai, ia ai ṯaotipa raninai weiana hanona wai paumiai. 14 Weiana 
hanona Keriso ena raonaꞌau ehore ai ebahi ahinamai. Ai ṯaꞌiobi haraina 
hau hamona aika ikoikai paukai eꞌari, weiana anina aika ikoikai ia 
kipokia haꞌari. 15 Keriso maearima ikoikiai paukiai eꞌari weiana hanona 
bariu ṯemiaho haukia ia kipokia ekia miahoai aꞌi katemauri, ꞌa Keriso ia 
paukiai eꞌari haeamona emikiri hauna paunai katemauri.

16 Ua buonai bariu rani neianai niaoaina ai hau ha hanopaka ena 
raonaraona taearanai aꞌi kataꞌuahina, ꞌuainai Keriso hanona ua taꞌuahi 
aihona ia bariu hanona ua homana aꞌi ṯaraonana. 17 Hau ha Keriso aonai 
nemiaho raninai, ia hanona aba maearima mahamahana, mauri ꞌaiꞌaina aba 
ekapare ia aba maearima mahamahanai eao. 18 Taba neiakia ikoinai hanona 
Tirama ebabainakia. Tirama ehore ia mai aika baiataka ebabaibuana 
Keriso paunai, ba baibua akana ebenaka maearima kahamai ainakia ia ena 
hauai kateao. 19 Tirama ehore Keriso aonai ia mai hanopaka maearimakia 
baiatakia ebabaibuana, maearima ekia kiꞌa aꞌi etuabinakia. Ba baibua ꞌabina 
neiana ebenamai katahinana. 20 Ua buonai ai hanona Keriso pinanai ṯaeao, 
Tirama hanona ai pinamaiai nehina benimi. Ai Keriso atanai wai ṯahina 
benimi. Wai Tirama kipokia katobaibua. 21 Keriso hanona kiꞌa hauna ahaꞌi, 
ꞌa aika paukai Tirama ehore kiꞌa haunai b ebaona, weiana aika hanona Keriso 
aonai bero haukai kahaeao Tirama wairanai.

Tirama Ena Aka Haukia Hanona Atetua Aokiai Katebapahihi.

6  1 Ai Tirama kipokia ṯaka haeamo haumai ṯabahi ahinimi, Tirama 
ena aokoꞌo hoana toaꞌina hauna aꞌi katobakiꞌana. 2  Pokina Tirama 

eꞌabi etibaha,
“Eꞌu nuatae ranina tohanai
aiami aona,
abomo bamauri beraurana tohanai
abarainimi.”  Isa 49.8

Au wai nahina benimi Tirama ena nuatae ranina weiana hanona bariu, 
bamauri beraurana weiana abomo bariu.

3 Hau ha aona aꞌi tamabakaiꞌau kaiꞌauna, weiana maearima emai aka 
beho aꞌi katetabu ahina paunai. 4 Ia wairakiai ai kipomai tabatohanamai ai 
Tirama ena aka haumai taeara haeai haeai ikoikiai aokiai, weiakia ao aroꞌari, 
hau haiara, mai atetua aokiai tabapahihi, 5 teꞌatinamai, teba wapuranamai 
abomo toꞌukiai tehari abunamai, taka ꞌari, aꞌi taparua harai abomo mareꞌa 
taꞌari, 6 emai robeai, aotipai, bapahihiai abomo hoahoa namokiai, Auba Robe 
taburanai mai maearima iraonaꞌauaikiai maearima tabaihanakia ai Tirama 
ena taꞌaraꞌi haumai. 7 ꞌAbi tohana tahina karahina, mai Tirama ena hiabuai 
taka. Bero akakia hanona emai huari tabakia imamai abira abirai taꞌinakia.

8  Baika atamai teaꞌi taeana baika atamai teaꞌi kiꞌana, tebapoꞌonamai 
abomo temariki ainamai, iamo ai Tirama ena aka haumaiai taeao. 
Maearima baiꞌoi haumaiai tibaonamai, iamo ai hanona ꞌabi tohana 
ṯahinana. 9 Maearima aꞌi ṯeꞌiobinamai, ia Tirama neꞌiobinamai. Maearima 
tiraonana aba ṯaꞌari, ia maurimaiai ṯamiaho. Puma rarina tibahoainamai, 
ia aꞌi taꞌari baihana. 10 Aomai tibahaihaina ia rani ikoinai ṯaonamo. Uraru 
haumai ꞌabana ia maearima boꞌokia ṯabaobianakia. Heremai taba ahaꞌi 
moioina, ꞌa taba ikoikiai hanona ai ꞌeumaiai ṯemiaho.

11 Emai hau Korinto ai haumi e, taba ikoikiai wairamiai tahina 
pounakia, aomai ikoinai heremiai tabawaira tinana. 12  Ai hanona wai 
ṯaokoꞌo ainimi ia wai hanona ai aꞌi tuaokoꞌo ainamai. 13  Au wai nahina 
benimi matoha nahaꞌu ꞌabana, ai ṯababai heremiai ihobona pato babaina 
heremaiai, aomi ikoinai heremaiai katobawaira tinana.

Aika Hanona Mauri Tiramana Ena Marea Robena.
14 Aꞌi tiaꞌikakauma haukia kipokia aꞌi katobahaeamo. Bero mai kiꞌa aea 

katebahamomo aiho? Ea mai wapura hanona aꞌi katemiaho hamomo. 
15 Keriso mai Tiaporo aokia aea katebahamomo aiho? Aꞌikakauma 
hauna mai aꞌi niaꞌikakauma hauna ohi ekia raona hanona hamonai aꞌi 
kemiaho. 16  Tirama ena marea robe mai kaibaꞌuku terarua hanona aea 
katebahamomo aiho? Aika hanona mauri Tiramana ena marea robena. 
Tirama kipona ṉa eꞌabi aiho,

“Au hanona ia kipokia katamiaho
oioi, abomo aꞌi kahabonakia.
Au hanona ia ekia Tiramai kaeao,
ia hanona au eꞌu maearimai kateao.”  Lev 26.12

17 Ua buonai Tirama eꞌabi etibaha,
“Wai hanona ia tomohabonakia
herekiai tomokapare.
Opu akakia aꞌi katobabai.
Ba au wai kaꞌi taeanimi.  Isa 52.11; Esk 20.34, 41

 18 Au hanona wai Hamamiai kaeao,
wai hanona au nahaꞌu haukia
mai babiꞌekia ai katoao.
Tabura ikoinai Obiapakana,
eꞌu ꞌabi neiana.”  2Sam 7.14

7  1 Ua buonai, eꞌu raonaꞌau haumi ikoimiai e, ꞌabiꞌuai neiana herekai 
ebabaina paunai, hauanika mai aubaka tibaopunakia tabakia 

ikoikiai herekiai kahakapare eka mauri kahabamaha mahanakia, ꞌa 
Tirama kahamariki aina eka mauri maikoina ia kahabena kaharobe.

Paulo Ena Aonamo Korinto Aꞌikakauma Haukia Paukiai.
2  ꞌEkamai katohorena aomiai. Ai hau ha herenai beho aꞌi tababaina, 

hau ha ena aꞌikakauma aꞌi taꞌi kiꞌana, abomo hau ha aꞌi taꞌoina ena taba 
aꞌi taꞌi. 3  ꞌAbi neiana nahinana hanona puma kabenimi paunai ahaꞌi. Ia 
ꞌuainai ahina benimi ꞌabana, ai katamauri ꞌao kataꞌari reꞌa wai hanona 
rani ikoinai aomaiai katomiaho. 4 Au hanona wai ṉaꞌi taeanimi mai napai 
kiꞌa bahanimi, ua buonai emai hauhaiara aokiai aoꞌu nitabura abomo 
naonamo kiꞌa baha.

5  Ai Makedonia ai takaraꞌau raninai abomo aꞌi tarai ꞌapua, atetua 
haeai haeai aokiai tamiaho, baika kipokia tabaiara, aomai mai taꞌumai 
tamiaho. 6  ꞌA ao ꞌabeꞌabe haukia aokia niba taburanakia Tiramana ehore 
Tito euhuna heremaiai ba aomai eba taburanakia. 7 Weiana ena mai mo 
ahaꞌi, ia wai aona aea tobatabura aihona pouna taona hanona aomai 
etabura, abomo ṯonuatae katoihanaꞌu, hereꞌuai tobabai kiꞌa haunai 
turaona kabe mai emi aka tabura au pauꞌuai hauna pouna ehina benamai 
hanona eꞌu aonamo eapaꞌua kiꞌa baha.

8  Eꞌu marere weiana atiu ahina heremiai hauna aomi ebaroꞌarina reꞌa, 
bariu au weiana aꞌi naꞌarara aina. ꞌUainai, rani papana aꞌarara aina 
pokina araonana marere weiana aomi ebaroꞌarina. 9 Ia bariu hanona 
aoꞌu ninamo. Weiana aomi tearoꞌari paunai ahaꞌi, ia emi ao aroꞌari ehore 
ebaraona kabenimi paunai naonamo. Wai aomi tearoꞌari hanona Tirama 
ena nuataeai erama, ua buonai ai paumaiai kiꞌa ha aꞌi totabu ahina. 10 Ao 
aroꞌari weiana Tirama ena nuataeai nirama hauna hanona maearima 

aona nibahaeaina nibaraona kabena bamauri ketabu ahina, weiana 
hauna aꞌi kahaꞌarara aina. Ia ao aroꞌari hanopaka ena nuatae paunai 
nirama hauna hanona ꞌari kebaramana. 11 Ao aroꞌari neiana Tirama ena 
nuataeai erama hauna paunai heremiai ebaramanakia tabakia katoraona 
harainakia. Toaka harai, emi beho ahaꞌi hauna tobatoha haraina, 
beho topuere aina, Tirama totaꞌu aina, raonaꞌau nuataenai toaka, beho 
tobaberonakia. Wai ꞌeka ikoikiai emi beho ahaꞌi hauna tobawaira tinana.

12  Au arere benimi hanona beho ebabaina hauna ꞌao herenai beho 
erama hauna paunai ahaꞌi, ꞌa Tirama wairanai wai aea turaonaꞌauai kiꞌa 
bahanamai hauna kewaira tina paunai arere benimi. 13  Weiana ehore 
aomai ebatabura haraina.

Weiana mo ahaꞌi, Tito ena aonamo paunai aomai abomo enamo kiꞌa 
baha pokina wai tobaraina aona toba namona paunai. 14 ꞌUainai au 
Tito wairanai apainimi, ba wai au aꞌi tobahaumaeanaꞌu. Tahina benimi 
tabakia ikoikiai hanona ꞌabi tohakia, ihobonai mo tobatohana ai Tito 
wairanai tapainimi hauna hanona ꞌabi tohana. 15  Tito ena raonaꞌau 
heremiai hauna niapaꞌua kiꞌa baha, pokina ia niraona ꞌinina wai ikoimiai 
aiana tokaꞌaina abomo toaꞌi taeana mai taꞌumi mai marikimi. 16  Eꞌu 
aonamo eapaꞌua pokina aꞌiobi harai kiꞌa bahanimi wai emi hoahoa 
tenamo.

Makedonia Aꞌikakauma Haukia Mai Aonamokia Beruberu Tebaibeni.

8  1 Uahoꞌabamai e, ai ṯabaꞌiobinimi Tirama hanona ena aokoꞌo hoana ia 
ena marea maearimakia Makedoniai haukia ebenakia. 2  Ia hau haiara 

rarina aonai ṯemiaho abomo ṯeuraru kiꞌa baha, iamo mai aonamokia 
beruberu boꞌona tebaibeni. 3 Au wai heremiai ia nabatohanakia, taba 
herekiai hauna boꞌona tebaibeniaina, abomo kipokia ekia nuataeai 
tebaibeni banaina. 4 Ia rani boꞌona tenoinamai, ia abokiamo Tirama ena 
maearima Ierusalemai haukia ibaraikia akana katebabaina. 5 Ekia baibeni 
weiana hanona eapaꞌua kiꞌa baha ba ai taraonana hauna. Koriꞌuaina 
hanona kipokia tebaibeni ainakia Obiapaka ꞌeunai kateao, haeamona 
Tirama ena nuataeai kipokia tebaibeni ainakia ai ꞌeumaiai kateao.

6  Weiana buonai Tito tanoina, ia aba beruberu akana neiana baiatamiai 
eaꞌi ramana paunai, kebarainimi keaomo aka neiana katobaorena. 7 Taba 
ikoikiai hana tubabai harainakia, emi aꞌikakaumai, emi ꞌabiai, emi 
ꞌiobiai, emi nuataeai, abomo emi raonaꞌau heremaiai haunai. Ua buonai 
ai ṯanuatae beruberu akana neiana abomo katobabai haraina.

8  Au rauhubu haꞌi nahorotina. Ia eꞌu nuatae hanona baika ekia 
baraibarai aea homana hauna kabawaira tinana heremiai ba kaꞌiobina 
wai emi raonaꞌau hanona tohana. 9 Wai aba toꞌiobina eka Obiapaka Iesu 
Keriso ena aokoꞌo hoana aea eapaꞌua aiho. Ia hanona obia hauna, ia wai 
paumiai uraru haunai eao, pokina ena uraruai wai kebaobianimi.

10 Au eꞌu raona baraibarai akana neiana herenai hana ṉahomana, wai 
taba ihau murikai toaꞌi ramana hauna patobaorena hana mai emi namo. 
Aka neiana hanona wai toaꞌi rama ꞌuaina abomo tobabaina mai aomi 
ikoinai. 11 Ua buonai bariu aka neiana katobabaina keaomo katobaorena. 
Iaꞌiramana tonuatae aina paunai heremiai ṯemiaho tabakia katoba orena. 
12  Wai katobaibeni mai nuataemi raninai, Tirama kehore wai heremiai 
ṯemiaho tabakia katobena haukia keaꞌi taeanakia, ꞌa taba heremiai ahaꞌi 
hauna robana aꞌi keahuna.

13  Wai heremiai kepuma ba baika herekiai keꞌamaꞌama, weiana hanona 
eꞌu nuatae ahaꞌi. Ia nanuatae ha ha ikoikai kahaihobo. 14 Bariu rani 
neianai heremi taba teboꞌo haumi tekapu haukia katobarainakia, ba wai 
emi kapu raninai ia ekia taba kateboꞌo aonai wai katebarainimi. Weiana 
ikoikiai baraibarai ihobona kahaꞌina. 15 Puka robenai aba ererena ꞌabana, 
“Boꞌona ebararo hauna ꞌeuna aꞌi eboꞌo kiꞌa baha, bita mo ebararo hauna 
ꞌeuna aꞌi ebita ꞌaki.”

Paulo Aka Haukia Tito Mai ꞌAbana Ohi Euhunakia Teao Korinto.
16  Tirama namo ꞌabina nabena, pokina emai nuatae katabarainimi 

hauna ihobonai Tito abomo nenuatae. 17 Emai noi ia kewahi heremiai 
hauna eaꞌi taeana. Weiana emai noi paunai mo ahaꞌi, ia kipona enuatae 
kiꞌa baha kewahi heremi. 18  Uahoꞌabaka ha ṯauhuna Tito ohi tiwahi, ia 
hanona pou namona neiroro aina paunai Tirama ena marea maearima 
ikoikiai tibanamona hauna. 19 Weiana mo ahaꞌi, ia hanona Tirama ena 
marea haukia tehore teaꞌi taeana ai keꞌabanamai kebarainamai, kipokia 
eka raonaꞌau baibeni monina neiana kataeaoaina Ierusalema. Weiana 
hanona eka nuatae baraibarai akana kewaira tina Obiapaka ena nuabi 
paunai. 20 Ai ṯaꞌima harainamai pokina ai raonaꞌau baibeni monina rarina 
neiana kataꞌimana aonai hau ha beho ha aꞌi metabu ahina aꞌi meꞌabi kiꞌa 
paunai. 21 Ai ṯanuatae aka namona mai berona katababaina Obiapaka mo 
wairanai ahaꞌi ia maearima wairakiai abomo.

22  Ba uahoꞌabaka haeai ha abomo ṯauhuna kipokia tiwahi, rani boꞌokia 
tahobona ba taihana ia hanona ena nuataeai ebaraibarai. Bariu ia aba 
eꞌiobi harainimi aonai nenuatae kiꞌa baha kebaraibarai.

23 Tito hanona au ꞌabaꞌu ṯaka haeamo wai ibaraimi. Mai uahoꞌabaka 
weiakia ia kipokia tiwahi haukia hanona Tirama ena marea haukia teaꞌi 
taeanakia haukia Keriso ena nuabi katebawaira tinana paunai. 24 Ua buonai 
emi raonaꞌau hoana katoba ihanakia, weiana Tirama ena marea haukia 
ikoikiai katebatohana abomo kateꞌiobina wai tapainimi hanona ebero.

Baibeni Akana Katobabaina Tirama Ena Maearima Ibaraikia.

9  1 Tirama ena marea maearima robekia Iudeai haukia ibaraikia 
akana pouna karere benimi hanona aꞌi nanuatae. 2  Pokina au 

aꞌiobina wai tonuatae katobaraibarai, ba aꞌikakauma haukia Makedoniai 
haukia wairakiai apainimi, aꞌabi atibaha, “Akaia haukia hanona aba ihau 
murikai tebaꞌoru katebaibeni.” Emi baibeni taburana weiana ehore ebahi 
ahinakia katebaibeni. 3  Bariu uahoꞌabaka neiakia nauhunakia tiwahi ena 
poki hanona emai apa wai ahamiai hauna anina aꞌi meahaꞌi paunai. ꞌA 
au ahina benimi ihobonai wai emi baibeni tabana hanona katobaꞌoruna. 
4 Weiana Makedonia haukia baika kipokia patawahi ba pateihanimi aꞌi 
tobaꞌoru raninai, wai patohaumaea mo ahaꞌi, tapainimi hauna paunai ai 
patahaumaea kiꞌa. 5 Ua buonai au araonana kenamo uahoꞌabaka neiakia 
kanoinakia kateꞌuai katewahi heremi emi beruberu tabana toꞌuahi ꞌuaina 
hauna katobaꞌoruna. Weiana ai katakaraꞌau aonai baraibarai tabana 
hanona aba eꞌoru, weiana kehore kebawaira tinana wai tobaibeni hanona 
mai aomi ikoinai, ia bahi ahi paunai ahaꞌi.

6 Katoraona haraina, ube bita ꞌaki kebatonakia hauna aniani bita ꞌaki mo 
keuꞌaunakia, ꞌa ube boꞌona kebato hauna aniani boꞌona keuꞌaunakia. 7 Wai 
ha ha kipomi emi nuatae ihobonai katobaibeni, ia mai ꞌarara ꞌararami ꞌao 
bahiahi paunai aꞌi katobaibeni. Pokina Tirama hanona maearima aona 
namonai nibaibeni hauna niraonaꞌau aina. 8  Tirama hanona herenai etaina 
ena aokoꞌo hoana kebenimi hanona kebeni banainimi, ba rani ikoinai taba 
namokia heremiai keboꞌo, weianai wai emi baraibarai akakia namokia 
boꞌona katobabainakia. 9 Puka robenai tererena ꞌabana etibaha,

“Ia nihore taba namokia boꞌokia
uraru haukia nibenakia aona
mai beruberunai,
ena aka bero hanona kemiaho
banaibanai.”  Sal 112.9

10 Tirama weiana nihore biraura hauna ube nibena mai aniani nibena 
hauna kehore ube boꞌona kebenimi katobato, kebaꞌomunakia, emi aka 
namokia buabuakia boꞌokia kebaramanakia. 11 Ia wai heremiai taba 
ikoikiai kebaboꞌonakia ba katobaibeni rani ikoinai. Weiana emi beruberu 
tabakia kataeaoainakia herekiai hanona maearima boꞌona namo ꞌabina 
katehinana Tirama herenai. 12  Baibeni akana neiana tubabaina hanona 
Tirama ena maearima robekia ibaraikia akana mo aꞌi nibabaina, ꞌa aka 
neiana kehore maearima boꞌona abomo namo ꞌabina Tirama katebena. 
13  Emi baibeni akana neiana nihore Keriso ena pou namona ṯohina pouna 
mai akana tubabaina hauna nibatohana, abomo emi beruberu akana 
ia herekiai mai maearima ikoikiai herekiai hauna nibatohana, weiana 
paunai maearima Tirama katebanamona. 14 Kate bahubaꞌari wai ahamiai 
raninai, kateraona kiꞌa bahanimi pokina Tirama ena aokoꞌo hoana 
apaꞌuana wai heremiai paunai. 15 Namo ꞌabina Tirama kahabena ena 
beruberu apaꞌuana herekai hauna paunai, beruberu weiana pouna ꞌabiai 
kahahina hina haraina hanona aꞌi ketaina.

Paulo Ena Aka Neuhoreaina.

10  1 Maearima baika tiꞌabi au wai heremiai namiaho hanona 
naꞌamariꞌamari, ꞌa naeao atauꞌai hanona natabura. Au Paulo 

kipoꞌu nahore Keriso ena ao ꞌamariꞌamari mai ena rabo harai ai 
nanoinimi, 2  weiakia ṯeꞌuahinamai tiꞌabi hanopaka ena taearai ṯamauri 
ṉa tihoma haukia herekiai kaꞌabi pahihi, ia au wai nanoinimi emi 
babaiai katobero, kawahi heremiai raninai aꞌi paꞌabi pahihi. 3  Hanopaka 
neiana aonai nahamiaho iamo aika hanona hanopaka haukia ṯehuari 
taearanai aꞌi nahahuari. 4 Eka huari tabakia hanona hanopaka ena huari 
tabakia ꞌabakia ahaꞌi, ia Tirama ena huari tabakia taburakia. Weiakia 
tiaporo ekia miaho ꞌekakia pahihikia abomo kateahu ꞌitiꞌitinakia. 5 Aika 
maearima ekia raonaraona baiꞌoikia mai apa tabakia weiakia Tirama 
iꞌiobina taearana tikaiabuna haukia nahahu ꞌitiꞌitinakia, maearima aokia 
maikoinai nahaeaoainakia Keriso aiana katekaꞌaina. 6  Wai ikoimiai Keriso 
aiana aba tukaꞌai ore haraina aonai, ai katabaꞌoru weiakia aiana aꞌi 
tikaꞌaina haukia puma katabahoa ainakia.

7 Wai hanona taba kapekia mo ṯoihanakia. Hau ha niraonana ia Keriso 
ena maearima raninai, ia kipona keraona harai ꞌuaina, pokina ai abomo 
Keriso ena maearima ia ꞌabana. 8  Obiapaka hiabu ebenamai hanona emi 
mauri kataba taburanakia, ia aꞌi kataꞌi kiꞌanakia, ua buonai hiabu weiana 
napai kiꞌa bahana reꞌa, weiana aꞌi nahaumaea aina. 9 Au aꞌi nanuatae wai 
katoraonana kabataꞌunimi buonai marere neiakia narerenakia. 10 Hau baika 
teꞌabi tetibaha, “Paulo ena marere ꞌabikia hanona tepuma abomo tetabura, 
ꞌa ia kipona tohana nimai herekai hanona ia eꞌabeꞌabe ena ꞌabi abomo 
teꞌamari ꞌamari taba ahaꞌi.” 11 Maearima ṉa tiꞌabi aiho haukia kateꞌiobi 
haraina, marere aokiai taba tarerenakia haukia mai ai tohamai katawahi 
heremiai taba kata babainakia haukia hanona ihobomo aꞌi tehaeai.

12  Ai aꞌi tanuatae maearima weiakia kipokia tiba apaꞌuanakia haukia 
kipokia aꞌi kataba ihobonamai. Ia hanona ekia aotipa ahaꞌi. Ia kipokia 
baiatakiai ekia babaiai kipokia tibaihobo aina. 13  Ia ai emai apa hanona 
aꞌi kekabanai kiꞌa baha, ia Tirama aka ebenamai katababaina hauna 
ꞌekana aonai mo kemiaho, wai abomo aka weiana aonai totabura. 14 Ai 
emai apa hanona aꞌi eao kiꞌa baha, Keriso ena pou namona tawahiai 
ꞌuaina heremiai paunai, emai apa ꞌekana aꞌi takahaboaina. 15 Ua buonai 
Tirama emai aka ꞌekana eꞌuahina hauna abihanai maearima baika aka 
ihobona tibabaina hauna aꞌi ṯapaina. ꞌA ai emai buabeni hanona wai emi 
aꞌikakauma keapaꞌua ba ai emai aka Tirama eꞌuahina heremiai hauna 
abomo keapaꞌua. 16  Weiana paunai ai hanona pou namona katairoro 
aina hanopaka baika weia wai abihamiai maearimakia weiakia tai ha aꞌi 
eiroro ꞌapua ꞌekakia haukia herekiai. Pokina hau ha ena aka ꞌekanai aka 
aba tebabaina hauna aꞌi katapaina.

17 Puka robenai tererena ꞌabana,
“Tai nenuatae keapa hanona
Obiapaka taba ebabaina hauna
meapaina.”  Ier 9.24

18  Pokina maearima ha kipona namona nehinana hauna Obiapaka ia aꞌi 
niaꞌi taeana, ia Obiapaka kipona nihore maearima nibatohana enamo 
hauna niaꞌi taeana.

Paulo Mai Iuhubeau Haukia Baiꞌoikia.

11  1 Au nanuatae hanona katoiha haonaꞌu, napoꞌo ꞌapua reꞌa, ia 
tomoiha haonaꞌu. 2  Au hanona wai nauhore ainimi, matoha 

Tirama neuhore ainimi ꞌabana. Wai hanona uaho rari namona ꞌabana, 
aꞌabiꞌuai ainimi hau hamona katoatawana, weiana hanona Keriso. 3  Ia 
au aoꞌu niaroꞌari, pokina ꞌerau ehore Eba eꞌoina ebahureana ihobonai 
wai abomimo raona kiꞌa obokia katehore aomi katebahureanakia Keriso 
ikutiaina taearana tohana aꞌi tomohabona. 4 Pokina hau ha nimai Iesu 
ai tairoro aina hauna ahaꞌi ia Iesu haeai ha neiroro aina hauna aꞌi 
tukaiabuna ia tuaꞌi taeana mai aonamomi, abomo Auba Robe mai pou 
namona heremaiai toꞌo haukia aꞌi tuaꞌi taeanakia ia auba haeai mai pou 
haeaimo neiroro ainakia haukia tuaꞌi taeanakia.

5 Au naraonana iuhubeau haukia apaꞌuakia ṉa tiho haukia tiwahi 
heremi hanona aꞌi tenamo kiꞌa baha ba au. 6  Iamo taina, paꞌe ꞌabiꞌabiai 
hanona aꞌi etainaꞌu, ia aotipai hanona etainaꞌu, neiana hanona rani 
ikoikiai mai taeara ikoikiai aokiai tabawaira tina haraina heremiai.

7 Tirama ena pou namona heremiai airoro aina hanona ꞌaraꞌu aꞌi 
atabuna, hoa weianai kipoꞌu abaꞌaera ꞌaeranaꞌu wai kaꞌi taeanimi paunai. 
Ba weiana hanona ababai kiꞌa, ꞌu? 8  Au wai baiatamiai aka aonai, Tirama 
ena marea haukia baika aiara haeai haukia tebarainaꞌu, au hanona 
herekiai moni aꞌi ꞌabaeana, weianai wai kabarainimi paunai. 9 Au 
heremiai amiaho aonai moniai patobarainaꞌu paunai aꞌi abaroꞌarinimi, 
uahoꞌabaka Makedoniai temai hanona taba anuataeai haukia ikoikiai 
tebenaꞌu. Rani ꞌuainai ihobona mai rani wairakai, abomo au hanona 
aroꞌari aꞌi kabeni ꞌapuanimi. 10 Keriso ena ꞌabi tohana aoꞌuai nemiaho 
haunai, naꞌabi au eꞌu apa neiana hauna Akaia hanona maikoina aonai 
hau ha aꞌi kebaꞌorona. 11 Aꞌi naraonaꞌau ainimi paunai ṉa naꞌabi aiho, ꞌu? 
Ahaꞌi. Tirama eꞌiobina naraonaꞌau ainimi.

12  Au bariu ꞌara aꞌi natabuna hauna kababai toꞌona weiana iuhubeau 
haukia ṉa tiho haukia baika ekia apa ꞌabina tehinana tetibaha, “Ia 
hanona aika kipokia taeara hamonai ṉahaka,” hauna kabaꞌorona 
paunai. 13  Pokina hau weiakia hanona iuhubeau haukia tohakia ahaꞌi, 
ia hanona iuhubeau haukia baiꞌoikia, ekia akai hanona tibaiꞌoi, abomo 
ihakia tibahaeainakia matoha Keriso ena iuhubeau haukia ꞌabana. 14 Aꞌi 

kahamaharea, pokina Satani abomo kipona ihana ebahaeaina matoha ea 
aneruna ꞌabana. 15 Ua buonai ena iuhubeau haukia ihakia kateba haeaina 
matoha bero akana tibabaina haukia ꞌabana hanona herekiai aꞌi epahihi. 
Muriai hanona ekia babai kiꞌa obokia ihobokiai ꞌarakia kateaꞌi.

Paulo Ena Hauhaiara Iuhubeau Akana Aonai.
16  Naꞌabi mue mo, hau ha aꞌi meraonana au hana poꞌo hauꞌu. Ia ua 

turaona aihonaꞌu raninai, tomoaꞌi taeanaꞌu matoha poꞌo hauꞌu ꞌabana 
ba au papana kapa ꞌapua. 17 Au taba naꞌuahina hauna Obiapaka herenai 
aꞌi emai, apa ꞌabiꞌabinai naꞌabi hanona matoha poꞌo hauna ha ꞌabana. 
18  Ia maearima boꞌona hanona hanopakai taba taba tebabai haukia 
tiapainakia, ba au abomo uamo kahoma.

19 Wai kipomi turaonana toaobero kiꞌa baha, ua buonai poꞌo haukia 
hanona tuaꞌi taeana. 20 Wai hau ha neuhuao uhuaonimi, niꞌoiꞌoinimi, 
ꞌao nibapoꞌo poꞌonimi, heremiai nibaroꞌe, ꞌao wairami niboꞌanakia 
hanona tuaꞌi taeana. 21 Au hanona ua aꞌi nababai aiho. Wai turaonana 
au naꞌabeꞌabe paunai ua aꞌi nababaina, ꞌao ua aꞌi nababaina hauna 
kahaumaeana, ꞌu?

Ia hau ha taba ha keapaina raninai, (au naꞌabi matoha poꞌo hauna 
ꞌabana) au abomo kapa ia ꞌabana. 22  Ia Heberu haukia, au abomo Heberu 
hauꞌu. Ia Isaraela haukia, au abomo Isaraela hauꞌu. Ia Aberahamo 
ꞌabaꞌabana, au abomo Aberahamo ꞌabaꞌabana. 23  Ia Keriso ena taꞌaraꞌi 
haukia, u? (Au naꞌabiꞌabi matoha beauꞌari hauna ha,) ia au hanona 
taꞌaraꞌi hauꞌu namoꞌu ba ia. Au hanona aka tabura kiꞌa baha, rani boꞌokia 
awapura, teꞌati kiꞌa bahanaꞌu, abomo rani boꞌokia hereka ꞌakinai mo 
patebaꞌarinaꞌu. 24 Rani ima Iuda haukia iꞌati pumakia ikoinai harau aihau 
ꞌababani hamomo (39) tebenaꞌu. 25 Rani aihau Roma haukia matiuai 
teꞌatinaꞌu, abomo rani hamona piharai teahunaꞌu. Rani baihau ahi 
aeheꞌau haukia teuhu, ba baiatakiai ha hanona wapu hamona maikoina 
ꞌaku aonai abure. 26  Eꞌu kaoao boꞌokia aokiai au hanona kiꞌa boꞌokia ꞌeka 
neiakiai atabu ahi, tou atekia herekiai, bainao haukia herekiai, kipoꞌu 
eꞌu rama haukia mai rama haeai haukia herekiai, kiꞌa baika hanona 
aiara apaꞌuakia aokiai, hanoꞌakukiai mai ꞌakupakai atabu ahi, haeamona 
tihatiaꞌa baiꞌoinaꞌu haukia herekiai kiꞌa atabu ahi. 27 Au hanona aka mai 
aroꞌari, rani boꞌokia aꞌi aparua, mareꞌa aꞌari abomo ꞌakoꞌu eꞌororo, rani 
boꞌona aniani hereꞌu eahaꞌi, eꞌu parua ꞌekana eahaꞌi abomo habuniꞌu 
eahaꞌi. 28  Weiakia mo ikupaiakia ahaꞌi, ia rani boꞌona Tirama ena marea 
haukia ꞌeka haeai haeai ṯemiaho haukia iꞌimakia paunai aoꞌu niaroꞌari. 
29 Hau ha niꞌabeꞌabe raninai au abomo naꞌabeꞌabe, hau ha kiꞌa aonai 
tibakatotona raninai au aoꞌu nihaiara.

30 Au kapa raninai, taba weiakia au eꞌu ꞌabeꞌabe tibawaira tinana 
haukia kapainakia. 31 Tirama eꞌiobina au aꞌi nabaiꞌoi. Ia hanona Tirama 

eka Obiapaka Iesu Keriso Hamana, Ia atana kahabanamona banaibanai. 
32  Au Damaseko ai amiaho raninai obia ꞌarana atana Areta ena Kabana 
hauna ehore ꞌima haukia aiara apaꞌuana paꞌabina ꞌakonai ehorotinakia 
katebirinaꞌu. 33  Ia uahoꞌabaka baika tehore areha ha aonai teutanaꞌu pihia 
ꞌererenai tebaririnaꞌu, ia herenai abeau ꞌakaumana.

Paulo Ena Mahabanai.

12  1 Apa hana taba namona ha aꞌi nibaramana, ia au hanona ṉapa 
mo. Bariu Obiapaka taba baika mahabanaiai mai ibawaira tina 

taearanai ebaihanaꞌu haukia robakia kahunakia. 2  Ihau harau haea 
bani teao aonai au Keriso ena maearima ha aꞌiobina hauna teaꞌi taeana 
teaoaina kupa ibaihauna hauna aonai. (Au aꞌi aꞌiobina, neiana hanona 
hauaninai eao ꞌao aubanai eao, Tirama kipona mo eꞌiobina.) 3  Naꞌabi 
mue mo, hau neiana hanona teaꞌi taeana teaoaina Paradiso aonai. (Au 
aꞌi aꞌiobina, neiana hanona hauaninai eao ꞌao aubanai eao, Tirama 
kiponamo eꞌiobina.) 4 Abomo weia ꞌabi baika maearima pinakiai patehina 
aꞌi petainakia, mai taba weiakia poukia maearima aꞌi katehina haukia 
aiakia eoꞌo. 5 Au hau neiana hauna kapaina, ia au kipoꞌu aꞌi kapainaꞌu, 
haeamona taba weiakia eꞌu ꞌabeꞌabe tibawaira tinana tabakia haukiamo 
kapainakia.

6  Au panuatae papa raninai, au hanona poꞌoai aꞌi paeao pokina au 
hanona ꞌabi tohana pahinana. Ia aꞌi kapa, pokina au aꞌi nanuatae wai 
ha au taba ababai toihanaꞌu mai ahina urukia toꞌo haukia paukiai aꞌi 
tomotibaha au hanona apaꞌua kiꞌa baha.

Paulo Hauaninai Haiara Ha Emiaho Aꞌi Keapa.
7 Taba namoabukia aihanakia paukiai aꞌi mapa kiꞌa baha hanona 

Tirama hauaniꞌuai haiara rarina ha ehorotina kebaꞌoronaꞌu, Satani 
hanona haiara neiana aonai niaka keba ꞌehonaꞌu abomo kebaꞌoronaꞌu aꞌi 
mapa. 8  Rani aihau abahubaꞌari Obiapaka anoina haiara neiana hereꞌuai 
hauna keaꞌi obona. 9 Ia Obiapaka ehina benaꞌu etibaha, “Eꞌu aokoꞌo hoana 
ikupaiana mo kabeniꞌo, pokina oi nuꞌabeꞌabe aonai eꞌu hiabu hanona 
niapaꞌua kiꞌa baha.” Ua buonai eꞌu ꞌabeꞌabe ꞌekakiai ṉapa hanona aoꞌu 
ninamo kiꞌa baha, pokina Keriso ena hiabuai keꞌaeanaꞌu paunai. 10 Keriso 
paunai au naꞌabeꞌabe, ꞌabi kiꞌa obokia ṯehina hereꞌuai, tibahau haiaranaꞌu, 
tiꞌoatanaꞌu abomo tibatetuanaꞌu aokiai aoꞌu ninamo. Pokina au naꞌabeꞌabe 
aonai au hanona natabura toha.

Paulo Ena Aoaroꞌari Korinto Haukia Herekiai.
11 Wai tobahi ahinaꞌu paunai au nababai matoha poꞌo ꞌabana. Wai 

hanona pouꞌu namona patohinana haumi. Iamo taina eꞌu namo ahaꞌi 
reꞌa, ia emi iuhubeau haukia apaꞌuakia ṉa tiho haukia weiakia au aꞌi 

c 13.1 mahakiai teihana haukia 

tetara haonaꞌu. 12  Au baiatamiai amiaho aonai aoꞌu abapahihina, hoa 
haeai haeai mai bataꞌu taꞌu huri akakia mai hiabu hoakia ababai haukia 
tehore tebatohanaꞌu au hanona Keriso ena iuhubeau hauꞌu ha. 13  Tirama 
ena marea haukia ꞌeka haeai haeaiai ṯemiaho haukia herekiai aka 
ababainakia haukia ihobokia mo wai heremiai ababai. Ia wai heremiai 
hanona ꞌaraꞌu aꞌi atabuna. Weiana hanona ababai kiꞌa raninai, eꞌu kiꞌa 
tomohina haona.

14 Bariu neiana hanona rani ibaihauna au abaꞌoru kabaki bakinimi, 
abomo au hanona aꞌi kabaroꞌarinimi. Pokina au hana wai mo nanuatae 
ainimi, ia emi kepu aꞌi nanuataeai. Haeamona miori hana hama hina 
ekia taba aꞌi katebaꞌoru, iamo hama hina haukia katehore miori ekia 
taba katebaꞌoru. 15 Ua buonai au hanona mai aonamoꞌu eꞌu taba ikoikiai 
kabenimi mai au kipoꞌu abomo kabaibeni ainaꞌu wai ibaraimi paunai. Eꞌu 
raonaꞌau niapaꞌua heremiai hanona emi raonaꞌau kekoꞌikoꞌi hereꞌuai, u? 
Ahaꞌi, ua aꞌi kehoma.

16  Wai ikoimiai toꞌiobina, weiana au hanona puma aꞌi abenimi, iamo 
hau baika tiꞌabi au hanona aba haoreanimi baiꞌoi ai abarewanimi. 17 Aea 
aꞌoi aihonimi? Auhunakia haukia herekiai aꞌoinimi emi taba aꞌinakia, u? 
Ahaꞌi, toꞌiobina au weiana aꞌi ababaina. 18  Au Tito auhuna ewahi heremi 
aonai uahoꞌabaka ha abomo auhuna terarua tewahi, ba Tito eꞌoinimi emi 
taba eaꞌinakia, u? Ahaꞌi, Tito mai au tararua hanona aomai hamonai ṯaka 
abomo taeara hamonai ṯakaꞌa.

19 Wai paꞌe turaonana rani ikoinai ai hanona kipomai emai bero 
taearana heremiai ṯatabuna, u? Ahaꞌi. Tirama wairanai ai hanona Keriso 
ena aka haumai ꞌabi neiakia ṯahinanakia, abomo taba ṯababai haukia 
ikoikiai hanona wai emai hau kiꞌami ibaraimi paunai. 20 Au hanona 
aoꞌu niaroꞌari, pokina kawahi raninai, katabu ahinimi au naraonanimi 
ihobonai ꞌao ahaꞌi, wai abomo au katotabu ahinaꞌu wai turaonanaꞌu 
ihobonai ꞌao ahaꞌi. Au aoꞌu niaroꞌari taba neiakia heremiai aꞌi matabu 
ahinakia paunai, baiara mai wamuru, opuere mai ani kiꞌa, ꞌabi kiꞌa mai 
uahiuahi, apa mai baripuripu. 21 Au hanona aoꞌu niaroꞌari, pokina kawahi 
mue raninai eꞌu Tirama kehore kebahaumaeanaꞌu wairamiai, boꞌokia 
ꞌuainai tebabai kiꞌa hoahoa ꞌopukiai, ekia nabau kiꞌai mai ekia maha 
poreporeai aꞌi teraona kabe haukia paukiai kahai.

Paulo Ehina benakia Aꞌikakauma Aonai Katemiaho.

13  1 Neiana hanona rani ibaihauna au kawahi heremi. Puka robenai 
tererena ꞌabana, “Beho ha hanona maha iha c maearimakia rua 

ꞌao aihau ekia ꞌabiai kahabatohana.” 2  Au eꞌu bakibaki ibaruana heremiai 
aonai ꞌuainai tobeho haumi abaraonanimi. ꞌA bariu atauꞌai namiaho 

aonai harina maikoina haumi nabaraona muenimi. Au kawahi mue 
heremi hanona beho haumi ikoimiai puma katoaꞌina. 3  Wai ṯonuatae 
katobatohana Keriso hana au pinaꞌuai niꞌabi. Weiana toꞌiobina Keriso 
hanona ena aka wai heremiai aꞌi niꞌabeꞌabe, ia ena hiabu heremiai 
hanona nitabura. 4 ꞌAbi tohana Keriso hanona ꞌabeꞌabe paunai matiu 
ibiri ropo ꞌubinai teahu ꞌarina, iamo bariu nimauri nemiaho Tirama ena 
hiabuai. ꞌAbi tohana Keriso ena mauri aonai ai abomo ṯaꞌabeꞌabe, ia emai 
baihatiaꞌa heremiai hauna aonai Tirama ena hiabuai Keriso ena mauri 
aonai katamiaho katabarainimi.

5 Kipomi emi mauri tomoiha harainakia, abomo kipomi tomoꞌiobi 
harainimi wai hanona aꞌikakauma aonai ṯomiaho ꞌao ahaꞌi. Wai toꞌiobina 
Keriso Iesu hanona emi mauri aonai nemiaho. Ahaꞌi raninai wai hanona 
aꞌi tuaꞌikakaumai tohana. 6  Au nanuatae wai katoꞌiobina ai hanona 
Keriso ena iuhubeau haumai tohamai. 7 Ai Tirama herenai ṯabahubaꞌari 
wai beho ha aꞌi katobabaina paunai. Ai Keriso ena iuhubeau haumai 
ꞌao iuhubeau haumai ahaꞌi reꞌa weiana hauna aomi aꞌi kebaroꞌarina, ia 
emai nuatae apaꞌuana hanona wai aka berokia katobabai. 8  Ai hanona 
ꞌabi tohana iaꞌikiꞌana akana ha aꞌi katababaina, ia ibaraina akana mo 
katababaina. 9 Ai ṯaꞌabeꞌabe iamo wai tutabura hanona aomai ninamo. Ba 
ai ṯabahubaꞌari wai katobero ꞌaunimi. 10 Weiana buonai atauꞌai namiaho 
aonai ꞌabi neiakia narerenakia tiwahi heremi, weiana kawahi aonai 
Tirama hiabu ebenaꞌu haunai aꞌi mahinabe pahihinimi. Hiabu neiana 
hauna emi aꞌikakauma kebapaꞌuana ia aꞌi keaꞌi kiꞌana.

ꞌAbi Orena.
11 ꞌAbi orenai, uahoꞌabaꞌu e, bariu hanona ikoimiai haparua. Katoaka 

tabura emi aꞌikakaumai katobero ꞌaunimi. Eꞌu noinoi ꞌabikia katoaꞌi 
taeanakia, ha ha aomi katehamomo abomo baibuai katomiaho. Ba 
raonaꞌau mai baibua Tiramana hanona heremiai kemiaho.

12  Tirama ena banamoai ha ha katobanamonimi.
13  Tirama ena robe maearimakia ikoikiai ekia banamo ꞌabikia 

ṯeuhunakia heremiai. 

Paulo Ena Marere

GALATIA
Haukia Herekiai

Puka Aona Irerena ꞌAbina
Rani weianai maearima koriꞌuaikia tohakia Iesu murinai teꞌau haukia hanona 

Iuda haukia. Iamo Iesu ehore Paulo iuhubeau haunai ebaona ba euhuna eao rama 
haeai haukia herekiai pou namona keiroro aina. Maearima boꞌona aꞌikakauma 
haukia kipokia tebahaeamo. Iamo atetua apaꞌuana ha erama. ꞌUaina maearima 
weiakia hanona Mose ena rauhubu aꞌi tekaꞌa ainakia haukia, matoha Iuda haukia 
Mose ena rauhubu tikaꞌaina ꞌabana, ba aꞌikakauma haukiai teao aonai rauhubu 
weiakia katekaꞌa ainakia ꞌao ahaꞌi? Maearima baika hanona ia tibahi ahinakia 
itare kateaꞌina Iuda haukia ekia hoahoa ihobonai, ba ia katehore Mose ena 
rauhubu katekaꞌa ainakia.

ꞌA Paulo niꞌabi weiana hanona taba apaꞌuana ahaꞌi, aika Iesu Keriso kaha 
aꞌikakaumana hanona Tirama wairanai kahabero. Iuda haukia baika hanona teao 
weia Galatiai, ba tenuatae aꞌikakauma haukia weia katebahi ahinakia Mose ena 
rauhubu katekaꞌa ainakia. Aka neiana hanona Galatiai nirama ba Paulo pouna 
eona. Ua buonai puka neiana ererena, weiana ekia aꞌikakauma mai ekia hoahoa 
kebaberona.

Koriꞌuainai hanona Paulo eꞌabi Tirama ehore ia etinaꞌana iuhubeau akana 
kebabaina. Haeamona eꞌabi maearima weiakia Iesu Keriso aonai tiaꞌikakauma 
haukia hanona Tirama wairanai tebero. Ba puka puanai hanona eꞌabi Keriso aika 
kiꞌa herenai ebaꞌabaeanaka hanona Auba Robe kehore aika keꞌuai ainaka, weiana 
aika hanona rani ikoinai hoahoa namokia maearima herekiai kahababai.

Puka Paipana Apaꞌuakia
a. Roba iahu. (1.1‑10)
b. Paulo iuhubeau hauna mai ena hiabu. (1.11–2.21)
c. Tirama ena aokoꞌo hoana pouna namona. (3.1–4.31)
d. Aꞌikakauma haukia ekia bero mai ekia aka katebabai haukia. (5.1–6.10)
e. ꞌAbi orekia. (6.11‑18)

Banamo ꞌAbina.

1  1 Au Paulo, Iuhubeau hauꞌu, aka neiana maearima aꞌi tebenaꞌu ꞌao 
aꞌi teuhunaꞌu, ia Iesu Keriso mai Hamana ꞌariai ebamikiri muena 

Tiramana ohi teuhunaꞌu. 2  Au uahoꞌabaka neia ṯamiaho ikoikiai atakiai 
aꞌikakauma haumi Galatia hanona aonai marea ha ha aokiai ṯomiaho 
haumi narere benimi.

3  Ṯabahubaꞌari Tirama aika Hamaka mai Obiapaka Iesu Keriso ekia 
aokoꞌo hoana mai baibua hanona ahamiai kemiaho. 4 Keriso kipona ena 
mauri ebaibeni aika eka kiꞌa paunai, ia hanona hanopaka kiꞌa obona 
neiana aonai kebamaurinaka, aika Hamaka Tirama enuatae ihobonai. 
5 Ua buonai Tirama ena nuabi kemiaho banaibanai. Amen.

Keriso Pouna Namona Ikupaianamo.
6  Au ataꞌu taꞌu huri heremiai hanona Keriso ena aokoꞌo hoanai 

eaparinimi Tiramana abamo tohabo ꞌabaeana ia tuao pou haeai ṯehinana 
haukia herekia. 7 Weiana hanona pou namona tohana ahaꞌi. ꞌEka neianai 
maearima baika tibabaoaonimi pokina ṯenuatae Keriso pouna namona 
katebahaeaina. 8  Ai ꞌao kupa aneruna ha pemai reꞌa, ia pou haeai ha 
peiroro aina ba pou namona ꞌuainai heremiai tairoro aina hauna terarua 
aꞌi teihobo raninai puma banaibanai kehoaina. 9 ꞌUainai tahinana hauna 
bariu haeamona nahina muena. Tai ha pou namona toaꞌina hauna 
ahaꞌi ia pou haeai ha keiroro aina raninai puma banaibanai kehoaina. 
10 Bariu au maearima ekia nuatae nakaꞌaina? Ahaꞌi ꞌakina. Tirama ena 
nuatae nakaꞌaina. ꞌAo maearima aokia kabaonamona taearana natabuna? 
Maearima aokia ibaonamona manuatae aina raninai, au hanona Keriso 
ena taꞌara iaꞌina hauꞌuai aꞌi paeao.

Iuhubeau Hauna Paulo Kipona Kikipana.
11 Uahoꞌabaꞌu e, au nanuatae katoꞌiobina pou namona airoro aina hauna 

hanona maearima ena ꞌiobiai aꞌi emai. 12  Maearima ha herenai aꞌi aꞌina 
ꞌao tai ha aꞌi ebaꞌiobinaꞌu, ia Iesu Keriso hereꞌuai ebawaira tinana hauna 
aꞌina.

13  Eꞌu mauri ꞌuainai Iuda haukia ekia aꞌikakauma taearanai amiaho 
raninai ababaina hauna ꞌuruna aba toꞌona, Tirama ena marea haukia 
aꞌoata kiꞌa bahanakia anuatae kabapururunakia. 14 Au ihaburiꞌu haukia 
Iudai boꞌokia baiatakiai Iuda ekia aꞌikakaumai au hanona aotipa kiꞌa 
baha, mai ꞌabaꞌabamai ekia hoahoa hanona anuataeai kiꞌa bahanakia.

15 Ia hinaꞌu nuanai aꞌi arama baha aonai Tirama aba etinaꞌanaꞌu, ena 
aokoꞌo hoanai eaparinaꞌu, ia ena nuatae ai 16  nahuna ebawaira tinana 
hereꞌuai, pouna rama haeai haukia herekiai kairoro aina, weiana hau 

a 2.7 ꞌao itare aꞌi teaꞌina haukia b 2.7 ꞌao itare teaꞌina haukia 

ha ohi aꞌi tarobahu aina. 17 ꞌAo aꞌi mo aeao Ierusalema, iuhubeau haukia 
ꞌuaikia aꞌi aihanakia, ia beronai mo aeao Arabia, muriai haeamona aeao 
Damaseko. 18  Ihau aihau teore murinai, au akaraꞌau aeao Ierusalema 
Petero herena taꞌabiꞌabi, weia tamiaho wapu harau haea ima. 19 Weia 
Iuhubeau haukia haeai ha aꞌi aihana, Obiapaka hatina Iakobo mo 
ikupaiana aihana. 20 Tirama wairanai ꞌabi neiana arerena hanona tohana 
ia aꞌi nabaiꞌoi.

21 Murinai amikiri hanona Suria mai Kilikia hanokia aeao. 22  Ia Iudeai 
weia Tirama ena marea haukia hanona au wairaꞌu aꞌi teꞌiobina, 23  pouꞌu 
mo teona tetibaha, “ꞌUainai eꞌoatanaka hauna nihore aꞌikakauma weiana 
kebapururuna hauna bariu aba neiroro aina.” 24 Ua buonai Tirama 
tebanamona au pauꞌuai.

Paulo Mai ꞌAbana Kipokia Ekia Aka Haeamo.

2  1 Ihau harau haea bani teao murinai haeamona au Banaba ohi Tito 
tabakaꞌana kipokia takaraꞌau taeao Ierusalema. 2  Tirama ena ꞌabi 

aoꞌuai ewaira tina buonai aeao Ierusalema, pou namona weiana rama 
haeai haukia herekiai airoro aina hauna robana ahuna. Aꞌikakauma 
haukia tipoki ainakia haukia kipokia hanona haia haiai taꞌabiꞌabi aina 
kateraonaraona, pokina ꞌuainai airoro aina hauna mai bariu nairoro aina 
hauna eꞌu aka maikoina anina aꞌi meahaꞌi taꞌuna. 3  Iꞌabamai hauna Tito 
hanona Helene hauna ia aꞌi tebahi ahina itare keaꞌina. 4 Eka toꞌu aonai 
uahoꞌaba baiꞌoikia baika bunianai tetoto, teꞌitimanaka Keriso Iesu aonai 
mauri haꞌina hauna kateꞌiobina, ekia nuatae hanona rauhubu ena taꞌara 
iaꞌinai patehoroti muenaka. 5 Ekia raona aꞌi tabatohana, pokina pou 
namona ꞌabina tohana heremiai aꞌi mehaeai.

6  Ia weiakia apaꞌua haukiai tibaonakia haukia (au hereꞌuai hanona ekia 
haeai ahaꞌi. Tirama hanona maearima hauani ena namo aꞌi nibatohana,) 
ba maearima weiakia pou namona au airoro aina hauna ahanai taba 
ha aꞌi tehore ꞌauna. 7 Ia teihana Tirama aka ebenaꞌu pou namona rama 
haeai haukia a herekiai airoro aina ihobonamo Petero Iuda haukia b 
herekiai eiroro aina. 8  Tirama ena hiabuai Petero hanona iuhubeau 
haunai eao Iuda haukia herekiai, ihobonai mo Tirama ena hiabuai au 
hanona iuhubeau hauꞌuai aeao rama haeai haukia herekiai. 9 Toꞌu weiana 
kupuana haukia Iakobo, Petero mai Ioane Tirama aokoꞌo hoana neiana 
ebenaꞌu hauna teiha tinana raninai, au mai Banaba ohi imamai teaꞌinakia 
uahoꞌaba hoana. Weiana tebatohana ai haumai hanona rama haeai haukia 
herekia kataeao, ia hanona Iuda haukia herekia kateao. 10 ꞌAbi hamona 
tehinana heremaiai hanona uraru haukia kataraona apaꞌuanakia, ꞌabi 
weiana taꞌi taeana ba aka neiana hanona au aba waꞌi baha nababai toꞌona.

Paulo Antioka ai Petero Ebatana.
11 Ia Petero emai Antioka raninai maearima wairakiai abatana pokina 

ena babai hanona aꞌi ebero.
12  Petero rama haeai haukia kipokia teaniani haeamo aonai Iuda 

haukia baika weiakia Iakobo euhunakia haukia tekaraꞌau, ba Petero 
hanona emikiri herekiai ekapare, pokina ia weiakia itare tibaꞌiobi ainakia 
haukia etaꞌu ainakia. 13  Iuda haukia baika abomo ia ena ꞌubo weiana 
ihobonai baiꞌoi hoana tebabaina, ba ekia ꞌuboai Banaba abomo eahurea. 
14 Au babai weiana aiha pouna pou namona ꞌabina tohanai aꞌi tekaꞌaina, 
ua buonai ikoikiai wairakiai Petero abatana atibaha, “Oi hanona Iuda 
haumu, ia emu babai hanona matoha rama haeai haukia ihobonai 
nomiaho, ia Iuda haukia ꞌabana ahaꞌi. Aea homanai rama haeai haukia 
kobahi ahinakia Iuda haukia ekia hoahoai katemiaho?”

Bamauri Hanona Aꞌikakaumai Nimai.
15 Aika hanona Iuda ai harama toha hauka, ia ‘kiꞌa hauka’ ahaꞌi, rama 

haeai haukia ꞌabakia ahaꞌi. 16  ꞌA nahaꞌiobina weiana maearima hanona 
rauhubu iaꞌi taeanai aꞌi kebero, ia Iesu Keriso keaꞌikakaumana hanona 
kebero. Ua buonai aika abomo Keriso Iesu nahaꞌikakaumana, weianai 
kahabero Keriso iaꞌikakaumanai ia rauhubu iaꞌi taeanai ahaꞌi, pokina 
rauhubu iaꞌi taeanai hanona maearima ha aꞌi kebero. 17 “Ia aika Keriso 
herenai eka bero nahatabuna, ia mo kiꞌa haukai kahawaira tina matoha 
rama haeai haukia ihobokiai raninai, weiana anina hanona Keriso kiꞌa 
haukai nibabainaka hauna, u? Ia weiana hanona ahaꞌi ꞌakina. 18  Kipoꞌu 
aꞌi kiꞌana rauhubuna kabakori muena raninai, au kipoꞌu kabatohanaꞌu au 
rauhubu nakabena hauꞌu mai kiꞌa hauꞌu. 19 Au hanona rauhubu paunai 
aꞌari rauhubu herenai, weiana buonai Tirama ꞌeunai kamauri. 20 Au 
hanona Keriso ohi matiu ibiri ropo ꞌubinai aba tebaꞌarinamai, ba au aꞌi 
namauri, ia Keriso au aoꞌuai nimauri. ꞌA mauri neiana bariu hauaniꞌuai 
namiaho aina hauna hanona Tirama Nahuna eraonaꞌau ainaꞌu kipona 
ena mauri ebenaꞌu hauna naꞌikakaumana buonai namauri. 21 Tirama ena 
aokoꞌo hoana hanona aꞌi ṉaꞌi kiꞌana. Rauhubuai bero pahaꞌina raninai, 
Keriso hanona aba eꞌari ꞌabaea.”

Bamauri Hanona Rauhubu ai Aꞌi Nimai.

3  1 Galatia haumi e, wai hanona poꞌo haumi. Tai meai ebahureanimi? 
Wairami tohanai Iesu Keriso pouna aba ikikipa haraina matiu ibiri 

ropoai teahu ꞌarina. 2  Au nanuatae taba hamona mo katohina benaꞌu, 
Auba Robe toaꞌina hanona rauhubu tokaꞌai haraina paunai ꞌao pou 
namona tona toaꞌikakauma paunai? 3  Wai hama ṉa tupoꞌo aiho? Popounai 
mauri neiana Auba Robeai toaꞌi ramana, ia bariu hauani taburanai 

katobapuana? 4 Wai pou namona paunai tohau haiara ꞌari hanona anina 
keahaꞌi? Ua kehoma raninai, aba tohau haiara ꞌari ꞌabaea. 5 Taba buonai 
Tirama ena Auba ebenimi, bataꞌu taꞌu huri akakia ebabai baiatamiai? Ia 
rauhubu tokaꞌai haraina paunai ꞌao pou namona tona toaꞌikakaumana 
paunai?

6  Aberahamo tomoraonana. Puka robenai ṉa terere aihona,
“Aberahamo Tirama eaꞌikakaumana,
ena aꞌikakauma paunai
Tirama ehore bero haunai ebaona.”  Gen 15.6

7 Ua buonai katoꞌiobina weiakia Tirama tiaꞌikakaumana haukia ikoikiai 
hanona Aberahamo nahuna. 8  Puka Robena aba eiha ꞌuaina rama haeai 
haukia kateaꞌikakauma hanona Tirama kehore berokia kehinana, ua 
buonai pou namona eiroroai ꞌuaina Aberahamo herenai, “Oi paumuai 
hanopaka maearimakia ikoikiai Tirama kebanamonakia.” 9 Ua buonai 
weiakia mai ekia aꞌikakauma haukia hanona Tirama nibanamonakia 
aꞌikakauma hauna Aberahamo kipokia. 10 Rauhubuai temiaho haukia 
ikoinai hanona Tirama ena ururu baꞌanai ṯemiaho, pokina Puka robenai 
ṉa erere aihona, “Rauhubu pukanai terere ꞌabikia ikoikia aꞌi keꞌima 
haraina hauna hanona Tirama ena ururu baꞌanai nemiaho.” 11 Aba ewaira 
tina harai rauhubuai hanona hau ha aꞌi ebero Tirama wairanai, pokina 
Puka robenai eꞌabi,

“Bero hauna hanona aꞌikakaumai
kemauri.”  Hab 2.4

12  Ia rauhubu hanona aꞌikakaumai aꞌi emai, terarua aꞌi teihobo, Puka 
robenai eꞌabi, “Maearima ha rauhubu ꞌabikia ikoikiai kekaꞌai orena hauna 
hanona weiakiai kemauri.”

13  Keriso aika eka ururu pumana ehoaina, rauhubu ena ururu aonai 
eba karahinaka, pokina Puka robenai aba ererena etibaha, “Matiu 
ꞌubinai tiꞌari haukia hanona Tirama ena ururu aonai.” 14 Keriso 
ebakarahinaka pokina hanona banamo Aberahamo etauna hauna rama 
haeai haeai haukia katetabu ahina Keriso Iesu paunai, ua buonai aika eka 
aꞌikakaumai hanona Auba Robe weiana eꞌabiꞌuaina hauna kahaꞌina.

Rauhubu Mai ꞌAbiꞌuai.
15 Uahoꞌabaꞌu e, eka miaho maurina aonai ihaiha ha maꞌina hamaihana, 

maearima rua ekia ꞌabiꞌuai tebabaina tebaꞌoruna murinai tai taba ha aꞌi 
keaꞌi parena ꞌao ahanai ha aꞌi keahuꞌauna, ihobona mo kemiaho. 16  Tirama 
ena ꞌabiꞌuai Aberahamo ena rama herenai ebabaina. Puka Robenai aꞌi 
eꞌabi ‘ena rama herekiai’ anina maearima boꞌona, ia eꞌabi ‘ena rama 
herenai’ anina maearima hamona, Keriso Iesu eꞌuahina. 17 Naꞌuahina 
hanona neiana, Tirama ꞌabiꞌuai ebabai ꞌuaina ba ihau 430 teao murinai 
rauhubu ebaibeni hauna kehore ꞌabiꞌuai weiana aꞌi keaꞌi parena ꞌao aꞌi 

kebaꞌakaumana. 18  Rauhubuai itau kerama raninai, ꞌabiꞌuaiai hanona itau 
aꞌi kerama. Ia ꞌabiꞌuaiai Tirama ena aokoꞌo hoanai itau Aberahamo ebena. 
19 Ba rauhubu ena aka hanona taba? Rauhubu erama ena poki hanona 
beho ꞌekakia kebakarahinakia. Ia hanona aneru temaiaina bairarao 
hauna imanai teutana akana erama, keao mo rama weiana eꞌuahi ꞌuaina 
hauna kemai. 20 Tirama ena ꞌabiꞌuai aonai hanona abira hamona mo 
nemiaho, weiana bairarao hauna ena aka ahaꞌi, ia Tirama mo keikupai.

Rauhubu Eaoainaka Keriso Herena.
21 Rauhubu hanona Tirama ena ꞌabiꞌuai keaꞌi kiꞌana? Ahaꞌi, ahaꞌi ꞌakina. 

Rauhubu weiana mauri ebaibeni raninai, bero hanona aba rauhubuai 
pemai. 22  Ia Puka Robenai eꞌabi hanopaka neiana maearimakia maikoinai 
hanona kiꞌa ekaiabunakia aonai ṯemiaho. Weiana buonai tiaꞌikakauma 
Iesu Keriso herenai haukia aꞌikakaumai ꞌabiꞌuai weiana kateaꞌina.

23  Aꞌikakauma neiana aꞌi emai baha raninai, aika hanona rauhubu 
ekaiabunaka wapura hauka ꞌabana keao mo aꞌikakauma kewaira tina. 
24 Weianai rauhubu hanona eka iha ꞌini hauna ꞌabana kebakaꞌanaka 
Keriso herenai weia aꞌikakaumai bero kebenaka. 25 Bariu aꞌikakauma 
hanona aba emai, rauhubu ena iha ꞌini hiabuna herekai hanona aba eore.

Aꞌikakauma Keaoainaka Tirama Nahunai Kahaeao.
26  Keriso Iesu tuaꞌikakaumana buonai wai ikoimiai hanona Tirama 

nahuna. 27 Keriso kipokia toba hamomo ꞌuere robe toaꞌina haumi ikoimiai 
hanona Keriso ena mauri habunina ihobona aba tobatotona. 28  Ua 
buonai wai hanona ha aꞌi ehaeai, Iuda hauna ꞌao Helene hauna, taꞌara aꞌi 
hauna ꞌao taꞌara aꞌi hauna ahaꞌi, hau ꞌao babiꞌe, pokina ikoimiai hanona 
hamona Keriso Iesu aonai. 29 Ba wai Keriso ꞌeuna raninai, wai abomimo 
Aberahamo ena rama haumi, Tirama ena ꞌabiꞌuai barina hanona aba 
katotauna.

Aika Tirama Nahuna.

4  1 Au naꞌuahina hauna neiana, miori hanona hamana barina 
maikoinai keꞌaranakia, iamo miori papana raninai, ia hanona taꞌara 

aꞌi hauna ꞌabana. 2  Ekoꞌikoꞌi aonai, iꞌimana hauna mai ihaꞌini hauna ekia 
ihaꞌini baꞌanai nemiaho keao mo hamana ebatohana ranina ketaina. 
3  Ihobona aika abomo miori papaka raninai hanopaka aubakia haeai 
haeai taꞌarakia iaꞌikiai haeao. 4 Ia ranina tohana etaina aonai, Tirama 
nahuna euhuna, babiꞌe nuanai erama abomo Iuda ekia rauhubu baꞌanai 
erama, 5 weiakia rauhubu baꞌanai haukia kebamaurinakia, weiana 
keaꞌinaka Tirama nahuna tohanai kebaonaka.

6  Bariu nahunai toao buonai, Tirama hanona Nahuna Aubana 
euhuna emai aokai nemiaho, Aubana weianai aika Tirama nahaparina, 

c 4.6 “Papa, Hamaꞌu.” 

“Hamaꞌu.” c 7 Ua buonai wai hanona taꞌaraꞌi haumi ahaꞌi, ia Tirama 
nahuna. Tirama nahuna tohami buonai barina ikoinai Aberahamo 
herenai eꞌabiꞌuai aina hauna wai ꞌeumi.

Paulo Aona Earoꞌari Galatia Haukia Herekiai.
8  ꞌUainai Tirama aꞌi toꞌiobina raninai, wai hanona tirama tohakia ahaꞌi 

haukia ekia taꞌara aꞌi haumiai toao. 9 Ia bariu Tirama aba toꞌiobina, au 
ṉa maꞌabi aiho, Tirama abomo wai eꞌiobi harainimi, aehoma buonai 
katomue auba haeai haeai ꞌabeꞌabekia ekia namo ahaꞌi haukia herekiai 
ekia taꞌara aꞌi haumiai katoao mue? 10 Wai hanona wapu, nawa, ihau 
hamona toꞌuna mai ihau ikoikiai tatukia mo emi beraura apaꞌuakiai 
tubaonakia. 11 Au hanona wai paumiai aoꞌu niaroꞌari, pokina eꞌu aka 
ikoinai heremiai hanona anina aꞌi meahaꞌi.

12  Uahoꞌabaꞌu haumi e, au wai nanoinimi, au wai ꞌabamiai aba aeao ꞌuai 
ihobonai wai abomo rauhubuai tomokarahi ꞌabaꞌuai tomoao. Hereꞌuai hoa 
ha aꞌi tubarea. 13  Wai toꞌiobina eꞌu inawa paunai heremiai amiaho pou 
namona airoroai ꞌuaina heremiai. 14 Eꞌu inawa ena pumai abaroꞌarinimi, 
ia aꞌi toiha haonaꞌu, aꞌi toaꞌi kiꞌanaꞌu, aonai toaꞌiaꞌi harainaꞌu, Tirama ena 
aneru patobanamona ꞌabana ꞌao Iesu Keriso patobanamona ꞌabana. 15 Ua 
raninai mai aonamomi tomiaho, ia bariu emi aonamo aeana eao? Au 
aꞌiobina rani weianai mahami patoipa ahinakia au patobenaꞌu ṉa tohoma. 
16  Ia bariu au ꞌabi tohana nahinana heremiai buonai aba emi ꞌou hauꞌuai 
naeao, u?

17 Maearima weiakia ekia nuatae aomi kateana, ia ekia raona mai ekia 
nuatae hanona aꞌi tebero, ekia nuatae heremaiai katokapare, katonuatae 
ainakia. 18  Maearima aona keiani maearimana weiana kebanamona 
paunai, weiana hanona rani ikoinai enamo au heremiai pamiaho ꞌao 
ahaꞌi. 19 Nahaꞌu e, wai buomiai naroꞌari, miori nirama haiarana ꞌabana, 
ua nahaiara aiho keao mo wai Keriso ihaihana ihobonai katoao. 20 Au 
aoꞌu niaroꞌari pokina heremiai kamiaho aiaꞌu kabahaeaina kabarainimi, 
wai paumiai naraona raona ꞌari.

ꞌAbi Ibabatai Ihobona Hagara Mai Sara ꞌAbakia.
21 Wai tai ṯonuatae rauhubu baꞌanai katomiaho haumi tomohina 

benaꞌu. Wai rauhubu taba ṉa ehoma hauna toꞌiobina, ꞌu? 22  Puka Robenai 
ṉa erere aihona, Aberahamo nahuna hanona rua, ha hanona atawana 
weiana taꞌara aꞌi babiꞌena herenai ebaramana, ha hanona ia atawana 
tohana herenai ebaramana. 23  Ia atawana taꞌara aꞌi babiꞌena nahuna 
hanona harama ihobonai erama, ꞌa atawana tohana nahuna hanona 
Tirama ena ꞌabi ꞌuai miorina. 24 Ori neiana hanona ꞌabi ibabatai ꞌabana. 

Babiꞌe rua hanona ꞌabiꞌuai apaꞌuakia rua. Ha hanona Sinai oeonai emai 
taꞌaraꞌi haukia ebaramanakia, ia hanona Hagara. 25 Hagara, neꞌuahina 
hanona Sinai oeona Arabia aonai, ia hanona bariu rani neiana Ierusalema 
aiarana ꞌabana ia mai nahuna kipokia ikoikiai rauhubu ena taꞌaraꞌi 
haukiai tiao. 26  Ia Ierusalema weiana kupai hauna hanona taꞌara aꞌi niaꞌi 
babiꞌena Sara, ia hanona aika hinaka. 27 Puka Robenai aba ererena,

“ꞌOneꞌone babiꞌemu e, koaonamo!
Beni haiarana aꞌi nuonobaina
babiꞌemu, koabe koio mai
aonamomu.
Pokina babiꞌe ꞌabaea
nahuna hanona keboꞌo,
ia babiꞌe weiana mai atawana
hauna nahuna aꞌi keboꞌo.”  Isa 54.1

28  Uahoꞌabaꞌu e, bariu wai hanona Isako ꞌabana Tirama nahuna, ia 
ena ꞌabiꞌuai ihobonai. 29 Rani weianai harama ihobonai erama miorina 
ehore miori weiana Auba Robe hiabunai erama hauna eꞌoatana, bariu 
abomo ua mo homana. 30 ꞌA Puka Robenai aea terere aihona? Ṉa eꞌabi 
aiho, “Taꞌaraꞌi babiꞌena nahuna ohi mouꞌu ahinakia, pokina eatawa 
tohana nahuna barina hanona taꞌara aꞌi babiꞌena nahuna ohi bari hamona 
aꞌi katewatena.” 31 Ua buonai uahoꞌabaꞌu e, aika hanona taꞌara aꞌi niaꞌi 
babiꞌena nahuna, ia taꞌaraꞌi babiꞌena nahuna ahaꞌi.

Keriso Erubunaka.

5  1 Keriso ehore aika aba erubunaka rauhubu aonai aꞌi kahamiaho. 
Ua buonai tomokori ꞌini, aꞌi temebiri muenimi rauhubu ena taꞌaraꞌi 

haumiai aꞌi tomoao marikina.
2  Tomobahu, au Paulo wai nabaꞌiobinimi, itare patoaꞌina raninai 

Keriso ena aka hanona anina ahaꞌi heremiai. 3  Haeamona nahinabe 
pahihi muenimi natibaha, itare keaꞌina hauna hanona rauhubu ikoikiai 
keꞌima harainakia kenamo. 4 Wai rauhubuai bero tutabuna haumi 
hanona Keriso ꞌeunai kipomi tokabe obonimi, Tirama ena aokoꞌo hoanai 
hanona aba tokapu. 5 Ia aika hanona eka aꞌikakaumai mai Auba Robe 
hiabunai nahabuabena Tirama bero kebenaka. 6  Aika Iesu Keriso aonai 
kahahamomo raninai, itare ꞌao itare ahaꞌi ena haeai hanona ahaꞌi, ia taba 
apaꞌuana hanona aꞌikakauma, raonaꞌauai niwaira tina.

7 Wai ꞌuainai hanona aꞌikakaumai tokaꞌa harai kiꞌa baha, ia tai 
eharabunimi ꞌabi tohana iaꞌi taeanai? 8 Aoani ꞌabikia weiakia hanona 
eaparinimi Tiramana herenai aꞌi timai. 9 Katoraonana, “Bakupu muramurana 
papana nihore parawa maikoinai nibakupuna.” 10 Au hanona Obiapaka 
naꞌikakaumana kebarainimi wai raona haeai ha aꞌi katoaꞌina. Baoao baoao 
nibenimi hauna hau aea homana ia Tirama kehore ꞌarana kebena.

11 Uahoꞌabaꞌu e, itare nairoro aina raninai aehoma buonai tiꞌoatanaꞌu? 
Weiana petohana raninai Keriso ena matiu ibiri ropo kairoro aina hanona 
atetuana ahaꞌi. 12  Au nanuatae weiakia itareai tibatetuanimi haukia 
hanona patekatuꞌa pateao atetua tabana patekabe obona.

13  Uahoꞌabaꞌu e, Tirama eaparinimi hanona kerubunimi. Erubunimi 
haumi hanona hauani akakia kiꞌa obokia aꞌi katobabai, ia raonaꞌauai 
ha ha kipomi katobarai barai haeamo. 14 Rauhubu ikoinai aba 
ebahamomonakia ꞌabi neianai, “Heremuai hauna koraonaꞌau aina oi 
kipomu nuraonaꞌau ainiꞌo ꞌabana.” 15 Katoꞌima ꞌima harainimi wai kipomi 
emi baiarai mai emi ꞌau boꞌo ꞌau boꞌoai kipomi aꞌi tomobaorenimi taꞌuna.

Auba Robe Buabuana Mai Hauani Ena Hoahoakia.
16  Ua buonai naꞌabi, Auba Robe emi mauri keꞌuai aina raninai hauani 

ena nuatae akakia kiꞌa obokia aꞌi katobabai. 17 Pokina hauani ena 
nuatae akakia hanona Auba Robe nihao abuna, Auba Robe ena nuatae 
akakia abomo hauani nihao abuna, ia terarua tibaitaeai, ua buonai wai 
patobabai haukia aꞌi tubabai. 18  Auba Robe wai keꞌuai ainimi raninai, wai 
hanona rauhubu baꞌanai aꞌi katomiaho.

19 Hauani ena hoa hanona emahanai kiꞌa baha. Taba neiakiai, nabau, 
raona ꞌopukia, maha porepore, 20 kaibaꞌuku ikutiaina, mea, baiꞌoata, 
ꞌau, wamuru, opuere, ꞌaoꞌaea, baihabapaꞌa, baꞌiobi baiꞌoikia, 21 raona 
kiꞌa, inu ꞌari, ripuripu, ba babai uahomakia ikoikiai. ꞌUainai abahinabe 
pahihinimi, bariu haeamona nahinabe pahihi muenimi, aka uahomakia 
tibabai haukia hanona Tirama ena obia aiarana aꞌi katetabu ahina.

22  Ia Auba Robe eka mauri keꞌuai aina buabuana hanona raonaꞌau, 
aonamo, baibua, bapahihi, aokoꞌo, rabo harai, aia oꞌo, 23  ꞌaiaunu mai 
aokiro. Neiakia ikoikiai hanona rauhubu aꞌi niꞌoatanakia. 24 Keriso Iesu 
ena maearima hanona hauanikia mai ekia hoa kiꞌa obokia mai ekia 
nuatae kiꞌa obokia aba ikokoꞌau matiu ibiri ropo ꞌubinai.

25 Auba Robe mauri aba ebenaka buonai, ia mehore eka mauri meꞌuai 
aina. 26  Aika aꞌi kahapa, ꞌabaka kipokia aꞌi kahaba opuerenakia ꞌao aꞌi 
kahawamuru ainakia.

Emi Puma Katobua Haeahaea.

6  1 Uahoꞌabaꞌu e, hau ha beho aonai etoto raninai, aomiai Auba Robe 
niaka haumi ha kohore aomu namonai kobaberona. Ia oi abomo 

kipomu koꞌima harainiꞌo, baihobo aꞌi meaꞌiniꞌo marikina. 2  Emi puma 
katobua haea haea, taeara neianai hanona Keriso ena rauhubu katoaꞌi 
taeana. 3 Taba ahaꞌi hauna mo niraonana ia hanona maearima apaꞌuana 
ha raninai, ia kipona niꞌoina. 4 Ha ha kipomi emi babai kato hobonakia, 
taba obabai haraina hauna hanona kipomu koapainiꞌo, ia aꞌi koaoaina 
maearima wairakiai. 5 Maearima ikoikiai kipokia ekia puma katebuanakia.

6  Tirama ena ꞌabi emarereaina hauna hanona ena taba namokia ikoinai 
ena baꞌiobi hauna ohi katebinaꞌanakia.

7 Kipomi aꞌi katohaorea, maearima ha Tirama aꞌi kebapoꞌona. Maearima 
ube ebatona ihobonai mo anina keaꞌina. 8  Ba hauani ena nuataeai ebato 
bato hauna hanona hauani herenai ꞌari ketabu ahina, ia Auba Robe 
ꞌeunai ebato bato hauna hanona Auba Robe herenai mauri banai banai 
ketabu ahina. 9 Aka namona ibabainai aꞌi kahahau hororo, aika aꞌi kaha 
ꞌabeꞌabe raninai, eueu ranina kemai aonai buabua namona kahaꞌina. 10 Ua 
buonai namo nahatabu ahi ranikiai maearima ikoikiai herekiai namo 
kahababainakia, ia aꞌikakauma haukia herekiai hanona namo kahababai 
harainakia.

Banamo ꞌAbina Orena Mai Bahubaꞌari.
11 Rererere rarikia neiakia katoihanakia au imaꞌuai arerenakia tiwahi 

heremi. 12  Weiakia ṯenuatae atakia keapaꞌua haukia tibahi ahinimi itare 
katoaꞌina, ekia poki tohana hanona Keriso ena matiu ibiri ropo paunai 
maearima aꞌi teme ꞌoatanakia. 13  Weiakia aba tetarenakia haukia mo, 
rauhubu aꞌi tikaꞌaina, ia wai ṯenuatae ainimi itare katoaꞌina, hauanimi 
paunai katebaroꞌe. 14 Au taba ha aꞌi kapai ꞌabaeana, ia eka Obiapaka 
Iesu Keriso ena matiu ibiri ropo ikupaiana mo kapaina, Keriso paunai 
hanopaka eꞌari au hereꞌuai, au abomo abaꞌari hanopaka herenai. 15 Itare 
ꞌao itare ahaꞌi terarua anikiꞌa ahaꞌi, ia taba apaꞌuana hanona rama 
mahamahana. 16  Tirama ena baibua mai aokoꞌo hanona raona neiana tiaꞌi 
taeana haukia ikoikiai herekia, abomo Tirama ena maearima weiakia 
aubai Isaraela haukiai tiao haukia herekia.

17 Eꞌu ꞌabi puanai hau ha aꞌi mebaroꞌarinaꞌu, pokina au hauꞌuai maniꞌa 
ṯemiaho tibaihana au Iesu ena taꞌaraꞌi hauꞌu.

18  Uahoꞌabaꞌu ikoimiai e, nabahubaꞌari eka Obiapaka Iesu Keriso ena 
aokoꞌo hoana ahamiai kemiaho. Amen. 

Paulo Ena Marere

EPESO
Haukia Herekiai

Puka Aona Irerena ꞌAbina
Puka neiana ena poki hanona ṉahomana. Tirama ena nuatae hanona taba 

ikoikiai kupai mai hanopakai Keriso aonai katebahaeamo. Weiana Keriso hanona 
taba ikoikiai ꞌarakia haunai keao (1.10). Haeamona Tirama ena nuatae hanona 
kipona ena maearima keberi noꞌanakia, ba ekia mauri maikoina hanona Keriso 
kipokia katebahaeamo, weiana aokia hanona kehamona.

Puka neiana iroꞌana koriꞌuainai hanona Paulo ehore ao namonai eꞌabi tabura, 
maearima kebaꞌiobi harainakia Iesu kateaꞌikakaumana, ba katebahaeamo 
ihobona aꞌikakauma haukia toꞌuna hamona. Pokina Iesu ena aka namona ahanai 
hanona Tirama maearima ebamaurinakia, ba Auba Robe kebenakia, weiana 
hanona ia ikupaiana kehore ena maearima ekia aka namokia kebabainakia ena 
ꞌabi ihobokiai (1.4). Iroꞌana ibaruanai hanona Paulo niꞌabi, maearima Keriso 
kipokia tebahaeamo hanona aokia kehamona haeamona Tirama ena taeara tainai 
katetai.

Puka neiana aonai hanona Paulo ꞌabi ibabatai boꞌona ebaibeni maearima 
kebaꞌiobi harainakia, weiana ekia bahaeamo Keriso kipokia hanona maearima 
toꞌuna hamonai tiao, matoha hauani hamona ꞌabana (4.16), ꞌao matoha itu 
ꞌabana (2.19‑21). Puka neiana kahatuabi haraina hanona Tirama ena nuatae ena 
maearima ekia taba namokia kebabainakia hanona kahaꞌiobi harainakia.

Puka Paipana Apaꞌuakia
a. Roba iahu (1.1‑2)
b. Keriso mai Tirama ena marea haukia. (1.3–3.21)
c. Mauri mahamahana Keriso aonai. (4.1–6.20)
d. ꞌAbi orekia. (6.21‑24)

Banamo ꞌAbina.

1  1 Au Paulo, Tirama ena nuatae paunai Keriso Iesu ena Iuhubeau 
hauꞌu ai naeao, wai robe haumi Epeso ai Keriso Iesu tuaꞌikakaumana 

haumi narere benimi. 2  Nabahubaꞌari Tirama aika Hamaka mai eka 
Obiapaka Iesu Keriso ekia aokoꞌo hoana mai baibua hanona ahamiai 
kemiaho.

Keriso Paunai Tirama Taba Namokia Kebenaka.
3  Tirama eka Obiapaka Iesu Keriso Hamana kahabanamona! Tirama 

hanona aika Keriso aonai ebanamonaka, auba ena banamo ikoinai kupa 
ai hauna aba ebanamo ainaka. 4 Hanopaka aꞌi ebabai bahana raninai, 
Tirama ehore Keriso aonai aba etinaꞌanaka ia ꞌeuna, weiana ia wairanai 
kaharobe mai kiꞌa ha aꞌi kahababaina. 5 Ena raonaꞌau ai Tirama hanona 
aba eraona ꞌuaina aika ena bakiro miorikiai kahaeao Iesu Keriso paunai, 
ena raona weiana hanona ia ena nuatae mai ena aonamo. 6  Tirama 
kahabanamona ia hanona ena aokoꞌo hoana ebenaka ena nuabi aonai, 
aokoꞌo weiana hanona Nahuna niraonaꞌau aina paunai aika ebeni 
ꞌabaeanaka.

7 Keriso eꞌari aruarunai eka kiꞌa aba ehina hao mai bamauri aba 
haꞌina. Tirama ena aokoꞌo hoana hama ua eobia aiho, 8  ia ebenaka hauna 
eapaꞌua kiꞌa baha. Ena ꞌiobi mai ena aobero maikoinai, 9 Tirama ena 
raona bunikia ꞌuainai eraonana hauna ebawaira tinana aika herekai mai 
aonamona, raona weiana hanona aba ebaꞌoruna Keriso paunai kebabaina. 
10 Weiana Tirama ena raona eraonana wapuna ketaina raninai, ebabai 
tabakia ikoikiai keba hamomonakia kupa mai hanopaka tabakia ikoikiai 
ꞌarakiai hanona Keriso mo ikupaiana kepoki.

11 Tirama hanona ena nuatae ihobonai taba ikoikiai ebabainakia, ena 
raona aba ebaꞌoruna hauna paunai aika eaꞌi taeanaka ia ena maearima 
tohakai kahaeao Keriso aonai. 12  Weiana paunai ai Keriso herenai emai 
buabeni nemiaho ꞌuai haumai hanona etinaꞌanamai, Tirama ena nuabi 
katabanamo haraina.

13 Wai abomo ꞌabi tohana ꞌuruna tona raninai Tirama ena maearimai 
toao, pouna namona weiana hanona wai ibamaurimi. Haeamona Keriso 
toaꞌikakaumana ba Tirama ena ꞌabiꞌuai Auba Robena ebenimi, weiana 
hanona ibatoha hoana wai ia ꞌeunai toao. 14 Auba Robe hanona ibatohana 
hoana koriꞌuaina Tirama kehore eꞌabiꞌuai tabakia aika kebenaka abomo ia 
kehore ena maearima kebamaurinakia. Tirama ena nuabi hamabanamona.

Paulo Ebahubaꞌari Epeso Haukia Paukiai.
15 Weiana paunai, au abomo emi aꞌikakauma Obiapaka Iesu herenai 

hauna mai emi raonaꞌau Tirama ena robe haukia ikoikiai herekiai hauna 

ꞌuruna aba aona, 16 wai paumiai banamo ꞌabina Tirama nabeni toꞌona. Eꞌu 
bahubaꞌari aokiai wai atami nahinana, 17 Tirama nanoina, eka Obiapaka 
Iesu Keriso Hamana nuabina kehore Auba Robe kebenimi kebaotipanimi 
abomo Tirama heremiai kebawaira tinana, weiana wai hanona Tirama 
katoꞌiobi haraina. 18  Haeamona Tirama nanoina, aomi mahakia 
kebanoꞌanakia ena ea katoihana ba katoꞌiobina, weiana ia eaparinimi 
haumi emi buabeni hanona taba, mai banamo namoabukia eꞌabiꞌuai 
ainakia Tirama ena robe haumi katoaꞌina hauna hanona aea keapaꞌua aiho. 
19 Ba katoꞌiobina Tirama ena hiabu rarina ꞌakina weiana aika aꞌikakauma 
hauka herekai niaka hauna eapaꞌua kiꞌa baha ena pua ahaꞌi. 20 Tirama 
ena hiabu weiana hanona Keriso aonai eaka ba ꞌari haukia baiatakiai 
ebamikirina eaoaina kupai weia Tirama itipana tainai ebamiatina. 21 Keriso 
hanona aba ꞌubi ꞌakinai kupa tabakia apaꞌuakia ikoikiai ꞌubikiai, poki 
haukia, hiabu haukia, tabura haukia, obia haukia ikoikiai ꞌubikiai, mai 
ia atana hanona aba ꞌubi ꞌakinai ata ikoikiai ꞌubikiai, hanopaka neiana 
maurina aonai abomo mauri weiana wairai kemai hauna ikoikiai ꞌubikiai. 
22  Tirama ehore taba ikoikiai Keriso ꞌapuna panabana baꞌanai ehorotinakia 
abomo Tirama ena marea haukia ikoikiai arakiai ebaona ba taba ikoikiai 
kepoki ainakia. 23 Tirama ena marea haukia hanona Keriso hauanina, ꞌeka 
maikoinai aonai taba ikoikiai ua nibabonu aihonakia.

Keriso Kipokia Mauri Ebenaka.

2  1 ꞌUainai wai hanona toꞌari emi beho mai emi kiꞌa paukiai. 2  Weia 
tomiaho aonai hanopaka neiana ena hoahoa taina totai abomo 

Tiaporo weiana kupa mai hanopaka baiatakia nipoki aina hauna aiana 
tokaꞌa aina, aubana hanona bariu Tirama aiana aꞌi tikaꞌaina haukia aokiai 
niaka. 3  ꞌUainai aika ikoikai abomo ia ihobokia hauanika ekia nuatae 
taikia hatai, ekia hoahoa mai ekia raona kiꞌa obokia hababai, maearima 
ikoinai ihobona ramai aika hanona Tirama ena opuere ihoaina hauka.

4 ꞌA Tirama ena aokoꞌo eapaꞌua, ena raonaꞌau rarina herekai paunai, 
5 weia eka beho paukiai aba haꞌari hauka Keriso kipokia mauri 
mahamahana ebeni haeamonaka. (Tirama ena aokoꞌo hoanai wai 
bamauri toaꞌina.) 6  Keriso Iesu aonai Tirama ehore ia kipokia ebamikiri 
haeamonaka, kupai ia kipokia ebamiati haeamonaka. 7 Weiana hanona 
ena rabo harai ebaihanaka Keriso Iesu aonai, ena aokoꞌo hoana aea 
eapaꞌua aiho kebawaira tinana bariu mai waira ranikiai maearima 
kateꞌiobina paunai. 8  Pokina Tirama ena aokoꞌo hoana paunai wai Keriso 
toaꞌikakaumana hanona eba maurinimi. Neiana hanona wai kipomi 
emi taburai ahaꞌi, ia Tirama ena beruberu. 9 Aka harai paunai ahaꞌi, ua 
buonai tai ha kipona aꞌi keapa. 10 Aika hanona Tirama ebabainaka, Keriso 
Iesu aonai ebaramanaka aka namokia ibabaikia paunai, weiana Tirama 
aba ebaꞌoru baihana hanona aika ua kahamauri aiho.

Epeso 1 ,  2  

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



389

Aika Kahabahamomo Keriso Aonai.
11 Ua buonai tomoraonana, ꞌuainai ramai hanona wai rama haeai 

haumi, weiakia itare haukia ṉa tehoma haukia hanona wai teaparinimi 
‘itare ahaꞌi haumi’. (Weiana hanona hauani ahanai mai maearima imakiai 
tebabaina.) 12  Tomoraonana, rani weianai wai hanona Keriso aꞌi toꞌiobina, 
Tirama etinaꞌanakia haukia Isaraela haukia baiatakiai wai hanona 
ahaꞌi, wai ꞌeka haeai haumi. Haeamona ꞌabiꞌuai rauhubuna herenai wai 
maearima ꞌetemi, hanopakai emi buabeni ahaꞌi, mai heremiai Tirama 
ahaꞌi aonai tomiaho. 13  Wai ꞌuainai atauꞌai tomiaho haumi, bariu hanona 
Keriso Iesu aonai ia aruarunai emaiainimi Tirama herena. 14 Keriso 
hanona aika eka baibua, ia hauaninai Iuda haukia mai rama haeai haukia 
baiatakiai ikaiabu iꞌaeana tabana etapana, terarua ebahamomonakia, 
15 ia Iuda ekia rauhubu weiana mai rauhubu ꞌabikia tererenakia tabakia 
ikoikia ebaorenakia. Pokina Iuda haukia mai rama haeai haukia terarua 
hanona ia kipona aonai rama mahamahanai kebaramana, taeara neianai 
baibua ebabaina. 16  Haeamona matiu ibiri ropo ahanai Keriso ehore rama 
rua neiakia ebahamomonakia ebairarao ainakia Tirama herenai. Neianai 
hanona ekia baiꞌoata ebapuana. 17 Keriso emai wai rama haeai haumi 
atauꞌai haumi heremiai baibua pouna namona eiroro aina haeamona 
herenai Iuda haukia abomo herekiai baibua pouna namona eiroro aina. 
18  Keriso paunai aika ikoikai Iuda mai rama haeai haukia Auba Robe 
hamonai kahaeao Hamaka herena.

19 Ua buonai wai bariu hanona maearima ꞌetemi ahaꞌi ꞌao aru 
haumi ahaꞌi, wai hanona Tirama ena maearima robekia kipokia itubu 
hamomona mai Tirama ena itu maearimami. 20 Wai hanona itu ꞌabana, 
iuhubeau haukia mai mahabanai haukia tebakorina hauna ahanai wai 
tokori ꞌau, Keriso Iesu ia kipona itu kupuana piharanai eao. 21 Keriso 
aonai itu tabakia maikoina niaraꞌau nikori niapaꞌua marea robeai niao 
Obiapaka aonai. 22  Ia aonai wai rama haeai haumi abomo Iuda haukia 
kipokia itu hamonai nibakori haeamonimi Tirama ena miaho ꞌekanai 
keao ena Auba Robe aonai.

Paulo Rama Haeai Haukia Ekia Iroro Hauna.

3  1 ꞌEka neiana buonai, au Paulo nahina benimi au hanona Keriso 
Iesu ena aka paunai nawapura wai rama haeai haumi emi namo 

itabuna paunai. 2  Paꞌe wai ꞌuru aba tona Tirama ena aokoꞌo hoanai 
aka neiana ebenaꞌu wai ibaraimi taearanai. 3  Tirama ena raona bunina 
hanona hereꞌuai ebawaira tinana, ba au ahore arere ꞌuai ꞌabi bita ꞌaki 
aokiai. 4 Weiana katotuabina raninai, eꞌu ꞌiobi Keriso ena raona ebuni 
tabana aꞌina hauna aba katoꞌiobina. 5 Rani ꞌuaikia aokiai hanona Tirama 
raona bunina neiana maearima aꞌi ebaꞌiobinakia, ia bariu hanona Tirama 

ehore ena Auba Robeai ena iuhubeau haukia robekia mai ena mahabanai 
haukia robekia herekiai ebawaira tinana. 6  Ebuni tabana hanona neiana, 
pou namona paunai rama haeai haukia Keriso Iesu aonai Iuda haukia 
kipokia Tirama ena banamo hamona kateaꞌi haeamona, hauani hamonai 
keba haeamonakia, ba ꞌabiꞌuai weiana Tirama ebenakia Keriso Iesu 
paunai hauna kateaꞌi haeamo. 7 Tirama ena aokoꞌo hoana paunai ena 
hiabu aoꞌuai eaka taearanai pou namona ihinana hauꞌuai aeao. 8  Tirama 
ena maearima ikoinai baiatakiai au hanona taba ahaꞌi ꞌabana, iamo 
Tirama aokoꞌo hoana neiana ebenaꞌu hanona rama haeai haukia herekiai 
Keriso ena obia eapaꞌua kiꞌa baha mai aꞌi kepua hauna pouna kairoro 
aina. 9 Taba ikoinai ebabainakia Tiramana ena raona bunikia ꞌuaina 
raninai emai mo bariu ihau boꞌokia aba teao aonai ehore bunina hauna 
aea kebakarahi aihona hanona au kahore kahina pounakia maearima 
ikoikiai herekiai. 10 Weiana buonai bariu Tirama ena marea maearimakia 
paukiai poki anerukia mai hiabu aubakia weiakia kupai ṯemiaho haukia 
abomo Tirama ena aotipa haeaihaeai kateꞌiobina. 11 Neiana hanona aba 
waꞌi baha Tirama eraonana eka Obiapaka Keriso Iesu aonai kebabaina 
hauna ebabaina. 12  Aika Keriso aonai ia naha aꞌikakaumana paunai 
kahatabura mai nuakoꞌoka kahaeao Tirama wairanai. 13  Ua buonai 
nanoinimi, au wai paumiai ṉahau haiara hauna aomi aꞌi kebaoao, pokina 
weianai wai emi nuabi katotabu ahina paunai.

Keriso Ena Raonaꞌau Katoꞌiobina.
14 Weiana paunai Hamaka wairanai nakaipehu nabahubaꞌari, 15 rama 

ikoinai kupai mai hanopakai hanona ia herenai terama mai atakia 
ebaibeni, 16  Tiramana nanoina, ia ena obia tabakia nuabikia aokiai 
Auba Robe hiabunai aubami keba taburanakia, 17 ba emi aꞌikakauma 
paunai Keriso wai aomiai kemiaho. Au nabahubaꞌari wai raonaꞌau aonai 
katoramu mai katokori ꞌini harai. 18  Weiana wai Tirama ena robe haukia 
ikoikiai kipokia tabura katoaꞌi haeamona, Keriso ena raonaꞌau ena mata 
mai ena homaꞌa, ena roꞌe mai ena ꞌoura aea homana hauna katoꞌiobi 
haraina. 19 Ba katoꞌiobina, Keriso ena raonaꞌau hanona ekabanai kiꞌa baha 
ba aika eka ꞌiobi, weiana Tirama ena taba ikoikiai kebabonunimi.

20 Aika aokai niaka Tiramana ena hiabu hanona pahanoina ꞌao 
paharaona tabakia ikoikiai kebenaka ketaina. 21 Tirama ena nuabi 
hanona Tirama ena marea haukia aokiai mai Keriso Iesu aonai rani 
ikoinai kemiaho keaomo banaibanai! Amen.

Kahabahamomo Keriso Hauanina Aonai.

4  1 Au Paulo Obiapaka ena aka ababaina buonai wapura itunai 
tekaiabunaꞌu, ba wai Tirama eaparinimi haumi nabahi ahinimi ia 

ena nuatae maurinai katomiaho. 2  Rani ikoinai katoꞌaiaunu, katomamata, 

katobakiro, raonaꞌauai ha ha emi puma ꞌekakiai katobarai barai. 3  Auba 
Robe bahamomo weiana ebenimi baibua ai ebahamomonimi hauna 
katoꞌini bena. 4 Weiana Keriso hauanina hanona hamona, Auba Robe 
abomo hamona, ihobonai mo Tirama eaparinimi ebahamomonimi 
buabeni hamona weiana aonai katomiaho. 5 Obiapaka abomo hamona, 
aꞌikakauma abomo hamona, ꞌuere robe abomo hamona. 6  Tirama abomo 
hamona, ia hanona maearima ikoikai Hamaka, ia hanona maearima 
ikoikiai arakiai, mai maearima ikoikiai aokiai niaka, abomo maearima 
ikoikiai aokiai nemiaho.

7 Ia Keriso aika ha ha ena ibeni haeai tohakia ebenaka, aokoꞌo hoana 
weiana hanona kipona ena nuatae ihobonai ewatenakia maearima ha ha 
ebenakia. 8  Puka robenai ṉa erere aihona,

“Ia ekaraꞌau eao ꞌubi ꞌakina raninai,
wapura haukia eaoainakia
mai maearima beruberu
ebenakia.”  Sal 68.18

9 ꞌAbi neiana ‘Ia ekaraꞌau eao ꞌubi’ anina hanona taba? Weiana anina 
hanona ia aba eriri ꞌuai eao hano benunai. 10 Eao hano benunai hauna 
haeamona ekaraꞌau emue eao kupa ꞌubina ꞌakinai hanona ena obiai ꞌeka 
maikoinai mai taba ikoikiai kebahu abunakia paunai. 11 Ia hauna kipona 
ibeni ena robe haukia ebenakia hanona baika iuhubeau haukiai kateao, 
baika mahabanai haukia kateao, baika ebaneria haukiai kateao, baika 
hanona iroro haukiai mai baika bamarere haukiai kateao. 12  Keriso 
ibeni weiakia ebaibeni hanona Tirama ena robe maearimakia ikoikiai 
kebaꞌorunakia marea akakia ibabaikiai, marea ketabura kekori ꞌini 
weiana hanona Keriso hauanina. 13  Taeara neianai aika ikoikai kahamai 
kahabahamomo Tirama Nahuna kahaꞌikakaumana mai kahaꞌiobina keao 
mo Obiapaka aonai kahakiro harai, Keriso ena hoahoa namona maikoina 
ihobonai kahaeao. 14 Ba aika hanona miori papakia ꞌabakiai aꞌi kahaeao, 
maearima weiakia ekia baiꞌoi ꞌabikiai mai ekia iriara ai aꞌi kateꞌoinaka 
matoha baura ꞌabana keabuao abuaonaka. 15 Ia aika raonaꞌau ai ꞌabi 
tohana kahahinana hanona taba ikoikiai aokiai aika kahapaꞌua Keriso 
ꞌabanai kahaeao, ia hanona aika eka ara hauna. 16  Keriso aonai hanona 
hauani maikoina earaꞌau haeamo abomo hauani maikoina hanona 
ibakai nihore niaꞌi ꞌinina ba hauani puapuakia ha ha ikau ena aka ai 
tibarai barai tiaka, weiana hanona hauani maikoina raonaꞌauai kipona 
nibapaꞌuana nibakori ꞌinina.

Mauri Mahamahana Keriso Aonai.
17 Ua buonai Obiapaka atanai au wai nahina benimi abomo naba 

raonanimi, bariu wai emi miaho maurina hanona aꞌi keao rama haeai 
haukia ekia mauri ꞌabana, ia ekia raona hanona anikia ahaꞌi. 18  Ia aokia 

hanona tewapura abunakia. Tirama ebaibeni maurina hanona ia herekiai 
ahaꞌi, pokina ekia raonaraona ahaꞌi mai ekia ao tubu paunai. 19 Ia taba 
tibabaina hauna aꞌi tihaumaea aina hoahoa kiꞌa obokia tibabai, abomo 
hoahoa ꞌopukia ṯenuataeai kiꞌa bahanakia.

20 Ia wai Keriso pouna hanona ua aꞌi tomarereai aihona. 21 Abaꞌiobina 
wai Keriso pouna tona abomo ꞌabi tohana weiana Iesu aonai nemiaho 
hauna taearana tebaꞌiobinimi. 22  Ua buonai hauanimi ꞌaiꞌaina weiana 
mauri kiꞌa obona taearanai eba miahonimi hauna katobakuri ahina, 
weiana hauani ena nuatae baiꞌoikia tihore kipona niaꞌi kiꞌana. 23  Aomi 
mai emi raonaraona hanona katobamaha mahanakia. 24 Hauani 
mahamahana katobatotona, weiana hanona Tirama ihaihanai erama 
hauna ꞌabi tohanai ebero mai erobe.

25 Ua buonai wai ikoimiai baiꞌoi katohabona, heremi haukia herekiai 
ꞌabi tohakia katohina, pokina aika ikoikai hanona hauani puapuakia ha 
ha Keriso hauanina hamona aonai. 26 Aomi tiopuere raninai katoꞌima ꞌima 
harainimi kiꞌa aꞌi katobabaina, beraura maikoina aomi mai opuerekia 
katomiaho hanona aꞌi kenamo. 27 Satani ꞌekana aꞌi katohorena. 28 Nibainao 
hauna bainao mehabona meaka kipona taburanai aka namona mebabaina, 
ba weianai uraru haukia kebarainakia. 29 Pinamiai ꞌabi kiꞌa obokia ha aꞌi 
katohina ꞌapuana, ia ꞌabi namokia katohina, aiami tiona haukia kebarainakia 
katetabura, ba emi ꞌabi tohinana hauna kehore namo kebenakia. 30 Tirama 
ena Auba Robe aona aꞌi katobaokoꞌona, ia hanona Tirama ena batoha hoana 
wai heremiai keao rani weiana kemai hanona kebamaurinimi. 31 Baibata 
nuakiꞌa opuere baiara mai ꞌuahiꞌuahi neiakia katohabonakia, haeamona 
bakiꞌa raonaraonakia haeai haeai katohabonakia. 32  Ia ꞌabami ha ha herekiai 
katorabo harai mai aomi keberuberu, ba ha ha ꞌabami ekia kiꞌa katohina hao, 
ihobona Tirama ehore Keriso paunai emi kiꞌa ehina haonakia ꞌabana.

Ea Maurina Aonai Kahakaꞌa.

5  1 Weiana paunai tomobahobo Tirama ihaihanai tomoao, pokina 
wai hanona Tirama nahuna mai ena raonaꞌau. 2  Ba kipomi ha ha 

katoraonaꞌau ainimi Keriso aika eraonaꞌau ainaka ꞌabana. Aika paukai ia 
kipona ena mauri ebaibeni beruberu tabana timina ꞌorimona mai kiꞌa iaꞌi 
obokia tabanai eao Tirama wairanai.

3  Wai baiatamiai nabau, raona kiꞌa obokia mai uhore ꞌabiꞌabikia ha 
pinamiai aꞌi katohina ꞌapuana aꞌi katobabainakia, pokina neiakia hanona 
aꞌi tebero Tirama ena maearima robekia herekiai. 4 Abomo ꞌori kiꞌa 
obokia, bapoꞌopoꞌo ꞌabikia, mai ꞌabi ꞌaiꞌai ꞌabikia, weiakia hanona aꞌi 
tebero wai heremiai, ia Tirama herenai banamo ꞌabikia katohina hanona 
enamo. 5 Wai patoꞌiobina hanona penamo, nabau, raona kiꞌa ꞌao uhore 
hauna hanona kaibaꞌuku nekuti aina hauna, ba maearima uahomana 
hanona ena itau ahaꞌi Keriso mai Tirama ekia obia aiarana aonai.

6  Hau ha ena poꞌo ꞌabikiai aꞌi keꞌoinimi, pokina taba neiakia paukiai 
Tirama ena aohaiara kemai weiakia aia aꞌi tiona haukia herekia. 7 Weiana 
paunai wai hanona maearima uahomakia kipokia aꞌi katobaihau. 
8  ꞌUainai wai hanona wapura aonai tomiaho, ia bariu wai hanona 
Obiapaka ena ea aonai ṯomiaho, ua buonai wai hanona ea maearimamiai 
katoao. 9 Ea buabuana hanona raona namokia, aka berokia, mai ꞌabi 
tohakia maikoina nibawaira tinana. 10 Ua buonai tomobahobo Obiapaka 
aona ibaonamona akana taba hauna katoꞌiobi haraina. 11 Maearima 
wapura akakia weiakia anikia ahaꞌi tibabainakia haukia kipokia aꞌi 
katobaihau, ia katoba karahinakia aka weiakia hanona beho akakia. 
12  Weiana taba bunianai tibabai haukia ihinakia hanona mai haumaeakia 
buonai aꞌi kahinana. 13  Ba taba ikoinai kahamai ainakia ea aonai hanona 
katekere harai. 14 Pokina taba ikoinai tiwaira tina harai haukia hanona 
eai tiao. Neiana paunai ṉa tiꞌabi aiho,

“Parua haumu e,
monoꞌa, ꞌariai momikiri,
ba Keriso oi kebaeaniꞌo.”

15 Weiana paunai emi miaho maurina hanona katoꞌima haraina, 
poꞌopoꞌo haukia ꞌabakiai aꞌi katoao ia aobero haukia ꞌabakiai katoao. 
16  Bariu aka ranikia ebenimi haukia aꞌi katobaore ꞌabaeanakia, pokina 
rani neiakia hanona rani kiꞌa obokia. 17 Weiana buonai poꞌopoꞌo ai aꞌi 
katoao, ia Obiapaka ena nuatae aea homana hauna katoꞌiobi haraina.

18  Waini beinai aꞌi katoinu ꞌari, weiana hauna kehore wai keaꞌi 
kiꞌanimi, ia ꞌekanai Auba Robe mehore mebabonunimi. 19 ꞌAbami kipokia 
tubahamomo aonai Salamoai, huiai, mai auba huikiai katoꞌabiꞌabi, aomiai 
Obiapaka katohui aina mai katobanamona. 20 Rani ikoinai eka Obiapaka 
Iesu Keriso atanai banamo ꞌabina Hamaka Tirama kahabena taba ikoikiai 
paukiai.

Hawainibe Mai Marea.
21 Ha ha kipomi ꞌabami aiakia katokaꞌainakia ihobona Keriso tumariki 

aina ꞌabana.
22  Babiꞌe e, atawami aiakia katokaꞌai ihobona Obiapaka aiana 

patokaꞌaina ꞌabana. 23  Pokina hau hanona babiꞌe kepoki aina ihobonai 
mo Keriso marea nipoki aina ꞌabana. Tirama ena marea haukia toꞌuna 
hanona ia hauanina, ba ia kipona hauani weiana nibamaurina. 24 Bariu 
hanona Tirama ena marea haukia Keriso aiana nikaꞌaina ihobonai babiꞌe 
abomo taba ikoikiai aokiai atawakia aiakia katekaꞌainakia.

25 Hau e, atawami katoraonaꞌau ainakia ihobona matoha Keriso marea 
haukia eraonaꞌau ainakia, weiana ia kipona ena mauri ebaibeni ia herekiai 
ꞌabana. 26 Neiana ebabaina hanona Tirama ena marea haukia beiai 
ebaꞌuerenakia mai Tirama ena ꞌabiai ebamaha mahanakia haeamona 

ebarobenakia Tirama ꞌeuna. 27 Pokina Tirama ena marea haukia ikoinai 
weiana hanona kenamo harai abomo keiroro harai mai behona keahaꞌi, ia aꞌi 
kemaniꞌa maniꞌa ꞌao aꞌi kemaruru kiꞌa baika uahomakia herenai kateahaꞌi, 
weiana hauna ia keaꞌina ꞌeunai keao. 28 Taeara neiana ihobonai hau atawakia 
kateraonaꞌau ainakia, matoha kipokia hauanikia tiraonaꞌau aina ꞌabana, 
hau atawana niraonaꞌau aina hauna hanona kipona abomo niraonaꞌau aina. 
29 Weiana hau ha kipona hauanina aꞌi niꞌoatana, ia nibanianina niaꞌiaꞌi 
haraina, ihobona mo Keriso ena marea haukia nibanianinakia neꞌimanakia 
ꞌabana. 30 Pokina aika aꞌikakauma hauka hanona Keriso hauanina puapuakia. 
31 Puka robenai ṉa terere aihona, ‘Neiana paunai hau hanona hamana hinana 
kehobonakia, atawana ohi katebahamomo, ba terarua hauani hamonai 
kateao.’ 32  Neiana hanona ꞌabi bunina apaꞌuana, ia au hanona Keriso mai ena 
marea haukia robakia ṉahuna katebahamomo. 33 Neiana buonai wai hau 
ikoimiai atawami katoraonaꞌau ainakia ihobona kipomi turaonaꞌau ainimi 
ꞌabana. Haeamona babiꞌe abomo atawana kemariki aina.

Miori Uaho Mai Hama Hina.

6  1 Miori mai uaho e, hinami hamami aiakia katokaꞌainakia, pokina 
neiana katobabaina hanona ebero Obiapaka wairanai. 2  Hinami mai 

hamami katomariki ainakia. Weiana hanona Puka robena ena rauhubu 
ꞌabina koriꞌuaina haeamona mai ꞌabiꞌuaina. 3  ꞌAbiꞌuai hanona neiana, emi 
mauri kenamo mai hanopakai emi miaho maurina hanona kehomaꞌa.

4 Hama hina e, nahumi aꞌi katoba opuerenakia, ia Obiapaka ena 
bairobe ai mai ena baꞌiobi ꞌabikiai katoba apaꞌuanakia.

Taꞌaraꞌi Hauna Mai Poki Hauna.
5 Taꞌaraꞌi haumi e, hanopakai tipoki ainimi haukia aiakia katokaꞌaina mai 

marikimi abomo aomi tohakiai mai taꞌumi, ihobona Keriso aiana tukaꞌaina 
ꞌabana. 6 Kateihanimi aokia katoba aonamonakia paunai aꞌi katoaka, ia 
Tirama ena nuatae akana katobabaina mai aomi ikoinai, ihobona Keriso ena 
taꞌara tuaꞌina haumi ꞌabana. 7 Aomi namonai katoaka, ihobona Obiapaka 
ena aka tubabaina ꞌabana, ia maearima ekia aka ꞌabana ahaꞌi. 8 Pokina wai 
aba toꞌiobina Obiapaka hanona taꞌaraꞌi haukia ꞌao taꞌara aꞌi tiaꞌi haukia reꞌa 
maearima ha ha aka namokia tibabai haukia ꞌarakia kebenakia.

9 Poki haumi e, taeara ihobonai katobabai harai emi taꞌaraꞌi haukia 
herekiai, ia aꞌi katobataꞌunakia, katoꞌiobina ia mai wai emi poki hauna 
hanona hamona kupai nemiaho, ia hanona maearima ikoinai ekia babai 
ihobokiai mo neihanakia ia tai haꞌi nitaina.

Tirama Ena Huari Tabakia Kahabatotonakia.
10 Eꞌu ꞌabi orena hanona neiana, Obiapaka kipokia katobahamomo 

ena hiabuai kebahiabunimi, ena taburai katotabura. 11 Tirama ena 

huari tabakia ikoinai haumiai katoba totonakia, ba tiaporo ena aotipa 
akakia katokaiabu harainakia. 12  Pokina aika hanona maearima aꞌi 
nahahuarinakia, ia auba kiꞌa obokia weiakia auba ekia poki haukia, 
hiabu aubakia, hanopaka wapurana neiana tipoki aina aubakia, mai 
huari aubakia kiꞌa obokia kupa mai hanopaka baiatanai ṯemiaho haukia 
kipokia nahahuari. 13  Weiana buonai bariu Tirama ena huari tabakia 
ikoikiai katoaꞌi taeanakia haumiai katohore ꞌaunakia, pokina rani kiꞌa 
obona kemai raninai wai hanona aba katokori ꞌini, ba huari weiakia 
katobaore harainakia murinai hanona ꞌekamiai katokoroti mai taburami.

14 Ua buonai katokori ꞌini, ꞌabi tohana katohinana hanona huami 
ihaina huamiai katohai ꞌinina, mai aka bero hanona haharami iꞌaeana 
haharamiai katohore ꞌauna. 15 Mai katobaꞌoru harai pou namona weiana 
baibua nibaramana hauna katoiroro aina aomi ikoinai hanona emi 
tamaka ꞌabana katoabaꞌauna. 16  Weiakia ahakiai rani ikoinai aꞌikakauma 
ketina katoaꞌi taeana, weiana hau kiꞌa obona ena paki mai irubakiai 
nibakokinimi hanona katobaꞌoronakia. 17 Tirama ena bamauri hanona 
katoaꞌi taeana emi huari baurabauranai keao, mai Tirama ena ꞌabi weiana 
Auba Robe nibenimi hauna katoaꞌina emi karebai keao. 18  Rani ikoinai 
Auba Robe ena hiabuai katobahubaꞌari, taba haeai haeai ahakiai mai emi 
nuatae ikoikiai bahubaꞌari ai Tirama katonoina. Aomiai neiana kemiaho 
katomaha noꞌa rani ikoinai Tirama ena robe maearimakia ahakiai 
katobahubaꞌari. 19 Au abomo ahaꞌuai katobahubaꞌari, weiana rani tabakiai 
au kairoro ranikiai Tirama ꞌabi kebenaꞌu weianai hanona kanuakoꞌo pou 
namona aonai tebuni ꞌabikia kabawaira tinanakia. 20 Au hanona Tirama 
kipona euhunaꞌu pou namona neiana kairoro aina ba weiana paunai au 
wapura itunai namiaho mai tabiriꞌu, katobahubaꞌari weianai panuakoꞌo 
pou namona pairoro aina Tirama ena nuatae ihobonai.

21 Tukiko, uahoꞌabaka raonaꞌauna mai Obiapaka ena taꞌara iaꞌina hauna 
namona, taba ikoinai aba kehina benimi weianai wai aba katoꞌiobina au 
hanona aea homaꞌu haeamona taba nababaina. 22  Nauhuna niwahi heremi 
ena poki hanona neiana, wai kato ꞌiobina ai hanona aea homamai, 
weianai aomi peba taburanakia.

23  Nabahubaꞌari Hamaka Tirama mai Obiapaka Iesu Keriso katehore 
ekia baibua, raonaꞌau mai aꞌikakauma uahoꞌabamai ikoimiai katebenimi. 
24 Tirama ena aokoꞌo hoana hanona ikoimiai weiami eka Obiapaka Iesu 
Keriso turaonaꞌauai toꞌona haumi heremiai kemiaho. 

Paulo Ena Marere

PILIPO
Haukia Herekiai

Puka Aona Irerena ꞌAbina
Pilipo hanona aiara apaꞌuana ha Makedonia ai (Iuhubeau 16), Paulo ehore 

pou namona eiroro aina ꞌekana. Weiana murinai, eao ꞌeka ha hanona wapura 
ituai tekapo totona, ba pou eona hanona maearima baika tehore Pilipo haukia 
ekia aꞌikakauma tibahaeaina. Iamo puka neiana aonai hanona atetua weiakia 
aꞌi kahatabu ahinakia. Paulo ena aꞌikakauma hanona Iesu aonai ehoroti tohana, 
ua buonai ia hanona aona namonai. Paulo ena mauri aonai hanona ehau haiara, 
euraru mai hauani tabakia enuatae ainakia.

Ua buonai puka neiana irerenai hanona Paulo enuatae namo ꞌabina apaꞌuana 
kebaibeni pokina Pilipo haukia ekia barai barai ia herenai hanona eapaꞌua 
kiꞌa baha paunai. Mai taba ha hanona, Paulo ena nuatae apaꞌuana hanona 
ekia aꞌikakauma kebatabura muenakia katekori ꞌini, pokina aꞌi temeraona 
Paulo hanona bariu aba wapura itu aonai ba aꞌi temeaokoꞌo mue. Paulo ia 
nehina benakia, beruberu weiana Tirama herenai tetabu ahina hanona mauri 
mahamahana ba weiana hanona Keriso aonai tetabu ahina. Paulo ena nuatae 
apaꞌuana hanona Pilipo haukia Keriso ena hoahoa mai ena babai kateaꞌinakia 
katemauri ainakia. Weiana Keriso kipona aona ebaꞌaiaununa, ba aka weiana 
Tirama ehore ia ebena hauna katebaore haraina.

Puka Paipana Apaꞌuakia
a. Roba iahu. (1.1‑11)
b. Paulo kipona ena mauri pahihikia. (1.12‑26)
c. Mauri Keriso aonai hauna. (1.27–2.18)
d. Timoteo mai Epaprodito ohi ekia ꞌabi. (2.19‑30)
e. ꞌOu haukia mai kiꞌa ꞌabiꞌabikia. (3.1–4.9)
f. Paulo mai ena hau Pilipo haukia. (4.10‑20)
g. ꞌAbi orekia. (4.21‑23)

Banamo ꞌAbina.

1  1 Paulo mai Timoteo, ai Keriso Iesu ena taꞌara iaꞌina haumai, marere 
neiana ṯarerena niwahi wai robe haumi ikoimiai Pilipo ai ṯomiaho 

Keriso Iesu tuaꞌikakaumana haumi mai ihaꞌini haukia mai tibarainakia 
haukia kipokia heremi. 2  Ṯabahubaꞌari Tirama aika hamaka mai Obiapaka 
Keriso Iesu ekia aokoꞌo hoana mai baibua hanona ahamiai kemiaho.

Paulo Ena Bahubaꞌari Pilipo Haukia Paukiai.
3 Rani ikoikiai naraonanimi aonai eꞌu Tirama nabanamona. 4 Eꞌu 

bahubaꞌari ai hanona mai aonamoꞌu nabahubaꞌari wai ikoimiai paumiai, 
5 pokina emi aꞌi turi pou namona akana herenai iaꞌi ramana raninai emai 
mo bariu. 6 Weiana buonai aba aꞌiobina Tirama aka namona weiana 
aomiai ebaramana hauna aka weiana nibabaina keao mo Keriso Iesu ena 
mai mue raninai kebaore haraina. 7 Taeara neianai eꞌu raonaraona ikoimiai 
heremiai hanona ebero, au hanona wai naraona toꞌo baihanimi, pokina 
bariu au nawapura aonai abomo pou namona auhore aina abakori haraina 
ranikiai ikoikiai toaꞌi turinaꞌu Tirama ena aokoꞌo hoana aonai. 8  Au Keriso 
Iesu aonai ikoimiai aea naraonaꞌau aihonimi hanona Tirama neꞌiobina.

9 Eꞌu bahubaꞌari hanona neiana. Emi raonaꞌau hanona pekupu toꞌona 
ꞌiobiai mai aoberoai, 10 weiana paunai wai hanona taba namokia tohakia 
katotinaꞌanakia, aomi kemahamaha mai beho aꞌi katoaꞌina keao mo 
Keriso ena mai mue raniai, 11 aka bero buabuakia Iesu Keriso ꞌeunai 
temai haukiai katobonu, weianai Tirama ena nuabi ibawaira tinana mai 
ibanamona.

Paulo Wapura Itunai Emiaho Pou Namona Ibarainai eao.
12  Uahoꞌabaꞌu ikoimiai e, au nanuatae katoꞌiobina taba weiana hereꞌuai 

erama hauna hanona pou namona ibarainai eao. 13  Pokina obia ꞌarana 
Kaisa ena itu iꞌimana haukia ikoinai mai maearima ikoinai teꞌiobina au 
hanona Keriso paunai wapura itunai namiaho. 14 Au nawapura paunai, 
uahoꞌabaka boꞌona Obiapaka niba nuakoꞌonakia, aꞌi titaꞌu Tirama ena ꞌabi 
ṯehinana mai taburakia.

15 ꞌAbi tohana Keriso pouna ṯeiroro aina aonai baika hanona mai 
wamurukiai mai baiarakiai, ia baika hanona aokia namokiai. 16  Baika 
neiakia hanona raonaꞌauai ṯeiroro aina pokina teꞌiobina aka neiana 
Tirama ebenaꞌu hanona pou namona kauhore aina. 17 Baika weiakia 
hanona Keriso pouna aokia namokiai aꞌi ṯeiroro aina, ia ekia nuatae 
hanona atakia patebapaꞌua, mai ekia raona hanona wapurai namiaho 
aonai eꞌu haiara patebapaꞌuana. 18  ꞌAbina ahaꞌi. Baiꞌoiai ꞌao tohakiai ṯeibiu 
ibiu, ia taba apaꞌuana hanona Keriso pouna aba ṯeiroro aina, neiana 
paunai au naonamo. ꞌE, au hanona kaonamo toꞌona.

19 Au aꞌiobina weiana emi bahubaꞌari ai abomo Iesu Keriso Aubana ena 
baraibarai ai, taba hereꞌu ai erama hauna kehore ibamauriꞌu ai keao. 
20 Eꞌu nuatae apaꞌuana mai eꞌu buabeni hanona neiana eꞌu aka aokiai aꞌi 
kahaumaea, ia ꞌuaina raninai ihobonai bariu abomo panuakoꞌo harai, 
mauriai ꞌao ꞌariai reꞌa rani ikoikiai hauaniꞌu ai Keriso atana kabapaꞌuana. 
21 Pokina eꞌu mauri aonai hanona Keriso, eꞌu ꞌari ai abomo namo katabu 
ahina. 22  Ia hauani maurinai kamiaho aka namokia kababai mo raninai, 
ia aꞌi naꞌiobina aeana hauna katinaꞌana. 23  Au hanona ꞌeka rua baiatanai 
namiaho, nanuatae mauri neiana kahabona kaeao Keriso herena, weiana 
hanona kenamo hereꞌu ai. 24 ꞌA mauriꞌu ai namiaho hanona taba apaꞌuana 
tohana pokina kabarainimi paunai. 25 Aba aꞌiobi haraina hanona neiana, 
au hanona ꞌekaꞌu ai kamiaho, mai wai ikoimiai kipokia kahabahaeamo 
emi aꞌikakauma ibapaꞌuanai mai aonamomi paunai. 26  Weiana buonai 
au kamue kamai heremiai raninai, wai hanona Keriso Iesu aonai emi 
aonamo keapaꞌua au pauꞌuai.

27 Taba apaꞌuana hanona neiana, Keriso ena pou namonai kipomi 
hoahoa namonai tomobakaꞌa harainimi. Weiana kawahi kaihanimi ꞌao 
aꞌi kawahi reꞌa poumi mo paona, wai hanona raona hamonai tukori ꞌini 
ṯohuari pou namona iaꞌikakaumanai. 28  Taba ikoinai tiꞌoatanimi haukia 
aꞌi katotaꞌu ainakia katotabura. Weiana hanona ia ekia ꞌari hoana, ia wai 
heremiai hanona mauri hoana Tirama herenai nimai. 29 Keriso paunai 
eberuberu benimi hanona ia iaꞌikakaumana mo kipona ahaꞌi, ia paunai 
katohau haiara. 30 Wai abomo tuaꞌi turinaꞌu huari neiana aonai, weiana 
hanona ꞌuainai toihanaꞌu ihobona, bariu abomo pou tuona au nahuari 
oho mo.

Keriso Aona Ihobonai Ha Ha ꞌAiaunuai 
ꞌAbami Kipokia Katobapaꞌuanimi.

2  1 Naꞌiobina emi bahamomo Keriso herenai nibataburanimi, mai 
ena raonaꞌau ai nibarainimi. Wai Auba Robe ai tubahamomo, 

emi aokoꞌo mai rabo harai ꞌabami herekiai. 2  Weiana paunai nabahi 
ahinimi, raona hamonai eꞌu aonamo katobapaꞌuana, raonaꞌau hamonai 
katomiaho haeamo, auba hamonai mai nuatae hamonai. 3  Kipomi taba ha 
aꞌi katobabaina baiꞌoata ai ꞌao apa ai, ia ha ha ꞌaiaunu ai ꞌabami katoba 
apaꞌuanakia. 4 Ha ha kipomi emi namo aꞌi katotabuna, ia ꞌabami ekia 
namo katotabuna.

5 Keriso Iesu aona ihobonai wai abomo katoaꞌina.
 6 Keriso hanona taba ikoinai

Tirama ihobonai nemiaho,
iamo Tirama ohi peihobo
hauna aꞌi eraonana.

 7 Kipona taba ahaꞌi ꞌabanai ebaona,

a 2.16 ꞌao katoaꞌi ꞌinina. 

taꞌaraꞌi haunai eao,
maearima ihobokiai erama.

 8 Maearima ihobo hobonai
eao aonai,
kipona eꞌaiaunu aina,
Tirama aiana eona eao mo eꞌari,
weia matiu ibiri ropo ꞌubinai eꞌari.

 9 Weiana buonai Tirama ehore
eaꞌi taeana ꞌubi ꞌakinai,
ata ebena ata ikoikiai ꞌubikiai.

 10 Kupa ai, hanopaka ai mai
hanopaka baꞌanai haukia ikoikiai
Iesu atanai katekai pehu.

 11 Maearima ikoinai pinakiai
katehina pouna Iesu Keriso
hanona Obiapaka,
Hamaka Tirama ibanuabina.

Maearima Herekiai Katoea Bihiu ꞌAbakia.
12  Ua buonai, eꞌu raonaꞌau haumi e, kipokia hamiaho aonai 

aiaꞌu tokaꞌaina, ia bariu heremiai aꞌi namiaho ia rani ikoinai aiaꞌu 
katokaꞌainakia emi mauri akana katobaore haraina mai taꞌumi mai 
ꞌururu ꞌururumi weiana hanona taba apaꞌuana. 13  Pokina Tirama hanona 
wai aomiai niaka ena nuatae taearanai kipomi katobabaina mai hiabuna.

14 Taba ikoinai atetuai ꞌao baihara taeai aꞌi katobabainakia. 15 Weiana 
buonai wai aꞌi katobeho aꞌi katokiꞌa, Tirama nahuna namomiai katoao, 
wai hanona beho mai poꞌo hanopakana aonai ṯomiaho, ia herekiai katoea 
matoha bihiu kupai ꞌabakia, 16  weianai mauri ꞌabina katobawaira tina 
haraina. a Keriso ena mai mue raninai au kapa, aꞌi abeau ꞌabaea mai aꞌi 
aroꞌari ꞌabaea.

17 Emi aꞌikakauma akakia robekia katobaibeni Tirama herenai hauna 
ahanai au aruaruꞌu pekiki oioi paꞌari matoha robe ibaibeni ꞌabana. Au 
kaonamo mai au wai kipokia kahaonamo haeamo. 18  Taeara ihobonai wai 
abomo katoaonamo mai wai au kipokia hamaonamo haeamo.

Timoteo Mai Epaprodito.
19 Obiapaka Iesu nenuatae raninai nabuabena, Timoteo aba kauhuna 

kewahi heremi, weiana au abomo poumi kaona raninai katabura. 
20 Pokina hau ha ia ihobona hereꞌu ai ahaꞌi, ia kipona mo hanona au aoꞌu 
eaꞌina wai keiha ꞌini harainimi. 21 Maearima ikoinai kipokia ekia nuatae 

  Pilipo 2

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



400

tabakia titabu ia Iesu Keriso ꞌeunai ahaꞌi. 22  Ia wai toꞌiobina Timoteo 
hanona maearima aea homana, ia kipona ebatohana matoha miori ha 
hamana ebaraina ꞌabana ebarainaꞌu, tararua tabahamomo pou namona 
akana tababaina. 23  Weiana buonai eꞌu buabeni hanona taba hereꞌu ai aea 
perama aiho paihana, ba ia kauhu biaina kewahi heremi. 24 Obiapaka 
aonai naraonana ketaina au kipoꞌu abomo aba kawahi heremi.

25 Ia au naraonana ena namo hanona uahoꞌabaka Epaprodito kauhu 
muena kewahi heremi, tararua taka haeamo mai tahuari haeamo, ia 
hanona wai emi iuhubeau hauna wai touhuna eꞌu nuatae akakia kebabai. 
26 Ia hanona ikoimiai niraona kiꞌa bahanimi aona niaroꞌari pokina pouna 
tona ia hanona neinawa. 27 ꞌAbi tohana ia einawa kiꞌa herekai mo peꞌari. Ia 
Tirama ehore eaokoꞌo aina ia herenai mo ahaꞌi au abomo eaokoꞌo ainaꞌu, 
eꞌu ao haiara aꞌi meapaꞌua marikina. 28  Weiana buonai eꞌu nuatae apaꞌuana 
hanona nauhuna kewahi heremi, weiana ia katoiha muena raninai aomi 
kenamo, mai au eꞌu ao aroꞌari hanona keꞌaera. 29 Obiapaka atanai ia katoaꞌi 
taeana mai aonamomi, maearima ua homakia hanona katomariki ainakia. 
30 Pokina Keriso ena aka paunai herekai mo peꞌari, ia ena mauri ereana 
hanona emi barai barai akana hereꞌu ai epua hauna ia ebaorena.

Keriso Iaꞌikakaumana Paunai Bero Kebenaka.

3  1 ꞌAbi orenai, Uahoꞌabaꞌu e, Obiapaka aonai katoaonamo! ꞌAbi 
hamona neiana narere mue rere muena, ia aꞌi nabaoao, pokina wai 

kebarainimi.
2  Aka kiꞌa haukia waeha ꞌabakia weiakia katoꞌima ꞌima harainakia 

titare ꞌabaeanakia haukia herekiai katoꞌima harainimi. 3  Ia aika hanona 
itare hauka tohaka, aika Tirama nahakuti aina ena Auba Robeai, Keriso 
Iesu nahapaina, hauani ena hoahoa aꞌi naha aꞌikakaumanakia. 4 Au 
abomo hauani hoahoana iaꞌikakaumana aꞌiobina. 5 Au arama ꞌoruꞌoruꞌu 
ai wapu ꞌababani aonai tetarenaꞌu. Isaraela maearimaꞌu, Beniamina ena 
itubu hauꞌu, Heberu hauꞌu tohaꞌu. Iuda ekia rauhubu iꞌimanai au hanona 
Parisea hauꞌu. 6  Eꞌu tabura maikoina abakarahina Tirama ena marea 
haukia aꞌoatanakia. Rauhubu aka bero iꞌimanai au hanona aꞌi abeho 
ꞌapua. 7 Iamo ꞌuainai namo tebenaꞌu tabakia bariu Keriso paunai kiꞌa 
obokia nahinanakia. 8  Neiakia mo ahaꞌi. Taba ikoikiai au naraonanakia 
anikia ahaꞌi, Keriso Iesu eꞌu Obiapaka kahaꞌiobi haraina hanona taba 
apaꞌuana. Au taba ikoinai aneꞌenakia hamarai abaonakia pokina Keriso 
kaꞌina paunai, 9 ia aonai ketabu ahinaꞌu. Au kipoꞌu rauhubu iaꞌinai 
bero ha aꞌi atabu ahina, ia Keriso iaꞌikakaumanai. Tirama kehore bero 
kebenaka iaꞌikakaumana paunai. 10 Au nanuatae Keriso kipona mai ena 
mikiri mue hiabuna kaꞌiobina, mai ia ehaiara aina ihobona au abomo 
kaonobaina, ena ꞌari taearanai au abomo kaꞌari. 11 Weianai au nabuabena 
ꞌari ai mikiri mue maurina kaꞌina.

Paulo Puana Ebeaubena.
12  Au aꞌi naꞌabi taba ikoinai aba aꞌina ꞌao aba abaore haraina. Au nauꞌu 

ohona mo kaꞌina hauna naraonana, weiana hanona Keriso Iesu kipona 
aba eaꞌinaꞌu hauna. 13  Uahoꞌabaꞌu e, au aꞌi naraonana ꞌuai tabana aba 
aꞌina. Ia taba hamomona naroꞌari aina, eꞌu aka muriꞌu ai hauna nareana, 
wairaꞌu ai hauna mo natabura aina, 14 puana nabeau bena ꞌaraꞌu kaꞌina. 
ꞌAra weiana hanona Tirama eaparinaꞌu Keriso Iesu aonai kupai mauri 
kaꞌina.

15 Ikoikai aba aꞌikakaumai hatabura hauka hanona ua paharaona 
aiho. Ia wai baika taba haeai turaonana raninai, Tirama kehore neiakiai 
abomo aomi kebaeanakia. 16  Aika taba aba haꞌiobina hauna mo taearanai 
kahakaꞌa.

17 Uahoꞌabaꞌu e, eꞌu babai ihobonai katokaꞌa, emai aka mai ꞌabi tiaꞌi 
taeanakia haukia katoiha harainakia. 18  ꞌUainai rani boꞌokia ahina 
benimi bariu abomo mai haihaiꞌu nahina benimi, boꞌona ꞌakina hanona 
ekia mauriai Keriso ena ꞌari matiu ibiri ropo ai hauna herenai ꞌou haukiai 
tiao. 19 Ekia mauri puana hanona ꞌari, pokina ekia tirama hanona hauani 
ena nuatae tabakia. Ia ekia apa hanona haumaea tabakia, aokia hanona 
hanopaka tabakia mo tiraonanakia. 20 Ia aika hanona kupa maearimaka 
eka aiara tohana hanona weia, aika ibamaurika hauna Obiapaka 
Iesu Keriso naha ꞌimana kupa ai kemai mue. 21 Ia kehore taba ikoinai 
kemaiainakia kepoki ainakia, hiabuna weianai hauanika kiꞌa obona 
kebahaeaina ia hauanina mai nuabina ihobonai.

Rani Ikoinai Katoaonamo Obiapaka Aonai.

4  1 Weiana buonai, uahoꞌabaꞌu e, wai naraonaꞌau ainimi haumi mai 
naraona kiꞌa bahanimi haumi hanona eꞌu aonamo mai eꞌu apa. Wai 

hanona ua katokori ꞌini aiho Obiapaka aonai au aꞌabi ihobonai.
2  Euodia nanoina mai Sunutuke nanoina, terarua aokia 

katebahamomona Obiapaka aonai. 3  Oi iebebe hamona habuana haumu, 
eꞌu nuatae babiꞌe neiakia rua kobarainakia, pokina ia hanona au kipokia 
taka haeamo pou namona paunai, abomo Klemento mai au ꞌabaꞌu kipokia 
taka haeamo haukia, ia atakia hanona Tirama ena mauri pukana aonai 
nemiaho.

4 Rani ikoinai katoaonamo Obiapaka aonai. Haeamona nahinabe 
muenimi. Katoaonamo!

5 Emi rabo harai maearima ikoinai wairakiai katobawaira tinana. 
Obiapaka hanona aba kemai. 6  Aomi aꞌi kearo ꞌari taba ha herenai, ia 
taba ikoikiai aokiai bahubaꞌari mai nuatae ai Tirama katonoina mai aomi 
namonai. 7 Tirama ena baibua hanona maearima ena ꞌiobi etara haona, 
weianai aomi mai emi raona raona keiha ꞌinina Keriso Iesu aonai.

8  Uahoꞌabaꞌu e, ꞌabi orena neiana. Aka nahomakia katoraona ꞌini, aka 
namokia mai maearima atakia tibanamona akakia ikoikiai, toha tabakia, 
mariki tabakia, bero tabakia, aokia namo tabakia, raonaꞌau tabakia, 
ibanamo tabakia. 9 Au hereꞌu ai toꞌiobina, toaꞌina, ꞌuruna tona hauna, 
ꞌao hereꞌu ai toihana hauna katobahobona. Weiana baibua Tiramana 
heremiai kemiaho.

Paulo Pilipo Haukia Ekia Baibeni Eaꞌina Namo ꞌAbina Ehinana.
10 Obiapaka aonai naonamo kiꞌa baha, pokina wai au toraona muenaꞌu 

paunai, aꞌiobina ꞌuainai toraonanaꞌu, ia katobarainaꞌu taearana ahaꞌi. 
11 Eꞌu uraru ꞌabina aꞌi nahinana, pokina aba amarereaina taba ikoikiai 
aokiai aea kamamata aihona hereꞌu ai nemiaho hauna naonamo aina. 
12  Au aꞌiobina taba nahanuatae aonai aea kamauri aiho, abomo au 
aꞌiobina taba ena boꞌo aonai aea kamauri aiho, taba bunikia aba amarere 
ainakia ikoikiai aba amamata ainakia, aniꞌari ꞌao mareꞌa, obia ꞌao uraru. 
13  Keriso nihore hiabu nibenaꞌu, ia aonai taba ikoinai katabura ainakia.

14 Ia eꞌu haiara aokiai toaꞌi turinaꞌu hanona enamo kiꞌa baha. 15 Wai 
Pilipo haumi e, toꞌiobi haraina pou namona airoro aina popounai weia 
Makedonia ahabona raninai wai Tirama ena marea haumi Pilipoai haumi 
mo kipokia habarai barai baibeni hoanai. 16  Ia au Tesalonika ai amiaho 
raninai, rani baika barai barai totiu ahinakia temai hereꞌu. 17 Beruberu 
aꞌi natabuna ia buabua natabuna wai ibanamomi buabuana. 18  Au taba 
ikoinai aba aꞌinakia, hereꞌu taba aba eboꞌo, emi baibeni Epaprodito 
imanai totiuahi haukia aba aꞌinakia, weiana hanona timikia namokia 
mai baibeni tabakia Tirama aba eaꞌi taeanakia eaonamo ainakia. 19 Eꞌu 
Tirama kehore tokapu tabakia kebeni muenimi Keriso Iesu nuabina aonai 
kohu namokia tohakiai kebabonunimi. 20 Aika Hamaka Tirama herenai 
nuabina kemiaho banai banai. Amen.

Banamo ꞌAbina Orena.
21 Keriso Iesu ena robe haukia ikoikiai herekiai banamo katobenakia. 

Uahoꞌabaka hereꞌu ai ṯemiaho haukia ekia banamo tibenimi. 22  Robe 
haukia ikoikiai neia mai baika obia ꞌarana Kaisa ena ituai ṯemiaho 
haukia abomo banamo tibenimi.

23  Nabahubaꞌari Obiapaka Iesu Keriso ena aokoꞌo hoana hanona aubami 
ai kemiaho. 

Banamo ꞌAbina.

1  1 Au Paulo, Tirama ena nuatae paunai Keriso Iesu ena iuhubeau 
hauꞌuai naeao, mai uahoꞌabaka Timoteo ohi, 2  Tirama ena robe 

haumi Koloseai ṯomiaho uahoꞌabamai Keriso tuaꞌikakaumana haumi 
ṯarere benimi. Ṯabahubaꞌari Tirama aika Hamaka ena aokoꞌo hoana mai 
baibua hanona ahamiai kemiaho.

Paulo Ena Marere

KOLOSE
Haukia Herekiai

Puka Aona Irerena ꞌAbina
Kolose hanona aiara ha Asia hanonai, Epeso haukia herekiai. Paulo hanona aꞌi 

eao Kolose, iamo maearima baika euhunakia teao ꞌeka weianai teiroro, ba temai 
Koloseai. Paulo pou eona hanona maearima baika tenuatae ekia aꞌikakauma 
katebahaeaina, ua buonai puka neiana ererena kebakori ꞌininakia.

Ṉa ehinabe aihonakia, Keriso hanona taba ikoikiai ꞌarakiai hauna, mai ia 
ikupaiana mo kehore aika ikoikai kebamaurinaka. ꞌA taeara haeai baika hanona 
aꞌi kateba maurinaka, ia Keriso herenai kateberi parenaka. Pokina Keriso aonai 
hanona Tirama ehore taba ikoikiai ebaramanakia, haeamona Keriso ena aka ai 
hanona Tirama taba ikoikiai eaꞌi muenakia. Keriso hanona aika aokai nemiaho, 
ba aika nahamahamaha, mai nahanuatae Keriso ena hoahoa mai babai taikia 
kahatai. Paulo ehore puka neiana ererena, ba maearima rua ebenakia, Tukiko 
mai Onesimo, ba ia terarua teaoaina Kolose haukia tebenakia.

Puka Paipana Apaꞌuakia
a. Roba iahu. (1.1‑8)
b. Keriso ena mauri mai ena aka. (1.9–2.19)
c. Mauri mahamahana Keriso aonai. (2.20–4.6)
d. ꞌAbi orekia. (4.7‑18)

a 1.14 ꞌao ia aruarunai 

Paulo Ena Bahubaꞌari Kolose Haukia Paukiai.
3  Ai wai paumiai ṯabahubaꞌari ranikia ikoikiai, eka Obiapaka Iesu 

Keriso Hamana Tirama ṯabanamona. 4 Pokina poumi aba taona, Keriso 
Iesu tuaꞌikakaumana abomo Tirama ena robe haukia ikoikiai turaonaꞌau 
ainakia. 5 Aꞌikakauma mai raonaꞌau neiana hanona emi buabeniai nimai, 
buabeni weiana hanona wai ꞌeumi kupai nemiaho, ba neiana hanona ꞌabi 
tohana pouna namona aba ꞌuaina tona aonai toaꞌi ꞌinina, 6  pou namona 
weiana hanona aba emai heremi. Hanopaka maikoinai pou namona 
neiana aba erama otaraina niꞌomu mai nebuaꞌa, ihobona wai Tirama ena 
aokoꞌo hoana ꞌuruna tona mai obona tobo haraina rani weiana koriꞌuaina 
emai mo bariu wai baiatamiai erama. 7 Epafra herenai ꞌiobi weiana 
toaꞌina, ia hanona emai raonaꞌau hauna ai kipokia taꞌara taꞌi, Keriso ena 
aka harai hauna wai heremiai ai atamaiai, 8  ba ia ehore ai ehina benamai 
emi raonaꞌau hanona Auba Robe aonai.

Keriso Ena Mauri Mai Ena Aka.
9 Ua buonai ai hanona wai paumiai ṯabahubaꞌari toꞌo baihana rani 

weiana poumi taona aonai emai mo bariu. Ai Tirama ṯanoina Auba 
Robe kehore ꞌiobi mai aobero maikoina kebenimi, Tirama ena aotipai 
kebabonunimi ena nuatae katoꞌiobina. 10 Ba wai hanona Obiapaka ena 
nuatae maurinai katomiaho, weiana ia aona ibanamona akakia ikoikiai 
katobabai, aka namokia haeai haeai ikoinai katobabai buabuami 
katerama ba emi ꞌiobi Tirama herenai hanona keapaꞌua. 11 Ena hiabu 
ikoinai weiana ena nuabi hiabunai nimai haunai keba taburanimi ba 
wai katokori ꞌini katobakiro ikoikiai aokiai mai aonamomi. 12  Abomo 
hamaka katobanamona, ia hauna ehore ebaꞌorunimi itau weiana ena robe 
haukia kipokia katoaꞌina ena ea aiarana aonai. 13  Tirama ehore wapura 
ena hiabu aonai eba maurinaka, haeamona emaiainaka nahuna weiana 
niraonaꞌau aina hauna ena obia aiarana aonai. 14 Weiana Iesu paunai a 
aika ebamaurinaka eka kiꞌa ehina haonakia.

15 Keriso hanona aꞌi nahaihana Tiramana ihaihana, ia eramaꞌuai ba 
terama tabakia ikoikiai ꞌubikiai. 16  Pokina Keriso paunai Tirama ehore 
taba ikoinai kupai mai hanopakai ebaramanakia, nahaihanakia tabakia 
mai aꞌi nahaihanakia tabakia, obia haukia, hiabu haukia, poki haukia, 
mai rauhubu haukia, weiakia kupa tipoki aina haukia Tirama ehore 
taba ikoikiai ebaramanakia ia paunai mai ia ꞌeuna. 17 Keriso hanona 
aba emiaho ba taba ikoikiai terama, ba ia paunai taba ikoikiai ꞌekakiai 
ṯemiaho. 18  Keriso hanona ꞌara, Tirama ena marea haukia hana hauani, ia 
hanona mauri pokina ꞌari mikirimue hobohobona, ua buonai taba ikoikiai 

aokiai ia hanona waira ꞌakinai. 19 Weiana hanona Tirama kipona ena 
nuataeai, ia kipona ena mauri mai ikoina nahuna aonai kemiaho. 20 Ba 
Tirama enuatae nahuna paunai taba ikoinai kupai mai hanopakai keba 
hamomonakia katemai ia herena. Nahuna matiu ibiri ropo ubinai eꞌari 
hanona baibua ebabaina.

21 ꞌUaina raninai wai mai Tirama hanona baiatami epaꞌa ena ꞌou haumiai 
toao pokina emi babai mai raona kiꞌa paukiai. 22  Ia bariu hanona nahuna 
hauanina ena ꞌari paunai bahamomo akana ebabaina ba wai keaoainimi 
robe haumiai katoao wairanai katomahamaha mai emi beho ꞌabikia aꞌi 
kehinanakia. 23 Ua buonai aꞌikakauma hanona wai emi mauri aꞌenai keao, 
weianai katokori ꞌini harai pou namona aba tona hauna ena buabeniai aꞌi 
tomoibiu. Pou namona neiana hanona maearima ikoikiai herekiai teiroro 
aina hanopaka aonai, weiana ehore au Paulo eaoainaꞌu aka hauꞌuai naeao.

Paulo Eaka ꞌari Tirama Ena Marea Haukia Paunai.
24 Bariu eꞌu hauhaiara wai paumiai hauna naonamo aina. Au Keriso 

ena hauhaiara harina ehabona ia hauanina weiana Tirama ena marea 
haukia paukiai hauna hauaniꞌuai nahoaina. 25 Tirama ehore au ena 
marea haukia ekia aka hauꞌuai ebaonaꞌu, hoa neiana ebenaꞌu ena poki 
hanona wai kabarainimi, Tirama ena ꞌabi kairoro aina keaomo kabaore 
haraina ꞌeka maikoina aonai. 26  Ena ꞌabi weiana hanona ꞌuainai emai 
bariu maearima ikoikiai herekiai ebunina, ia bariu hanona ebawaira tina 
haraina ena robe haukia herekiai. 27 Tirama enuatae ena raona bunina 
rama haeai haukia herekiai ebawaira tina hanona aea enuabi aiho hauna 
ena maearima kebaꞌiobi ainakia, raona bunina weiana hanona Keriso wai 
aomiai nemiaho hauna, ba wai hanona ena nuabi katobuabena kipokia 
katowatena. 28  Ai hanona Keriso pouna ṯairoro aina maearima ikoikiai 
herekiai, aotipa haeai haeai ṯarobenakia mai ṯabaꞌiobinakia weiana 
maearima ikoinai katenamo harai Keriso aonai ba katabaibeni Tirama 
wairanai. 29 Aka neiana paunai au nakaꞌari mai naroꞌari Keriso nihore 
tabura mai hiabu au aoꞌuai hauna nibaibeni.

Kahaꞌikakauma Tabura Baiꞌoi Kahabaꞌorona.

2  1 Au nanuatae wai katoꞌiobina au eꞌu aroꞌari hanona aea homana 
wai paumiai, mai aꞌikakauma haukia weiakia Laodikeai ṯemiaho 

haukia paukiai, mai au tohaꞌu aꞌi teiha ꞌapuanaꞌu haukia abomo paukiai. 
2  Eꞌu raona tohana hanona aokia ketabura mai raonaꞌauai katebahamomo, 
weiana aokia kea, obo kateobo harai keaomo Tirama ena ꞌabi bunikia 
kateꞌiobinakia, weiana hanona Keriso. 3  Keriso aonai hanona aotipa mai 
aobero kepukia ikoikiai weia ebuninakia.

4 Au wai ṉahinabe aihonimi hau ha aoani ꞌabikiai aꞌi meꞌoinimi 
marikina. 5 Au hauꞌu hanona wai heremiai ahaꞌi, ia aubaꞌu hanona wai 

  Kolose 1 ,  2

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



406

heremiai, iamo emi aka hanona tebero abomo Keriso tuaꞌikakaumana 
mai taburami weiana naihanakia hanona naonamo.

Keriso Haunai Kotau Toꞌo Hanona Mauri Tohana Koaꞌina.
6  Ua buonai, wai Keriso Iesu aba toaꞌina emi Obiapaka, bariu hanona 

ia aonai katomiaho. 7 Wai katokori ꞌini ia aonai matoha matiu ꞌanoai 
niramu ꞌabana, ia ahanai emi mauri katoba koriꞌauna matoha itu ꞌabana, 
pou namona tabaꞌiobinimi aꞌikakaumanai katotabura ba rani ikoinai ia 
katobanamona.

8  Katoꞌima ꞌima harainimi, hau ha kehore maearima ekia aotipa 
baꞌiobikiai mai baiꞌoikia ꞌabikiai aꞌi meꞌoinimi, baꞌiobi weiakia hanona 
maearima ekia aotipa hoahoakiai timai haeamona auba kiꞌa obokia 
hanopaka aonai tipoki haukia herekiai timai, ia Keriso ꞌeunai ahaꞌi.

9 Pokina Tirama ena mauri hoahoana maikoina hanona Keriso 
hauanina aonai nemiaho. 10 Wai emi bahamomo Keriso aonai hanona 
mauri namona maikoinai aba toaꞌina. Keriso hanona poki aubakia 
ikoikiai mai hiabu aubakia ikoikiai arakiai nemiaho. 11 Keriso aonai 
wai hanona aba itare toaꞌina, itare weiana hanona maearima imakiai 
aꞌi tebabaina, ia itare weiana hanona hauani ena hoahoa kiꞌa obokiai 
herekiai katokapare, weiana hanona Keriso ena itare. 12  Wai emi ꞌuere 
robeai hanona Keriso kipokia tehorenimi, haeamona emi aꞌikakaumai 
Keriso kipokia Tirama ena hiabuai tomikiri mue, hiabu weiana ehore 
Keriso ꞌariai ebamikiri muena. 13  Wai hanona ꞌuainai aubai toꞌari pokina 
emi kiꞌa paukiai mai wai rama haeai haumi hauanimi kiꞌa obona aꞌi 
tetarena, ia bariu Tirama ehore Keriso kipokia ebamaurinimi, eka kiꞌa 
ikoikiai ehina haonakia. 14 Eka babai kiꞌa obokia irereꞌau haukia buoka 
pahabua haukia ia ehore ekakinakia, eaꞌi obonakia matiu ibiri ropo 
ubinai ekoko ꞌaunakia. 15 Matiu ibiri ropo weiana ꞌubinai Keriso ehore 
poki aubakia mai hiabu aubakia ekia hiabu ikoikiai eaꞌi boinakia ehe 
amatainakia maearima wairakiai eba haumaeanakia.

Aika Hanona Keriso Kipokia Aba Haꞌari.
16  Ua buonai hau ha aniani ꞌao inuinu paukiai, marea tatukia, ꞌao 

nawa koriahi aonamona tatuna, ꞌao Beraura robena, weiakia paukiai 
aꞌi temeꞌuahinimi. 17 Taba weiakia ikoikiai hanona aiaiana ꞌabana 
wairai katerama, ꞌa tohatohana hanona Keriso. 18  Maearima weiakia 
kipokia aokia tibaꞌaiaunu baiꞌoina mai aneru ṯekuti ainakia haukia ekia 
raonaraona ꞌabikiai wai aꞌi temebaꞌehonimi, weiakia hanona kipokia 
ekia mahabanai ꞌabiꞌabikiai tiapa, iamo anikia ahaꞌi. 19 Ia hanona Keriso 
herenai teꞌeho, Keriso hanona hauani arana, ia ena ihaꞌini aonai hanona 
hauani maikoina nitabura, ibakai mai oꞌeoꞌe ikoinai niaꞌi ꞌininakia, ba 
niapaꞌua harai Tirama ena nuatae taearanai.

20 Wai Keriso kipokia auba kiꞌa obokia hanopaka ena mauri tipoki aina 
haukia herekiai aba toꞌari raninai, taba buonai wai hanopaka ena rauhubu 
tuaꞌi taeanakia ihobona matoha wai hanopaka ꞌeuna, 21 ṯotibaha, “Aꞌi katokai 
ꞌapuana,” “Aꞌi katoani hobona,” “Aꞌi katoaꞌi ꞌapuanakia”? 22  Weiakia ikoikiai 
hanona anikia kateahaꞌi abomo katepua pokina ia hanona maearima tebabai 
mai tibaꞌiobiai rauhubukia. 23 Rauhubu nahomakia ihaihakia hanona aotipa 
ꞌabikia ꞌabana, weiana maearima tihore aneru ṯekutiai taburanakia aokia 
tibaꞌaiaunu baiꞌoina kipokia hauanikia tiba haiaranakia, iamo aka weiakia 
hanona ekia baraibarai ahaꞌi pokina raona kiꞌa obona maearima aonai 
kekarahi hauna kebaꞌorona hanona aꞌi ketaina.

Keriso Kipokia Aba Hamikiri Mue.

3  1 Weiana paunai, wai hanona Keriso kipokia aba tomikiri mue 
buonai aomiai hanona kupa aona tabakia mo katotabunakia, weia 

Keriso Tirama itipana tainai emiati. 2 Aomiai hanona ꞌubi tabakia weiakia 
katoraonanakia, ia hanopaka neiana tabakia aꞌi katoraonanakia. 3 Pokina wai 
hanona aba toꞌari, ba emi mauri hanona Keriso kipokia aba Tirama aonai 
ebunina. 4 Keriso hanona wai emi mauri pokina tohana, ba kewaira tina 
raninai wai abomo ia kipokia katowaira tina haeamo ena nuabi weiana aonai.

Aika Hanona Aba Maearima Mahamahaka.
5 Ua buonai hanopaka maurina ena nuatae akakia aomiai ṯemiaho 

haukia katobaꞌarinakia, hoahoa neiakia maha porepore, raona ꞌopukia, 
rea, raona kiꞌa obokia, uhore. Uhore hanona kaibaꞌuku ikutiaina hoana. 
6  Pokina hoahoa weiakia paukiai Tirama ena opuere nimai maearima 
weiakia aiana aꞌi tiaꞌi taeana haukia herekiai. 7 ꞌUainai wai abomo ua 
tomiaho aiho hauani ena raona taearakiai.

8  Ia bariu hanona wai hoahoa neiakia ikoikiai katohabonakia, opuere, 
ao kiꞌa, raona kiꞌa, uahiuahi, mai baibata ꞌabikia, weiakia ha pinamiai 
aꞌi katohina ꞌapuana. 9 ꞌAbami herekiai aꞌi katobaiꞌoi, pokina emi mauri 
ꞌaiꞌaikia ekia hoahoa hanona aba tobakuri obonakia. 10 Ia bariu wai 
hanona hauani mahamahana aba tobatotona. Hauani maha mahana 
neiana hanona barama Tiramana ena aotipai rani ikoinai kebamaha 
mahanimi keaomo ia kipona ihaihanai katoao. 11 Mauri mahamahana 
neiana aonai hanona Iuda hauna ahaꞌi hauna ꞌao Iuda hauna, tetarena 
hauna ꞌao aꞌi tetarena hauna, aona aꞌi niea hauna ꞌao nua kiꞌa hauna, 
taꞌaraꞌi hauna ꞌao taꞌara aꞌi niaꞌi hauna, weiakia ikoikiai ekia haeai ahaꞌi, 
ikoikiai hanona Keriso ꞌeuna, Keriso hanona ikoikiai aokiai nemiaho.

ꞌAbaka Kahaꞌi Turinakia.
12  Wai hanona Tirama etinaꞌanimi, ebarobenimi, mai niraonaꞌau ainimi 

maearimami, ua buonai wai kipomi aokoꞌo, rabo harai, ꞌaiaunu, mamata 

mai bakiro katobatotonakia emi mauriai. 13 ꞌAbami katoaꞌi turinakia mai 
emi ꞌabi baitaeai aꞌi nirama baha aonai ekia kiꞌa katohina hao ihobona 
Obiapaka emi kiꞌa ehina hao ꞌabana, wai abomo ua katobabai aiho. 14 Ba 
taba neiakia ikoikiai ahakiai hanona raonaꞌau katohore ꞌauna, pokina 
raonaꞌau nihore taba ikoinai niba hamomonakia nibabero ꞌaunakia. 15 Keriso 
ena baibua hanona aomi kepoki aina, weiana paunai Tirama ehore eapari 
haeamonimi hauani hamona aonai. Rani ikoinai banamo ꞌabina Tirama 
katobena. 16 Keriso ena ꞌabi hanona aomiai kemiaho keobia, weiana ha ha 
kipomi aobero maikoinai katobaꞌiobi mai kato bairobe, Salamo ai, hui ai, 
auba huikiai Tirama katobanamona mai aomi ikoinai banamo raonaraonai. 
17 Emi akai ꞌao emi ꞌabiai, tabakia ikoikiai hanona Obiapaka Iesu atanai 
katobabai, abomo Hamaka Tirama banamo ꞌabina katobena Iesu paunai.

Bairobe Rama Hamona Aonai.
18  Babiꞌe e, atawami aokia katokaꞌainakia, pokina weiana hanona ebero 

Obiapaka wairanai. 19 Hau e, atawami katoraonaꞌau ainakia, aokia aꞌi 
katoba haiaranakia.

20 Miori mai uaho e, taba ikoikiai aokiai hamami hinami aiakia kato 
kaꞌaina, ba weiana hanona Obiapaka aona ibanamona. 21 Hama hina e, 
nahumi aꞌi katobaꞌabi kiꞌanakia, aokia aꞌi meꞌabeꞌabe marikina.

Taꞌaraꞌi Hauna Mai Poki Hauna.
22  Taꞌaraꞌi haumi e, hanopakai tipoki ainimi haukia rani ikoinai aiakia 

katokaꞌainakia, ia pateihanimi patebanamonimi paunai ahaꞌi, ia mai 
aomi ikoinai katoaka ihobona Obiapaka tumariki aina tuaka ꞌabana. 
23  Aka tabana tubabaina hauna katobabaina mai aomi ikoinai, ihobona 
matoha Obiapaka ena aka tubabaina ꞌabana ia maearima ꞌeukia ahaꞌi. 
24 Aba toꞌiobina Obiapaka itau aba kebaꞌoruna katoaꞌina wai aramiai 
keao, pokina wai hanona emi poki hauna tohana Keriso ena aka haumi. 
25 Ia aka kiꞌa haukia ekia aka kiꞌa weiana ꞌarana ihobona kateaꞌina, 
pokina Tirama hanona maearima ha aꞌi nitaina.

4  1 Poki haumi e, emi taꞌaraꞌi haukia bero mai namo taearanai 
katoꞌimanakia, pokina toꞌiobina wai abomo emi poki hauna ha weia 

kupai nemiaho.

Aoka Kebero Kahabahubaꞌari Toꞌona.
2  Katobahubaꞌari toꞌo baihana, tubahubaꞌari aonai mai aomi beronai 

Tirama katobanamona. 3  Ai abomo ahamaiai katobahubaꞌari ba Tirama 
kehore emai taeara kekaikauna ena ꞌabi katairoro aina Keriso ena ꞌabi 
bunikia katairoroai, aka neiana paunai au wapura itunai namiaho. 
4 Katobahubaꞌari ba au ꞌabi neiana kairoroai karahi haraina aka neiana 
hanona au ebenaꞌu kababaina.

5 Katoaobero emi hoahoa katenamo aꞌi tiaꞌikakauma haukia herekiai 
emi aka ranina aꞌi katobaore ꞌabaeana. 6  Rani ikoinai maearima aona 
ibanamona ꞌabiꞌabinai katobaꞌabi ꞌabi harainakia matoha kikimaru aniani 
abiabina nibanamona ꞌabana, weiana ia ekia raona ꞌabikia katobamue 
harainakia.

Paulo Tukiko Mai Onesimo Euhunakia.
7 Tukiko kehore au pouꞌu maikoinai kehinana, ia hanona uahoꞌabaka 

eka raonaꞌau hauna ha, ia abomo aia ibabua ꞌauna hauna ha, ia hanona 
au ꞌabaꞌu ha Obiapaka taꞌarana ṯaꞌi haeamo. 8  Ṉauhuna niwahi heremi 
ena poki hanona ai emai miaho neia hauna pouna kehinana, ba wai 
aomi kebataburana. 9 Onesimo nauhuna Tukiko ohi tiwahi, ia abomo aika 
uahoꞌabaka eka raonaꞌau mai aia ibabua ꞌauna hauna ha, ia hanona wai 
kipokia tomiaho haeamo. Ia katehore taba neia tirama haukia ikoikiai 
heremiai katehinanakia.

Banamo ꞌAbina Orena.
10 Aristako au ꞌabaꞌu ha wapura ituna aonai ena banamo neuhuna 

niwahi, mai Banaba uana Mareko abomo ena banamo netiu ahina wai 
heremi. (Baꞌiobi aba toaꞌina Mareko kewahi raninai katoaꞌi taeana.) 
11 Iusto atana ha Iesu abomo ena banamo nibenimi. Iuda haukia neiakia 
teaihau ꞌakimo kipokia ṯaka haeamo Tirama ena obia aiarana pouna 
ihinanai, ia ekia aꞌituri hereꞌuai eapaꞌua kiꞌa baha.

12  Epafra wai hatiaꞌami ha Keriso Iesu ena taꞌaraꞌi hauna ena banamo 
nibenimi, ia hanona rani ikoinai nibahubaꞌari toꞌo baihana wai paumiai 
katokori ꞌini aomi kekiro mai aomi ikoinai Tirama ena nuatae akana 
ibabaina aonai. 13  Au wai nahina benimi Epafra hanona wai paumiai, mai 
weiakia Laodikea mai Hieropoli haukia paukiai niaka ꞌari. 14 Eka raonaꞌau 
hauna Luka muramura hauna mai Dema, ekia banamo tibenimi.

15 Eꞌu banamo uahoꞌabaka Laodikeai ṯemiaho haukia katobenakia, 
abomo Numufa mai Tirama ena marea maearimakia weiakia ena ituai 
titoꞌu haukia katobenakia. 16  Marere neiana katotuabina kepua hanona 
katotiu ahina Tirama ena marea maearimakia Laodikeai ṯemiaho haukia 
kate tuabina, marere weiana Laodikeai nimai hauna wai katotuabina. 
17 Akipo katohina bena katotibaha, “Oi emu aka Obiapaka ebeniꞌo hauna 
akana kobabai haraina keaomo kobaorena.”

18  Banamo neiana hanona au Paulo kipoꞌu imaꞌuai arerena. Aꞌi 
katoreana au hanona mai tabiriꞌu namiaho. Nabahubaꞌari Tirama ena 
aokoꞌo hoana heremiai kemiaho. 

Paulo Ena Marere Koriꞌuaina

TESALONIKA
Haukia Herekiai

Puka Aona Irerena ꞌAbina
Tesalonika hanona aiara apaꞌuana ha Makedonia hanona aonai. Paulo Pilipo 

aiarana ehabona hanona eao Tesalonika, ba weia aꞌikakauma haukia toꞌuna 
ha ebakorina (Iuhubeau 17). Rani baika murikiai hanona Paulo eao Korinto 
aiaranai, ba Timoteo emai Paulo herenai ba taba aꞌikakauma haukia weia 
Tesalonikai haukia herekiai erama hauna robana eahuna. Paulo hanona Timoteo 
herenai pou eona aonai, terarua Sila kipokia puka neiana tererena, Tesalonika 
haukia ekia aꞌikakauma katebataburana.

Puka neiana aonai hanona Paulo niaonamo ekia aꞌikakauma paunai mai ekia 
hoahoa namokia paukiai. Matoha ia hanona Keriso aea kemue aiho hanona aꞌi 
teꞌiobina, abomo tenuatae kateꞌiobi haraina ꞌari haukia hanona aba teꞌari baihana 
ꞌao ahaꞌi, mai Keriso hanona aba emue ꞌao ahaꞌi, mai ia kipokia teraonanakia 
weiana ia hanona aba mauri banaibanai katetabu ahina ꞌao ahaꞌi, mai Keriso 
hanona aita kemai? Bakai bakai neiakia ꞌabikia ibamuekiai hanona Paulo ehina 
benakia rani ikoinai hoahoa namokia katebabai, mai katebaꞌoru Obiapaka ena 
mue mai wapuna kateꞌimana.

Puka Paipana Apaꞌuakia
a. Roba iahu. (1.1)
b. Iaꞌitaea mai banamo. (1.2–3.13)
c. Aꞌikakauma maurina tohana. (4.1‑12)
d. Keriso ena mue mai baꞌiobikia. (4.13–5.11)
e. ꞌAbi orekia. (5.12‑22)
f. Banamo orekia. (5.23‑28)

a 1.1 ꞌao Siluano 

Banamo ꞌAbina.

1  1 Au Paulo, Sila a mai Timoteo emai marere ṯarerena niwahi marea 
robe haumi Tesalonikai ṯomiaho haumi heremi, wai hanona Tirama 

aika Hamaka mai Obiapaka Iesu Keriso ꞌeukia. Ai ṯabahubaꞌari Tirama 
ena aokoꞌo hoana mai baibua ahamiai kemiaho.

Tesalonika Haukia Ekia Mauri Mai Ekia Aꞌikakauma.
2  Ai rani ikoinai wai paumiai Tirama namo ṯabena mai atami ṯahinana 

emai bahubaꞌari aokiai. 3  Ai Hamaka Tirama wairanai emi aꞌikakauma 
akana tobabaina hauna mai emi raonaꞌau hoana toaroꞌari hauna 
haeamona emi buabeni Obiapaka Iesu Keriso herenai tobakori ꞌinina 
hauna ṯaraona ꞌininakia. 4 Uahoꞌabamai e, ai aba taꞌiobina Tirama wai 
eraonaꞌau ainimi abomo etinaꞌanimi.

5 Pokina eka pou namona ekaraꞌau heremiai hanona ꞌabi ꞌabaeanai mo 
ahaꞌi ia mai hiabuna Auba Robe ai wai aomiai ebatohana. Ai wai kipokia 
aea hamiaho aiho hanona wai aba toꞌiobina, weiana hanona wai emi 
namo.

6  Tohau haiara kiꞌa baha mo ia ꞌabi nahaꞌi, ia ai ꞌabamai ai mai 
Obiapaka ꞌabanai toao ꞌabi toaꞌi taeana mai aonamomi weiana hanona 
Auba Robe herenai emai. 7 Ua buonai wai hanona aꞌikakauma haukia 
ikoikiai Makedonia ai mai Akaia ai haukia ekia ihaiha tabanai toao. 
8  Obiapaka ena pou namona wai heremiai ꞌuruna ekarahi hauna 
Makedonia mai Akaia ai mo aꞌi epua ia eao ꞌeka maikoina, emi 
aꞌikakauma Tirama herenai hauna abomo ꞌeka maikoinai ekana. Weiana 
buonai ai ꞌabi ha katahinana hanona ꞌekana ahaꞌi. 9 Pokina ai aea toaꞌi 
taea aihonamai hanona ia kipokia pouna tehinana mai aea toraona kabe 
aiho kaibaꞌuku tiramakia tohabonakia ꞌa Tirama tohana mauri Tiramana 
taꞌarana toaꞌi, 10 mai Tirama Nahuna Iesu ꞌariai emikiri hauna kupai 
kemai hauna ṯoꞌimana pouna abomo tehinana. Iesu hanona Tirama ena 
opuere kemai aonai araka kebamaurina.

Paulo Ena Aka Tesalonika ai Hauna.

2  1 Uahoꞌabamai e, wai kipomi aba toꞌiobina ai tawahi heremi 
hanona mai anina. 2  Aba toꞌiobina ai Pilipo ai puraꞌa tahoaina mai 

tebataeainamai ba tawahi wai heremi. Tebatetua kiꞌanamai mo ia ꞌabi 
nahaꞌi, ia eka Tirama ebataburanamai ena pou namona tairoro aina 
heremiai. 3  Emai batabura ꞌabikia hanona raona kiꞌai ahaꞌi ꞌao raona 
opukiai ahaꞌi ꞌao baiꞌoiai ahaꞌi. 4 Ia ai hanona Tirama eaꞌi taeanamai 
ena pou namona ebenamai hauna ṯahinana, ai maearima kataba 

aonamonakia paunai ahaꞌi ia aoka eꞌiobina Tiramana aona kenamo 
paunai. 5 Wai toꞌiobina ai aoani ꞌabikia aꞌi tabenimi ꞌao emai aoꞌaea 
harabukia aꞌi tabenimi. Tirama hanona ai nibatohanamai. 6  Ai mariki aꞌi 
ṯatabuna maearima herekiai mai wai heremiai ꞌao baika herekiai. 7 Ai 
Keriso ena iuhubeau haumai paunai taba boꞌona heremiai patanuataeai, 
ia ai wai baiatamiai hanona taꞌaiaunu matoha babiꞌe nahuna neꞌimanakia. 
8  Ai ṯanuatae ainimi Tirama ena pou namona mo ikupaiana aꞌi katabenimi 
ia emai mauri abomo katabenimi, pokina wai ṯaraonaꞌauai kiꞌa bahanimi.

9 Uahoꞌabamai e, aba toꞌiobina Tirama ena pou namona tairoro aina 
heremiai hanona taroꞌari kiꞌa rabi mai mararani taka aniani itabukiai 
pokina hau ha puma aꞌi katabena. 10 Wai mahamiai toihana, abomo 
Tirama eꞌiobina ai wai aꞌikakauma haumi baiatamiai hanona emai babai 
erobe, ebero abomo behona ahaꞌi. 11 Wai toꞌiobina ai ha ha taiha ꞌininimi 
matoha hama ha nahuna tohakia neꞌimanakia. 12  Ai tabataburanimi, 
aomi tabakirona abomo tabahi ahinimi Tirama ena nuatae maurina 
aonai katomiaho, Tirama hanona eaparinimi ena aiara nuabina aonai 
katomiaho.

13  Ai rani ikoinai Tirama namo ṯabena, pokina Tirama ena ꞌabi 
heremaiai tona hauna toaꞌina aonai maearima ekia ꞌabiai aꞌi tobaona, ꞌa 
toaꞌi haraina Tirama ena ꞌabi tohanai tobaona, Tirama ena ꞌabi weiana 
hanona tuaꞌikakauma haumi aomiai niaka. 14 Uahoꞌabamai e, wai 
hanona Tirama ena maearima Iudeai ꞌabanai toao, ia hanona Keriso Iesu 
tiaꞌikakaumana, Tirama ena maearima weiakia Iudeai ekia maearima 
herekiai puraꞌa tehoaina ihobona mo wai abomo emi maearima herekiai 
puraꞌa tohoaina. 15 Iuda haukia hanona Obiapaka Iesu mai mahabanai 
haukia teahu ꞌarinakia, ai abomaimo teura ahinamai. Ia Tirama aona 
tebaopuerena mai maearima ikoikiai ekia ꞌou haukiai teao. 16  Ia tehore 
rama haeai haukia katairoro benakia ia mauri kateaꞌina taearana weiana 
tekaiabuna. Neiana tibabaina hanona ekia kiꞌa tibapaꞌuanakia, Tirama 
ena opuere hanona aba ia ahakiai.

Paulo Enuatae Keiha Muenakia.
17 Uahoꞌabamai e, rani papana ai tahabonimi aonai hauaniai hanona 

baiataka epaꞌa ia aubai hanona ahaꞌi, ai taraona kiꞌanimi taeara tatabu 
pataihanimi. 18  Ai taeara tatabu patawahi heremi, ꞌabi tohana au 
Paulo rani baika ahobona taeara atabu, ꞌa Satani hanona emai taeara 
ekaiabunakia. 19 Eka Obiapaka Iesu Keriso ena muemai raninai, emai 
buabeni, emai aonamo mai emai apa hoana hanona taba ia wairanai? 
Weiana hanona wai. 20 ꞌAbi tohana, emai apa mai emai aonamo pokina 
hanona wai.

3  1 Weia katabaiꞌima homaꞌa taobona aꞌi etaina buonai tanuatae 
ikupaiamai Atene ai katamiaho. 2  Uahoꞌabaka Timoteo tauhuna, ia 

hanona Tirama ena aka hauna Keriso ena pou namona neiroro aina hauna 
ewahi heremi emi aꞌikakauma kebataburana mai kebakironimi. 3  Weiana 
puraꞌa neiakia paukiai wai naiami ha aꞌi komue, wai aba toꞌiobina puraꞌa 
hanona aika kahahoainakia haukia. 4 Naia kipokia hamiaho aonai aba 
tahinabe ꞌuainimi aika hanona puraꞌa kahahoainakia, ba aba erama 
neiana. 5 Ua buonai au weia kabaiꞌima homaꞌa aobona aꞌi etaina buonai 
abaiuhu emi aꞌikakauma kaꞌiobina, au ataꞌu hanona taeara baikai baihobo 
hauna Tiaporo kehobonimi reꞌa emai aroꞌari anina aꞌi meahaꞌi.

6  Timoteo heremiai naia bariu abemue emai heremai, emi aꞌikakauma 
mai emi raonaꞌau poukia namokia emaiainakia. Ai haiamaiai eꞌabi, wai 
rani ikoinai turaona kiꞌa bahanamai ṯonuatae patoihanamai ihobonai ai 
abomo ṯanuatae pataihanimi. 7 Ua buonai uahoꞌabamai e, emai aroꞌari 
emai puraꞌa aokiai wai emi aꞌikakauma ehore ai eba taburanamai. 8  Bariu 
ai emai miaho hanona abenamo, pokina wai Obiapaka ꞌeunai aba tukori 
ꞌini. 9 Eka Tirama atanai wai ṯaonamoai kiꞌa bahanimi weiana banamo 
ꞌabina Tirama wairanai aea katahina aihona? 10 Rabi mai mararani ai 
ṯabahubaꞌari tabura ṯanuatae wai pataiha muenimi, emi aꞌikakauma ena 
ꞌabeꞌabe ꞌekakiai pataba taburanimi.

11 Ṯanuatae bariu Tirama aika Hamaka mai eka Obiapaka Iesu katehore 
taeara ha katebaꞌoruna ai ꞌeumai katawahi heremi. 12  Eka Obiapaka kehore 
emi raonaꞌau kebapaꞌuana kebabonu ꞌaunimi ha ha katoraonaꞌau ainimi 
abomo maearima ikoikiai katoraonaꞌau ainakia, ai wai ṯaraonaꞌau ainimi 
ihobona. 13 Taeara ṉahomanai Obiapaka kehore aomi keba taburanakia, 
eka Obiapaka Iesu ena robe haukia kipokia katemai raninai wai hanona 
robe haumi mai beho ahaꞌi haumiai katoao Hamaka Tirama wairanai.

Tirama Aona Ibanamona Maurina.

4  1 Uahoꞌabamai e, puana neiana, ai tabaꞌiobinimi aea katomiaho 
aiho Tirama keaonamo hauna aba tubabaina emi mauriai. Bariu 

Obiapaka Iesu atanai ṯanoinimi haeamona ṯabahi ahinimi mauri neianai 
katomiaho toꞌona.

2  Wai aba toꞌiobina baꞌiobi ꞌabina aeana hauna tabenimi Obiapaka Iesu 
ena hiabuai. 3  Tirama ena nuatae hanona neiana, wai ikoimiai hanona 
katorobe. Wai maha porepore hoakia katohabonakia. 4 Ba ikoimiai ha 
ha atawami kipokia hauanimi katerobe mai marikimi katomiaho. 5 Aꞌi 
katonabau rama haeai haukia ꞌabakia, ia haukia hanona Tirama aꞌi 
teꞌiobina. 6  Babai neiana aonai hau ha uahoꞌabana rabona keaꞌi kiꞌana 
hanona Tirama kehore ena kiꞌa ꞌarana kehorena, ai aba tahina benimi 
haeamona tabaꞌiobinimi. 7 Tirama eaparinaka hanona maha porepore 
paunai ahaꞌi, ia mauri robenai kahamiaho paunai. 8  Ua buonai baꞌiobi 
ꞌabina neiana nibakiꞌana hauna hanona maearima aꞌi nibakiꞌana, ia 
Tirama nibakiꞌana, ia hanona Auba Robe ebenimi.

9 Uahoꞌabaka aea kaharaonaꞌau aihonakia ꞌabina hanona aꞌi katarere 
benimi, pokina Tirama wai aba ebaꞌiobinimi ha ha katoraonaꞌau 
ainimi. 10 Wai neiana aba tubabaina ba uahoꞌabaka Makedoniai ikoikiai 
turaonaꞌau ainakia. Uahoꞌabamai e, ai ṯabahi ahinimi naiana katobabai 
hao babai haona. 11 Ai tahina benimi ihobonai emi miaho maurina 
katobabai haraina katomia ꞌororo, kipomi emi roba katoahu mai emi 
aniani akana kipomi imami tohakiai katobabai. 12  Mauri namona weiana 
kehore murimuri haukia katemariki ainimi, ba wai hau ha ahanai aꞌi 
katoehe ꞌau aꞌi katonoinoi.

Obiapaka Ena Mai Mue.
13  Uahoꞌabamai e, ai ṯanuatae ainimi, weiakia teꞌari haukia poukia 

hanona katoꞌiobina, weiakia ekia buabeni ahaꞌi haukia ꞌabakiai aꞌi katoao 
aomi aꞌi keaokoꞌo. 14 Aika nahaꞌikakauma Iesu eꞌari haeamona emikiri 
mue, weiana haꞌiobina Tirama Iesu kemaiaina raninai weiakia Iesu 
teaꞌikakaumana teꞌari haukia kipokia Tirama ena mauri ꞌekanai kebakaꞌa 
totonakia.

15 Obiapaka ena baꞌiobi ꞌabina neiana ai wai ṯahina benimi, aika miaho 
hauka tai kemiaho keao Obiapaka ena muemai raninai haukia aba teꞌari 
haukia aꞌi kekahaonakia. 16  Tirama ena pihi keꞌarara mai aneru apaꞌuana 
baꞌiobi ꞌabina keio aina aonai Obiapaka kipona kupai keriri kemai hanona 
Keriso teaꞌikakaumana teꞌari haukia katemikiri ꞌuai. 17 Weiana murinai 
aika hanopaka ai kahamiaho oho hauka keaꞌi taeanaka kahaeao ꞌauhao 
ꞌubinai ia kipokia kebararonaka Obiapaka kipokia kahabaitabu ahi, ba 
aika weia Obiapaka kipokia kahamiaho banaibanai. 18  Ua buonai ꞌabi 
neiakiai ha ha kahaba taburanaka.

Kahabaꞌoru Obiapaka Ena Mai Paunai.

5  1 Uahoꞌabamai e, taba neiakia katerama ranikia mai wapukia 
hanona wai aꞌi katarere benimi. 2  Pokina wai abomo aba toꞌiobi 

haraina Obiapaka ena muemai beraurana hanona bainao hauna rabi 
nimai ꞌabana. 3  Weiana maearima kateꞌabi, “Taba ikoikiai tenamo aba 
nahamiaho harai” raninai, kiꞌa rarina ꞌakina kebataꞌu kemai ahakiai, 
matoha babiꞌe nimauri haiarana ꞌabana, ekia robo ꞌau taearana ahaꞌi. 
4 Uahoꞌabamai e, wai hanona wapurai aꞌi ṯomiaho paunai beraura 
neiana wai aꞌi kebataꞌutaꞌu hurinimi bainao hauna ꞌabana. 5 Wai ikoimiai 
hanona ea nahuna mai beraura nahuna haumi. Aika ikoikai hanona 
rabi ꞌao wapura ꞌeuna hauka ahaꞌi. 6  Ua buonai aika hanona tiparua 
haukia ꞌabakiai aꞌi kahaeao aꞌi kahaparua, ia aika hanona kahanoꞌa aoka 
ketabura. 7 Pokina parua haukia hanona rabi tiparua, abomo inuinu 
haukia hanona rabi ṯeinuinu. 8  ꞌA aika hanona beraura ꞌeuna hauka 
buonai aoka ketabura, aꞌikakauma mai raonaꞌau aonai kahamiaho 

haharaka iꞌaeanai keao abomo bamauri buabena hanona kahabauꞌuna 
araka ibahu abunai keao. 9 Tirama aika etinaꞌanaka hanona ena opuere 
kahahoaina paunai ahaꞌi, ia aika bamauri kahaꞌina eka Obiapaka Iesu 
Keriso paunai. 10 Aika paukai Iesu eꞌari hana ena mue mai raninai 
hamauri ꞌao haꞌari reꞌa aika ia kipokia kahamiaho haeamo. 11 Ua buonai 
aba tubabaina ihobonai ha ha katoba taburanimi mai katobakori ꞌininimi.

ꞌAbi Orekia Mai Banamo ꞌAbina Orena.
12  Uahoꞌabamai e, bariu ṯanoinimi naia baiatamiai barai barai 

akana tibabaina haukia weiakia Obiapaka etinaꞌanakia kateꞌuai 
ainimi katerobenimi haukia katomariki ainakia. 13  Ekia aka paunai 
ia katomariki ainakia mai katoraonaꞌau ainakia, mai baibuami ha ha 
kipokia katomiaho oioi.

14 Uahoꞌabamai e, ai ṯabahi ahinimi, ꞌaboro haukia katorobenakia, ao 
ꞌubo haukia katoba taburanakia, ꞌabeꞌabe haukia katobarainakia, ikoikiai 
herekiai katobakiro.

15 Katoraona ꞌinina ha ena kiꞌa ꞌarana aꞌi katohorena, ia rani ikoinai 
katobabai harai ꞌabami herekiai mai maearima ikoikiai herekiai.

16  Rani ikoinai katoaonamo, 17 katobahubaꞌari toꞌo baihana, 18  taba 
ikoikiai aokiai Tirama katobanamona, pokina neiakia hanona Tirama ena 
nuatae wai Keriso Iesu ꞌeunai haumi emi mauriai katobabainakia.

19 Auba Robe ena aka aꞌi katobaꞌorona matoha iruba aꞌi katobaꞌaona 
ꞌabana. 20 Auba Robe herenai timai ꞌabikia aꞌi katobaoao ainakia. 21 Taba 
ikoikiai katohobonakia, ba namokia haukia hanona katoꞌini benakia. 22  Ia 
taba kiꞌa obokia ikoikiai herekiai hanona katokapare.

23  Baibua nibenaka Tiramana ṯanoina, ia kehore taeara ikoikiai aokiai 
kebaberonimi kebarobenimi, ba aubami, aomi mai hauanimi maikoinai 
keꞌini benakia, eka Obiapaka Iesu Keriso ena mue mai raninai beho 
ikoikiai herekiai kebakaparenimi. 24 Eaparinimi hauna hanona ena ꞌabi 
nibatohanakia, ia kehore neiana kebabaina.

25 Uahoꞌabamai e, ai paumaiai katobahubaꞌari.
26  Uahoꞌabaka ikoikiai baipau robenai banamo katobenakia.
27 Obiapaka atanai au wai nahina benimi, marere neiana hanona 

katotuabina uahoꞌabaka ikoikiai wairakiai.
28  Eka Obiapaka Iesu Keriso ena aokoꞌo hoana ahamiai kemiaho. 

Banamo ꞌAbina.

1  1 Au Paulo, Sila a mai Timoteo emai marere ṯarerena niwahi marea 
robe haumi Tesalonikai ṯomiaho haumi heremi, wai hanona Tirama 

Paulo Ena Marere Ibaruana

TESALONIKA
Haukia Herekiai

Puka Aona Irerena ꞌAbina
Tesalonika ai maearima boꞌona rani weianai hanona teraona raona kiꞌa 

baha Keriso ena mue mai hanona taba kerama. Maearima baika hanona teꞌabi 
Obiapaka ena rani hanona aba emai. Ua buonai Paulo marere neiana ererena 
maearima ekia aꞌikakauma kebaberona. Ia nehina benakia Obiapaka ena rani 
hanona aꞌi nikaraꞌau baha. Ba rani weiana aꞌi nimai baha hanona maearima 
boꞌona katehaia poꞌo, mai babai kiꞌa haeai haeai ikoikiai kateapaꞌua, haeamona 
rauhubu ikabena hanona kemai Keriso iꞌoatana apaꞌuanai keao.

Paulo ia nibataburanakia aꞌikakaumai katekori ꞌini harai, mai puma wairakiai 
tiropo haukia katekabanai harai. Ena nuatae hanona katetabura kiꞌa baha 
weiana kipokia kateꞌima harainakia, ihobona ia kipona neꞌima haraina mai ia 
kipokia tiaka haeamo haukia ꞌabakia. Weiana aka herenai aꞌi kateꞌabeꞌabe ꞌao aꞌi 
kateꞌaboro, haeamona maearima ibaraikiai aꞌi kateꞌaboro.

Puka Paipana Apaꞌuakia
a. Roba iahu. (1.1‑2)
b. Banamo mai rauhubu ꞌabikia. (1.3‑12)
c. Keriso ena mue mai baꞌiobikia. (2.1‑17)
d. Aꞌikakauma maurina tohana. (3.1‑15)
e. ꞌAbi orekia. (3.16‑18)

Hamaka mai Obiapaka Iesu Keriso ꞌeukia.
2  Ṯabahubaꞌari Tirama aika Hamaka mai Obiapaka Iesu Keriso ekia 

aokoꞌo hoana mai baibua hanona ahamiai kemiaho.

Keriso Kemai Bero Akana Kebabaina.
3  Uahoꞌabamai e, ai wai paumiai rani ikoikiai Tirama namo ꞌabina 

ṯabena, weiana hanona ebero pokina wai emi aꞌikakauma hanona 
niapaꞌua hao apaꞌua hao, mai emi raonaꞌau ha ha heremiai mai ꞌabami 
herekiai hanona nikaraꞌau niao. 4 Hau haiara ikoikiai mai baihobo 
ikoikiai aokiai tubapahihi abomo emi aꞌikakauma aꞌi tuhabona, weiakia 
haukia Tirama ena marea ha ha haukia wairakiai ṯapainakia.

5 Taba neiakia ikoikiai tibawaira tinana hanona Tirama ena bakaiai 
tebero. Wai Tirama ena obia aiarana paunai bariu haiara tuhoaina, ia 
keao puana hanona wai bero katoaꞌina Tirama ena obia aiarana haumi. 
6  Tirama hanona mai ena bero. Ia kehore weiakia wai teba haiaranimi 
haukia ꞌarakia kebamuenakia keba haiaranakia. 7 Haiara tuhoaina haumi 
wai ai kipokia ꞌaraka kebenaka kaharai. Obiapaka Iesu kupai kewaira 
tina ena aneru taburakia kipokia katemai raninai neiana hanona kerama. 
8  Ia kemai mai iruba upana, weiakia Tirama aꞌi ṯeꞌiobina haukia mai eka 
Obiapaka Iesu ena pou namona aiana aꞌi tikaꞌaina haukia hanona puma 
kebahoainakia. 9 Ia katehaiara banaibanai mai puma katehoaina abomo 
katekatuꞌa baihana Obiapaka wairanai mai ena hiabu nuabina herenai. 
10 Obiapaka kemai beraurana weianai ena maearima robekia katekuti 
aina mai weiakia teaꞌikakaumana haukia ikoikiai katebanamona. Weiana 
aonai wai abomimo baiatakiai weia pokina pou tahinana wai heremiai 
hanona toaꞌikakaumana.

11 Neiana ṯaraonana paunai, ai wai ahamiai ṯabahubaꞌari toꞌona, 
weiana eka Tirama kehore miaho banaibanai haumiai kebaonimi ena 
apari ihobonai, mai ia kehore ena hiabuai emi hoahoa anikia namokia 
kebaramanakia mai emi aꞌikakauma akakia ikoikiai kebatohanakia. 
12  Taeara neianai eka Obiapaka Iesu atana wai paumiai katebanamona, 
ba ia paunai wai katebanamonimi, eka Tirama mai Obiapaka Iesu Keriso 
ekia aokoꞌo hoana paunai.

Hau Pairipairi Tiaporo Kewaira Tina.

2  1 Uahoꞌabamai e, eka Obiapaka Iesu Keriso ena muemai abomo aika 
ibararoka ia herenai hauna pouna ṯahinana, ba ṯanoinimi, 2  aomi 

aꞌi katenoanoa, mahabanai ꞌabikia ꞌao ꞌabi baika ꞌao marere heremai 
ai ewahi ṉa tiho tiꞌabi Obiapaka ena beraura aba emai hanona wai aꞌi 
kebataꞌunimi ꞌao nuami aꞌi ketae. 3  Hau ha taeara neianai aꞌi keꞌoinimi. 
Pokina beraura weiana hanona aꞌi kemai baha keaomo maearima Tirama 
katemurina kateꞌoata ꞌuaina ba hau pairipairi tiaporo kewaira tina, ia 

b 2.13 ꞌao Tirama etinaꞌanimi ena buabua koriꞌuainai 

keao ꞌekana hanona haiara banaibanai ꞌekana. 4 Ia hanona maearima 
ṯekuti ainakia tabakia ikoikiai mai tiaparinakia tirama ṉa tiho haukia 
keꞌoatanakia, ia kipona kehorotina neiakia ikoikiai arakiai abomo keao 
Tirama ena marea robe aonai kemiati ba keꞌabi ia kipona hanona Tirama.

5 Au wai heremiai raninai taba neiakia ikoikiai ahinabe ainimi, weiana 
wai aꞌi turaona ꞌininakia, u? 6  Abomo bariu wai aba toꞌiobina hiabu 
tabana nihore ia niaꞌi ꞌinina weiana keaomo ia ena rani tohanai hau 
weiana kewaira tina. 7 Pokina hau pairipairi tiaporo ena hiabu aba niaka 
bunianai, ꞌa ia weiana bariu niaꞌi ꞌinina hauna keaꞌi ꞌinina keaomo ia 
kehe pare. 8  Ba hau pairipairi tiaporo kewaira tina, iamo Obiapaka Iesu 
kemai raninai pinana maeabunai tiaporo keahu ꞌarina mai ena nuabiai 
kebapuana. 9 Hau pairipairi hanona Satani ena hiabuai kemai hiabu 
baiꞌoikia haeai haeai, babai baiꞌoikia mai hoa apaꞌuakia baiꞌoikia kebabai, 
10 mai aka kiꞌa obokia haeai haeai ai niꞌoinakia ia hanona kateꞌari 
haukia. Ia kateꞌari pokina ꞌabi tohana weiana mauri kebaibeni hauna 
iraonaꞌau aina teubo aina. 11 Pokina neiana buonai Tirama ehore ahurea 
raonana hiabuna aokiai ehorotina keaka, ia baiꞌoi weiana kateaꞌi taeana. 
12  Weiana ꞌabi tohana aꞌi teaꞌikakaumana haukia mai kiꞌa teaonamo aina 
haukia ikoikiai hanona puma katehoaina.

Tirama Etinaꞌanimi Bamauri Katoaꞌina.
13  Uahoꞌabamai e, wai Obiapaka niraonaꞌau ainimi haumi, ai wai 

paumiai rani ikoinai mo Tirama namo ꞌabina katabena, pokina popounai 
Tirama etinaꞌanimi, b ba mauri katoaꞌina Auba Robe ena hiabuai, mai emi 
aꞌikakauma weiana ꞌabi tohana herenai haunai wai Tirama ena maearima 
robekiai katoao. 14 Tirama ehore pou namona weiana ai heremiai 
tairoro aina haunai eaparinimi tomai mauri robena neianai, weiana emi 
itau eka Obiapaka Iesu Keriso ena nuabi aonai katoaꞌina. 15 Ua buonai 
uahoꞌabamai e, katokori ꞌini, mai emai baꞌiobi ꞌabikia tairoroai pinamaiai 
tahina ꞌao marere ai tabenimi haukia katoꞌini benakia.

16  Eka Obiapaka Iesu Keriso mai aika Hamaka Tirama ṯanoinakia, ia 
hanona eraonaꞌau ainaka ena aokoꞌo hoana aonai batabura banaibanai 
mai buabeni namona ebenaka, 17 ia kehore aomi kebakirona mai 
kebataburana rani ikoinai aka namokia katobabai mai ꞌabi namokia 
katohina.

Ai Paumaiai Katobahubaꞌari.

3  1 Uahoꞌabamai e, orenai ai paumaiai katobahubaꞌari, Obiapaka ena 
pou kerama otarai biaina ba kateaꞌi taeana mai aonamokia ihobona 

wai heremiai erama ꞌabana. 2  Abomo katobahubaꞌari weiana Tirama 

kehore poꞌo haukia mai aka kiꞌa haukia herekiai keba karahinamai, 
pokina maearima boꞌona Keriso aꞌi tiaꞌikakaumana.

3  ꞌA Obiapaka hanona aia ibabua ꞌau hauna, ia kehore kebataburanimi 
mai keꞌaeanimi aka kiꞌa haukia herekiai. 4 Ai Obiapaka aonai wai 
ṯabatohanimi tabahi ahinimi aka naiakia tubabainakia haukia katobabai 
toꞌona.

5 Obiapaka kehore aomi keꞌuai ainakia Tirama ena raonaꞌau anina mai 
Keriso ena bapahihi hoana katoꞌiobi harainakia.

Aka Namona Ibabainai Aꞌi Katohauhororo.
6  Uahoꞌabamai e, eka Obiapaka Iesu Keriso atanai ṯaharabunimi, 

uahoꞌabaka weiakia tiaboro ꞌao baꞌiobi tabenimi ihobokiai aꞌi ṯemiaho 
haukia herekiai katokapare. 7 Weiana ai tababaina hauna wai kipomi 
aba toꞌiobina aea katokaꞌa aiho. Ai wai heremiai raninai aꞌi taꞌaboro 
ꞌapua. 8  Ai maearima ekia aniani aꞌi tani ꞌabaea ia ꞌarakia tahorenakia, 
ai hanona rabi mararani taka taroꞌari pokina wai puma aꞌi tamabenimi. 
9 Ua tababai aiho hanona ai mai emai bero baraibarai weiana kataꞌina, ꞌa 
neiana tababaina hanona ihaiha tabana wai taearanai katokaꞌa.

10 Ai wai heremiai aonai bairobe neiana abomo tabenimi, “Hau ha 
aꞌi keaka raninai, ia aꞌi keaniani.” 11 Ai ꞌuru ṯaoꞌo baiatamiai maearima 
baika hanona teꞌaboro, aka ha aꞌi tibabaina tiaomo maearima baika ekia 
aka aokiai titoto. 12  Obiapaka Iesu Keriso atanai ṯahina benakia mai 
ṯabahi ahinakia, katemia ꞌororo ekia aniani tabu akakia katebabai ekia 
aniani katerama.

13  Uahoꞌabamai e, wai aka namona ibabainai aꞌi katohau hororo. 14 Hau 
ha emai baꞌiobi ꞌabikia marere neiana aonai aꞌi niaꞌi taeanakia hauna 
hanona katoiha ꞌinina, ia kipokia aꞌi katobahamomo, ba kipona abiabina 
keonobaina hanona kehaumaea. 15 Ia hau weiana katoihana hanona ꞌou 
haunai aꞌi katobaona, ꞌa uahoꞌabami ai katobaona katorobena.

Banamo ꞌAbina Orena.
16  Obiapaka hana eka baibua pokina hauna, bariu ai ṯanoina ia kehore 

kipona baibua kebenimi. Rani ikoinai mai taeara ikoikiai Obiapaka hana 
wai ikoimiai heremiai.

17 Au Paulo eꞌu banamo ꞌabina neiana imaꞌu tohanai narerena, eꞌu 
marere ikoikiai aokiai hanona ṉa narere aihonakia katobatohana au eꞌu 
marere.

18  Ai ṯabahubaꞌari eka Obiapaka Iesu Keriso ena aokoꞌo hoana hana wai 
ikoimiai heremiai kemiaho. 

Banamo ꞌAbina.

1  1 Au, Paulo, Tirama aika ibamaurika hauna mai Keriso Iesu aika 
nahabuabena hauna ekia ꞌabiai hanona Keriso Iesu ena iuhubeau 

hauꞌuai aeao,

Paulo Ena Marere Koriꞌuaina

TIMOTEO
Herenai

Puka Aona Irerena ꞌAbina
Timoteo hanona aꞌikakauma hauna ꞌaruꞌaruna ha, ia hanona Paulo pou 

namona eiroro aina aonai eꞌabana tekaoao hauna (Iuhubeau 16.1‑3). Weiana 
murinai, Timoteo hanona Tirama ena marea maearimakia Epesoai haukia 
iꞌuaiaikia haunai eao, ba Paulo puka neiana ererena herena eao.

Taba koriꞌuaina robana eahuna hauna neiana. Timoteo hanona keꞌima 
haraina, weiana maearima baika katehore baiꞌoiai maearima ekia aꞌikakauma aꞌi 
temebabehona marikina. Maearima neiakia tiraonana hanopaka neiana tabana 
ikoikiai hanona tekiꞌa. Ua buonai hau ha nenuataea kemiaho harai raninai, 
ia hanona aniani baika aꞌi keani abomo ia hanona aꞌi kehawainibe. Weiana ia 
kebaberona. Ibaruana hanona aꞌikakauma haukia iꞌimakia taearana namona mai 
ia ekia aka, maearima ihaꞌinikia akana kebabaina hauna mai ena hoahoa aea 
homakia hanona robana eahuna. ꞌAbi orena hanona Timoteo hanona kemiaho 
harai matoha Iesu Keriso ena aka hauna namona ꞌakina ꞌabana. Ba aꞌikakauma 
haukia haeai haeai herekiai abomo ua keaka harai aiho.

Puka Paipana Apaꞌuakia
a. Roba iahu. (1.1‑2)
b. Baꞌiobi ꞌabikia Tirama ena marea mai aka haukia ꞌeukia. (1.3–3.16)
c. Baꞌiobi ꞌabikia Timoteo mai ena aka ꞌeuna. (4.1–6.21)

2  Timoteo narerebeniꞌo, oi hanona au nahaꞌu tohamu Iesu 
iaꞌikakaumana aonai. Nabahubaꞌari Hamaka Tirama mai Keriso Iesu eka 
Obiapaka ekia baraibarai apaꞌuana, aokoꞌo mai baibua ahamuai kemiaho.

Baꞌiobi Haukia Baiꞌoikia Herekiai Kateꞌima ꞌima Harainakia.
3  Au aeao Makedonia hanona raninai, abahi ahiniꞌo ihobonai oi 

hanona naia Epeso aiaranai komiaho weiana maearima baika naia 
kohinabe pahihinakia baꞌiobi baiꞌoikia aꞌi katebabai mue, 4 abomo kipokia 
hauanikia aꞌi katebaibeni hanopaka tiramakia ꞌorikia mai kuputori 
ꞌabiꞌabikia weiakia ekia pua ahaꞌi haukia herekiai. Neiakia hanona 
baihara taea rarikia kateba ramanakia iamo Tirama ena raona weiana 
aꞌikakaumai nibawaira tinana hauna akana iꞌiobinai aꞌi tibaraibarai. 5 Eꞌu 
bahiahi ꞌabina neiana ena poki tohana hanona raonaꞌauai katemiaho, 
weiana hanona aoka berona namonai niaꞌi ramana mai raona beronai 
haeaomona aꞌikakauma tohanai nimai. 6  Ia maearima baika hanona 
hoahoa neiakia herekiai tekaobo teao ꞌabi anikia ahaꞌi haukia tiꞌabiꞌabi 
ainakia. 7 Ṯenuatae Tirama ena rauhubu ibaꞌiobi aina haukiai kateao, 
iamo taba robana tiahuna ꞌao aokiai taba ṯehina taburana hanona obona 
aꞌi tiobo.

8  Aika aba haꞌiobina weiana maearima ha rauhubu kekaꞌai haraina 
raninai rauhubu hanona taba namona. 9 Abomo aba haꞌiobina weiana 
rauhubu hanona bero haukia paukiai aꞌi erama ia rauhubu hanona 
rauhubu tikabena haukia paukiai erama, weiakia aꞌi tikaꞌaina haukia 
mai Tirama aꞌi timariki aina haukia mai kiꞌa haukia, aꞌi terobe haukia 
mai Tirama atana tiaꞌi kiꞌana haukia, weiakia hamakia ꞌao hinakia tiahu 
ꞌarinakia haukia mai ahu ahu haukia, 10 nabau haukia, mai hau kipona 
ꞌabana ninabauaina haeamona babiꞌe kipona ꞌabana ninabauaina haukia, 
taꞌara aꞌi haukia tikawa kawa ainakia haukia, mai baiꞌoi haukia, mai 
bakai aonai tihorehore abu haukia, abomo taba haeai haeai weiakia 
baꞌiobi tohana tainai aꞌi titai haukia. 11 Baꞌiobi tohana weiana hanona 
banamo Tiramana ena pou namona nuabina herenai emai, pou namona 
weiana au eꞌu ihaꞌini aonai ehorotina akana kababaina.

Paulo Namo ꞌAbina Keriso Ebena.
12  Keriso Iesu aika eka Obiapaka namo ꞌabina nabena, weiana ia 

hanona au tabura ebenaꞌu pokina ia aia ababua ꞌauna hauꞌuai ebaonaꞌu. 
13  Iamo ꞌuainai hanona Keriso atana ihinana aꞌikiꞌana mai aꞌoatana, 
haeamona aibara kiꞌa herenai mo raninai, Tirama au eaokoꞌo ainaꞌu 
pokina eꞌu aꞌikakauma ahaꞌi mai taba ababaina hanona aꞌi aꞌiobina. 
14 Eka Obiapaka ena aokoꞌo hoana hereꞌuai ebapaꞌua kiꞌana, haeamona 
aꞌikakauma mai raonaꞌau Keriso Iesu aonai aika ꞌeuka haukia rani 
hamonai ebenaꞌu.

15 Neiana hanona ꞌabi tohana aoka tohakiai kahaꞌi taeana mai kaha 
aꞌikakaumana. Keriso Iesu emai hanopaka aonai hanona kiꞌa haukia 
kebamaurinakia, baiatakiai au hanona akiꞌa kiꞌa baha. 16  Ia Tirama 
au eaokoꞌoai kiꞌa bahanaꞌu, weiana au akiꞌa kiꞌa baha, pokina Keriso 
Iesu ena bapahihi tabura weiana ena ore ahaꞌi hauna au hereꞌuai 
kebawaira tinana, ba baika ihaiha neiana kateihana hanona Keriso 
kate aꞌikakaumana mauri banaibanai katetabu ahina. 17 Obia ꞌarana 
nimauri banaibanai, ena pua ahaꞌi, mai aꞌi nahaihana hauna, Tirama mo 
weiana ikupaiana kahamariki aina mai herenai nuabi kemiaho keaomo 
banaibanai. Amen.

Paulo Timoteo Ebahi ahina Ketabura.
18  Timoteo, nahaꞌu e, ꞌabi kokaꞌaina hauna neiana nabeniꞌo, weiana 

hanona ꞌuainai mahabanai ꞌabina ihinanai oi robamu teahuna, ba 
mahabanai ꞌabikia weiakia ihobokia kokaꞌainakia hanona oi aba huari 
namona kobabaina. 19 Emu aꞌikakauma mai aomu berona namona koaꞌi 
ꞌini harainakia. Baika aokia berona neiana tebakiꞌana hanona ekia 
aꞌikakauma tebauhuna. 20 Ia baiatakiai hanona Humenaio mai Alesanda, 
terarua hanona aba Satani imanai ahabonakia ia ena hiabu baꞌanai 
katemiaho, weiana kehore kebaꞌiobinakia ekia ꞌabi kiꞌa Tirama herenai 
haukia katebapuanakia.

Maearima Ikoikiai Paukiai Kahabahubaꞌari.

2  1 Eꞌu bahiahi koriꞌuaina hanona neiana, maearima ikoikiai paukiai 
Tirama konoina kebarainakia mai kebanamonakia, ia paukiai 

Tirama herenai namo ꞌabina kohinana emu bahubaꞌari ai. 2  Weiana obia 
ꞌarana haukia mai hiabu haukia ikoikiai paukiai abomo kobahubaꞌari, 
ba aika mai ia kipokia hanona mai baibuaka haeaomona mauri namona 
aonai kahamiaho Tirama imariki aina mai robe maurina ikoinai 
taearanai. 3  Bahubaꞌari nahomana hanona enamo ba Tirama ibamaurika 
hauna aona ibanamona hoana. 4 Tirama nenuatae maearima ikoikiai 
bamauri kateaꞌina mai katemai Tirama ena ꞌabi tohana kateꞌiobina. 
5 Weiana Tirama hanona hamona haeamona Tirama mai maearima 
baiatakiai bairarao hauna abomo hamonamo Keriso Iesu, ia hanona 
maearima tohana, 6  ia kipona hauanina ebaibeni maearima ikoikiai 
ekawanakia irubu kateaꞌina. Tirama hanona ena nuatae ebatohana 
ranina tohanai ebawaira tinana. 7 Weiana paunai au etinaꞌanaꞌu iroro 
mai iuhubeau hauꞌuai naeao Keriso pouna kahinana, rama haeai haukia 
ibamarerekia hauꞌuai naeao Tirama ena ꞌabi tohana mai aꞌikakauma 
kabaꞌiobinakia. (ꞌAbi tohana nahinana aꞌi nabaiꞌoi.)

8  Ua buonai, nanuatae ꞌeka maikoinai hau aꞌi kateopuere ꞌao kipokia aꞌi 
katebaihara tae, ia ekia mauri katebero aonai katebahubaꞌari.

a 3.11 ꞌao diakono babiꞌekia 

Babiꞌe Ekia Hoahoa Namokia Katebabai.
9 Abomo au nanuatae, babiꞌe ekia habuni batotoai hanona aba tiaꞌiaꞌi 

harai, ia buikia aꞌi katebahaeai haeainakia, ꞌao taba ꞌimareꞌimarekia 
weiakia gold ꞌao kutu ai tebabainakia haukiai aꞌi kateba taitainakia, habuni 
ꞌarakia rarikia aꞌi katebatotonakia. 10 Ia ekia hoahoa namokia katebabai 
weiakia katehore kateba tohanakia ia hanona Tirama ṯekuti aina babiꞌekia. 
11 Babiꞌe hanona ena ꞌaiaunuai hanona ꞌiobi keaꞌina. 12  Au naharabuna, 
babiꞌe hanona hau aꞌi kateba marerenakia ꞌao aꞌi katepoki ainakia, ia 
hanona kemiaho ꞌuruꞌuruna keahaꞌi. 13 Pokina Tirama ehore Adamu ebabai 
ꞌuaina ba muriai ꞌEva ebabaina. 14 Ba Satani hanona Adamu aꞌi eꞌoina 
ia babiꞌe eꞌoina, ba kiꞌa weia ia herenai eaꞌi ramana. 15 Iamo babiꞌe ekia 
ꞌaiaunu aokiai aꞌikakauma, raonaꞌau, mai robe maurikiai katemiaho toꞌo 
baihana raninai, nahukia kateba ramanakia, ba bamauri kateaꞌina.

Ihaꞌini Haukia Ekia Mauri Marea Robe Aonai.

3  1 “Hau ha nenuatae Tirama ena mareai ihaꞌini akana kebabaina 
raninai ia hanona aka namona nenuatae aina,” ṉa tiꞌabi aiho hanona 

ꞌabi tohana aoka tohanai kahaꞌi taeana hauna. 2  Tirama ena marea ihaꞌini 
hauna hanona ena babai kenamo herenai beho ha aꞌi katetabu ahina, 
atawana kehamona, aona kebakiro, aona keaꞌi ꞌinina, katemariki aina, 
aru ꞌabaea haukia keaꞌi taeanakia ena ituai, haeamona bamarere akana 
kebabai haraina, 3  aꞌi keinu ꞌari, aꞌi keaiahu ia keꞌaiaunu, aꞌi keaibara, 
mai moni aꞌi keraonaꞌau aina. 4 Ia hanona kipona ena itu haukia keꞌima 
harainakia haeamona nahuna kemaiainakia aiana katekaꞌaina mai 
katemariki aina. 5 (Hau ha kipona ena itu haukia aꞌi keꞌima harainakia 
raninai, Tirama ena marea haukia aea keꞌima harai aihonakia?) 
6  Maearima bariumo niaꞌikakauma hauna hanona mareai ihaꞌini haunai 
aꞌi kateaꞌi taeana, pokina aꞌi meapa ba Tirama Satani ebaꞌehona ꞌabanai 
aꞌi meꞌeho. 7 Ba murimuri haukia abomo ia katemariki aina, weiana aꞌi 
kateꞌuahi aina Satani ena rioai aꞌi metoꞌo.

Baraibarai Haukia Ekia Mauri Marea Robe Aonai.
8 Taeara ihobonai Tirama ena marea ena aka haukia abomo hoahoa namokia 

katebaiha baihai, baiꞌoi akakia aꞌi katebabai, aꞌi kateinuinu banaina, mai beho 
taearanai moni aꞌi katetabunakia. 9 Ia haukia hanona raonaraona apaꞌuakia 
weiakia Tirama aba ebawaira tinanakia aꞌikakauma aonai haukia tiaꞌi ꞌininakia 
mai aokia berona namonai. 10 Ia haukia hanona kahabahobo ꞌuainakia ba 
herekiai beho ha aꞌi kahatabu ahina hanona tiakono akana katebabaina. 
11 Taeara ihobonai atawakia a abomo hoahoa namokia katebaiha baihai mai 

b 3.16 baika tererena ‘Tirama’ 

aꞌi kateꞌuahi ꞌuahi, bia aꞌi kateinu ꞌari, mai aka ikoikiai aokiai hanona aia 
katebabua ꞌauna. 12 Tirama ena marea ena aka hauna atawana kehamona 
haeamona nahuna mai ena itu haukia keꞌima harainakia. 13 Weiakia tiakono 
akana tebabai haraina haukia ꞌarakia hanona mariki ꞌekakia kateaꞌina, ekia 
aꞌikakauma katetabura kiꞌa Keriso Iesu pouna katehina haraina.

Eka Kuti Taearana.
14 Au nabuabeni rani papana aonai aba kawahi kaihaniꞌo, iamo marere neiana 

natiu ahina niwahi heremu, 15 pokina papana kamahari reꞌa marere neiana 
kebaraonaniꞌo kipoka eka mauri aea kahaꞌima harai aihona Tirama ena marea 
haukia baiatakiai, weiana hanona mauri Tiramana ena marea, Tirama ena ꞌabi 
tohana kemiaho aina kebataburana ꞌekana. 16 Aika nahaꞌiobi haraina eka kuti 
taearana weiana Tirama herekai ebawaira tinana haukia hanona eapaꞌua.

Keriso b hanona hauaniai
ewaira tina,
aubai ena bero ebatohana,
aneru ia teihana,
rama haeai haukia herekiai
ia pouna teiroro aina,
mai hanopaka maearimakia
ia teaꞌikakaumana,
nuabi aonai eaꞌi taeana
eao kupai.

Baꞌiobi Haukia Baiꞌoikia Aꞌi Temeꞌoinimi.

4  1 Auba Robe nehinabe maha harainaka netibaha, muri ranikiai maearima 
baika aꞌikakauma katehabona ia auba weiakia tibaiꞌoi haukia murikiai 

katekaꞌa mai auba kiꞌa obokia ekia baꞌiobi tainai katetai. 2 Baꞌiobi nahomakia 
hanona baiꞌoi haukia herekiai timai weiakia aokia berokia hanona tekiꞌa ihobona 
auri hiabunai tebaꞌaranakia. 3 Maearima tikaiabunakia aꞌi katehawainibe mai 
aniani baika hanona aꞌi kateani. Ia Tirama hanona aniani ebenaka kahani, 
aniani neiakia hanona ebenakia aꞌikakauma haukia mai weiakia Tirama ena ꞌabi 
tohana ṯeꞌiobina haukia namo ꞌabina katehinana ba kateani. 4 Tirama ebarama 
tabakia ikoikiai hanona tenamo, ikoikiai hanona ahakiai Tirama namo ꞌabina 
kahabena ba kahani ia ha aꞌi kahabakiꞌana. 5 Pokina aniani hanona Tirama ena 
ꞌabi mai eka bahubaꞌari nihore nibarobenakia.

Keriso Iesu Ena Aka Haumu Namomuai Koao.
6  Baꞌiobi neiakia uahoꞌabaka kobaꞌiobi harainakia raninai oi hanona 

Keriso Iesu ena aka haumu namomuai koao, weiana oi kipomu abomo 

aꞌikakauma ꞌabikiai mai baꞌiobi namona weiana tainai otai haunai 
kotabura. 7 Hanopaka tiramakia baiꞌoikia ꞌorikia mai kikipa ꞌabaeakia 
herekiai kokapare, iamo kipomu ibataburamu akana kobabaina Tirama 
imarikiaina haumuai koao. 8  Hauanika ibataburana akakia nahababai 
hanona ena namo baika, ia Tirama imarikiaina hoana ena namo hanona 
taba ikoikiai aokiai, pokina ia hanona mai ꞌabiꞌuaina eka mauri bariu 
hanopaka neiana aonai mai mauri banaibanai wairai hauna abomo 
aonai. 9 Neiana hanona ꞌabi tohana aoka tohakiai kahaꞌi taeana mai 
kahaꞌikakaumana. 10 Neiana paunai naharoꞌari mai nahahau haiara 
pokina aika hanona mauri Tiramana nahabuabena, ia hanona maearima 
ikoikiai ekia Bamauri hauna, weiakia tiaꞌikakaumana haukia hanona 
katemauri.

11 ꞌAbi neiakia kobaꞌiobinakia mai kohinanakia katekaꞌainakia. 
12  Oꞌaruꞌaru buonai maearima oi aꞌi katehao tiboaniꞌo, iamo ihaiha 
namokia aꞌikakauma maearimakia wairakiai kobawaira tinana emu 
ꞌabiꞌabiai, emu mauriai, emu raonaꞌauai, emu aꞌikakaumai, mai beho 
ha aꞌi kobabaina aonai. 13  Mako wairakiai aka neiakia kobabai toꞌona, 
Puka robena ꞌabina kotuabina, koiroro aina, mai kobamarere aina 
keaomo au kawahi heremu. 14 Auba Robe ena ibeni aomuai nemiaho 
hauna aꞌi kobaoaoaina, weiana hanona marea ena kiro haukia imakia 
ahamuai tehaoꞌau tebahubaꞌari raninai mahabanai ꞌabina aonai ebeniꞌo. 
15 Kohauaro aka neiakia ikoikiai aokiai mai aomu ikoinai kobabainakia, 
weiana maearima ikoinai oi emu aka aba ninamo hauna kateiha tinana. 
16  Emu baꞌiobi mai emu mauri koꞌima haraina, taba neiakia kobabai toꞌo 
baihana, pokina neiana kobabaina hanona Tirama kehore kebamauriniꞌo 
haeamona aiamu tiona haukia ikoikiai abomo kebamaurinakia.

Marea Robe Maearimakia Hanona Rama Hamona ꞌAbana.

5  1 Hau anepakakia herekiai aꞌi koꞌabi pahihi ꞌapua, iamo mariki 
hoahoanai kohinabe hinabe harainakia matoha ia hanona oi 

hamamu ꞌabana, ia hau ꞌaruꞌarukia hanona uahoꞌabamuai kobaonakia, 
2  babiꞌe anepakakia hanona hinamu ꞌabanai kobaonakia, mai babiꞌe 
ꞌaruꞌarukia hanona haibumuai kobaonakia mai aomu beronai.

Wapu Babiꞌekia Tohakia Kateiha Harainakia.
3  Wapu babiꞌekia weiakia tiwapu toha haukia komariki ainakia. 4 Ia 

wapu nahuna ꞌao kupuna baika raninai, ia kobaꞌiobi ꞌuainakia ekia kuti 
hoahoana tainai ekia itu haukia kateꞌima harainakia, uahomanai hanona 
hamakia hinakia mai kupukia ekia ꞌimaꞌima ꞌarana katebamuena, pokina 
weiana hanona Tirama aona ibanamona akana.

5 Wapu babiꞌena tohana ikupaiana nemiaho hanona ena buabeni 
Tirama herenai nihorotina rabi ikoinai mai mararani ikoinai nibahubaꞌari 

Tirama herenai baraibarai ninoiaina. 6  Ia wapu babiꞌena weiana 
hauanina ena aonamo niraona apaꞌuana hanona hauaniai nimauri ia 
aubai aba eꞌari. 7 Aꞌikakauma haukia herekiai ꞌabi neiakia kobenakia 
katekaꞌai, weiana herekiai beho ha aꞌi temetabu ahina marikina. 8  Weiana 
maearima ha hatiaꞌana ꞌao ena itu haukia tohakia baraibarai ha aꞌi 
nibenakia hanona aꞌikakauma babaina nebuniaina, maearima uahomana 
hauna hanona ekiꞌa kiꞌa baha ba maearima weiana aꞌi niaꞌikakauma 
hauna.

9 Atarere pukanai wapu atakia aꞌi katererenakia keaomo ekia rama 
ihaukia imabui harauhaea abiranai, haeamona atawakia hamokia tewapu 
ainakia babiꞌekia mo atakia katererenakia, 10 haeamona babiꞌe haꞌiobi 
haraina ena mauri enamo, abomo nahuna neꞌima harainakia, aru ꞌabaea 
haukia niaꞌi taea harainakia ena ituai, aꞌikakauma haukia taꞌarakia niaꞌi, 
baika ekia aroꞌariai ebarainakia, mai aka namokia haeaihaeai ikoikiai 
aokiai niaꞌituri babiꞌena.

11 Iamo wapu babiꞌekia ꞌaruꞌarukia hanona atakia atarere pukanai aꞌi 
korerenakia, pokina aokia hawainibe kateraonana raninai Keriso aba 
katereana ba katehawainibe. 12  Weiana ia hanona kipokia Tirama ena 
bakai ꞌekanai katetoto pokina Tirama herenai ekia ꞌabiꞌuai koriꞌuaina 
weiana aꞌi katehawainibe mue hauna tekabena. 13  Ia hanona tiꞌaboro tiao 
itu ha haeamona itu ha ai tikaraꞌau, ekia ꞌaboro mo ahaꞌi ia ṯeꞌuahi ꞌuahi 
mai maearima haeai ekia aka aokiai titoto, haeamona ꞌabi aꞌi patehina 
haukia ṯehinanakia. 14 Ua buonai au nanuatae wapu ꞌaruꞌarukia hanona 
katehawainibe nahukia kateba ramanakia kipokia ekia itu kateꞌimanakia. 
Weiana ꞌou haukia kateꞌabi kiꞌa herekai hanona taearana keahaꞌi. 
15 Wapu baika hanona aꞌikakauma aba tehabona teao Satani murinai 
teꞌau. 16  Aꞌikakauma babiꞌena ha ena ituai wapu baika ṯemiaho raninai ia 
mehore wapu weiakia mebarainakia, ia Tirama ena marea maearimakia 
aꞌi kebaroꞌarinakia, weianai Tirama ena marea maearimakia katehore 
wapu tohakia weiakia ikupaiakia ṯemiaho haukia katebarainakia.

Tirama Ena Aka Tihauaro ainakia Haukia Katomariki ainakia.
17 Tirama ena marea kiro haukia weiakia maearima herekiai ꞌuai akana 

namona tibabaina haukia katomariki ainakia. Ba weiakia aka tihauaro 
aina Tirama ena ꞌabi ṯeiroro aina mai tibamarere aina haukia hanona 
katomarikiai apaꞌuanakia. 18  Puka robenai eꞌabi,

“Poromakau witi ibaꞌitiꞌitina
akana nibabaina aonai pinana
aꞌi kobiri abuna,”  Deu 25.4

haeamona
“Aka hauna ꞌarana keaꞌina
hanona ebero.”  Luk 10.7

19 Weiana hau ha Tirama ena marea poki hauna ena beho ꞌabina 
nehina hanona aiana aꞌi koaꞌi taeana, keaomo maearima rua ꞌao aihau 
katebatohana hanona aiakia koaꞌi taeana. 20 Ba marea poki hauna ha kiꞌa 
ebabai toha raninai mako wairanai kobatana ba marea poki haukia baika 
ihaiha neiana kateihana hanona katetaꞌu.

21 Tirama mai Keriso Iesu mai aneru robekia wairakiai au oi nahina 
beniꞌo, aka neiakia ikoikiai robakia ahu haukia kokaꞌai harainakia, 
maearima ikoikiai herekiai babai ihobona kobabaina ia tai haꞌi kotaina.

Kipomu Koꞌimaꞌima Harainiꞌo.
22  Koraona harai ꞌuaina ba imamu hau ha ahanai kohaoꞌau Obiapaka 

ena aka kebabaina raninai baika ekia babai kiꞌa aokiai aꞌi kototo. Kipomu 
koꞌima harainiꞌo emu mauri aꞌi keꞌopu Tirama wairanai.

23  Bei ꞌaki mo aꞌi koinu, ia bine beina papana koinu nuamu kebaraina 
pokina emu inawa inawa paunai.

24 Maearima baika ekia kiꞌa hanona temahanai harai kiꞌa baha 
nahaihanakia, kiꞌa weiana hanona keaoai ꞌuainakia bakai ꞌekanai, 
iamo baika ekia kiꞌa hanona muriai aba katewaira tina. 25 Ihobonai mo 
maearima babai namokia tibabai hanona temahanai harai kiꞌa baha 
nahaihanakia, haeamona ekia babai namokia aꞌi nahaihanakia haukia 
abomo aba katewaira tina.

Taꞌaraꞌi Hauna Ena Poki Kemariki aina.

6  1 Aꞌikakauma haukia weiakia taꞌaraꞌi akana tibabaina haukia ikoikiai 
hanona ekia poki haukia katemarikiai kiꞌa bahanakia, weiana hau 

ha Tirama atana mai eka baꞌiobi ꞌabikia ahakiai aꞌi keꞌabi kiꞌa.
2  Taꞌaraꞌi haukia ekia poki haukia hanona aꞌikakauma haukia raninai 

ia uahoꞌabakia paukiai aꞌi katehao tiboanakia, ia taꞌarakia kateaꞌi harai, 
pokina poki haukia weiakia taꞌaraꞌi haukia herekiai barai barai tiaꞌina 
haukia hanona aꞌikakauma haukia weiakia taꞌaraꞌi haukia tiraonaꞌau ainakia 
haukia. Taba neiakia hanona kobamarere ainakia mai kobahi ahinakia.

Moni Kaharaona Kiꞌa Bahana Hanona Kahaꞌeho.
3  Hau ha baꞌiobi haeai ha nibaꞌiobi aina haeamona eka Obiapaka Iesu 

Keriso ena baꞌiobi tohana mai baꞌiobi weiana Tirama ikutiaina taearana 
tohana nibaihana hauna aꞌi nibatohana raninai, 4 ia herenai hanona 
apamo ebonu, ia taba haꞌi eꞌiobina. Ia ena raona raona tekiꞌa kiꞌa baha, 
weiana ꞌabiꞌabi aokiai hanona keꞌabi harataea mai keꞌabi baitaeai, ba 
ꞌabi weiakiai hanona wamuru mai baiara, ꞌabi kiꞌa obokia mai tai ha aꞌi 
nibatohana. 5 Haeamona maearima weiakia ekia raona raona aꞌi tibero 
harai, Tirama ena ꞌabi tohana aꞌi ṯeꞌiobina, mai Tirama ibanamona 
akakiai kateobia tiraonana haukia kipokia baiatakiai tibaiara toꞌona.

6  Iamo hau ha herenai taba eaꞌinakia haukiai aona ketaina raninai 
Tirama ikutiaina maurina hanona kebaobiana. 7 Harama ahi raninai taba 
haꞌi hamaiaina hanopaka, haeamona hanopakai kahaꞌari raninai taba 
haꞌi kahaeaoaina kupa. 8  Ua buonai herekai aniani mai habuni papakia 
katehaea reꞌa weiana hanona abetaina aika ꞌeukai. 9 Ia weiakia ṯenuatae 
pateobia haukia hanona baihobo aokiai katetoto, raona poꞌokia mai ao 
ibahaiara raonaraonakia rionai katetoꞌo, weiana ekia mauri keaoaina kiꞌa 
ꞌekana tohanai mai keaꞌi kiꞌanakia. 10 Pokina moni iraonaꞌau aina hanona 
aka kiꞌa haeai haeai ikoikiai keba ramanakia. Maearima baika moni 
tenuakiꞌaina hanona aꞌikakauma tereana kipokia ao pumai tebonu.

Aꞌikakaumai Huari Namona Kobabaina.
11 Ia oi Tirama ena maearima, taba neiakia ikoikiai herekiai kokapare. 

Ia bero tohana kotabuna, Tirama komarikiaina, koaꞌikakauma, raonaꞌauai 
komiaho, kobapahihi, mai rabo haraiai komiaho. 12  Aꞌikakaumai huari 
namona kobabaina, ba mauri banaibanai koaꞌi ꞌinina, pokina mako 
tebatohaniꞌo wairanai emu aꞌikakauma hoana ohina pou haraina raninai 
Tirama eapariniꞌo mauri neiana aonai.

13  Tirama taba ikoikiai mauri nibenakia hauna mai Keriso Iesu ia 
kipona Pontio Pilato herenai ꞌabi tohana ehina pouna hauna wairakiai 
au oi nabahi ahiniꞌo. 14 Keriso ena rauhubu ꞌabikia kokaꞌai harainakia 
mai herekiai aꞌi kobeho, haeamona hau ha aꞌi kekaiahiniꞌo keaomo eka 
Obiapaka Iesu Keriso ena mai mue wapuna. 15 Ena mai mue wapuna 
weiana hanona Tirama kehore ena rani tohanai kebabaina. Tirama 
hanona banamo pokina mai ia ikupaiana mo taba ikoikiai ekia poki, 
obia ꞌarana haukia ikoikiai ekia Obia ꞌarana, haeamona obiapaka ikoikiai 
ekia Obiapaka. 16  Ia ikupaiana mo kemiaho banaibanai aꞌi keꞌari ꞌapua, 
ia hanona ea aonai nemiaho ea weiana hanona ea kiꞌa baha tai ha keao 
herena hanona aꞌi ketaina, maearima ꞌabaeana ha hanona Tirama aꞌi 
eihana ꞌao aꞌi keihana. Mariki mai hiabu hanona Tirama herenai kemiaho 
banai banai. Amen.

Kohu Herekia Teboꞌo Haukia Marea Aonai.
17 Maearima weiakia bariu hanopaka neiana ena mauri tabakiai tiobia 

haukia kohinabe taburanakia, aꞌi kateapa, mai ekia buabeni obia tabakia 
weiakia aba kateꞌakauma haukia herekiai aꞌi kemiaho, ia ekia buabeni 
hanona Tirama herenai mo kemiaho, pokina taba ikoikiai niberuberu 
benaka aoka ibanamona. 18  Kohina benakia aka namokia katebabai, 
babai namokiai kateobia, haeamona maearima baika herekiai watewateai 
kateberuberu benakia. 19 Taeara weianai katebabaina hanona kipokia 
ekia kepu katebararona, weiana hauna ia kebamia ꞌininakia mauri wairai 
hauna ꞌeuna, ba mauri weiana kateaꞌina hanona mauri tohana.

20 Timoteo e, aka naiana Tirama ebeniꞌo hauna koꞌima haraina, 
hanopaka ꞌabiꞌabikia mai poꞌo baihara taeana weiana maearima baika 
tiapari haoreaina ṯetibaha ‘aotipa’ weiakia haukia herekiai kokapare. 
21 Pokina maearima baika poꞌo raonana weiana teaꞌina hanona ekia 
aꞌikakauma tebaꞌakaumana.

Nabahubaꞌari Tirama ena aokoꞌo hoana hanona ikoimiai heremiai 
kemiaho. 

Banamo ꞌAbina.

1  1 Au Paulo, Tirama ena nuatae paunai Keriso Iesu ena iuhubeau 
hauꞌu ai aeao Keriso Iesu aonai mauri teꞌabiꞌuai aina hauna pouna 

kahinana,

Paulo Ena Marere Ibaruana

TIMOTEO
Herenai

Puka Aona Irerena ꞌAbina
Timoteo hanona Paulo eꞌabana pou namona akana tebabaina hauna. Ua 

buonai Paulo puka neiana ererena eao herena, taeara namokia robakia 
eahunakia mai ehina bena taeara weiakiai kekaꞌa rani ikoinai. Ia Timoteo ehina 
bena keaꞌikakauma tabura mai Iesu Keriso pouna namona keiroro aina rani 
ikoinai. Tirama ena ꞌabi kekaꞌai harainakia. Maearima katebahaiarana ꞌao puma 
katebena haukia paukiai aꞌi kekaiꞌau kaiꞌau. Ba ia hanona ketabura, Tirama aka 
ebena hauna kebabai haraina.

Ia hanona baiꞌoi ꞌabikia haeai haeai aiakia aꞌi kebahu ainakia, mai ekia 
raona aꞌi tenamo haukia herekiai kekapare, ꞌabi uahomakia tihore maearima 
tiaꞌi kiꞌanakia. Ia hanona Paulo ena miaho taearana keraona ꞌini haraina ba ia 
ua kemiaho aiho, pokina aꞌikakaumanai tetabura haukia ekia miaho taearana 
hanona weiana, baibuai katemiaho mai uahoꞌabakia aokia kateba namonakia 
abomo ekia puma katebuanakia.

Puka Paipana Apaꞌuakia
a. Roba iahu. (1.1‑2)
b. Banamo ꞌabina mai bahiahi ꞌabina. (1.3–2.13)
c. Bairobe ꞌabina. (2.14–4.5)
d. Paulo ena nuatae ꞌabina. (4.6‑18)
e. ꞌAbi orekia. (4.19‑22)

2  Timoteo, nahaꞌu kiꞌamu, narere beniꞌo. Nabahubaꞌari Tirama Hamaka 
mai Keriso Iesu aika eka Obiapaka ekia baraibarai apaꞌuana, aokoꞌo, mai 
baibua heremuai katemiaho.

Paulo Timoteo Aona Ebataburana.
3  Tirama namo ꞌabina nabena, haeamona rani ikoinai eꞌu bahubaꞌari 

ai oi aꞌi nareaniꞌo rabi mai mararani aokiai. Tirama weiana aoꞌu berona 
tohanai ia taꞌarana ṉaꞌi ihobona ꞌabaꞌabaꞌu ia taꞌarana teaꞌi ꞌabana. 
4 Eꞌu kaꞌa aonai ohai hauna naraonana, eꞌu nuatae maikoinai hanona 
paihaniꞌo, ba paihaniꞌo raninai aoꞌu penamo wairai. 5 Emu aꞌikakauma 
tohana naraona ꞌinina, aꞌikakauma weiana hanona ꞌuainai oi kupumu 
babiꞌena Loi mai hinamu Eunike temauriaina hauna, bariu nabatohana 
oi aomuai abomo aꞌikakauma weiana nemiaho. 6  Ua buonai au oi 
nabaraonaniꞌo, imaꞌu ahamuai ahaoꞌau abahubaꞌari aonai auba ena ibeni 
naiana Tirama ebeniꞌo hauna kobapaꞌuana akana kobabai taburana. 
7 Pokina Tirama hanona taꞌu aubana aꞌi ebenaka, ia hiabu, raonaꞌau mai 
bakiro aubana ebenaka.

8  Ua buonai eka Obiapaka pouna ihinanai aꞌi kohaumaea mai Keriso 
paunai au nawapura hauna abomo aꞌi kohaumaeaina. Tirama tabura 
ebenaka ihobonai hau haiara aokiai kahamiaho pou namona paunai. 
9 Ia ehore aika ebamaurinaka abomo eaparinaka ena robe maearimakai 
kahaeao. Weiana hanona taba ha hababaina paunai ahaꞌi, ia ena 
raonaraona mai ena aokoꞌo hoana paunai. Ena aokoꞌo hoana neiana 
hanona aba ꞌuainai hanopaka aꞌi erama baha aonai Keriso Iesu paunai 
ebenaka. 10 Ia bariu hanona aba ewaira tina harai Keriso Iesu ibamaurika 
hauna emai aonai. Ia ehore ꞌari hiabuna ebapuana, haeamona mauri 
banaibanai aꞌi kepua hauna taearana pou namonai ebawaira tinana.

11 Pou namona neiana paunai Tirama ehore etinaꞌanaꞌu, kairoro 
iuhubeau hauꞌu ai kaeao abomo baꞌiobi hauꞌuai kaeao. 12  Weiana paunai 
au hanona ṉa ṉahau haiara aiho, iamo aꞌi ṉahaumaea, pokina au aꞌiobina 
tai naꞌikakaumana hauna abomo aꞌiobi haraina au ia herenai ahorotina 
akana keꞌima haraina keao mo ena mai mue wapunai.

13  Au abaꞌiobiniꞌo ꞌabikia tohakiai taearanai kokaꞌa mai aꞌikakaumamu 
haeamona mai raonaꞌaumu Keriso Iesu aonai. 14 Taba namona ebeniꞌo oi 
emu ihaꞌini baꞌanai hauna Auba Robe weiana aika aokai nemiaho hauna 
ena baraibarai ai koꞌima haraina.

15 Aba oꞌiobina ꞌabaka Asia hanonai temai haukia ikoikiai tekamuri 
ainaꞌu tehabonaꞌu, baiatakiai hanona Fugelo mai Heremogene ohi.

16  Obiapaka kehore ena aokoꞌoai Onesiforo mai ena itu haukia ikoikiai 
kebanamonakia, pokina ia rani boꞌona aoꞌu ebataburana abomo tebirinaꞌu 
awapura hauna aꞌi ehaumaeaina. 17 Ia weia Romai ekaraꞌau raninai, au 
etabunaꞌu etabunaꞌu eaomo etabu ahinaꞌu. 18  Nabahubaꞌari Obiapaka ia 

kebaraina ia hanona Obiapaka ena aokoꞌo ketabu ahina wapu weianai. 
Abomo oi aba oꞌiobi haraina ia aea ebarai aihonaꞌu weia Epesoai.

Keriso Iesu Ena Huari Haumu Namomu ai Koao.

2  1 Ua buonai, nahaꞌu e, Keriso Iesu aokoꞌo hoana weiana ebeniꞌo 
hauna aonai kotabura. 2  ꞌAbi naiakia maearima boꞌona wairakiai 

airoro ainakia ꞌurukia oꞌo haukia maearima weiakia nubatohanakia 
haukia kobaꞌiobinakia, ba ia katehore maearima baika kateba ꞌiobinakia.

3  Keriso Iesu ena huari haumu namomuai koao, hau haiara aokiai 
kobatabura ihobona au nababaina ꞌabana. 4 Huari hauna maearima 
ꞌabaeakia ekia mauri hoahoana aonai aꞌi nitoto. Ia huari akana nibabai 
haraina pokina ena nuatae poki hauna aona kebanamona. 5 Abomo 
beau baitaeai hauna beau rauhubukia ikoinai kekaꞌai harainakia, ahaꞌi 
raninai beauai ꞌuai ꞌarana aꞌi keaꞌina. 6  Biraura hauna kearoꞌari ba aniani 
koriꞌuaina hanona ia keaꞌi ꞌuaina. 7 Au taba nahinana hauna koraona 
haraina, pokina Obiapaka hanona aba aomu kekaikauna taba ikoinai 
obokia kobo.

8  Iesu Keriso ꞌariai emikiri mue hauna koraona ꞌinina, ia hanona Davida 
ꞌabaꞌabana, neiana hanona pou namona au nairoro aina. 9 Pou namona 
airoro aina paunai ṉahau haiara mai tebirinaꞌu matoha beho hauna ha 
ꞌabana, ia Tirama ena ꞌabi katebirina hanona aꞌi ketaina. 10 Ua buonai eꞌu 
atetua ikoikiai aokiai abatabura kiꞌa Tirama ena aꞌi taea haukia paukiai, 
weiakia kabarainakia Keriso Iesu aonai bamauri mai nuabi banaibanai 
hauna kateaꞌina. 11 Neiana hanona ꞌabi tohana aoka tohakiai kahaꞌi 
taeana mai kahaꞌikakaumana.

“Aika Keriso kipokia
haꞌari raninai,
aika ia kipokia kahamauri oioi.

 12 Aika hau haiara aokiai
kahabatabura raninai,
aika ia kipokia kahaobia oioi.
Aika ia kahabuniaina raninai,
ia abomo aika kebuniai ainaka.

 13 Aika aia aꞌi nahababua ꞌauna reꞌa
ia hanona aia nibabua ꞌau ohona,
pokina ia hanona kipona
aꞌi kebuniai aina.”

Tirama Kebatohaniꞌo Ena Aka Haumu Tohamu.
14 ꞌAbi neiakia maearima kobaraonanakia. Ba Tirama wairanai kohinabe 

pahihinakia, ꞌabiꞌabi ꞌabaeakia ahakiai aꞌi katebaiara, ꞌabi weiakia hanona 
anikia ahaꞌi, maearima aia weiana tiona hanona ekia mauri niaꞌi kiꞌanakia.

15 Koaka tabura harai, kipomu Tirama wairanai kobatohaniꞌo oi hanona 
aka haumu weiamu emu aka aꞌi nuhaumaeaina, ba oi haumu hanona 
Tirama ena ꞌabi tohana ꞌabina taearana beronai nubaꞌiobi. 16  Hanopaka 
ꞌabiꞌabikia mai poꞌo ꞌabiꞌabikia herekiai kokapare, pokina weiakia hanona 
maearima Tirama herenai tibakaꞌa ꞌakaumanakia. 17 ꞌAbi ua homakia 
tibaꞌiobi hanona matoha tua kiꞌa obona koipe ꞌabana bitio niani obona, 
Humenaio mai Fileto hanona maearima neiakia baiatakia. 18  Ia terarua 
hanona ꞌabi tohana taearana aba tehabona ia ekia baiꞌoiai tiꞌabi, aika 
aba hamikiri mue muri hanona ꞌariai aꞌi kahamikiri mue, ba ꞌabi weiana 
nihore maearima baika ekia aꞌikakauma niaꞌi kiꞌana.

19 Ia Tirama ehore kori ꞌini ꞌekana ha aba ehorotina weiana aꞌi keibiu 
ꞌapua, ba ahanai ꞌabi neiakia tererenakia, “Obiapaka hanona ena 
maearima ikoikiai eꞌiobinakia,” abomo “Taimo taimo tiꞌabi ia Obiapaka 
ꞌeuna hanona babai kiꞌa ikoikiai katehabonakia.”

20 Itu apaꞌuana ha aonai hanona uro mai ꞌororo haeai haeai weia 
ṯemiaho, baika hanona gold ꞌao silba ai tebabainakia, ia baika hanona 
matiuai ꞌao tipuai tebabainakia, ba baika hanona aka apaꞌuakiai 
kateakainakia, ia baika hanona aka ꞌabaeakiai kateakainakia. 21 Hau ha 
ena mauri aonai kipona kiꞌa herenai kekapare raninai, ia hanona aka 
apaꞌuakia aokiai kateakaina, ia hanona tebarobena, haeamona ena aka 
keboꞌo kiꞌa baha ena poki hauna herenai, abomo aba eꞌoru aka namokia 
ikoikiai keakainakia.

22  Baꞌaruꞌaru raonaraonakia kiꞌa obokia kohabonakia, ia kotabura aka 
beroai, aꞌikakauma, raonaꞌau mai baibuai komiaho, haeamona weiakia 
aokia tenamo Obiapaka atanai tiapari haukia kipokia katobahamomo. 
23  Poꞌo mai ao ꞌabaea baihara taeakia herekiai kokapare, pokina aba 
oꞌiobina weiakia puakia hanona baiara katerama. 24 Ia Obiapaka ena 
taꞌaraꞌi hauna hanona aꞌi kebaiara, ia hanona maearima ikoikiai herekiai 
kerabo harai haeamona baꞌiobi hauna namonai keao mai kebapahihi. 
25 Weiakia ia tiꞌoatana haukia hanona baihauai kehinabe harainakia ba 
taeara weianaimo Tirama mehore mebaraona kabenakia katemai Tirama 
ena ꞌabi tohana kateaꞌi taeana. 26  Ba weianai ekia raonaraona katebero 
Satani weiana eaꞌinakia aiana tekaꞌaina hauna ena rioai katekapare.

Wapu Orekiai.

3  1 Neiana hanona koraona ꞌinina, wapu orekiai hanona kiꞌa rarikia 
ꞌakikia katerama. 2  Maearima hanona kipokiamo kateraonanakia, 

moni mo katenua kiꞌaina, kateꞌabi kiꞌa, kateapa, katebaroꞌe, maearima 
herekiai kateꞌabi kiꞌa, nahu hama hina aiakia aꞌi katekaꞌainakia, namo 
ꞌabikia aꞌi katehina, mai robe akakia aꞌi katebabai, 3  herekiai haukia aꞌi 
kateraonaꞌau ainakia, kiꞌa aꞌi katehina hao, kateꞌuahi ꞌuahi, katebaripu 
ripu, kateaiahu, aka namona kateꞌoatana, 4 katehinahina, aꞌi kateraona 

raona ia katebabai ꞌabaea, aokia apa katebonu, aonamo akakia 
katenuatae ainakia, ia Tirama aꞌi kateraonaꞌau aina. 5 Hauaniaimo Tirama 
ikutiaina maurinai ṯemiaho, ia mauri weiana hiabuna tohana hanona 
tibakiꞌana. Maearima uahomakia haukia hanona herekiai kokapare.

6  Maearima uahomakia baika hanona babiꞌe ekia raona tekoꞌikoꞌi 
haukia ekia itu aokiai titoto, aokia tiani kipokia nabau akakia kiꞌa obokia 
tibabainakia babiꞌe weiakia hanona aka kiꞌa aonai ṯemiaho ekia nuatae 
kiꞌa obokia ihobonai. 7 Babiꞌe weiakia rani ikoinai tibahobona ṯenuatae 
taba mahamahakia patemarereai haraina, ia Tirama ena ꞌabi tohana 
hanona aꞌi mo ṯeꞌiobi bahana. 8  Ihobona Iane mai Iambore Mose teꞌoatana 
ꞌabana, maearima uahomakia hanona Tirama ena ꞌabi tohana abomo 
tiꞌoatana, ekia raona hanona aꞌi tebero, Tirama ekia aꞌikakauma aꞌi 
tibatohana. 9 Ia ekia baꞌiobi hanona aꞌi keao homaꞌana, pokina maearima 
ikoinai hanona ia ekia poꞌo kateiha tinana, ihobona Iane mai Iambore ohi 
herekiai erama ꞌabana.

Tirama Ena ꞌAbi Tohanai Komiaho.
10 Ia oi hanona eꞌu baꞌiobi akakia ikoinai aba oꞌiobinakia, eꞌu hoahoa, 

eꞌu raonaraona apaꞌuana, eꞌu aꞌikakauma, eꞌu bakiro, eꞌu raonaꞌau, eꞌu 
bapahihi aba oꞌiobinakia. 11 Oi oꞌiobina au teꞌoatanaꞌu abomo ahau haiara 
weia Antioka ai, Ikonio ai mai Lustera ai. Baiꞌoata pahihikia terama ia 
abapahihi, ba Obiapaka ehore kiꞌa weiakia aokiai eaꞌi maurinaꞌu. 12  ꞌAbi 
tohana maearima tenuatae Keriso Iesu aonai Tirama ikutiaina maurinai 
katemiaho haukia ikoikiai hanona kateꞌoatanakia. 13  Ba aka kiꞌa haukia 
mai ahu ꞌoiꞌoi haukia ekia aka kiꞌa tebabai toꞌo baihana eaomo tekiꞌa kiꞌa 
baha, weiana ia tihore maearima baika tiꞌoinakia haeamona ia kipokia 
abomo tiꞌoinakia.

14 Ia oi hanona Tirama ena ꞌabi tohanai komiaho, weiana oꞌiobina 
omarere aina mai nuaꞌikakauma aina hauna, abomo oꞌiobina tai hanona 
oi emu baꞌiobi haukia. 15 Koꞌikoꞌimuai raninai Puka robena aba oꞌiobina 
emai mo bariu, ba Puka robena kehore aobero kebenaka, weianai 
Keriso Iesu oaꞌikakaumana bamauri oaꞌina. 16  Puka Robena ꞌabikia 
ikoikiai hanona Tirama Aubana ena baraibarai ai tererenakia, ba ekia 
aka hanona teapaꞌua kiꞌa baha, weiakiai ꞌabi tohana kahabamarere 
aina, katebaraona beronaka, katebakaꞌa beronaka, mai mauri berona 
katebaꞌiobinaka weianai kahamiaho. 17 Ua buonai Puka robena ꞌabina 
kehore maearima Tirama ena aka tibabaina haukia kebaꞌoru harainakia 
aka namokia ikoikiai katebabainakia.

4  1 Tirama mai Keriso Iesu wairakiai au oi nabahi ahiniꞌo, Keriso hanona 
kemai mue mauri haukia mai ꞌari haukia kebabakainakia ena obia 

aiarana keꞌarana. 2  Tirama ena ꞌabi koiroro aina, tiaꞌi taeaniꞌo ꞌao aꞌi tiaꞌi 
taeaniꞌo ranikia ikoikiai aokiai, mai bakiromu maearima kobamarerenakia, 

kobaberonakia, korobenakia, haeamona koba taburanakia. 3 Pokina 
maearima baꞌiobi berona aiana aꞌi kateona ranina hanona kemai, weiana ia 
kipokia ekia nuatae taikiai katetai abomo kipokia ekia baꞌiobi haukia boꞌona 
katetabu ahinakia aokia ibanamona ꞌabikia katehina aiakia kateoꞌo. 4 Tirama 
ena ꞌabi tohana ionai katebua keꞌe, ia kikipa baiꞌoikia katebahu ainakia. 
5 Ia oi hanona rani ikoikiai koꞌima harainiꞌo, mai bakiromu haiara aokiai 
kobakiro, pou namona ihinana akana kobabaina, Tirama ena aka ibabaina 
haumuai koao aka ikoikia kobabai ore harainakia.

6 Au eꞌu mauri maikoinai hanona beruberu tabanai keao Tirama herena, 
ba eꞌu ꞌari ranina weiana hanona aba herekai. 7 ꞌAu aonai aba aꞌau harai, mai 
beau baitaeai aonai beau abaore haraina, abomo eꞌu aꞌikakauma hanona 
aꞌima haraina. 8 Ba bariu hanona eꞌu bero paunai ꞌuai hoana ebaꞌoruna 
ꞌeuꞌu, weiana Obiapaka bero hauna bakai keꞌuai aina hauna kehore au ꞌuai 
hoana kebenaꞌu, au mo ikupaiaꞌu ahaꞌi, ia weiakia ikoikiai mai raonaꞌaukia 
Obiapaka ṯeꞌimana kewaira tina ena mai wapunai haukia abomo kebenakia.

Paulo Ena Nuatae ꞌAbina.
9 Taeara kotabu konoanoa komai biai au hereꞌu. 10 Pokina Dema hanona 

hanopaka maurina eraonaꞌau aina buonai ehabonaꞌu eao Tesalonika. 
Kereske hanona eao Galatia, ba Tito hanona eao Dalamatia. 11 Luka mo 
ikupaiana hanona au hereꞌuai nemiaho. Mareko kobakaꞌana torarua 
katomai, pokina ia hanona aka neianai kebarainaꞌu aba ketaina. 12  Tukiko 
hanona aba auhuna Epeso eao.

13 Komai raninai, eꞌu habuni ibatoto imukina weia Toroai Kapo herenai 
ahabona hauna komaiaina, mai puka komaiainakia, puka weiakia mamoe 
paruakiai tererenakia haukia hanona aꞌi koreanakia koaꞌinakia komaiainakia.

14 Alesanda auri akana nibabaina hauna hanona hereꞌuai ebabai 
kiꞌa kiꞌa baha, ia Obiapaka kehore ena babai weiana ihobonai ꞌarana 
kebamuena. 15 Ia herenai oi abomo koꞌima ꞌima harainiꞌo, pokina eka 
baꞌiobi ꞌabikia hanona eꞌoata kiꞌa kiꞌa bahanakia.

16  Bakai koriꞌuainai, akoroti eꞌu pou ahinana aonai tai ha aꞌi ebarai 
ꞌapuanaꞌu, ikoikiai tehabonaꞌu tekaꞌa. Ia Tirama ekia kiꞌa weiana ꞌarana 
aꞌi pehorena. 17 Ia Obiapaka hanona au here hereꞌuai emiaho tabura 
ebenaꞌu, weiana au ahore pou namona maikoina airoroai haraina rama 
haea haukia ikoikiai kateona, eꞌu ꞌari katebatohana ꞌekanai ebarobo 
maurinaꞌu. 18  Obiapaka kehore au kiꞌa ꞌekakia ikoikiai aokiai kebarobo 
maurinaꞌu mai keaoai harainaꞌu ena kupa aiaranai. Nuabi hanona ia 
herenai kemiaho keao mo banaibanai. Amen.

Banamo ꞌAbina Orena.
19 Eꞌu banamo ꞌabina Priskila mai Akula ohi kobenakia, abomo 

Onesiforo ena itu haukia kipokia kobenakia. 20 Erasto hanona Korintoai 

nemiaho, ba Trofimo hanona einawa buonai Miletoai ahabona weia 
nemiaho. 21 Taeara kotabu konoanoa, ꞌama ranina aꞌi nikaraꞌau baha 
hanona komai. Eubulo, Pude, Lino mai haibuka Klaudia, haeamona 
uahoꞌabaka ikoikiai ekia banamo ꞌabina ṯeuhuna heremu.

22  Nabahubaꞌari Obiapaka hanona aubamu herenai kemiaho. Tirama 
ena aokoꞌo hoana ikoimiai heremiai kemiaho. 

Banamo ꞌAbina.

1  1 Au Paulo, Tirama ena taꞌara aꞌi mai Iesu Keriso ena iuhubeau 
hauꞌu. Au hanona teuhunaꞌu maearima weiakia Tirama etinaꞌanakia 

haukia ekia aꞌikakauma kabarainakia Tirama ena ꞌabi tohana kateꞌiobina 
weianai Tirama katemariki aina. 2  Aꞌikakauma mai aotipa weianai mauri 
banai banai katebuabena Tirama hanona aba waꞌi baha hanopaka aꞌi 

Paulo Ena Marere

TITO
Herenai

Puka Aona Irerena ꞌAbina
Tito hanona Iuda hauna ahaꞌi. ꞌA ia eraona kabe aonai, Paulo ebaraina ena 

iuhubeau akana aonai. Paulo ehore Tito hanona Krete kereibuanai ehabona, ia 
kehore aꞌikakauma haukia ihaꞌinikia akana kebabaina ꞌeka weianai.

Marere neiana aonai, ꞌabi koriꞌuaina hauna neiana. Kreta haukia ekia 
hoahoa hanona aꞌi tenamo harai (1.10‑13). Paulo eꞌabi, aꞌikakauma haukia 
iꞌuaiaikia akana nenuatae aina hauna ena hoahoa hanona katenamo harai. 
Abomo maearima ibaꞌiobikia taearana Tito ehina bena, ihobona hau mai babiꞌe 
maearima ꞌaruꞌarukia mai taꞌaraꞌi haukia. Marere puanai hanona Paulo ehore 
Tito ehina bena hau mai babiꞌe kebaꞌiobinakia aokia katehamomo. Ia ha ha 
herekiai aka namokia katebabai mai maearima baika herekiai abomo. Ia hanona 
opuere ꞌabikia aꞌi katehina mai maearima baika kipokia aꞌi katebaiharatae.

Puka Paipana Apaꞌuakia
a. Roba iahu. (1.1‑4)
b. Tirama ena marea aka haukia. (1.5‑16)
c. Aꞌikakauma haukia ekia mauri. (2.1‑15)
d. Bahiahi ꞌabikia. (3.1‑11)
e. ꞌAbi orekia. (3.12‑15)

erama baha aonai mauri neiana eꞌabiꞌuai aina, ia hanona aꞌi nibaiꞌoi. 
3  Aba eraona ꞌuaina ba ena rani tohanai ena pou namona ebawaira 
tinana maearima ikoikiai kateꞌiobina, weiana hauna nairoro aina, Tirama 
ibamaurika hauna ebatohanaꞌu ia ena aka neiana ibabainai.

4 Tito, nahaꞌu tohana eka aꞌikakauma hamona aonai, au oi narere 
beniꞌo. Tirama aika hamaka mai Keriso Iesu aika ibamaurika hauna 
aokoꞌo hoana mai baibua katebeniꞌo.

Tito Ena Aka Krete Aonai, Kiro Haukia Kateaꞌi taeanakia.
5 Krete ai ahaboniꞌo ena poki hanona aka ikoinai aꞌi teore haukia 

koaꞌiaꞌi harainakia ba aiara ikoikiai aokiai Tirama ena mareai kiro 
haukia kotinaꞌanakia ꞌuai akana katebabaina, ꞌiobi abeniꞌo haunai koaka. 
6  Kiro hauna hanona behoai aꞌi tikaiahina hauna, atawana babiꞌena 
hamona, nahuna kateaꞌikakauma abomo aia katekaꞌaina, aꞌi kateripuripu. 
7 Pokina Tirama ena aka neiha ꞌininakia hauna hanona beho ai aꞌi 
tikaiahina, kipona ena nuataeai aꞌi kekaꞌa, ꞌao aꞌi keopuere noanoa, aꞌi 
keinu ꞌari, aꞌi keripuripu, mai moni aꞌi kenua kiꞌaina. 8  Baki haukia keaꞌi 
taeanakia ena ituai mai taba namona hauna keraoanaꞌau aina, aoberoai 
kemiaho, bero taearanai kemauri, ena mauri kebaibeni Tirama herenai, 
mai aona kebairobe. 9 Tirama ena ꞌabi tohana weiana tebaꞌiobi aina 
haunai keaꞌi ꞌini. Taeara neianai baꞌiobi tohana kebaꞌiobinakia maearima 
aokia keba taburanakia, mai weiakia baꞌiobi tohana tiꞌoatana haukia ekia 
beho kebaberonakia.

Baꞌiobi Haukia Baiꞌoikia Katebaꞌoronakia.
10 Pokina baiꞌoata haukia boꞌokia weia ekia ꞌabi ꞌabaea ꞌabi ꞌabaeai 

maearima tiꞌoinakia, ba weiakia tetarenakia haukia boꞌokia abokiamo 
weia. 11 Maearima weiakia kato baꞌoronakia ꞌurukia kepua, pokina 
aꞌikakauma haukia ekia itu haukia boꞌona aokia tibaroꞌarina, aꞌi 
patebaꞌiobiai tabakia tibaꞌiobiai moni iraonanai haumaea akakia weiakia 
tibabai. 12  Kerete haukia kipokia ekia mahabanai hauna ha Kerete 
haukia ehina benakia etibaha, “Kerete haukia hanona baiꞌoi haukia, ꞌaki 
aiporokia kiꞌa obokia ꞌabakia, teꞌaboro kipokia mo nuakia tiraonanakia.” 
13  Neiana hanona ꞌabi tohana ehinana, ua buonai kobata kiꞌanakia, 
weianai hanona ekia hoa hoa katebero Tirama kateaꞌikakauma taburana. 
14 Ba Iuda haukia ekia ori ꞌao kikipa ꞌaiꞌaikia mai weiakia maearima ekia 
rauhubu ꞌabikia aiakia aꞌi kateoꞌo, weiakia hanona maearima herekiai 
timai Tirama ena ꞌabi tohana tiꞌoatana.

15 Weiakia aokia tebero harai haukia hanona herekiai taba ikoinai 
tebero harai, ia weiakia aokia kiꞌai tebonu haukia mai aꞌi tiaꞌikakauma 
haukia hanona herekiai taba ha aꞌi ebero. Ekia raona mai aokia tohana 
hanona tekiꞌa. 16  Ia tiꞌabi Tirama teꞌiobi haraina, iamo ekia babai ai 

hanona Tirama aꞌi tiaꞌi taeana. Ia hanona maearima weiakia ꞌarikia 
aꞌi niꞌari haukia aia aꞌi tikaꞌaina haukia haeamona taba namona ha 
katebabaina herekiai hanona aꞌi ketaina.

Aꞌikakauma Berona Tohana Kebaꞌiobinakia.

2  1 Ia oi hanona aꞌikakauma berona tohana kobaꞌiobi ainakia taeara 
weianai katemauri. 2  Hau kirokia kobaꞌiobinakia katebakiro, ekia 

hoahoai maearima ia katemariki ainakia, aoberoai katemauri mai ekia 
aꞌikakauma ketabura harai, kate raonaꞌau haeamona katebapahihi.

3  Taeara ihobonaimo babiꞌe kirokia kobaꞌiobinakia Tirama ena nuatae 
maurinai ketemiaho, baika herekiai aꞌi kateꞌuahi ꞌuahi, ꞌao aꞌi kateinu 
ꞌari, ia aka namo taearakia katebaꞌiobi ainakia. 4 Weiana ia katehore 
babiꞌe ꞌaruꞌarukia kateba marerenakia kipokia atawakia mai nahukia 
kateraonaꞌau ainakia, 5 kateaobero mai ekia hoahoai katebero harai, ekia 
itu akakiamo kateaꞌi rea, katerabo harai, mai atawakia taikiai katetai, 
weiana hau ha Tirama ena ꞌabi aꞌi kebakiꞌana.

6  Taeara ihobonaimo, hau ꞌaruꞌarukia koba taburanakia aoberoai 
katemauri. 7 Oi hanona taba ikoikia aokiai ihaiha namona kobaihanakia 
emu babai namokiai. Emu baꞌiobi aokiai hanona hoahoa beronai mai 
aomu tohanai kobaꞌiobi. 8  ꞌAbi berona tohanai koꞌabiꞌabi weiana tai ha 
aꞌi keꞌabi kiꞌa bena. Ba weiakia oi tiꞌoataniꞌo haukia katehaumaea pokina 
herekai ꞌabi kiꞌa obona katehinana ꞌekana ahaꞌi.

9 Taꞌaraꞌi haukia kobaꞌiobinakia taba ikoikiai aokiai ekia poki haukia 
aiakia katekaꞌainakia, aokia kateba namonakia mai ekia ꞌabi aꞌi kateba 
muenakia. 10 Ekia poki haukia herekiai aꞌi katebainao iamo taeara 
ikoikiai aokiai hanona ekia namo mai aia ibabua ꞌau hoana katebawaira 
tinana, weianai maearima Tirama aika ibamaurika hauna iꞌiobina 
katenuataeai taburana.

Keriso Ena Mue Mai Wapuna Nahaꞌimana Aonai.
11 Hoahoa uahomakiai kahamiaho, pokina Tirama ena aokoꞌo hoana 

weiana maearima ikoikiai keba maurinakia hauna aba ebawaira tinana. 
12  Aokoꞌo hoana weiana aika nibaꞌiobinaka Tirama ibakiꞌana maurinai aꞌi 
kahamauri mai hanopaka inuatae aina akakia kiꞌa obokia aꞌi kahababai, 
iamo bakiroai mai beroai kahamiaho, haeamona Tirama ena nuatae 
maurina kahamauri aina hanopaka neiana aonai. 13  Aika hanona ua 
kahamiaho aiho eka buabeni apaꞌuana weiana Tirama apaꞌuana mai 
ibamaurika hauna Iesu Keriso ena mue mai wapuna nuabina nahaꞌimana 
aonai. 14 Keriso kipona ena mauri ebaibeni aika paukai weiana ꞌaraka 
ehorenakia babai kiꞌa ikoikiai aokiai erubunaka mai kiꞌa ahaꞌi haukai 
ebaonaka ia kipona ꞌeuna tohaka, maearima weiaka aoka tohakiai 
nahanuatae rani ikoikiai namo akakia mo kahababainakia.

15 ꞌAbi neiakia kobaꞌiobiai mai maearima koba taburanakia, abomo ekia 
mauriai taba tekiꞌa haukiai mai taburamu maikoinai kobaberonakia. Hau 
ha aꞌi koiha haona oi aꞌi kebamiori poꞌoniꞌo.

Aꞌikakauma Haukia Katebaꞌoru Aka Namokia Ibabaikiai.

3  1 Aꞌikakauma haukia kobaraonanakia Kabamani haukia mai poki 
haukia ekia hiabu baꞌanai katemiaho, aiakia katekaꞌaina abomo 

katebaꞌoru aka namokia ibabaikiai. 2  Kohina benakia hau ha herenai aꞌi 
kateꞌabi kiꞌa, baibuai katemiaho, kateꞌamari ꞌamari, mai katerabo harai 
maearima ikoikiai herekiai.

3  ꞌUainai aika abomo hapoꞌo, aia aꞌi hakaꞌai, teꞌoi ahinaka habeho, mai 
hauani ena nuatae akakia kiꞌa obokia taꞌarakia haꞌi abomo haonamo 
ainakia. Haeamona eka mauri aokiai kiꞌa akakia hababai mai hawamuru, 
maearima baika teꞌoatanaka, mai aika ha ha abomo kipoka habaiꞌoataina.

4 Iamo Tirama aika ibamaurika hauna ena rabo harai mai ena raonaꞌau 
tewaira tina raninai, 5 aika ebamaurinaka. Weiana hanona aika eka 
aka bero paunai ahaꞌi, ꞌa ia kipona ena aokoꞌo hoanai ebamaurinaka. 
Auba Robeai ebaꞌuerenaka harama mue maearima mahamahakai haeao 
ebamaurinaka. 6  Tirama ehore ena beruberuai Auba Robe ahakai eheina 
ibamaurika hauna Iesu Keriso paunai. 7 Weiana buonai Tirama ena 
aokoꞌo hoanai bero ebenaka ia wairanai, weiana aika mauri banaibanai 
nahabuabena hauna kahaꞌina. 8  Baꞌiobi neiana hanona ꞌabi tohana, ba 
au nanuatae oi koꞌabi taburaina maearima hanona taba neiakia obokia 
kateobo. Ba maearima weiakia Tirama tiaꞌikakaumana haukia hanona 
kateꞌima ꞌima harainakia aka namokia katebabai ekia mauri aokiai. 
Neiakia hanona taba namokia maearima ikoikiai katebarainakia.

Hoahoa Kiꞌa Obokia Herekiai Kokapare.
9 Iamo poꞌo baihara taekia, mai rama kupu torikia kikipakia, mai Mose 

ena rauhubu paunai tibaiara ꞌao tiꞌau haukia herekiai kokapare. Taba 
weiakia hanona anikia ahaꞌi mai hau ha aꞌi katebaraina. 10 Baiata hore 
nibaramanakia hauna rani koriꞌuaina mai ibaruana korobena, ba murinai 
hanona kohabo ꞌabaeana kateba karahina. 11 Oi koꞌiobina maearima 
uahomakia hanona taeara tohana tehabona mai ia hanona kiꞌa haukia, 
kipokia ekia kiꞌa tihore tibatohanakia ia hanona tebeho.

Paulo Ena Nuatae ꞌAbina Mai Banamo ꞌAbina Orena.
12  Weiana au Aretema ꞌao Tukiko kauhuna kewahi heremu ꞌekamu 

keaꞌina raninai, taeara kotabu komai biai hereꞌu weia Nikapoli ai, pokina 
au aoꞌu aba aꞌiaꞌi haraina weia kamiaho ꞌama ranina neiana aonai. 13  Sena 
rauhubu hauna mai Apolo ohi kobarainakia ekia harima taearana koaꞌiaꞌi 
haraina weiana ia taba ikoikia ṯenuatae ainakia haukia kateaꞌinakia.

14 Eka maearima ꞌiobi kateaꞌina ekia mauriai aka namokia katebabai 
ba maearima weiakia taba ṯenuataeai haukia katebarainakia. Weiana aꞌi 
tememiaho ꞌabaea ekia mauri buabuakia aꞌi temeahaꞌi.

15 Maearima neia hereꞌuai haukia ikoikiai ekia banamo ꞌabikia 
ṯeuhunakia heremu. Emai banamo ꞌabikia eka maearima ikoikiai weiakia 
aꞌikakauma aonai tiraonaꞌau ainamai haukia kobenakia.

Nabahubaꞌari Tirama ena aokoꞌo hoana ikoimiai heremiai kemiaho. 

Banamo ꞌAbina.
1 Au Paulo, Keriso Iesu paunai nawapura hauꞌu, mai uahoꞌabaka Timoteo 

ohi marere ṯarerena niwahi Pilemona, emai hau kiꞌamu kipokia haka haeamo 
haumu heremu, 2 mai haibuka Apia, Arekipo nahahuari haeamo hauna mai 
Tirama ena marea haukia naia emu ituai tutoꞌu haeamo haukia ikoimiai heremi.

3 Nabahubaꞌari Tirama aika Hamaka mai Obiapaka Iesu Keriso ekia 
aokoꞌo hoana mai baibua hanona heremiai kemiaho.

Paulo Ena Marere

PILEMONA
Herenai

Puka Aona Irerena ꞌAbina
Pilemona hanona hau apaꞌuana ha, ia hanona aꞌikakauma haukia Koloseai 

haukia niraonanakia. Pilemona hanona mai ena taꞌaraꞌi hauna, ia atana hana 
Onesimo. Onesimo hanona ebeau ꞌakaumana ena poki hauna herenai, ba eao 
aiara haeai ha aonai emiaho. Aiara weianai Paulo ohi tebaitabu ahi ba eraona 
kabe. Rani weianai Paulo hanona wapura ꞌekanai buonai Pilemona kipokia 
kateꞌabiꞌabi hanona epahihi. Ua buonai marere neiana ererena, ba Onesimo 
ebena, ia kehore keaꞌina keaoaina ena poki hauna kebena.

Marere neiana aonai, Paulo ehore Pilemona ebaꞌamena ena taꞌaraꞌi hauna 
keaꞌina mai aona namonai. Abomo ehina bena Onesimo hanona aba eraona kabe 
ena mauri Obiapaka ebena. Paulo mai aona ikoinai Pilemona enoina bariu rani 
neianai keaoaina aonai Onesimo keaparina ia uahoꞌabana tohana.

Puka Paipana Apaꞌuakia
a. Roba iahu. (1‑3)
b. Banamo ꞌabina. (4‑7)
c. Enoina Onesimo paunai. (8‑22)
d. ꞌAbi orena. (23‑25)

Pilemona Ena Raonaꞌau Mai Aꞌikakauma.
4 Rani ikoinai eꞌu bahubaꞌari ai oi naraonaniꞌo haeamona eꞌu Tirama 

namo ꞌabina nabena, 5 pokina emu aꞌikakauma Obiapaka Iesu herenai 
hauna mai emu raonaꞌau Tirama ena maearima robekia ikoikiai herekiai 
hauna poukia aba aoꞌo. 6 Au nabahubaꞌari hanona eka baihauai oi emu 
aꞌikakauma keaka harai aonai taba namokia weiakia Keriso aonai aba 
haꞌinakia haukia maikoinai obokia kobo harai. 7 Hatiꞌu kiꞌamu e, emu 
raonaꞌau weiana ehore eꞌu aonamo ebapaꞌua kiꞌa bahana mai aoꞌu 
ebatabura kiꞌana, pokina uahoꞌabaka Tirama ena robe haukia aokia 
obaꞌamarina paunai.

Paulo Onesimo Paunai Enoi.
8  Ua buonai Keriso aonai au hanona panuakoꞌo pabahi ahiniꞌo aka 

berona kobabaina. 9 Iamo naraonaꞌau ainiꞌo paunai, ua aꞌi kahoma ia 
nanoiniꞌo. Au Paulo bariu aba akiro abomo Keriso Iesu paunai nawapura 
hauꞌu, 10 nahaꞌu Onesimo paunai au oi nanoiniꞌo, ia hanona au nahaꞌuai 
eao weia wapura itunai amiaho aonai. 11 ꞌUainai hanona ia ena namo 
ahaꞌi oi heremuai, ia bariu hanona ena namo aba eapaꞌua oi mai au 
herekai.

12  Au hanona ia nauhu muena niwahi heremu. Iamo aoꞌu tohanai 
naraonaꞌau aina hauna nauhuna. 13 Au neia pou namona paunai 
nawapura aonai nanuatae paꞌi ꞌinina pemiaho oi ꞌekamu peaꞌina au 
pebarainaꞌu. 14 Ia au taba haꞌi kababaina keaomo oi koꞌabi harai ꞌuai, ba 
oi emu namo ha au hereꞌuai kobabaina, weiana hanona oi emu nuataeai 
kobabaina ia au eꞌu bahiahi paunai aꞌi kobabaina.

15 Onesimo hanona rani papana ehaboniꞌo, baiatami epaꞌa buonai bariu 
hanona koaꞌi muena heremuai kemiaho baihana. 16 Ia hanona taꞌaraꞌi 
hauna ꞌabaeana ahaꞌi, ꞌa ia hanona enamo kiꞌa baha ba taꞌaraꞌi haukia, ia 
hanona uahoꞌabaka raonaꞌauna, au ia naraonaꞌau aina, iamo oi hanona 
koraonaꞌauai kiꞌa bahana, ia hanona taꞌaraꞌi hauna mai uahoꞌabaka 
tohana Obiapaka aonai.

17 Ua buonai, oi nuraonana au emu hau tohaꞌu raninai, Onesimo koaꞌi 
taea haraina matoha au nuaꞌi taeanaꞌu ꞌabana. 18  Ia oi heremuai taba 
ha eaꞌi kiꞌana ꞌao heremuai ena aꞌi ꞌabaea ha reꞌa, taba weiakia ikoikiai 
hanona au eꞌu pumai kateao. 19 Au Paulo ꞌabi neiana au kipoꞌu imaꞌuai 
narerena. ꞌAra bita hanona ikoinai ꞌarakia kahorenakia. (Ia oi abarainiꞌo 
bamauri otabu ahina hauna robana aꞌi nahuna.) 20 Ua buonai, hatiꞌu e, 
au nanoiniꞌo Obiapaka atanai eꞌu nuatae naiana kobabaina, Keriso aonai 
aoꞌu kobaꞌamarina.

21 Au marere neiana narerena hanona aꞌiobina eꞌu noi heremuai 
hauna akana aba kobabaina, ba kobabai banaina. 22  Haeamona ituai 

baki ikaihurina ha koaꞌiaꞌi haraina au ꞌeuꞌu, pokina eꞌu buabeni Tirama 
herenai hanona emi bahubaꞌari keaꞌi taeana ba au kawahi heremu.

Banamo ꞌAbina Orena.
23 Au ꞌabaꞌu ha Epafra, Keriso Iesu paunai tararua ṯawapura haeamo 

hauna ena banamo ꞌabina neuhuna oi heremu. 24 Abomo Mareko, 
Aristako, Dema, mai Luka, au kipokia ṯaka haeamo haukia ekia banamo 
ꞌabikia ṯeuhunakia.

25 Nabahubaꞌari eka Obiapaka Iesu Keriso ena aokoꞌo hoana hanona 
wai aubamiai kemiaho. 

Pilemona  

Marere

HEBERU
Haukia Herekiai

Puka Aona Irerena ꞌAbina
Puka neiana ererena hanona aꞌikakauma haukia baika kebarainakia 

weiakia ekia aꞌikakauma tihabona pokina maearima baika ia tebapoꞌonakia 
ba atetua aonai temiaho. Weiana buonai puka neiana ererena ekia aꞌikakauma 
kebataburana. Weiana Keriso ikupaianamo herenai etaina Tirama ena taeara 
tohakia kebaihanaka.

Puka neianai taba apaꞌuakia aihau robakia niahunakia. Koriꞌuaina hanona 
Iesu hanona Tirama nahuna tohana. Iesu hanopakai emiaho aonai, ia hanona 
puma boꞌona ehoainakia, mai haiara rarikia eaꞌinakia ba taeara weianai Tirama 
ehore Iesu hanona maearima ikoikiai ibaraikia hauna apaꞌuanai ebaona (2.10). 
Weiana paunai Iesu hanona mahabanai haukia mai aneru mai Mose etara 
haonakia. Ibaruana hanona Tirama kipona ehore Iesu eaꞌi taeana robe haunai 
keao banaibanai. Ia hanona robe hauna apaꞌuana kupai, ia hanona herenai etaina 
maearima ia tiaꞌikakauma tohana haukia kebamaurinakia. Mose ena hoahoa 
mai ena rauhubu robakia eahunakia. Weiana hanona Iesu taba ebabaina hauna 
aubaubana ꞌabana.

Puka neiana aonai Isaraela maearimakia ꞌuaikia haukia ekia aꞌikakauma 
orikia boꞌokia ṯemiaho (11), ba maearima ekia aꞌikakauma nibataburana. Orena 
hanona ia nibataburanakia weiana atetua taba taba katetabu ahinakia, ꞌa ia 
hanona ekia aꞌikakaumai katekori ꞌini keaomo ꞌariai. Ia mahakia hanona Iesu 
herenai kemiaho, ena taearai katekaꞌa, weiana puma mai haiara hanona ekia 
aꞌikakauma aꞌi kateaꞌi parena (12.1‑12).

Puka Paipana Apaꞌuakia
a. Roba iahu: Keriso hanona Tirama ibawaira tinana. (1.1‑3)
b. Keriso hanona aneru etara haonakia. (1.4–2.18)
c. Keriso hanona Mose mai Iosua etara haonakia. (3.1–4.13)
d. Keriso ena robe akana ena apaꞌua. (4.14–7.28)

Tirama Ena ꞌAbi Nahuna Pinanai Ehina benaka.

1  1 Waꞌi baha raninai Tirama ehore mahabanai haukia pinakiai rani 
boꞌona taeara haeaihaeai ai ꞌabaꞌabaka herekiai ehina benakia. 2  Ia 

bariu rani neiakia puakiai hanona Nahuna pinanai aika ehina benaka. 
Tirama ehore Nahuna imanai kupa mai hanopaka ebabainakia, ia ehore 
Nahuna etinaꞌana taba ikoikiai ebena ia ꞌeuna. 3  Nahuna neiana hanona 
neꞌimare Tirama nuabina nibawaira tinana, ia hanona Tirama ihobona 
tohana, ia ena ꞌabi hiabunai taba ikoikiai neꞌimanakia. Ia maearima ekia 
kiꞌa eutu obonakia murinai kupa ꞌubinai hiabu ikoinai Tiramana itipana 
taina imariki aina ꞌekanai emiati nemiaho.

Tirama Nahuna Hanona Aneru Etara Haonakia.
4 Ia hanona aneru etara haonakia pokina Tirama ia atana ebena hauna 

hanona aneru atakia etara haonakia. 5 Tirama ehore ia ehina bena,
“Oi hanona au Nahaꞌu.
Bariu beraura neianai
Au oi abaramaniꞌo,”  Sal 2.7

ia aneru ha herenai ua aꞌi eꞌabi aiho. Ia haeamona eꞌabi,
“Au hanona ia Hamanai kaeao,
ia abomo au Nahaꞌu ai keao.”  2 Sam 7.14

6  Haeamona Nahuna apaꞌuana euhuna hanopakai emai raninai eꞌabi 
etibaha,

“Tirama ena aneru ikoikiai
hanona ia temekuti aina.”  Deu 32.43

7 Aneru robakia eahuna etibaha,
“Tirama ehore ena aneru
hanona baurai ebaonakia,
ena aneru baika taꞌaraꞌina tiaꞌi
haukia hanona iruba upakiai
ebaonakia.”  Sal 104.4

8  Ia Nahuna robana eahuna etibaha,
“Oi hanona Tirama, emu obia
imiaꞌauna kemiaho banaibanai,
oi hanona bero ai emu aiara
nupoki aina.

 9 Aka bero onuatae aina,

e. Keriso ena ꞌabiꞌuai ena apaꞌua. (8.1–9.28)
f. Keriso ena baibeni akana ena apaꞌua. (10.1‑39)
g. Aꞌikakauma hanona taba apaꞌuana. (11.1–12.29)
h. Bahiahi ꞌabina mai ꞌabi orekia. (13.1‑25)

babai kiꞌa hanona oꞌoatana.
Ua buonai Tirama emu Tirama
ehore aonamo tehoronai
eheiniꞌo emu obia hoana,
atamu ebapaꞌuana
ꞌabamu wairakiai.”  Sal 45.6, 7

10 Haeamona etibaha,
“Obiapaka e,
popouna ꞌakinai hanopaka
hanona oi obabaina,
kupa abomo oi imamuai obabaina.

 11 Kupa mai hanopaka
hanona kateꞌakauma,
iamo oi hanona komiaho
banaibanai,
ia taba ikoikiai kateburuburu
habuni ꞌaiꞌaina ꞌabana.

 12 Kupa mai hanopaka kounakia
habuni iroꞌabu ꞌabana,
weiakia ihakia katehaeai
habuni niꞌaiꞌai ꞌabana.
Ia oi hanona ꞌekamuai mo,
emu mauri ihaukia hanona
aꞌi kepua.”  Sal 102.25‑27

13  Rani ha Tirama aneru ha ṉa aꞌi ehinabe aihona aꞌi etibaha,
“Itipaꞌu tainai momiati
keaomo oi iꞌoatamu haukia
ꞌapumu baꞌanai kahorotinakia.”  Sal 110.1

14 Aneru hanona taba? Ia ikoikiai hanona auba, Tirama taꞌarana tiaꞌi 
haukia, euhunakia bamauri kateaꞌina haukia katebarainakia.

Bamauri Hanona Taba Apaꞌuana.

2  1 Ua buonai ꞌabi tohana Nahuna pouna aba haona hauna kahaꞌima 
haraina, weiana herenai aꞌi hamakapare taꞌuna. 2  Tirama ena aneru 

pinakiai ꞌabaꞌabami ehina benakia ꞌabikia abomo hiabu ꞌabikiai teao, 
akakia aꞌi tebabai ꞌao aꞌi teaꞌi taeanakia haukia hanona puma ebaꞌoruna 
hauna tehoaina. 3  Bamauri hanona taba apaꞌuana, weiana kahabakiꞌana 
raninai puma kemai hauna herenai aika aea kahapihi aiho?

Bamauri neiana hanona Obiapaka kipona aba ehina pou ꞌuaina, weiana 
teona haukia tehore tebatohana aika herekai. 4 Tirama kipona abomo hoa 
apaꞌuakia, bataꞌutaꞌu huri akakia, hiabu akakia haeaihaeai ebawaira tinanakia, 
mai ia ena nuatae ihobonai Auba Robe ebaibeni ia kipokia tebatohanakia.

Iesu Keꞌuai ainaka Bamauri Aonai.
5 Tirama hanona aneru aꞌi etinaꞌanakia, hanopaka mahamahana nimai 

hauna aꞌi katepoki aina, bariu hanopaka weiana pouna nahinana. 6  Puka 
robena aonai ꞌeka ha ṉa erere aihona etibaha,

“Tirama e,
maearima hanona taba?
Ba oi ia nuraona ꞌinina.
Maearima nahuna hanona taba?
Ba oi ia noꞌima haraina.

 7 Oi ohore rani papana ia obariri
ꞌapuana aneru benukiai,
ia haeamona oi ohore nuabi
mai mariki hoana ꞌakonai
obabainuna.

 8 Oi ohore taba ikoikiai
ia ena iha ꞌini baꞌanai
ohorotinakia.”  Sal 8.4‑6

Tirama taba ikoikiai ia ena ihaꞌini baꞌanai ehorotinakia hanona ia 
kehore taba ikoikiai keiha ꞌininakia. Iamo bariu aika nahaihanakia 
hanona taba ikoikiai ia ena ihaꞌini baꞌanai ahaꞌi ꞌabana. 9 Ia aika Iesu 
nahaihana, ia rani papana eriri aneru benukiai, ia ꞌari ehau haiara aina 
paunai Tirama ehore nuabi mai mariki hoana ebabainuaina. Ia ꞌari 
abiabina eonobaina maearima ikoikiai paukiai, weiana hanona Tirama 
ena aokoꞌo hoana.

10 Tirama ena aka hanona ebero, ia hanona taba ikoikiai ebabainakia 
mai neiha ꞌininakia, nahuna boꞌokia ena nuabi aonai kebaka totonakia 
paunai enuatae Iesu kehau haiara keꞌoru harai, weianai nahuna boꞌokia 
katemai ena nuabi aonai katemiaho. Iesu ikupaiana mo keꞌuai ainakia 
bamauri aonai. 11 Maearima ekia kiꞌa neutu obonakia hauna mai ekia kiꞌa 
eutu obonakia haukia kipokia hamakia hanona hamona. Ua buonai Iesu 
aꞌi nihaumaea ia keaparinakia uahoꞌabana. 12  Ia ehore Tirama ehina bena 
etibaha,

“Oi atamu kahina pouna
uahoꞌabaꞌu wairakiai.
Ekia toꞌu aokiai oi atamu
kabanamona.”  Sal 22.22

13  Haeamona eꞌabi etibaha,
“Au hanona Tirama naꞌikakaumana.”  Isa 8.17

Eꞌabi mue etibaha,
“Au neiaꞌu mai Tirama ehore
nahunai ebenaꞌu haukia kipokia.”  Isa 8.18

Iesu Maearima ai Eao Kebarainaka.
14 Weiakia nahuna ṉa nihoma haukia hanona maearima mai bitiokia 

abomo mai aruarukia, Iesu kipona ia ihobokiai emai eka hauani 
maurinai emiaho, weiana ebabaina pokina hanona ena ꞌariai Tiaporo ꞌari 
nipoki aina hauna kebaꞌehona, 15 abomo ekia mauri beraurakia ikoikiai 
ꞌari tetaꞌu aina taꞌarana teaꞌi haukia kerubu obonakia.

16  Weiana Iesu hanona aneru aꞌi nibarainakia, ia Aberahamo ꞌabaꞌabana 
nibarainakia. 17 Ua buonai ia hanona uahoꞌabana ihobokiai eao taeara 
ikoikiai aokiai, ia robe hauna apaꞌuanai keao mai ena aokoꞌo mai ena 
aka bero Tirama ena aka nibabaina aonai maearima ekia kiꞌa kehina 
haonakia. 18  Ia kipona baihobo aonai emiaho abomo ehau haiara buonai 
ia baihobo aonai haukia ibaraikia eꞌiobina.

Iesu Hanona Mose Etara Haona.

3  1 Ua buonai uahoꞌabaꞌu robemi e, wai kipokia Tirama eapari 
haeamonaka haumi, Iesu katoraona haraina, ia hanona Tirama ena 

iuhubeau hauna abomo robe hauna apaꞌuana eka aꞌikakaumai pouna 
nahahinana hauna. 2  Mose Tirama ena itu aonai eaka harai ihobonai Iesu 
hanona euhuna Tiramana ena aka ebabai haraina mai aona ikoinai. 3  Itu 
ebabaina hauna temarikiai apaꞌuana ba itu kipona, ihobona Iesu hanona 
nuabi apaꞌuana keaꞌina ba Mose. 4 Itu ikoikiai mai ibabaikia haukia, ba 
Tirama hanona taba ikoikiai ebabainakia. 5 Mose hanona Tirama ena itu 
ikoinai aonai taꞌaraꞌi haunai eao eaka harai mai aona ikoinai, ia hanona 
muriai Tirama taba keꞌuahinakia haukia poukia ehinanakia. 6  Iamo 
Keriso hanona Tirama Nahuna, ia Tirama ena itu nipoki aina mai aona 
ikoinai. Aika rani ikoinai kahaꞌikakauma mai taburaka kahabuabena mai 
aonamoka raninai aika hanona Tirama ena maearima.

Tirama Ena Maearima Ekia Arai ꞌEkana.
7 Ua buonai Auba Robe ṉa eꞌabi aiho,

“Bariu rani neianai
Tirama aiana katona raninai,

 8 aomi aꞌi katoba pahihinakia
rani weiana hanoꞌakunai
Tirama tehobona aonai
tebapairi pairi ꞌabana.

 9 Weia ꞌabaꞌabami ihau bariabui
aokiai eꞌu aka teihanakia
iamo tehobonaꞌu mai
tebahobonaꞌu.

 10 Ua buonai uru weiana

a 3.18 ꞌao aꞌi teaꞌikakauma haukia. 

aopuere aina aꞌabi atibaha,
‘Aokia hanona atauꞌa ꞌakinai
buonai eꞌu taeara aꞌi teꞌiobina.’

 11 Weiana aopuere aꞌabiꞌuai pahihi
atibaha,
‘Ia hanona eꞌu arai ꞌekanai
aꞌi katekatoto.’ ”  Sal 95.7‑11

12  Uahoꞌabaꞌu e, katoꞌima harainimi ha kipona aona aꞌi keaꞌi kiꞌana ena 
aꞌikakaumai aꞌi kekaobo mauri Tiramana aꞌi kekamuriaina. 13  ꞌA Puka 
robena nehinana ‘bariu rani neiana’ hanona aika eka rani, ua buonai rani 
ikoinai ꞌabami kipokia aomi katoba taburanakia, kiꞌa kehore ena baiꞌoi 
ai aomi aꞌi meba pahihinakia marikina. 14 Eka aꞌikakauma haꞌiramana 
hauna kahaꞌi ꞌinina keaomo puanai hanona aika Keriso kipokia ṉahaka 
haeamo haukai kahaeao.

15 Puka robena ṉa eꞌabi aiho,
“Bariu rani neianai
Tirama aiana katona raninai
aomi aꞌi katoba pahihinakia
rani weianai ꞌabaꞌabami tebapairi
pairi ꞌabana.”  Sal 95.7, 8

16  Maearima tabakia Tirama aiana teona iamo tebapairi pairi? Weiakia 
Mose Aikupito ai ebakarahinakia haukia ikoikiai. 17 Tirama tai eopuere 
ainakia ihau bariabui aokiai? Maearima weiakia kiꞌa tebabai hanoꞌakunai 
teꞌeho teꞌari ore haukia. 18  Tai herekiai Tirama eꞌabiꞌuai pahihi benakia 
ena arai ꞌekanai aꞌi katekatoto ṉa ehoma? Weiana hanona tai ehina 
benakia? Weiakia Tirama aiana aꞌi tekaꞌaina haukia. a 19 Ua buonai aika 
haꞌiobina ekia aꞌikakauma ahaꞌi paunai arai ꞌekanai aꞌi tekatoto.

Aika Kahatabura Arai ꞌEkana Kahakatoto.

4  1 Tirama ena ꞌabiꞌuai aika ꞌeuka ena arai ꞌekanai kahakatoto hanona 
ꞌekanai, ua buonai aika kahaꞌima harainaka, ha aꞌi keꞌeho arai 

ꞌekana aꞌi meꞌubo aina taꞌuna. 2  Aika pou namona haona, Isaraela haukia 
abokiamo ꞌabi aba teona. Iamo herekiai ꞌabi teona hauna ena namo ahaꞌi 
pokina teona haukia aꞌi teaꞌikakauma.

3  Weiana hanona Tirama eꞌabi ihobona etibaha,
“Aopuere aꞌabiꞌuai pahihi atibaha,
‘Ia hanona eꞌu arai ꞌekanai
aꞌi katekatoto.’ ”  Sal 95.11

Ia aika aꞌikakauma hauka hanona ena arai ꞌekanai kahakatoto. Aka 
neiana hanona aba ebaorena hanopaka ebabaina raninai. 4 Pokina puka 

robena aonai wapu ibaꞌabaihau hamomona pouna ehinana etibaha, 
“Tirama ena aka ikoikiai ebaorenakia ba wapu ibaꞌabaihau hamomonai 
earai.” 5 Haeamona arai robana eahuna etibaha, “Ia hanona eꞌu arai 
ꞌekanai aꞌi katekatoto.” 6  Weiakia pou namona teoꞌuaina haukia ekia 
aiaoꞌo ahaꞌi paunai Tirama ena arai ꞌekana aꞌi tekatoto. Iamo bariu baika 
hanona ia ena arai ꞌekanai katekatoto. 7 Weiana paunai rani homaꞌana 
eao murinai Tirama ehore wapu ha eaꞌi taeana atana eaparina “Bariu 
rani neiana”, haeamona Davida pinanai wapu weiana pouna ehinana 
etibaha,

“Bariu rani neianai,
Tirama aiana katona raninai
aomi aꞌi katoba pahihinakia.”  Sal 95.7, 8

8  Iosua arai ꞌekana tohana pebenakia raninai Tirama hanona murinai 
wapu ha aꞌi peꞌuahina. 9 Ua buonai haꞌiobina Tirama ena maearima 
katearai ranina hanona nimai ihobona wapu ibaꞌabaihau hamomona 
ꞌabana. 10 Tirama ena arai ꞌekanai aba tekatoto haukia hanona ekia akai 
tiarai ihobona Tirama ena aka ebaorena ba earai ꞌabana. 11 Ua buonai 
aika hanona kahatabura arai ꞌekana weianai kahakatoto, weiakia aiaoꞌo 
ahaꞌi haukia ꞌabakiai aꞌi kahaeao hau ha arai ꞌekana aꞌi meꞌubo aina 
taꞌuna.

12  Pokina Tirama ena ꞌabi hanona nimauri abomo niaka, eara kiꞌa baha 
ba kareba weiana mahana abira abira teara hauna ꞌabana, ia hanona eara 
kekomo rurunaka keaomo aoka mai aubaka herekia huriaka mai ibakai 
herekiai, weiana maearima ekia raonaraona mai ekia nuatae kebawaira 
tinanakia. 13  Hanopaka tabakia ha Tirama wairanai aꞌi kebuni ꞌapua, taba 
ikoikiai katewaira tina mahanai ba ia herenai aika eka mauri maikoinai 
pouna kahahinana.

Iesu Hanona Robe Haukia ꞌArakiai Hauna Apaꞌuana.
14 Aika hanona mai eka robe hauna apaꞌuana ekaraꞌau eao kupa, ia 

hanona Iesu Tirama Nahuna. Ua buonai aika hanona eka aꞌikakauma 
pouna nahahinana hauna kahaꞌi ꞌinina. 15 Eka robe hauna apaꞌuana 
Iesu hanona eka ꞌabeꞌabe ꞌekakiai niaokoꞌo ainaka, neia hanopakai 
emiaho raninai tehobona taeara haeai haeaiai aika ihoboka, iamo ia 
herenai hanona kiꞌa ha ahaꞌi. 16  Ua buonai mai taburaka kahaeao aokoꞌo 
Tiramana ena obia imiaꞌauna herenai, weianai aokoꞌo apaꞌuana kahaꞌina 
mai aokoꞌo hoana kahatabu ahina, eka nuatae ranikiai kebarainaka.

Iesu Hanona Eka Bamauri Pokinai Eao.

5  1 Robe haukia apaꞌuakia ikoikiai hanona maearima baiatakiai 
Tirama eaꞌi taeanakia ena aka katebabaina maearima paukiai, 

beruberu tabakia mai kiꞌa iaꞌiobokia tabakia katebaibeni. 2  Robe hauna 

apaꞌuana kehore ꞌiobi ahaꞌi haukia mai beho tibabai haukia keaokoꞌo 
ainakia pokina ia kipona abomo taeara boꞌonai niꞌabeꞌabe. 3  Ia kipona 
abomo niꞌabeꞌabe paunai, maearima ekia kiꞌa paukiai mo ahaꞌi, ꞌa ia 
kipona ena kiꞌa iaꞌiobokia tabakia abomo kebaibeni.

4 Hau ha kipona robe hauna apaꞌuana hoana aꞌi keaꞌina ia Tirama 
kehore keaparina hauna robe hoana keaꞌina, ihobona Arona eaparina 
ꞌabana.

5 Taeara ihobonai Keriso abomo kipona robe hauna apaꞌuana hoana aꞌi 
eaꞌina, ia hoa ebena Tiramana ehina bena etibaha,

“Oi hanona au Nahaꞌu.
Bariu rani neianai au hanona
Hamamuai naeao.”  Sal 2.7

6  Puka robenai ꞌeka haeai ha eꞌabi etibaha,
“Oi hanona robe haumuai
nomiaho keaomo banaibanai
Melkisedek robe akana
ebabaina ꞌabana.”  Sal 110.4

7 Iesu hanopakai emiaho aonai ia ꞌariai kebamaurina Tiramana herenai 
ebahubaꞌari enoi eapari aota mahana mai beina, ba Tirama ia aiana eona 
pokina kipona ebakoꞌikoꞌina Tirama emariki aina paunai. 8  Ia hanona 
Tirama Nahuna, iamo ena hauhaiarai Tirama aiana ikaꞌaina eꞌiobina. 
9 Weianai eꞌoru harai, ia aiana tikaꞌaina haukia ikoikiai ekia bamauri 
banaibanai pokinai eao. 10 Tirama ehore Iesu robe hauna apaꞌuana ai 
ebaona Melkisedek robe akana ebabaina ꞌabana.

Aꞌi Kahamiaho Oho Miori Papakia ꞌAbana.
11 Melkisedek ena aka robana katahuna ꞌabikia hanona eboꞌo, iamo 

ihinahina haraikia hanona tepahihi pokina ꞌuruna katona hanona obona 
aꞌi katobo. 12  Rani homaꞌana toaꞌikakauma aba etaina, wai hanona baꞌiobi 
haumi ai patoao, iamo wai bariu hau ha pehore Tirama ena ꞌabi tohana 
pokina pebaꞌiobi muenimi. Wai hanona matoha ꞌae ṯeinu oho miorikia 
ꞌabakia, aniani pahihikia ianikiai aꞌi tutabura baha. 13  Hau ha ꞌae neinu 
oho hauna hanona miori papana, pokina ia bero mai beho aꞌi eꞌiobinakia. 
14 Aniani pahihikia hanona maearima apaꞌuakia ꞌeukia, ia hanona aokia 
tebero, namo mai kiꞌa hoakia aba teꞌiobinakia.

Kahabakiro Kahabaiꞌima Tirama ꞌEunai.

6  1 Ua buonai aika hamatabura waira hamaeao Keriso ena baꞌiobi 
taburana hamaꞌina, ia aꞌikakauma baꞌiobikia koriꞌuaikia haukia 

herekiai aꞌi kahamiaho. Neiakia hanona ꞌari akakiai naharaona kabe 
mai Tirama nahaꞌikakaumana, 2  ꞌuere robe baꞌiobina mai ahakiai ima 
tihaoꞌau, abomo ꞌariai mikiri mue baꞌiobina mai miaho banaibanai 

bakaina, aꞌi kahamue baꞌiobi neiakia pokikiai. 3  Tirama kenuatae raninai 
aika hanona kahakaꞌa waira kahaeao baꞌiobi taburana herena.

4 Maearima baika ekia aꞌikakauma teꞌakauma haukia aea katemue 
aiho? Ia ꞌuainai Tirama aokia ebaeanakia, kupa beruberuna teonobaina, 
Auba Robe kipokia teaka haeamo, 5 Tirama ena ꞌabi namona teꞌiobina 
abomo Tirama kepoki aina hiabuna teonobaina, 6  ba Keriso herenai tiꞌeho 
tiꞌakauma raninai kateraona kabe rani ibaruana katemahamaha hanona 
aꞌi ketaina, pokina ia aba imakiai Tirama Nahuna matiu ibiri ropo ꞌubinai 
tikoko ꞌau muena maearima wairakiai tibahaumaeana.

7 Ihobona matoha hano weiana ahanai rani boꞌona abara etibo, aniani 
namokia nibaramanakia tebiraura haukia ꞌeukia, hano weiana hanona 
Tirama ena banamo keaꞌina. 8  Ia hano weiana ahanai ꞌini boaboa mai 
awa ꞌiniꞌinikia teꞌomu raninai ena namo ha ahaꞌi, Tirama ia aba keururu 
aina irubai kateꞌara ore.

9 Eꞌu raonaꞌau haumi e, ua ṯahinabe pahihi aihonimi, ia ai ṯaꞌiobi 
haraina wai hanona uahomana ahaꞌi, banamo namona keaoainimi 
bamauri ꞌekana. 10 Tirama hanona tai ha aꞌi nitaina, emi aka tobabai 
mai emi raonaꞌau ia atanai aba tobawaira tinana ena robe haukia 
tobarainakia bariu abomo tubarainakia haukia aꞌi kereanakia. 11 Ai 
ṯanuatae kiꞌa baha wai ikoimiai aka weianai katotabura keaomo puanai 
taba ṯobuabena hauna katoaꞌina. 12  Wai aꞌi katoꞌaboro, ꞌa ekia aꞌikakauma 
mai ekia bapahihi paukiai Tirama eꞌabiꞌuai ai tabakia teaꞌi maearimakia 
ꞌabakiai katoao. Ibabataina hanona ṉahomana.

Kahaꞌikakauma Tirama Ena ꞌAbiꞌuai Paunai.
13  Tirama ehore Aberahamo herenai eꞌabiꞌuai raninai hau ha Tirama 

aꞌi etara haona paunai ia kipona atanai ꞌabiꞌuai pahihina ebabaina, 
14 etibaha, “Au oi kabanamo tohaniꞌo, ba ꞌabaꞌabamu kababoꞌonakia.” 
15 Weiana Aberahamo ebaiꞌima mai bapahihina eaomo Tirama eꞌabiꞌuai 
hauna eaꞌina.

16  Maearima ha ia etara haona hauna atanai ꞌabiꞌuai pahihina 
kebabaina, ꞌabiꞌuai pahihina weiana kehore ena ꞌabi kebatohana ekia 
baiara kebapuana. 17 Ihobonai, Tirama enuatae kebatohana ena ꞌabiꞌuai 
hanona ketoha weiakia ena ꞌabiꞌuai tabakia kateaꞌi haukia herekiai, 
abomo enuatae kateꞌiobina ia ena raona wairai hauna aꞌi kebahaeaina, 
weiana buonai ia ꞌabiꞌuai pahihina ebabaina. 18  Tirama hanona aꞌi 
kebaiꞌoi paunai weiakia rua ena ꞌabiꞌuai mai ena ꞌabiꞌuai pahihina hanona 
aꞌi kebahaeainakia, weiana aika hapihi hamai Tirama herenai hauka 
hanona batabura rarina ꞌakinai kahakori ꞌini wairakai nimai tabana 
kahabuabena. 19 Buabeni neiana haꞌina hauna hanona ihobona toꞌo ꞌabana 
eka mauri ai, etabura ebakori ꞌininaka kebakatotonaka kupa marea 
robenai iꞌaea huri habuninai kebakabanainaka keaomo erobe kiꞌa baha 

ꞌekana aonai. 20 Aika paukai Iesu eꞌuai ekatoto weia robe hauna apaꞌuanai 
eao banaibanai, ihobona Melkisedek robe akana ebabaina ꞌabana.

Melkisedek Obia ꞌArana Mai Robe Hauna Apaꞌuana.

7  1 Melkisedek neiana hanona Salema obia ꞌarana abomo ꞌubi toha 
tohanai Tiramana ena robe hauna. Aberahamo ehuari aiara obiakia 

eahu ꞌarinakia emue aonai tebaitabu ahi, Melkisedek ehore Aberahamo 
ebanamona. 2  Aberahamo ehore huari aonai eaꞌinakia kohukia ikoinai 
harau haea harau haea aokiai ha ha Melkisedek ebena. Melkisedek atana 
anina hanona ‘aka bero obiana ꞌarana’, haeamona atana Salema obiana 
anina hanona ‘baibua obiana ꞌarana’. 3  Melkisedek hanona hamana ahaꞌi 
hinana ahaꞌi, ena itubu ahaꞌi, aita erama aita eꞌari aꞌi haꞌiobina, ia orina 
ahaꞌi, ia hanona ihobona Tirama Nahuna ꞌabana, robe haunai nemiaho 
banaibanai.

4 Melkisedek weiana katoraonana, ia aea eapaꞌua aiho! Aika ꞌabaꞌabaka 
Aberahamo huari ai eaꞌi kohukia namokia harau haea harau haea 
aokiai ha ha ia ebena. 5  Weiakia Lebi itubuna haukia robe hoana teaꞌina 
paunai, rauhubu eꞌabi, Aberahamo ꞌabaꞌabana Isaraela haukia ekia kohu 
ikoikiai harau haea harau haea aokiai ha ha uahoꞌabakia Lebi itubuna 
katebenakia. 6  Melkisedek hanona Lebi itubuna hauna ahaꞌi, iamo 
Aberahamo herenai ena kohu ikoikiai harau haea harau haea aokiai 
ha ha eaꞌina ba ia ehore Aberahamo weiana Tirama ena ꞌabiꞌuai eaꞌina 
hauna ebanamona. 7 Aika haꞌiobina hoa apaꞌuana eaꞌina hauna kehore 
hoa papana eaꞌina hauna kebanamona.

8  Robe haukia hanona maearima ekia kohu harau haea harau haea 
aokia ha ha teaꞌinakia, Melkisedek abomo Aberahamo ena kohu harau 
haea harau haea aokiai ha ha eaꞌinakia, ia robe haukia hanona kateꞌari, 
ia Melkisedek hanona nemiaho banaibanai Puka robenai eꞌabi ihobona. 
9 Ṉa hamaꞌabi aiho, Lebi haukia maearima ekia kohu harau haea harau 
haea aokiai ha ha teaꞌinakia, ia Aberahamo ena kohu harau haea 
harau haea aokiai ha ha Melkisedek ebena aonai Lebi ena itubu haukia 
abokiamo ekia kohu harau haea harau haea aokia ha ha tebaibeni ꞌabana. 
10 Pokina Melkisedek Aberahamo ohi tebaitabu ahi aonai Lebi hanona aꞌi 
erama baha ia ꞌabaꞌabana Aberahamo hauaninai emiaho.

Iesu Ihobona Melkisedek.
11 Tirama Isaraela haukia rauhubu ebenakia Lebi itubuna haukia robe 

akana katebabaina. Ia Lebi itubuna robe akana tebabai haraina iamo aka 
weiana hanona maearima aꞌi teba beronakia Tirama wairanai paunai 
robe hauna haeai ha kewaira tina keaka matoha Melkisedek ꞌabana, ia 
Arona ꞌabana ahaꞌi. 12  Robe haukia katehaeai hanona rauhubu abomo 
kehaeai. 13  Weiana robana hahuna hauna hanona itubu haeai hauna, Lebi 

itubuna hauna ahaꞌi, itubu weiana aonai hanona hau ha itara robena 
akana aꞌi ebabai ꞌapuana. 14 Weiana aba haꞌiobi haraina eka Obiapaka 
hanona Iuda itubunai erama, ꞌa Mose robe haukia ha itubu weianai aꞌi 
eaꞌi taeana.

15  Taba nahauahina hauna aba haꞌiobi haraina pokina robe hauna haeai 
ha aba ewaira tina, ia Melkisedek ꞌabana. 16  Ia robe haunai eao hanona 
maearima ekia rauhubu ꞌao ekia taearai ahaꞌi, ia mauri hiabuna nemiaho 
banaibanai haunai. 17 Puka robenai ṉa eꞌabi aiho,

“Oi hanona robe haumuai
nomiaho keaomo banaibanai,
Melkisedek robe akana
ebabaina ꞌabana.”  Sal 110.4

18  Weiana rauhubu ꞌaiꞌaina aba teaꞌi obona, pokina ia hanona eꞌabeꞌabe 
abomo ena aka ahaꞌi. 19 Mose ena rauhubu ai maearima aꞌi ebaberonakia 
Tirama wairanai. Ua buonai Tirama ehore buabeni namona ha ebenaka 
weiana hanona rauhubu etara haona, weianai nahaeao Tirama herena.

20 Haeamona Tirama mai ena ꞌabiꞌuai pahihinai Iesu robe haunai 
ebaona. Weiakia Lebi itubuna haukia robe haukiai teao hanona Tirama 
ena ꞌabiꞌuai pahihinai ahaꞌi. 21 Ia Iesu robe haunai eao hanona Tirama 
ena ꞌabiꞌuai pahihinai. Tirama ṉa eꞌabi aiho,

“Obiapaka hanona ena ꞌabiꞌuai
pahihina ebabaina
ia ena ꞌabi aꞌi kebahaeaina,
‘Oi hanona robe haumuai nomiaho
keaomo banaibanai.’ ”  Sal 110.4

22  Ṉa homana Iesu hanona ꞌabiꞌuai apaꞌuana neiana ibatohana haunai eao, 
ꞌabiꞌuai neiana hanona ꞌabiꞌuai apaꞌuana ꞌaiꞌaina etara haona.

23  Robe haukia hanona teboꞌo pokina ia teꞌari ekia akai aꞌi temiaho 
banaibanai. 24 Ia Iesu hanona kemiaho banaibanai, ena robe akana 
hanona aꞌi keao hau ha herena. 25  Ia nemiaho banaibanai abomo aika 
paukai ia Tirama ninoina paunai, ia atanai Tirama herena kateao haukia 
kebamauri orenakia.

26  Iesu neiana hanona robe hauna apaꞌuana eka nuatae ikoikiai eꞌiobi. 
Ia hanona erobe, beho ꞌao kiꞌa ha ia herenai ahaꞌi, ia hanona kiꞌa haukia 
baiatakiai ahaꞌi kupa ꞌubina tohanai ekaraꞌau. 27 Ia hanona robe haukia 
weiakia ihobokia ahaꞌi, robe haukia ha ha hanona rani ikoikiai kipona 
ena kiꞌa ihina haona akana kebabai ꞌuaina murinai maearima ekia kiꞌa 
ihina haokia akakia kebabai. ꞌA Iesu hanona ua aꞌi kehoma, pokina ia 
kipona ena mauri ebaibeni kiꞌa iaꞌi obona tabanai eao, ia rani hamonai 
aka weiana maikoina ebaorena. 28  Mose ena rauhubu ehore maearima 
eaꞌi taeanakia robe haukiai teao, ia teꞌabeꞌabe, ꞌa Tirama ena ꞌabiꞌuai 
pahihina rauhubu murinai emai hauna ehore Tirama Nahuna eaꞌi 

b 8.2 iꞌaua robena 

taeana ia abeꞌoru harai robe hauna apaꞌuanai eao ia hanona kemiaho 
banaibanai.

Iesu Hanona Eka Robe Hauna Apaꞌuana Kupai.

8  1 Au robana ahuna ꞌabikia pokikia hanona neiana, aika hanona 
robe hauna apaꞌuana ṉahomana hauna nemiaho herekai. Ia kupa 

ꞌubinai hiabu Tiramana ena imiaꞌau itipana taina imarikiaina ꞌekanai aba 
emiati. 2  Ia ꞌeka robena tohanai robe hauna apaꞌuana ena aka nibabaina, 
paraboa b tohana weiana hanona Obiapaka Tirama ehore ebakorina ia 
maearima aꞌi tebakorina.

3  Robe haukia apaꞌuakia ikoikiai teaꞌi taeanakia beruberu tabakia 
katebaibeni mai kiꞌa iaꞌiobokia tabakia katebaibeni Tirama herenai, 
ua buonai eka robe hauna apaꞌuana neiana abomo taba ha kebaibeni. 
4 Iesu hanopakai pemiaho raninai robe haunai aꞌi peao, pokina robe 
haukia temiaho ia tehore beruberu tabakia tebaibeni Mose ena rauhubu 
ihobonai. 5 Robe haukia ekia aka hanona kupa ai tibabaina akana ihobo 
ihobona mai aubaubana ꞌabana, aka weiana hanona ihobona Tirama 
Mose ehinabe pahihina paraboa robena ebakorina ꞌabana etibaha, 
“Koꞌima haraina taba ikoikiai kobabai oeo ai abaihaniꞌo tabakia ihaihakia 
ihobo ihobokia.” 6  Ia bariu Iesu robe akana eaꞌina hanona robe haukia 
ekia aka etara haonakia, pokina ia ꞌabiꞌuai apaꞌuana weianai bairarao 
haunai eao, ꞌabiꞌuai apaꞌuana neiana hanona ma enamo ba ꞌabiꞌuai 
apaꞌuana ꞌaiꞌaina, pokina weiana hanona ꞌabiꞌuai namokia ꞌakikia ahakiai 
ebakorina.

ꞌAbiꞌuai Apaꞌuana Mahamahana Hanona ꞌAiꞌaina Etara Haona.
7 ꞌAbiꞌuai apaꞌuana koriꞌuaina maikoinai enamo raninai, ibaruana aꞌi 

pahanuatae aina. 8  Ia Tirama ena maearima herekiai beho eihana buonai 
ehinanakia etibaha,

“Au, Obiapaka Tirama, naꞌabi,
Beraura aba nimai ꞌabiꞌuai
apaꞌuana mahamahana kababaina
Isaraela haukia herekiai
abomo Iuda itubuna aonai.

 9 Au, Obiapaka Tirama, naꞌabi,
ꞌAbiꞌuai apaꞌuana neiana
hanona ꞌabaꞌabakia imakiai
aꞌina Aikupito hanonai
abakarahinakia raninai
aꞌabiꞌuai hauna ꞌabana ahaꞌi.

Ia eꞌu ꞌabiꞌuai apaꞌuana
aꞌi tekaꞌaina buonai
au abomo aiakia aꞌi aona.”

 10 Au, Obiapaka Tirama,
haeamona naꞌabi,
Weiana murinai ꞌabiꞌuai apaꞌuana
ha kababaina Isaraela haukia
herekiai hanona neiana.
Au eꞌu rauhubu ia aokiai
kahorotina mai ahekiai karerena.
Au hanona ekia Tirama ai kaeao,
ia hanona au eꞌu maearima ai
kateao.

 11 Hau ha uahoꞌabana ꞌao
herenai hauna aꞌi kehina bena
‘Obiapaka koꞌiobina’.
Pokina ikoikiai hanona
aba kateꞌiobinaꞌu
papana ꞌakiai eaomo
apaꞌuanai epua.

 12 Ekia beho akakia aokiai
kaokoꞌo ainakia
abomo ekia kiꞌa
aꞌi karaona ꞌininakia.”  Ier 31.31‑34

13  Tirama ꞌabiꞌuai apaꞌuana mahamahana eꞌuahina raninai weiana 
koriꞌuaina hanona aba ꞌaiꞌainai ebaona, ba taba niꞌaiꞌai mai nimara hauna 
hanona aba keꞌakauma.

ꞌAbiꞌuai Apaꞌuana ꞌAiꞌaina.

9  1 ꞌAbiꞌuai apaꞌuana koriꞌuaina hanona mai ena kuti rauhubukia 
mai kuti ꞌekana, ꞌeka weiana hanona maearima imakiai tebabaina. 

2  Paraboa tebakorina ba tekaihurina ikaihuri rua, atapaka tainai 
ikaihuri atana teaparina Robe ꞌekana. Robe ꞌekana aonai hanona 
ramepa horoti ꞌekana ha mai itara papana ha, ahanai baibeni parawana 
tehorotina Tirama ꞌeuna. 3  Iꞌaeahuri habunina ibaruana aona tainai 
hanona teaparina Erobe kiꞌa baha ꞌekana. 4 Weiana aonai hanona itara 
robena ha tebabaina gold ai tebahu abuna ahanai nabunabu timina 
namona ṯekinena, abomo ꞌabiꞌuai apaꞌuana mauana ha hauna maikoinai 
gold ai tebahu abuna, maua aonai hanona gold urona ha aonai mana 
teutana hauna mai Arona ena ikaiꞌini weiana ꞌuainai ebubuhi rauna 
tekarahi hauna mai pihara panabakia rua ahakiai rauhubu tererenakia 
haukia. 5 Maua ikaiabuna ubinai hanona teaparina Kiꞌa ihina haona 

ꞌekana, Tirama ena nuabi aneru ꞌabakia ibabataikia rua atakia Kerubi, 
banikiai ꞌeka weiana tehao abuna. Bariu hanona taba neiakia ikoikiai aꞌi 
kahinahina harainakia.

6  Taba weiakia ua tebaꞌoru aihonakia, weiana robe haukia hanona 
rani ikoikiai ikaihuri koriꞌuaina aonai tekatoto ekia aka tebabainakia. 
7 Ia ikaihuri ibaruana hanona robe hauna apaꞌuana ikupaiana mo ihau 
ha aonai rani hamona ekatoto, imana ꞌabaeana aꞌi ekatoto, ia aruaru 
eaꞌina etoto aina ia kipona ena kiꞌa paunai abomo maearima ekia kiꞌa 
aꞌi teꞌiobina aonai tebabaina haukia paukiai. 8  Taba weiakiai Auba 
Robe aba ebaꞌiobi harainaka, robe ꞌekana koriꞌuaina ekoroti nemiaho 
aonai taeara keao erobe kiꞌa baha ꞌekana hanona aꞌi nikaikau bahana. 
9 Neiakia hanona ibabatai ꞌabakia bariu rani neiana ꞌeuna. Taeara weianai 
beruberu tabakia mai kiꞌa ihina hao tabakia tibaibeni Tirama ꞌeuna, iamo 
weiakiai kuti haukia aokia tohana aꞌi katebabero toha tohana. 10 Weiakia 
hanona aniani tabakia inuinu tabakia mai ꞌuere hoahoakia, hauani ena 
rauhubu ꞌabaeakia, ia kateaka keaomo Tirama taeara kebamahamaha 
muenakia raninai.

ꞌAbiꞌuai Apaꞌuana Mahamahana.
11 Ia bariu Keriso aba emai terama tabakia namokia ekia robe hauna 

apaꞌuanai eao, paraboa weiana eapaꞌua mai eꞌoru harai hauna aonai 
ekatoto, weiana hanona maearima imakiai aꞌi tebabaina abomo hanopaka 
ꞌeuna ahaꞌi. 12  Keriso paraboa aonai ekatoto raninai, nani ꞌao poromakau 
nahukia aruarukia aꞌi eaꞌi ia kipona ena mauri ebaibeni aruarunai 
ekatoto, rani hamonai mo erobe kiꞌa baha ꞌekana aonai ekatoto, weianai 
bamauri banaibanai akana ebaorena aika paukai. 13  Maearima teꞌopu 
Tirama wairanai raninai, nani poromakau aruarukia mai poromakau 
irubai tebaꞌara obonakia rabukia haukiai tekapo otarainakia, ba haukia 
temahamaha terobe Tirama wairanai. 14 Weiana hanona ꞌabi tohana 
iamo Keriso aruaruna hanona weiakia etara haonakia. Keriso hanona 
ena kiꞌa ꞌao ena beho ha ahaꞌi, ia miaho banaibanai Auba Robena ena 
baraibarai ai kipona ena mauri baibeni tabanai ebaona Tirama ebena. 
Keriso aruaruna weiana hanona aoka tohana kebamaha mahana, weiakia 
anikia ahaꞌi hoakia herekiai kaha kapare kahaeao mauri Tiramana ena 
aka kahababaina.

Keriso Aruarunai ꞌAbiꞌuai Apaꞌuana Mahamahana Ebatohana.
15 Ua buonai Keriso hanona bairarao haunai eao ꞌabiꞌuai apaꞌuana 

mahamahana kebataburana. Ia maearima ekia kiꞌa weiakia ꞌabiꞌuai 
apaꞌuana ꞌaiꞌainai temiaho aonai tebabainakia haukiai kerubunakia 
paunai eꞌari, ba Tirama eaparinakia haukia hanona banamo banaibanai 
Tirama eꞌabiꞌuai aina hauna kateaꞌina.

16  Keꞌari hauna ena nuatae ꞌabiꞌuaina hanona aꞌi keaka keaomo ena 
ꞌari katebatohana murinai nuatae ꞌabiꞌuaina weiana hanona keaka. 17 ꞌAri 
hauna ena nuatae ꞌabiꞌuaina hanona eꞌabiꞌuai hauna keꞌari ba ꞌabiꞌuai 
hiabuna keaka, ia aꞌi eꞌari nemiaho oho aonai ꞌabiꞌuai weiana hanona 
hiabuna ahaꞌi. 18  Weiana buonai ꞌabiꞌuai apaꞌuana koriꞌuaina abomo 
ꞌari aruarunai ꞌabiꞌuai hiabuna eaka. 19 Koriꞌuaina Mose ehore rauhubu 
ꞌabina ena maearima ikoikiai ebaꞌiobinakia, weiana murinai poromakau 
nahukia aruarukia nani aruarukia mai bei kipokia eaꞌi haeamona, 
mamoe buirana birona mai wapaea rauna kipokia eaꞌinakia ekaihuna, 
rauhubu pukana mai maearima ikoinai ahakiai ekapo otaraina. 20 Ba 
eꞌabi etibaha, “Neiana hanona ꞌabiꞌuai apaꞌuana aruaruna, Tirama ehina 
benimi katoaꞌi taeana.” 21 Taeara ihobonai Mose aruaruai paraboa robena 
ahanai ekapo otaraina mai robe akana tibabai tabakia ikoikiai abomo 
ahakiai ekapo otarainakia. 22  Mose ena rauhubu ebaꞌiobinaka taba 
boꞌokia hanona aruaru kehore kebamaha mahanakia, ia aruaru aꞌi kekiki 
oioi raninai kiꞌa ihina haona keahaꞌi.

23  Paraboa aona tabakia neiakia kupa tabakia ibabataikia hanona 
taeara uahomanai patebamaha mahanakia, ia kupa tabakia tohakia 
hanona baibeni namona ꞌakinai katebamaha mahanakia. 24 Keriso 
hanona ꞌeka robena maearima imakiai tebabaina hauna aonai aꞌi 
ekatoto, ꞌeka weiana hanona ꞌeka robena tohana ibabataina, ꞌa ia hanona 
kebarainaka paunai ꞌeka robena tohana kupa ꞌubinai hauna aonai ekatoto 
eao Tirama wairanai.

25 Robe haukia apaꞌuakia hanona ihau ha ha aokiai mahi aruarukia 
teaꞌi erobe kiꞌa baha ꞌekanai tekatoto. Ia Keriso hanona rani boꞌona ua aꞌi 
kehoma. 26  Ua pehoma raninai, hanopaka eaꞌi ramana raninai emai mo 
bariu Keriso hanona rani boꞌona pehau haiara. Ia Keriso rani hamona 
mo ewaira tina rani neiakia puakiai, kipona baibeni tabanai eao kiꞌa 
iaꞌiobona. 27 Maearima ha ha hanona rani hamonai kateꞌari, murinai 
Tirama kebabakainakia. 28  Taeara ihobonai Keriso hanona rani hamona 
mo baibeni tabanai eao mako ekia kiꞌa iaꞌi obokia. Ia haeamona kewaira 
tina mue hanona ṯeꞌimana haukia kebamaurinakia paunai, ia kiꞌa iaꞌi 
obokia paunai ahaꞌi.

Keriso Hauanina Rani Hamona Ikoinai Paunai Ebaibeni.

10  1 Mose ena rauhubu hanona taba namona wairai kemai hauna 
aubaubana, taba tohana ahaꞌi. Rauhubu taearanai maearima 

ekia kiꞌa iaꞌi obokia tabakia ihau ha ha ihobokia tebaibeni, iamo weiakia 
hanona Tirama herenai katekuti haukia aꞌi katebabero harainakia. 
2  Baibeni neiana pehore Tirama ṯekuti aina haukia ekia kiꞌa rani hamonai 
pebamaha mahanakia raninai, ia kipokia pateꞌiobina ekia kiꞌa aba teore, 
weiana kiꞌa iaꞌi obokia tabakia aꞌi patebaibeni mue. 3  Ia kiꞌa iaꞌi obokia 

tabakia weiakia tebaibeni hanona ekia kiꞌa tebaraona muenakia ihau ha 
ha aokiai. 4 Pokina poromakau mai nani aruarukia hanona kiꞌa aꞌi kateaꞌi 
obo ꞌapuanakia.

5 Ua buonai Keriso hanopakai emai aonai ia Tirama ehina bena 
etibaha,

“Rauhubu ena barobe tabakia
abomo baibeni tabakia
aꞌi onuatae ainakia.
ꞌA hauani ha obaꞌoruna au euꞌu.

 6 Oi baibeni tabakia irubai
tebaꞌaranakia haukia
mai kiꞌa iaꞌi obokia tabakia
aꞌi oaonamo ainakia.

 7 Ba au aꞌabi atibaha,
‘Tirama e, Au neiaꞌu,
aba amai, rauhubu pukanai
pouꞌu tererena ihobonai
oi emu nuatae akana kababaina.’ ”  Sal 40.6‑8

8  Keriso koriꞌuainai eꞌabi etibaha, “Barobe tabakia, beruberu tabakia, 
baibeni tabakia irubai tibaꞌaranakia haukia, mai kiꞌa iaꞌiobokia tabakia 
oi aꞌi onuatae ainakia, aꞌi oaonamo ainakia.” (Weiakia hanona Mose ena 
rauhubu ena nuatae paunai tebaibeni.) 9 Murinai eꞌabi etibaha, “Tirama 
e, Au neiaꞌu, aba amai, oi emu nuatae akana kababaina.” Ia hanona 
barobe taearana koriꞌuaina eaꞌi parena ia ibaruana ebakorina. 10 Iesu 
Keriso ehore Tirama ena nuatae akana ebabaina, ia kipona hauanina rani 
hamonai ikoinai paunai ebena baibeni tabanai eao, weianai eka kiꞌa ai 
aba hamahamaha.

11 Robe haukia ikoikiai beraura ikoikiai ekia robe akakia tibabai, 
barobe tabakia hamokiamo tibaibeni hao baibeni hao, ia barobe tabakia 
weiakia hanona kiꞌa aꞌi kateaꞌiobo ꞌapuanakia. 12  Ia Keriso ehore rani 
hamonai baibeni tabanai eao kiꞌa iaꞌiobokia paunai, baibeni weiana 
hanona niaka keaomo banaibanai. Ba ia Tirama itipana taina imarikiaina 
ꞌekanai aba emiati. 13  Weia ia nibaiꞌima keaomo Tirama kehore tiꞌoatana 
haukia kemaiainakia Keriso ꞌapuna baꞌanai. 14 Ia baibeni tabana hamonai 
weiakia ekia kiꞌai ebamaha mahanakia haukia ebabero harainakia 
keaomo banaibanai.

15 Auba Robe abomo aba kipona pou neiana ehinabe ainaka. Koriꞌuaina 
eꞌabi etibaha,
 16 “Obiapaka hanona niꞌabi,

Rani weiana murinai
Au eꞌu ꞌabiꞌuai apaꞌuana
herekiai kababaina hanona neiana.

c 10.20 marea robe aonai 

Eꞌu rauhubu ia aokiai kahorotina
mai ia ꞌakokiai karerena.”  Ier 31.33

17 Haeamona eꞌabi etibaha,
“Au ekia kiꞌa mai ekia beho
aꞌi karaona ꞌini ꞌapuanakia.”  Ier 31.34

18  Ia kiꞌa mai beho weiakia aba ehina haonakia paunai kiꞌa iaꞌi obokia 
tabakia katebaibeni hanona ena poki aba ahaꞌi.

Aika Kahaꞌikakauma Tohana Tirama Herenai Kahaeao.
19 Uahoꞌabaꞌu e, ua buonai aika Iesu eꞌari aruarunai tabura kahaꞌina 

erobe kiꞌa baha ꞌekana aonai kahakatoto. 20 Iesu hauanina eꞌari hanona 
iꞌaeahuri habunina c etapana ba taeara mahamahana mai mauri ekaikauna 
aika paukai. 21 Aika hanona mai eka robe hauna apaꞌuana Tirama ena 
maearima neiha ꞌininakia. 22  Aokai ia aruaruna ekapo otaraina paunai 
aoka tohanai kiꞌa weiana aba eaꞌi obona, hauanika abomo bei iroronai 
aba eutu harainakia, ua buonai bariu aika kahakaꞌa haha Tirama herena 
kahaeao mai aoka tohanai abomo mai aꞌikakaumaka aꞌi kahabaoao baoao. 
23 Eꞌabiꞌuai Tiramana hanona ena ꞌabiꞌuai kebatohana paunai, aika eka 
buabeni haꞌuahina hauna kahaꞌi ꞌinina. 24 ꞌAbaka kipokia kaharaona raona 
haeamo, ha ha kahaba taburanaka, eka raonaꞌau kahaba ihanakia, mai 
namo akakia kahababai. 25 Baika marea toꞌuna akakia tibaoaoai haukia 
ekia hoahoai aꞌi kahaeao, iamo ꞌabaka kahaba taburanakia toꞌu akana 
kahabapaꞌuana Obiapaka ena rani kemai hereka hauna nahaihana aonai.

Tirama Nahuna Aꞌi Kahakamuri aina.
26  Tomobahu. Aika Keriso pouna aba haꞌiobi tohana murinai eka nuatae 

ai kiꞌa kahababai toꞌona raninai, kiꞌa weiakia iaꞌi obokia baibeni tabakia 
haeai ha aꞌi nemiaho. 27 ꞌA taba muriai kerama kahataꞌu aina hauna 
hanona bakai apaꞌuana mai iruba kiꞌa obona Tirama tiꞌoatana haukia 
keba pururunakia. 28  Haꞌiobina hau ha Mose ena rauhubu ekabena aꞌi 
eaꞌi taeana raninai ihina pouna haukia rua ꞌao aihau tebatohana ba hau 
weiana beho haunai eao teahu ꞌarina aꞌi teaokoꞌo aina. 29 Hau ha nihore 
Tirama Nahuna aꞌi nimariki aina, ia nihore ꞌabiꞌuai apaꞌuana aruaruna ia 
ebarobena hauna taba ꞌabaeanai nibaona, mai Tirama ena aokoꞌo hoana 
nimaiainaka Auba Robena herenai niꞌabi kiꞌaina hauna, hau weiana 
kaharaonana ena puma kehoaina hanona aea keapaꞌua aiho! 30 Aika 
haꞌiobina Tirama hanona ṉa eꞌabi aiho etibaha, “ꞌAra hore hanona eꞌu 
aka, au kahore arana kabamuena.” Haeamona etibaha, “Obiapaka kehore 
ena maearima kebabakainakia.” 31 Weiana kahaꞌeho mauri Tiramana 
imana aonai kahaenouta hanona taba kiꞌa obona tohana!

32  Rani ꞌuaina aea tohoma hauna katoraona muena. Tirama ena ea 
totabu ahina murinai haiara boꞌona toaꞌi ia wai hanona tobatabura. 
33  Rani baika maearima wairakiai tebapoꞌonimi mai teꞌoatanimi, abomo 
rani baika haiara uahomakia teaꞌi haukia tobarainakia. 34 Wapura itunai 
tekaiabunakia haukia tobarainakia, abomo baika tehore emi kepu teaꞌi 
ꞌakaumanakia raninai tobapahihi mai aonamomi, pokina toꞌiobina emi 
kepu namokia ꞌakikia hanona katemiaho banaibanai.

35 Ua buonai emi raona taburana aꞌi katohabona. Pokina weianai ꞌarana 
apaꞌuana katoaꞌina. 36  Wai hanona katobapahihi pokina Tirama ena 
nuatae akana katobabaina murinai taba eꞌabiꞌuai aina hauna katoaꞌina. 
37 Puka robenai Keriso robana eahuna etibaha,

“Rani papana mo ia aꞌi kehomaꞌa,
ia hanona kemai, ia aꞌi kemahari.

 38 Eꞌu aka bero hauna hanona
mai aꞌikakaumana kemauri.
Ia kekamuri ainaꞌu raninai
au ia aꞌi kaonamo aina.”  Hab 2.3, 4

39 Aika hanona weiakia tikamuri mai tiꞌakauma haukia ꞌabakia ahaꞌi, 
aika hanona mai aꞌikakaumaka bamauri kahaꞌina.

Aꞌikakauma Hanona Taba?

11  1 Eka aꞌikakauma nihore nahabuabeni tabakia nimaiainakia 
taba tohakiai tiao, aꞌi nahaiha tabakia taba tohakiai nibaonakia. 

2  ꞌUaina maearimakia abomo aꞌikakauma neiana paunai Tirama ehore 
ebatohanakia. 3  Aꞌikakaumai aika haꞌiobina kupa mai hanopaka tabakia 
ikoikiai hanona Tirama ena ꞌabiai terama, weiana haꞌiobina nahaihakia 
tabakia hanona taba aꞌi nahaihakia haukia herekiai temai terama.

Abela, Enoka, Mai Noa Ekia Aꞌikakauma.
4 Aꞌikakaumai Abela hanona baibeni tabana namona Tirama ebena 

Kaino ena baibeni tabana etara haona, weiana ena aꞌikakauma paunai 
Tirama ehore Abela ena baibeni tabana eaꞌi taeana abomo aka bero 
haunai ebaona. Ia eꞌari, ꞌa ena aꞌikakaumai ia hanona bariu niꞌabi ohomo.

5 Aꞌikakaumai Enoka hanopakai eaꞌi taeana ꞌari aꞌi eꞌiobina Tirama 
herena eao, ua buonai hau ha ia aꞌi tetabu ahina. Tirama ehore eaꞌi 
obona. Puka robenai ebatohana eꞌabi ia aꞌi eaꞌi taea bahana aonai ia 
hanona Tirama aona ebanamona. 6  Ia ena aꞌikakauma ahaꞌi hauna hanona 
Tirama aona ibanamona aꞌi eꞌiobina. Tirama herena kateao haukia 
hanona kateaꞌikakauma tohana Tirama hanona nimauri abomo titabuna 
haukia arakia namokia kebenakia.

7 Aꞌikakaumai Noa hanona Tirama taba wairai kerama hauna 
ebaꞌikakaumana aonai ia aꞌi eiha tabakia Tirama aiana eaꞌi taeana mai 

marikina aunohi ha ebabaina ba ena itu haukia ibamaurikiai keao tou 
aonai. Aꞌikakauma weianai ia bero haunai eao Tirama wairanai ba 
hanopaka haukia puma rarina tehoaina.

Aberahamo Mai Sara Ekia Aꞌikakauma.
8  Aberahamo hanona Tirama eaꞌikakaumana. Ia eaparina raninai aiana 

eaꞌi taeana ekaobo ena hano ehabona. Tirama eꞌabiꞌuai hano ha kebena, 
ia aeana keao hanona aꞌi eꞌiobina aonai ena hano tohana ehabona. 
9 Aꞌikakaumai Aberahamo eao ꞌabiꞌuai hanona, weia aiara haeai haunai 
eao, ia Isako mai Iakobo kipokia paraboa aokiai temiaho, ia terarua 
abomo ꞌabiꞌuai hamona teaꞌina Tirama herenai. 10 Pokina Aberahamo 
hanona ebaiꞌima Tirama kehore aiara weiana kebakorina kebaꞌini haraina 
miabanai aiaranai keao.

11 Aberahamo atawana Sara ohi aba tekiro kiꞌa baha miori aꞌi 
patebaramana, ia aꞌikakaumai hanona Aberahamo hama ai eao pokina 
ia Tirama eaꞌikakaumana ena ꞌabiꞌuai kebatohana. 12  Aberahamo hanona 
eanepaka kiꞌa ihobona aba eꞌari ꞌabana, hau anepakana hamona neianai 
itubu rarina ꞌakina ebaramana ihobona kupa bihiukia ꞌabana ꞌao poe 
ꞌanona ꞌabana kahatuabina hanona aꞌi kahatuabi orena.

13  Maearima neiakia ikoikiai ekia aꞌikakaumai temiaho iamo Tirama 
ena ꞌabiꞌuai tabakia aꞌi teaꞌi bahanakia aonai teꞌari, ia wairai katerama 
tabakia teꞌiobinakia haukia teaonamo ainakia, ba murinai ia kipokia 
tehina pounakia ia hanona baki mai aiara haeai haukia hanopaka neiana 
ahanai. 14 Maearima ua tiꞌabi aiho hanona aika haꞌiobina ia hanona 
ekia hano tohana titabuna. 15 Ia hano weiana ꞌuaina tehabona hauna 
pateraonana raninai patemue abomo petaina. Ia ua aꞌi tehoma. 16  Aiara 
ia teꞌimana hauna hanona aiara namona ꞌakina kupa aiarana. Weiana 
Tirama hanona aꞌi nihaumaea kateaparina ekia Tirama, pokina ia aiara 
ha aba ebaꞌoruna ia ꞌeukia.

17 Tirama Aberahamo ehobona aonai Aberahamo aꞌikakaumai nahuna 
Isako barobe tabanai ebaona. Tirama Aberahamo herenai eꞌabiꞌuai 
ꞌabaꞌabana kateboꞌo, iamo Aberahamo nahuna hamo hamona barobe tabanai 
ebaona ebena. 18 Tirama Aberahamo ehina bena etibaha, “Isako haunai oi 
itubumu aꞌabiꞌuai ainakia haukia katerama.” 19 Aberahamo eaꞌikakauma 
Tirama hanona mai hiabuna maearima ꞌari ai kebamikiri muena. Weiana 
hamatibaha Aberahamo hanona nahuna Isako ꞌariai eaꞌi muena ꞌabana.

Isako, Iakobo, Mai Iosepa Ekia Aꞌikakauma.
20 Aꞌikakaumai Isako ehore Iakobo mai Esau ꞌabiꞌuai banamona 

ebenakia wairai katerama tabakia abomo ehina pounakia.
21 Aꞌikakaumai Iakobo ena ꞌari aba eherekai ꞌaki aonai ia Iosepa nahuna 

ha ha ebanamonakia abomo ena ikaiꞌini ai ehara ꞌau Tirama ekuti aina.

d 11.31 ꞌao aꞌi teaꞌikakauma haukia. 

22  Aꞌikakaumai Iosepa ena mauri aba kepua aonai Isaraela itubuna 
Aikupitoai katekarahi hauna pouna ehinana abomo ehina benakia 
huriana Kanana hanonai katehorena.

Mose Ena Aꞌikakauma.
23  Aꞌikakaumai Mose hamana hinana ia erama murinai tehore bunina 

nawa aihau pokina teihana ia hanona miori namona, ba Aikupito Obia 
ꞌarana aꞌi tetaꞌu aina ena rauhubu aꞌi teaꞌi taeana.

24 Aꞌikakaumai Mose eapaꞌua aonai aꞌi enuatae ia hanona Aikupito obia 
ꞌarana nahuna babiꞌena nahunai aꞌi keao. 25 Ia hanona enuatae Tirama 
ena maearima kipokia katehau haiara haeamo, ia aꞌi enuatae rani papana 
kiꞌa akakia aꞌi keaonamo ainakia. 26  Mose eraonana kehau haiara Tirama 
etinaꞌana hauna paunai hanona enamo kiꞌa baha ba Aikupito kepukia 
boꞌona aꞌi keaꞌinakia, pokina ꞌara namona wairai hauna eraonana.

27 Aꞌikakaumai Mose hanona Aikupito ehabona obia ꞌarana ena opuere 
aꞌi etaꞌu aina. Ia ebapahihi toꞌona aꞌi nahaihana Tiramana aba eihana 
ꞌabana. 28  Aꞌikakaumai Mose ehore Kabanai tatuna ebaꞌoruna, ehina 
benakia aruaru ai paꞌabi akokia tetaronakia, ahuahu aneruna Isaraela 
nahukia hobohobo miorikia pakakia aꞌi meahu ꞌarinakia marikina.

Isaraela Haukia Boꞌona Tirama Teaꞌikakaumana.
29 Aꞌikakaumai Isaraela haukia hanona ꞌAku birona tekabanai hano 

ꞌororonai tekabanai ꞌabana, ia Aikupito haukia tebahobona katekabanai 
aonai ikoikiai ꞌakuai tetono ꞌari.

30 Aꞌikakaumai Isaraela haukia Ieriko aiara parabuna apaꞌuana 
tekakaiarona wapu ꞌabaihau hamomo hanona epobu.

31 Aꞌikakaumai Rahaba maha porepore babiꞌena hanona Isaraela ekia 
ihaihapai haukia rua ebarai harainakia. Ia Tirama aꞌi teaꞌi taeana haukia d 
teꞌari aonai Rahaba hanona emauri.

32 Ba bita karobahu ainakia? Gideon, Barak, Samson, Idfeta, Davida, 
Samuela mai mahabanai haukia poukia kakikipanakia ranina hanona aba 
ahaꞌi. 33 Ia ekia aꞌikakaumai tehuari hanopaka boꞌona teaꞌi kiꞌanakia, bero 
akakia tebabai, Tirama ena ꞌabiꞌuai tabakia teaꞌi, ia tehore laiona pinakia 
tekaiabunakia, 34 iruba apaꞌuakia tebaꞌaonakia, kareba mahanai terobo mauri. 
Teꞌabeꞌabe ia haeamona tetabura mue, huari ai tetabura kiꞌa atauꞌa haukia 
toꞌuna teuꞌunakia. 35 Babiꞌe baika hanona hatiaꞌakia teꞌari haukia temikiri 
mue tetabu ahinakia, baika teba wapuranakia irubukia aꞌi tenuatae pokina 
kateahu ꞌarinakia aonai mikiri mue namona ꞌakinai katemauri paunai.

36  Baika hanona tebatae ainakia teꞌatinakia, tebirinakia wapura itunai 
tekaiabunakia. 37 Pihara ai teahu ꞌarinakia, teiri boanakia rua, kareba ai 

tehara ꞌarinakia. Mamoe mai nani paruakia tehainakia tekaoao, teuraru, 
teꞌoatanakia, mai teaꞌi kiꞌanakia. 38  Hanopaka hanona ena namo ha ahaꞌi 
ia herekiai. Ia hanona hano ahaꞌi haukia ꞌabanai tekaoao, hanoꞌakunai, 
oeo ai, pihara ꞌererekiai mai ꞌuriai temiaho.

39 Neiakia ikoikiai hanona mai ekia aꞌikakauma Tirama ehore 
ebatohanakia, iamo Tirama eꞌabiꞌuai anikia hanona aꞌi teaꞌi. 40 Pokina 
Tirama hanona ena raona namona ꞌakina ebaꞌoruna aika ꞌeuka. Ena 
nuatae hanona ꞌuainai teaꞌikakauma maearimakia mai aika kipokia 
maearima aba teꞌoru haukai kahaeao haeamo.

Iesu Kahaihana Mai Kahaꞌikakauma.

12  1 Weiakia aꞌikakauma maurinai temiaho haukia boꞌokia hanona 
baiaruru haukia ꞌabakiai tekori kakaiaronaka paunai, aika taba 

weiakia tibapumanaka mai kiꞌa weiakia tiaꞌi ꞌininaka haukia ikoikiai 
hamaꞌi obonakia, ba mauri beauna wairakai nimai haunai hamabeau 
mai bapahihika. 2  Aika mahaka hanona Iesu mo kahaihana, ia ehore 
aika eka aꞌikakauma ebaramana popounai keaomo puanai, ia hanona 
wairai nemiaho aonamona paunai ebapahihi aꞌi ehaumaea matiu ibiri 
ropo haiarana ehoaina ubinai eꞌari, ba ia bariu hanona weia Tirama ena 
imiaꞌau itipana taina imarikiaina ꞌekanai aba emiati.

Tirama Puma Kebenaka Hanona Kahabero.
3  Wai ia katoraona haraina, ia aka kiꞌa haukia teꞌoatana aonai 

ebapahihi benakia, ba wai kipomi aomi aꞌi tomoneꞌe ꞌabaeana aꞌi 
tomohau hororo taꞌuna. 4 Wai hanona kiꞌa kipokia ṯohuari, iamo aꞌi 
toꞌau tabura aꞌi teahu ꞌarinimi. 5 Tirama ehore nahunai ebaonimi aomi 
ebataburanakia ꞌabina aba toreana, ꞌu? Etibaha,

“Nahaꞌu e, Obiapaka nirobenimi
hanona aiana katobahuaina,
haeamona nerikenimi hanona
aomi aꞌi katoneꞌe ꞌabaeana.

 6 Pokina Obiapaka
niraonaꞌau ainakia haukia
nirobenakia, abomo nahunai
nibaonakia haukia niꞌatinakia.”  Her 3.11, 12

7 Emi hauhaiara katobapahihi aina, weiana hanona hamami ena 
bairobe. Pokina Tirama nihore nahunai nibaonimi. Hama tabana 
nahuna aꞌi nirobena? 8  Maearima ikoikiai nahukia tirobenakia. Wai aꞌi 
kerobenimi raninai wai hanona tubu miorimi nahuna tohami ahaꞌi. 
9 Aika ikoikai mai hamaka hanopaka neiana ahanai tirobenaka ba aiakia 
nahaꞌi taeanakia. Aika hanona mai Hamaka kupai hauna aiana kahakaꞌai 
harai hanona kahamauri. 10 Aika hamaka hanopakai neia haukia ekia 

bero ai rani papana tirobenaka, ia Tirama nirobenaka hanona aika eka 
namo paunai, ba ia kipokia ena robe maurina aonai kahamiaho haeamo. 
11 Hama nahu tirobenakia raninai mai haiarakia ia aonamona ahaꞌi, ia 
muriai weiakia tehaiara tepuma hoai haukia hanona baibua buabuana 
namona kateaꞌina aka bero haukiai kateao.

12  Weiana buonai imami timahe haumi tomoaꞌi taea mai aemi 
tiꞌabeꞌabe haumi tomobapahihi tomomikiri. 13  Taeara berokiai katokaꞌa, 
weiana aekia tekiꞌa haukia taeara weianai aekia katenamo.

14 Wai tomobahobo maearima kipokia mai baibuami katomiaho mai 
robemi katomiaho, pokina aꞌi kerobe hauna hanona Obiapaka aꞌi keihana. 
15 Ha ha katoꞌima harainimi, hau ha Tirama ena aokoꞌo hoanai aꞌi 
mekapu marikina, ꞌao baiatamiai hau ha ramu mabina ꞌabana aꞌi meꞌomu 
ꞌau mako aꞌi mebaroꞌarinimi mai aꞌi mebaꞌopunimi marikina. 16  Katoꞌima 
harainimi, baiatamiai hau ha aꞌi kenabau, ꞌao auba akana aꞌi timariki 
aina haukiai aꞌi temeao marikina ihobona Esau ꞌabana, ia hanona 
aniani ꞌororo hamona paunai ena ramaꞌuai hoana banamona maikoinai 
ebaꞌakaumana. 17 Aba toꞌiobina, muriai Esau hanona hamana herenai 
ena ramaꞌuai hoana banamona iaꞌina enuatae enoi mai haihaina, iamo 
hamana ekamuri aina, ia Esau hanona ena ramaꞌuai hoana banamona 
keaꞌi muena taearana ha aꞌi etabu ahina.

Aika Aba Hakaraꞌau Kupa Ierusalemana.
18  Wai tomai ꞌekana hanona ꞌuainai Isaraela haukia teao Sinai oeona 

ꞌabana ahaꞌi. Sinai oeona hanona imakai kahaꞌi ꞌapuana ketaina, iruba 
niꞌara, ꞌauhao ꞌumuna mai wapura ekaiabuna, abomo kou eabu, 19 pihi 
ꞌuruna mai aia rarina teona. Ba maearima weiakia aia teona haukia Mose 
tenoina Tirama ia herekiai ꞌabi ha aꞌi kehina muena. 20 Pokina maearima 
weiakia Tirama eꞌabi benakia hauna tetaꞌuai kiꞌa bahana, ia eꞌabi etibaha, 
“Maearima ha keao oeo neiana imanai keaꞌi ꞌapuana hanona piharai 
kateahu ꞌarina, mahi ha reꞌa uamo katehomana.” 21 Mahakia eao hoa 
rarikia teihanakia tetaꞌu kiꞌa, Mose abomo eꞌururu ꞌururu eꞌabi etibaha, 
“Ṉataꞌu kiꞌa baha.”

22  Ia wai tomai ꞌeka neiana hanona Siona oeona, mauri Tiramana 
ena aiara, kupa Ierusalemana. ꞌEka weiana aonai aneru toꞌuna rarina 
ꞌakina mai aonamokia ṯemiaho. 23  Wai tomai nahu pakakia ꞌabanai 
katoao atami kupai terere haukia ekia aonamo toꞌu apaꞌuana herena, 
maearima ikoikiai ibabakaikia hauna Tiramana herena, mai aka bero 
haukia weiakia aubakia aba tebero harai haukia herekia. 24 Wai tomai 
Iesu ꞌabiꞌuai apaꞌuana mahamahana ebairarao aina hauna herena, mai 
ia aruaruna kiꞌa iaꞌi obokia hauna herena, aruaru ikapo otarai hauna 
weiana hanona Abela aruaruna ꞌara hore enuatae aina hauna etara 
haona.

Heberu 12  

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



467

Kahaꞌima ꞌima Harainaka.
25 Katoꞌima harainimi, nehina benimi hauna aiana aꞌi kato baoaoaina. 

Weiakia hanopakai Tirama ena ꞌabi ebena hauna Mose tebaoaoaina 
haukia hanona puma tehoaina. Aika kupai nirobenaka hauna 
kahabakiꞌana raninai puma kemai hauna herenai aea kahakapare aiho? 
26  Rani weianai ia aiana ehore hanopaka ebaibiuna, ba bariu hanona 
eꞌabiꞌuai etibaha, “Au hanopaka haeamona kabaibiuna, hanopaka mo 
ahaꞌi, ia kupa abomo.” 27 ꞌAbi neiana “haeamona” anina hanona weiakia 
terama tabakia kateibiu haukia ikoikiai keaꞌi parenakia, ia taba baika aꞌi 
kateibiu haukia hanona ꞌekakiai katemiaho.

28  Tirama niobia aina aiarana aꞌi neibiu hauna ebenaka kipokia 
kahaobia aina paunai banamo apaꞌuana Tirama kahabena, kahakuti aina 
mai marikika abomo mai taꞌuka ia kahabanamona. 29 Pokina aika eka 
Tirama hanona iruba apaꞌuana tohana ꞌabana taba ikoikiai nibaꞌaranakia.

ꞌAbaka Ha Ha Kaharaonaꞌauai Toꞌonaka.

13  1 Wai ha ha kipomi katoraonaꞌauai toꞌo baihanimi uahoꞌaba 
hamona ꞌabana Keriso aonai. 2  Aꞌi katoreana, baki haukia hanona 

katoaꞌi taeanakia emi ituai, pokina baika tehore ekia ituai baki haukia 
teaꞌi taeanakia aonai aneru teaꞌi taeanakia, ia kipokia hanona aꞌi teꞌiobina.

3  Wapura itukiai tekaiabunakia haukia katoraonanakia, ihobona 
wai abomimo ia kipokia patekaiabunimi ꞌabana. Maearima tihore tiba 
haiaranakia haukia abomo kato raonanakia, ihobona wai abomimo 
tuhaiara ꞌabana.

4 Maearima ikoikiai hawainibe katemariki aina hanona kenamo. 
Hau mai babiꞌe atawami kipokia emi hawainibe hoana katoꞌima 
haraina hanona kenamo, pokina Tirama kehore maha porepore 
maearimakia abomo hawainibe aonai tinabau kiꞌa maearimakia hanona 
kebabakainakia.

5 Moni aꞌi katonuatae ai kiꞌa bahana ia taba heremiai ṯemiaho haukia 
mo katoaꞌi aomi kenamo, pokina Tirama eꞌabi etibaha,

“Au hanona aꞌi kahabonimi abomo
aꞌi kareanimi, ahaꞌi ꞌakina.”  Deu 31.6

6  Ua buonai mai taburaka kahaꞌabi kahatibaha,
“Obiapaka hanona au ibaraiꞌu
hauna, au aꞌi kataꞌu.
Maearima taba katebabaina
au hereꞌuai?”  Sal 118.6

7 ꞌUainai teꞌuai ainimi Tirama ena ꞌabi tebaꞌiobi ainimi haukia kato 
raonanakia. Ekia mauri katoraonana aea temiaho aiho eao mo teꞌari, ba 
ekia aꞌikakauma hoana katobahobo hoboaina.

8  Iesu Keriso hanona warani, bariu abomo mara aꞌi kehaeai keaomo 
banaibanai. 9 Baꞌiobi ꞌabikia haeai haeai aꞌi katehore taeara namonai aꞌi 
katebakaꞌa parenimi. Namona hanona Tirama ena aokoꞌo hoana kehore 
aomi keba taburanakia, aniani rauhubukia aꞌi katoba apaꞌuanakia. Pokina 
weiakia aniani rauhubukia teaꞌi taeanakia haukia hanona namo ha aꞌi 
tetabu ahina.

10 Aika hanona mai eka itara robena, weiana hanona matiu ibiri ropo 
ꞌubinai Iesu eꞌari hauna, robe haukia weiakia paraboa aonai ekia robe 
akakia tibabai haukia katemai eka itara robena weianai kateaniani 
hanona ekia bero ahaꞌi. 11 Pokina mahi aruarukia hanona robe hauna 
apaꞌuana eaoainakia erobe kiꞌa baha ꞌekana aonai etotoainakia kiꞌa 
iaꞌiobokia paunai, ꞌa hauanikia hanona eaoainakia aiara parabuna 
murinai ehuhunakia. 12  Ihobonai Iesu abomo kipona aruarunai 
maearima ekia kiꞌai kebamaha mahanakia paunai aiara parabuna 
murinai ehau haiara eꞌari. 13  Ua buonai aika abomo ia herena kahaeao, 
aiara parabuna murinai ia ehaumaeaina hauna kipokia kaha haumaea 
haeamo. 14 Hanopaka neiana aonai aika eka miaho banaibanai aiarana 
ha ahaꞌi, aika hanona aiara weiana wairai nimai hauna nahaꞌimana. 
15 Ua buonai aika rani ikoinai Iesu atanai Tirama banamo kahabena, aika 
kahahore pinakai ia atana kahapaina, weiana hanona aika eka baibeni 
tabana Tirama ꞌeuna. 16  Aka namokia abomo ꞌabami ibaraikia akakia aꞌi 
kato reanakia, pokina aka uahomakia hanona baibeni tabakia Tirama 
niaonamo ainakia.

17 Ṯeꞌuai ainimi haukia aiakia katokaꞌaina mai ṯenuataeai akakia 
katobabainakia. Pokina ia tihore wai ṯeꞌimanimi Tirama wairanai mai 
taꞌukia, aꞌi tioro. Aiakia katokaꞌaina hanona mai aonamokia ekia aka 
katebabaina, ia mo aiakia aꞌi katokaꞌaina raninai mai raona raonanakia 
kateaka, ba weiana ꞌeumiai hanona baraibaraina ahaꞌi.

18  Rani ikoinai katobahubaꞌari ai ahamai ai. Ai ṯaraona haraina aomai 
tohakia hanona tebero pokina taba ikoikia aokiai tanuatae aka berokia 
katababai. 19 Au nanoinimi kato bahubaꞌari tabura Tirama keuhunaꞌu 
kawahi biai heremi.

Banamo ꞌAbina Orena.
20 Baibua Tiramana ehore Obiapaka Iesu ꞌari haukia baiatakiai 

ebamikirina, ia hanona miaho banaibanai ꞌabiꞌuaina apaꞌuana aruaruna 
ekiki oioi ba mamoe ꞌima hauna apaꞌuanai eao. 21 Au nabahubaꞌari, 
Tirama neiana kehore taba namokia ikoikiai kebenimi pokina ena nuatae 
akana katobabaina paunai, Iesu Keriso atanai ia niaonamo aina akana 
aokai kebabaina. Keriso herenai nuabi kemiaho banaibanai. Amen.

22  Uahoꞌabaꞌu e, marere neiana arere benimi ꞌabikia hanona aꞌi 
tehomaꞌa, ia eꞌu batabura ꞌabikia neiakia katoaꞌi taea tohanakia. 

23  Nabaꞌiobinimi uahoꞌabaka Timoteo wapura itunai aba tebakarahina, ia 
pemai biai raninai tararua patawahi pataihanimi.

24 Ṯeꞌuai ainimi haukia ikoikiai mai Tirama ena maearima ikoikiai 
herekiai eꞌu banamo ꞌabina katohina benakia. Weia Italia ai ṯemiaho 
haukia ekia banamo ꞌabina ṯetiu ahina heremi.

25 Tirama ena aokoꞌo hoana hanona ikoimiai heremiai kemiaho. Amen. 

Banamo ꞌAbina.

1  1 Au Iakobo, Tirama mai Obiapaka Iesu Keriso ekia taꞌara iaꞌina 
hauꞌu, marere neiana narerena niwahi Tirama ena maearima 

ikoimiai torama otaraina hanopaka haeai haeaiai ṯomiaho haumi heremi, 
eꞌu banamo ꞌabina nabenimi.

Marere

IAKOBO
Ererena Hauna

Puka Aona Irerena ꞌAbina
Puka neiana aonai ꞌabi namokia ṯemiaho. Iakobo puka neiana ererena Tirama 

ena maearima kebaꞌiobinakia taeara namokia neiakiai katekaꞌa. ꞌAbi ibabataikia 
boꞌona ererenakia maearima kebarainakia raonaraona mai aotipa kateaꞌinakia 
mai ena ꞌabi kateꞌiobi harainakia. Iakobo hanona eꞌabi harai, maearima ha 
niaꞌikakauma hauna hanona aꞌi keaꞌikakauma ꞌabaea, ia hanona babai namokia 
maearima herekiai kebabai, pokina babai weiakia ia nibatohana ena aꞌikakauma 
hanona etabura mai enamo.

Puka Paipana Apaꞌuakia
a. Roba iahu. (1.1)
b. Aꞌikakauma mai aobero. (1.2‑8)
c. Uraru hauna mai kepu hauna. (1.9‑11)
d. Baihobo aonai. (1.12‑18)
e. Aia oꞌo mai aka babai. (1.19‑27)
f. Aꞌitaeana hoana. (2.1‑13)
g. Aꞌikakauma mai aka. (2.14‑26)
h. Aꞌikakauma hauna mai maeana. (3.1‑18)
i. Aꞌikakauma hauna mai hanopaka. (4.1–5.6)
j. ꞌAbi orekia. (5.7‑20)

Aꞌikakauma Mai Aobero.
2  Uahoꞌabaꞌu e, atetua haeai haeai katekaraꞌau heremi hanona aonamo 

tabanai katobaonakia. 3  Pokina ṯoꞌiobina, atetua katehore emi aꞌikakauma 
katehobona, weiana hanona wai emi bapahihi keba apaꞌuana. 4 Emi 
bapahihi ena tabura ikoinai kebawaira tina haraina, weianai katobero 
ꞌaunimi, katonamo harai toha mai taba ha herenai aꞌi katokapu.

5 Wai ha aobero okapu raninai Tirama konoina, ia hanona aꞌi nibaibata 
maearima ikoikiai niberuberu benakia, ia kehore aobero kebeniꞌo. 6  Ia 
Tirama konoina raninai koaꞌikakauma aomu aꞌi kekaiꞌau kaiꞌau. Hau 
ha aona kekaiꞌau kaiꞌau hanona matoha roio roio ꞌabana, baura nihore 
niabuna niaoaina nimaiaina. 7 Hau uahomana hanona aꞌi keraonana ia 
taba ha Obiapaka herenai keaꞌina. 8  Pokina aona nibaruana hauna ena 
aka ikoikiai aokiai hanona taeara hamonai aꞌi kekori ꞌini.

Uraru Hauna Mai Obia Hauna.
9 Tirama kehore uahoꞌabaka uraruna ha keaꞌi taeana ꞌubiai raninai 

keaonamo wairai. 10 ꞌA Tirama kehore uahoꞌabaka niobia hauna kebaririna 
raninai ia abomo keaonamo, pokina obia weiana hanona keꞌakauma 
matoha tubu taitaina niꞌororo niꞌeho ꞌabana. 11 Beraura nitae, nirara 
kokopuna nihore tubu nibaꞌororona taitaina niꞌeho ena nuabi abomo niore. 
Ihobonai obia hauna ena kepu nitabuna aonai ua keꞌari aiho.

Baihobo ꞌAbikia.
12  Atetua aokiai nibapahihi hauna hanona keaonamo, pokina atetua 

aonai etabura ekabanai buonai mauri banaibanai weiana Tirama 
eꞌabiꞌuai aina ia tiraonaꞌau aina haukia herekiai hauna keaꞌina. 
13  Baihobo aokiai hau ha aꞌi keꞌabi, “Tirama nihobonaꞌu.” Pokina kiꞌa 
Tirama kehobona hanona aꞌi ketaina, abomo Tirama hanona hau ha aꞌi 
nihobona. 14 Baihobo hanona hau ha kipona ena nuatae kiꞌa obona nihore 
aona niana ba niꞌoina paunai nirama. 15 Nuatae kiꞌa obona nihore kiꞌa 
nibaramana, kiꞌa niꞌomu ꞌau niapaꞌua ba buabuana nirama hanona ꞌari.

16  Uahoꞌabaꞌu kiꞌami e, raona weiana aꞌi kebahaoreanimi. 17 Beruberu 
tabakia namokia ikoikiai mai ibeni tabakia bero ꞌaukia ikoikiai hanona 
ꞌubiai timai, weiana ea tabakia ebabainakia Tiramana herenai timai, ia 
hanona aꞌi nihaeai abomo aiaia ꞌabanai aꞌi neibiu. 18  Kipona ena nuatae 
paunai ena ꞌabi tohanai ebaramanaka, ba taba ikoikiai ebaramanakia 
baiatakiai aika hanona wairai.

Aia Oꞌo Mai Aka Babai.
19 Uahoꞌabaꞌu kiꞌami e, neiana katoꞌiobi haraina, maearima ikoinai ꞌabi 

ionai katenoanoa, ia ihinanai hanona katemahari mahari mai opuereai 

abomo katemahari mahari. 20 Pokina hau ha ena opuere hanona Tirama 
ena nuatae maurina berona aonai kemauri hauna aꞌi kebaraina. 21 Ua 
buonai hoahoa ꞌopukia ikoinai mai babai kiꞌa obokia ikoikiai aomiai 
ṯemiaho haukia tomoneꞌe ꞌakaumanakia, ia Tirama ena ꞌabi weiana 
aomiai ebatona hauna wai kebamaurinimi hauna tomoaꞌi taeana mai 
ꞌaiaunumi.

22  Tirama ena ꞌabi tuona hauna akana katobabaina, ia ꞌabimo tuoꞌo 
ꞌabaeana, akana aꞌi tubabaina hanona kipomi tuꞌoi ahinimi. 23  Hau 
ha Tirama ena ꞌabi aiana niona ia akana aꞌi nibabaina hauna hanona 
ihobona ia kipona wairana oreore ai neihana ꞌabana. 24 Kipona 
wairana eihana epua ekaobo, aꞌi ehomaꞌa aba ereana ia ihana hanona 
aea homana. 25 ꞌA hau ha Tirama ena rauhubu weiana beroꞌauna mai 
maearima kiꞌai erubunakia hauna emarereai haraina aia eona aꞌi 
ereanakia, haeamona akakia ebabai hauna hanona ena aka aonai Tirama 
ena banamo ketabu ahina.

26  Hau ha aonai niraonana ia hanona Tirama niaꞌikakauma haraina, 
iamo maeana aꞌi neꞌima haraina raninai ia hanona kipona niꞌoi ahina, 
ba hau weiana ena aꞌikakauma Tirama herenai hanona anina ahaꞌi. 
27 Aꞌikakauma hauna ena aka namona tohana mai berona Hamaka 
Tirama wairanai hanona neiana, araobo mai wapu kahabarainakia ekia 
hau haiarai, haeamona kipoka kahaꞌima ꞌima harainaka hanopaka ꞌopuna 
aꞌi mebaꞌopunaka.

Maearima Ikoikiai Aꞌitaeana Hoana Ihobona Kahababaina Herekiai.

2  1 Uahoꞌabaꞌu e, eka Obiapaka Iesu Keriso hanona nuabi obiana, 
tuaꞌikakaumana raninai, maearima ihaihakiai taikia aꞌi katotai. 

2  Hau ha Tirama ena marea toꞌunai pekatoto imana mai hoeahoeana 
mai ena habuni namoabukia ebatoto, ꞌa uraru hauna ha ena habuni 
ꞌopukia ebatoto abomo pekatoto, 3  ba oi hau weiana habuni namokia 
ebatoto hauna nuaꞌi taea haraina notibaha, “Emu imiaꞌau namona neianai 
momiaꞌau,” ꞌa uraru hauna nohina bena, “Eiwaꞌa mokoroti ꞌao neia aeꞌu 
pokinai momiati,” raninai, 4 wai hanona aba tobeho, pokina kipomi 
baiatami tobahaeaina haeamona emi raona kiꞌa obonai baiata tohorena.

5 Uahoꞌabaꞌu kiꞌami e, aiaꞌu tomona, Tirama ehore hanopakai uraru 
haukia etinaꞌanakia aꞌikakaumai kateobia, haeamona Tirama ena obia 
aiarana weiana aba eꞌabiꞌuaina ia tiraonaꞌau aina haukia ꞌeukia hauna 
uraru haukia kateaꞌina. 6  ꞌA wai hanona uraru haukia ṯoiha haonakia. 
Obia haukia hanona emi mauri tipoki aina mai bakai ꞌekanai tiberi 
totonimi. 7 Ia tihore Iesu atana namona Tirama ebenimi hauna tiꞌabi kiꞌa 
bena.

8  Rauhubu apaꞌuana Puka robenai hauna etibaha, “Heremu hauna 
koraonaꞌau aina oi kipomu nuraonaꞌau ainiꞌo ꞌabana.” Ua tubabai aiho 

a 2.20 ꞌao eꞌari 

raninai wai hanona aba tubabai harai. 9 ꞌA wai maearima ihaihakiai 
taikia tutai raninai wai hanona aba kiꞌa tubabaina, ba tubeho Tirama ena 
rauhubu tukabena. 10 Pokina hau ha rauhubu ikoikiai keꞌima harainakia, 
ia hamona ekabena raninai ia aba ebeho ihobona rauhubu maikoinai 
ekabe orena ꞌabana. 11 Pokina Tirama etibaha, “Aꞌi konabau,” haeamona 
etibaha, “Aꞌi koahuahu,” ba pe aꞌi onabau, ia oahuahu raninai oi hanona 
Tirama ena rauhubu aba okabe hurina. 12  Taba ikoikiai aokiai katoꞌabiꞌabi 
mai katobabai hanona katoraonana Keriso ena rauhubu weiana kiꞌai 
erubunimi hauna kehore kebabakainimi. 13  Pokina maearima aꞌi koaokoꞌo 
ainakia raninai, Tirama ena bakai aonai aꞌi keaokoꞌo ainiꞌo. Aokoꞌo 
hanona bakai etara haona.

Aꞌikakauma Mai Akana Hauna Enamo.
14 Uahoꞌabaꞌu e, hau ha niꞌabi ia hanona mai ena aꞌikakauma ia akana 

aꞌi nibabaina raninai, ena aꞌikakauma weiana hanona ena namo taba? 
Ena namo ahaꞌi. Aꞌikakauma uahomana hanona ia aꞌi kebamaurina. 15 Pe 
aꞌikakauma haukia baiatakiai uahoꞌabamu ha ꞌao haibumu ha herenai 
habuni ꞌao aniani keani hauna ahaꞌi, 16 ba oi ia pohina bena potibaha, “Mai 
baibuamu moao, haumu kehiabuhiabu, mai koaniani harai,” ꞌa enuatae 
ainakia tabakia ha aꞌi obeni ꞌapuana raninai, weiana ena namo hanona taba? 
Ena namo ahaꞌi. 17 Taeara ihobonai aꞌikakauma ikupaiana mo, ꞌa akana ahaꞌi 
hanona aꞌikakauma tohana ahaꞌi, weiana hanona aba eꞌari aꞌi niaka.

18  ꞌA hau ha ketibaha, “Hau ha hanona keaꞌikakauma, ꞌa hau ha 
hanona keaka.” ꞌA au natibaha, “Emu aꞌikakauma weiana akana ahaꞌi 
hauna mobaihanaꞌu, ba au kahore eꞌu aꞌikakauma mai akana hauna 
kabaihaniꞌo.” 19 Oi nuaꞌikakauma Tirama hanona hamona mo. Weiana 
hanona enamo. Auba kiꞌa obokia abomo ua tiaꞌikakauma aiho haeamona 
titaꞌu kiꞌa ṯeꞌururu ꞌururu. 20 Ao ꞌabaea haumi e, aꞌikakauma weiana 
akana ahaꞌi hauna hanona ena namo ahaꞌi a kabaihanimi. 21 ꞌAbaꞌabaka 
Aberahamo hanona Tirama wairanai ebero pokina ena aꞌikakauma 
akana ebabaina, nahuna Isako itara robena ahanai ehore ꞌauna Tirama 
eberuberu bena. 22  Aba toꞌiobina ena aꞌikakauma mai ena aka hanona 
teaka haeamo, ba ena babai weiana ehore ena aꞌikakauma ebaberoꞌauna. 
23  Ba Puka robenai tererena ꞌabina aba etohana etibaha, “Aberahamo 
ehore Tirama eaꞌikakaumana, ena aꞌikakauma weiana buonai Tirama ia 
eaꞌi taeana bero haunai ebaona.” Ba Aberahamo teaparina Tirama ena 
hau. 24 Ua buonai bariu aba toꞌiobina maearima hanona ena babai paunai 
Tirama ia nibatohana bero hauna, ia aꞌikakauma ikupaiana mo ahaꞌi.

25 Taeara ihobonai mo, Rahaba rea babiꞌena abomo ena aka harai 
paunai Tirama ia ebatohana bero babiꞌena, pokina ia ehore Iuda ekia 

b 3.11 ꞌao bei kumana mai bei mabina 

ihaihapai haukia ebarainakia, haeamona taeara haeaiai euhunakia 
temue. 26  Ua buonai hauani aonai auba ahaꞌi hanona eꞌari ihobonai, 
aꞌikakauma abomo akana ahaꞌi hanona aba eꞌari.

Eka ꞌAbi Kahaꞌima Harainakia.

3  1 Uahoꞌabaꞌu e, haumi boꞌona baꞌiobi haumiai aꞌi katoao, pokina 
wai aba toꞌiobina, ai ṯabaꞌiobi ꞌuai haumai hanona ibabakaimai 

hanona aba kepahihi kiꞌa baha ba maearima baika. 2  Aika ikoikai hanona 
rani boꞌona nahababai beho, ia hau ha aꞌi keꞌabi rea raninai ia hanona 
keberoꞌau haeamona ia kipona hauanina maikoina kepokiai haraina 
ketaina. 3  Hoti pinakia ibirikia aurikia pinakiai kahabiri ꞌaunakia 
raninai ia aika aoka katekaꞌaina, aika kahanuatae hoti hauna maikoinai 
kahabaibiuna mai kahaba kakaiarona hanona ketaina. 4 Haeamona 
aunohi rarina kahaihana, ia eapaꞌua kiꞌa baha mai baura rarina niabuna 
reꞌa, hari papana nihore niharina, kapena hauna ena nuatae ꞌekana aeꞌe 
hanona keaoaina mo weia. 5 Ihobonai mo maea hanona papana ꞌaki 
hauanikai nemiaho, ia niapa aka apaꞌuakia nibabai nya niho.

Iruba abomo kaharaonana, baubaea papana ꞌaki iamo keupa raninai 
arabu maikoinai keꞌara obo. 6  Maea hanona matoha iruba, ia hanona 
hauanikai nemiaho kiꞌai ebonu, eka mauri maikoina keaꞌi kiꞌana, ia 
nihore eka mauri maikoinai irubai nibaꞌaraꞌauna, ena iruba hanona 
eiwaꞌa iruba niꞌara banai banai ꞌekanai nimaiaina. 7 Maearima katehore 
mauri tabakia ikoikiai, mahi, roborobo, tikara tabakia haukia, mai 
ꞌaku aonai ṯemiaho tabakia ikoikiai kateba mamatanakia hanona 
ketaina, ba ia tihore taba weiakia tiba mamatanakia. 8  Iamo hau ha 
maea kebamamatana hanona aꞌi ketaina, maea hanona kiꞌa nehina toꞌo 
baihana, ꞌari muramuranai ebonu. 9 Maea neianai eka Obiapaka Hamaka 
nahabanamona, haeamona maea neianai Tirama ihaihanai ebabainakia 
maearimakia nahaururu ainakia. 10 Pina hamonai banamo mai ururu 
ꞌabikia tikarahi. Uahoꞌabaꞌu e, weiana aꞌi pahababaina hanona penamo. 
11 ꞌAku beina mai bei ꞌaki b terarua ate hamonai aꞌi tiaru ahi. 12  Uahoꞌabaꞌu 
e, tuaba matiuna ororo buana aꞌi kebaramana, abomo ꞌaruhi matiuna 
tuaba buana aꞌi kebaramana. Haeamona ꞌaku beinai bei ꞌaki aꞌi 
kaharaina.

Aobero Tirama Herenai Emai Hauna.
13  Tai hanona wai baiatamiai eaobero toha mai obo niobo harai? Ia 

kehore ena mauri namonai mai ena babai haraiai weiana kebaihanimi 
mai ꞌaiaununa, weiana hanona ena aobero hoana. 14 Aomiai wamuru ani 
kiꞌa ṯemiaho raninai emi aobero aꞌi katoapaina, weianai Tirama ena ꞌabi 

tohana aꞌi katobunina. 15 ‘Aobero’ uahomakia hanona Tirama herenai aꞌi 
timai, ia hanona hanopaka ꞌeuna mai tiaporo herenai timai. 16  Pokina 
wamuru mai ani kiꞌa ṯemiaho ꞌekanai hanona ripuripu mai aka kiꞌa haeai 
haeai abomo ṯemiaho. 17 ꞌA aobero weiana Tirama herenai nimai hauna 
ihaihana koriꞌuaina hanona hoahoa berona, murinai hanona baibua, 
ꞌaiaunu, bamamata, aokoꞌoai ebonu, babai namokia, kiꞌa taikia aꞌi nitai, 
mai ahu ꞌoiꞌoi ahaꞌi. 18  Baibua tibabaina haukia tihore baibua uhona 
tibatona niꞌomu nirewa buabuana hanona aka bero ba tiarina.

Hanopaka Ihatiaꞌana Hanona Tirama Iꞌoatana.

4  1 Baiatamiai ꞌau mai baiara ikoikiai hanona aeꞌeai timai? Ekia mai 
ꞌekana hanona oi aomu ena nuatae uhorena weiakia haukia oi 

aomuai tiꞌau toꞌo baihana. 2  Ṯonuatae taba katoaꞌi iamo aꞌi tuaꞌinakia, ua 
buonai tubaꞌoru katoahuahu, taba ṯonua kiꞌainakia iamo aꞌi tuaꞌinakia, 
ua buonai tubaiara mai tuꞌau. Taba ṯonuatae ainakia haukia aꞌi tuaꞌinakia 
pokina wai hanona Tirama aꞌi tunoina. 3  Haeamona taba tunoi ai haukia 
aꞌi tutabu ahinakia pokina emi raonaraona hanona aꞌi tebero, ṯonuatae 
kipomi aomi katoba namonakia tabakia mo tunoiainakia. 4 Tirama 
herenai aia aꞌi tubabua ꞌau haumi e, wai matoha nabau kiꞌa babiꞌekia 
ꞌabakia, hanopaka ihatiaꞌana hanona Tirama iꞌoatana, wai weiana aꞌi 
toꞌiobina, ꞌu? Maearima tabana hanopaka kehauna hanona ia kipona 
Tirama ena ꞌou haunai niao. 5 Puka robenai ererena etibaha, “Tirama 
Auba Robe aika aokai ehorotina hauna nihore aika neuhore ainaka.” Wai 
turaonana ꞌabi neiana hanona anina ahaꞌi, ꞌu?

6  ꞌA Tirama ena aokoꞌo hoana nibaibeni hauna hanona nitabura hao 
tabura hao, Puka robenai ererena etibaha,

“Tirama hanona
apa haukia niꞌoatanakia,
ꞌa ꞌaiaunu haukia hanona
ena aokoꞌo hoana nibenakia.”  Aot 3.34

7 Ua buonai katoꞌaiaunu kipomi emi mauri Tirama katobena, ꞌeunai 
katoao, ia tiaporo katoꞌoatana hanona heremiai kebeau ꞌakaumana. 
8  Tomai Tirama herena, ia abomo kemai heremiai. Kiꞌa haumi e, emi mauri 
aonai kiꞌa ṯemiaho haukia tomoutu obonakia matoha imami ṯoutunakia 
ꞌabana, aomi tubaruanakia haumi e, aomi tomoaꞌiaꞌi harainakia emi 
hoahoa katebero. 9 Tomobabirabira, tomohai, tomohai ꞌari kiꞌa, emi iriri 
hanona hai ai meao, emi aonamo hanona ao aroꞌariai meao. 10 Obiapaka 
wairanai kipomi tomoba ꞌaiaununimi, weiana ia kehore keaꞌi taeanimi.

Uahoꞌabaka Aꞌi Kahaꞌuahinakia.
11 Uahoꞌabaꞌu e, kipomi baiatamiai aꞌi katobaitabu haoaina. Tabana 

uahoꞌabana Keriso aonai hauna ha nitabu haona ꞌao nibapuma hoaina 

c 5.5 ꞌao iahuꞌarina ranina ewairana. 

hauna hanona rauhubu nitabu haona mai nibapuma hoaina. Ba oi rauhubu 
nubapuma hoaina raninai oi hanona rauhubu aꞌi nukaꞌaina haumu ia 
nubapuma hoaina haumu. 12  Tirama ikupaiana mo rauhubu ebaibeni mai 
kebabakainakia ia mai ena hiabu kebamauri mai kebapururu. Ua buonai 
oi hanona emu bero ahaꞌi heremuai hauna puma kobahoaina.

Mara ꞌEuna Aꞌi Kahapa.
13  Aiaꞌu tomona, wai nya tuꞌabi aiho haumi ṯotibaha, “Bariu ꞌao mara 

hanona kahaeao aiara weianai ihau hamona kahamiaho, moni akana 
kahababaina mai moni boꞌona ꞌakina kahababai.” 14 ꞌA wai hanona mara 
emi mauriai taba kerama hauna aꞌi ṯoꞌiobina. Emi mauri hanona ihobona 
ꞌabu ꞌabana, rani papana kewaira tina haeamona keꞌakauma mue. 15 Ua 
buonai wai hanona nya katoꞌabi aiho, “Obiapaka kenuatae raninai aika 
kahamauri oho aka neiana ꞌao weiana kahababaina.” 16  ꞌA bariu hanona 
wai kipomi tubapaꞌua mai tuapa, bapaꞌua nahomakia hanona babai kiꞌa. 
17 Ua buonai tabana aka berona ibabaina eꞌiobina iamo aꞌi nibabaina 
hanona kiꞌa nibabaina.

Obia Haukia Ibaꞌiobikia ꞌAbina.

5  1 Kepu heremi teboꞌo haumi e, aiaꞌu tomona, katohai ꞌari kiꞌa baha 
pokina atetua rarina kemai heremi. 2  Emi kepu aba teburuburu 

abomo ꞌabiꞌabi emi habuni aba teani maranakia. 3  Emi gold mai silba aba 
temotemote ba ekia motemote neiana kehore kebatohana wai hanona 
tobeho mai hauanimi irubai kepururu. Rani orena nimai iamo wai emi 
kepu tubararo ohomo. 4 Tomobahu emi umai tebiraura haukia ꞌarakia aꞌi 
tohore obonakia haukia haeamona weiakia umai teueu haukia emi beho 
paunai tehai aiana aba ekaraꞌau eao hiabu ikoikiai Obiapakana haianai 
etoto puma kebahoainimi. 5 Wai hanopaka ahanai emi mauri hanona 
eobia kiꞌa baha haeamona mai aonamomi ṯomiaho, ba kipomi turoꞌonimi 
tubapaꞌuanimi ihobona tatu aiporona ꞌabanai tuao. c 6  Wai tohore 
maearima ekia beho ahaꞌi haukia weiakia aꞌi tebatetua ꞌapuanimi haukia 
puma tobahoainakia mai toahu ꞌarinakia.

Kahabakiro Mai Kahabahubaꞌari.
7 Ua buonai, uahoꞌabaꞌu e, katobapahihi keaomo Obiapaka kemue 

kemai. Katoraonana biraura hauna ena biraura anina namona neꞌimana 
mai bapahihi ꞌabana nibaꞌima niaomo hiribo abarana niore iaia abarana 
nimai ba ena uma anina nirama. 8  Wai abomimo aomi katobapahihina 
mai emi buabeniai katokori ꞌini harai pokina Obiapaka ena mai hanona 
aba niherekai.

9 Uahoꞌabaꞌu e, wai kipomi baiatamiai aꞌi katoꞌarara ꞌarara weiana aꞌi 
meaoainimi Tirama aꞌi meba bakainimi, iamo bakai hauna hanona aba 
paꞌabi ꞌakonai ekoroti. 10 Uahoꞌabaꞌu e, wai hanona mahabanai haukia 
ekia hau haiara aokiai tebakiro hauna katoraonana murikiai katoꞌau, 
ia hanona Obiapaka ena ꞌabi tehinana ba tehau haiara. 11 Aika nahaꞌabi 
bapahihi haukia hanona tenamo. Iobu ena bapahihi orina aba toꞌiobina 
Obiapaka ena namo hanona ia herenai aea homana. Obiapaka hanona 
aokoꞌo mai rabo haraiai ebonu.

12  Uahoꞌabaꞌu e, taba apaꞌuana hanona neiana ꞌabi pumakiai aꞌi koꞌabi 
ꞌuai, kupai ꞌao hanopakai ꞌao taba ha atanai emu ꞌabiꞌuai aꞌi kobatohana. 
Iamo koꞌabi ‘ꞌe’ reꞌa ꞌe tohanamo kohinana, ꞌao koꞌabi ‘ahaꞌi’ reꞌa ahaꞌi 
tohana mo kohinana, weianai aꞌi mobabai kiꞌa puma aꞌi mohoaina 
marikina.

13  Baiatamiai hau ha nihau haiara reꞌa kebahubaꞌari, hau ha baiatamiai 
niaonamo reꞌa banamo huikia keaꞌi. 14 Baiatamiai hau ha neinawa reꞌa 
Tirama ena mareai kiro haukia keaparinakia Obiapaka atana hiabunai 
ahanai katebahubaꞌari mai tehoroai katetarona. 15 Ia aꞌikakauma 
bahubaꞌarina kehore inawa hauna kebanamona Obiapaka kehore 
kebamikirina haeamona mai ena kiꞌa raninai kehina haonakia. 16  Ua 
buonai ꞌabami kipokia emi kiꞌa katohina pounakia abomo kipomi ha 
ha ꞌabami ahakiai katobahubaꞌari, weiana emi inawa katenamo. Bero 
hauna ena bahubaꞌari hanona ehiabu abomo mai anina. 17 Elia hanona 
maearima aika ꞌabaka, iamo ebahubaꞌari tabura tabura abara aꞌi ketibo, 
ba abara hano ahanai aꞌi etibo ihau aihau nawa ꞌabaihau. 18  Haeamona 
ebahubaꞌari mue, weiana abara kupai etibo hano ebamapu mapuna, ba 
buabuana ebarama muena.

19 Uahoꞌabaꞌu e, wai ha Tirama ena ꞌabi tohanai kekaobo ba ꞌabami 
ha kehore kemaiai muena raninai, 20 kiꞌa hauna weiana ena hoa kiꞌa 
obokiai kemueaina kemaiaina, ba Tirama kehore kiꞌa hauna aubana ꞌariai 
kebamaurina abomo ena kiꞌa boꞌona kehina haonakia. Neiana katoraona 
haraina. 

Banamo ꞌAbina.

1  1 Au Petero Iesu Keriso ena iuhubeau hauꞌu, Tirama etinaꞌanimi 
haumi torama otaraina hano haeai ai ṯomiaho haumi, Ponto 

ai, Galatia ai, Kapadokia ai, Asia ai mai Bitunia ai ṯomiaho haumi 
narerebenimi. 2  Tirama aika hamaka ena ꞌiobi ꞌuai ihobonai etinaꞌanimi 
ba Auba Robe hanona wai aba eba robenimi, weiana Iesu Keriso aiana 
katokaꞌaina ia aruarunai emi kiꞌa keutunakia. Nabahubaꞌari Tirama ena 
aokoꞌo hoana mai baibua hanona heremiai keapaꞌua.

Marere Koriꞌuaina

PETERO
Ererena Hauna

Puka Aona Irerena ꞌAbina
Marere neiana hanona aꞌikakauma haukia boꞌona atetua rarikia titabu ahi 

haukia kebarainakia ekia aꞌikakauma keba taburanakia. Aꞌikakauma haukia 
nehina benakia ia hanona Iesu Keriso pouna namona kateraona ꞌinina. Weiana 
Iesu hanona eꞌari haeamona emikiri mue, mai ena ꞌabiꞌuai ia kemue kemai. Ena 
ꞌabiꞌuai kateraona taburanakia mai bakirokia katebaiꞌima keaomo kemai. Weiana 
aꞌikakauma haukia ikoikiai ekia aꞌikakauma kehobonakia. Ua buonai ia hanona 
ekia aꞌikakaumai katekori ꞌini keaomo Keriso kemue kemai. Ba rani weianai ia 
hanona ꞌarakia kateaꞌi.

Puka Paipana Apaꞌuakia
a. Roba iahu. (1.1‑2)
b. Tirama ena bamauri tebaꞌiobi. (1.3‑12)
c. Mauri robena. (1.13–2.10)
d. Aꞌikakauma haukia ekia hoahoa hau haiara aokiai. (2.11–4.19)
e. ꞌUai haukia ekia aka. (5.1‑11)
f. ꞌAbi orekia. (5.12‑14)

Tirama Kahabanamona Buabeni Tohana Ebenaka.
3  Eka Obiapaka Iesu Keriso Hamana Tiramana kahabanamona, ia ena 

aokoꞌo eapaꞌua paunai Iesu Keriso eꞌari ena mikiri mue maurina aonai 
aika ebarama muenaka, ba buabeni tohana ebenaka. 4 Aika nahabuabena 
itau Tirama nahuna kebenakia. Banamo weiana hanona aba ebaꞌoruna 
kupai uaꞌa wai ꞌeumi, aꞌi kekiꞌa, aꞌi keꞌopu, abomo aꞌi keꞌakauma. 5 Tirama 
ena hiabu nihore niꞌaeanimi emi aꞌikakauma paunai keaomo bamauri 
weiana aba ebaꞌoruna kebawaira tinana rani orenai hauna katoaꞌina.

6  Neiana buonai aomi kenamo katoaonamo kiꞌa baha, iamo bariu rani 
papana aomi tiaroꞌari pokina baihobo haeai haeai tihobonimi paunai. 
7 Baihobo weiana hanona emi aꞌikakauma ena namo kebatohana. 
ꞌA aꞌikakauma ena namo hanona gold weiana irubai tebanamona 
iamo aba keꞌakauma hauna ena namo etara haona. Emi aꞌikakauma 
weiana tebahobona tebanamona hauna hanona Iesu Keriso kewaira 
tina berauranai ibanamomi, iaꞌi taeami mai imarikiaimi tabanai 
keao. 8  Iesu aꞌi toiha ꞌapuana iamo turaonaꞌau aina. Bariu aꞌi ṯoihana 
ia tuaꞌikakaumana ba tuaonamo aina, aonamo apaꞌuana mai namona 
weiana hanona ꞌabiai ihina haraina aꞌi ketaina. 9 Pokina emi aꞌikakauma 
buabuana tuaꞌina, weiana hanona aubami ibamaurikia tabana.

10 Mahabanai haukia weiakia Tirama ena aokoꞌo hoana wai heremiai 
kekaraꞌau hauna temahabanai haukia tehore bamauri weiana tetabu haraina 
abomo temarereai haraina. 11 Auba Robe Keriso euhuna hauna hanona 
mahabanai haukia aokiai emiaho, Keriso ena haiara mai ena nuabi weiana 
haiara murinai kemai hauna ebaꞌiobinakia ihobonai ia hanona tebahobona 
kateꞌiobina rani tabanai abomo hoana aea homana. 12 Tirama mahabanai 
haukia herekiai ebawaira tinana ekia aka hanona kipokia ekia namo paunai 
ahaꞌi ia wai emi namo paunai, abomo bariu pou namona neiana hanona teiroro 
aina haukia tehore Auba Robe kupai euhu ririna emai hauna ena baraibarai ai 
tebaꞌiobinimi. Taba neiakia hanona aneru abomo tenuatae kateiha tinanakia.

Mauri Robenai Kahamiaho.
13  Ua buonai aomi katoaꞌiaꞌi haraina, katobaꞌoru emi buabeni maikoina 

hanona Iesu Keriso kewaira tina raninai aokoꞌo hoana kekaraꞌau ꞌeumiai. 
14 Bariu aiaoꞌo miorimiai katoao, hauanimi ekia nuatae babaikia kiꞌa 
obokia ꞌuainai aꞌi toꞌiobi raninai tobabainakia haukia aꞌi katobabainakia. 
15 ꞌA eaparinimi Tiramana erobe ꞌabana wai abomimo katorobe emi 
hoahoa ikoikiai aokiai. 16  Puka robenai aba tererena,

“Wai hanona katorobe
pokina au hanona narobe.”  Lev 11.44, 45

17 Wai tuꞌarara Hamaka, ia hanona maearima nibabakainakia raninai 
ihaihana enamo hauna aꞌi niraonana ia ha ha ena aka ena aka paukiai 

a 2.6 ꞌao itu ibakoriꞌau piharana 

kebabakainakia. Ua buonai emi miaho neia hanopakai hanona mai taꞌumi 
katomiaho ihobona hano haeai haumi ꞌabana. 18 Wai aba ṯoꞌiobina, Tirama wai 
emi mauri kiꞌa obona weiana ꞌabaꞌabami tebenimi hauna aonai ebamaurinimi 
hanona hanopaka tabakia weiakia aba kateꞌakauma haukia silba ꞌao gold 
ꞌabakiai aꞌi ekawanimi, 19 ia Keriso aruaruna namona ꞌakina mamoe nahuna 
weiana haunai maniꞌa ꞌao kiꞌa ha ahaꞌi mamoena ꞌabanai ekawanimi. 20 Tirama 
hanona aba waꞌi baha hanopaka aꞌi erama baha aonai ia etinaꞌana, ba rani orena 
neianai ewaira tina wai paumiai. 21 Wai Keriso paunai Tirama tuaꞌikakaumana, 
ia hanona Keriso ꞌariai ebamikiri muena haeamona nuabi ebena. Ua buonai wai 
emi aꞌikakauma mai emi buabeni hanona Tirama aonai nemiaho.

22 Bariu Tirama ena ꞌabi tohana iaꞌitaeanai aubami aba toutu harainakia, 
uahoꞌabami kato raonaꞌauai tohanakia mai taearana buonai, ꞌabami katoraonaꞌau 
ainakia mai aomi ikoinai. 23 Wai torama mue hanona uho weiana kepari haunai 
ahaꞌi, iamo weiana aꞌi kepari hauna Tirama ena ꞌabi nimauri mai nemiaho 
banaibanai haunai torama mue. 24 Pokina Puka robenai tererena ꞌabana,

“Maearima ikoikiai
hanona tubu ꞌabana,
abomo ekia nuabi hanona
tubu taitaina ꞌabana.
Tubu niꞌororo taitaina
niꞌeho niobo.

 25 ꞌA Obiapaka ena ꞌabi hanona
kemiaho keaomo banaibanai.”  Isa 40.6‑8

ꞌAbi neiana hanona pou namona weiana teiroro aina heremiai.

2  1 Ua buonai wai kipomi kiꞌa akakia ikoikiai, baiꞌoi, ahu ꞌoiꞌoi, 
wamuru, ꞌuahiꞌuahi ikoikiai katoneꞌe ꞌakaumanakia. 2  Miori 

ꞌoruꞌoruna niramahi ꞌae nenuatae ꞌabana, rani ikoinai auba ena bamarere 
namona katonuatae aina, weianai katoapaꞌua keaomo bamauri katoaꞌina. 
3  Pokina wai hanona Obiapaka ena banamo aba tonobai ꞌapuana.

Obiapaka Hanona Pihara Maurina, Wai Hanona Tirama Ena Maearima.
4 Katomai Obiapaka Iesu herena, ia hanona pihara maurina, hanopaka 

maearimakia tebaoaoaina ꞌa Tirama ehore pihara weiana etinaꞌana, ba 
eihana hanona enamo kiꞌa baha ia herenai. 5 Wai abomo pihara maurikia 
ꞌabana, Auba Robe ena hiabuai Tirama ena marea robenai katoao, wai 
hanona ia ena robe haumi emi mauri katobena baibeni tabanai keao 
Tirama kehore mai aonamona keaꞌi taeanimi Iesu Keriso paunai.

6  Puka Robenai ṉa erere aihona,
“Katoihana au pihara ha aꞌitaeana
weiana hanona ꞌuniꞌuni piharana a

namona ꞌakina
Siona oeonai nahorotina,
taba ikoikiai ia ahanai
katebakori ꞌaunakia,
ia keaꞌikakaumana hauna hanona
aꞌi kehaumaea.”  Isa 28.16

7 Ua buonai tuaꞌikakaumana haumi heremiai hanona enamo kiꞌa baha, 
ꞌa ia aꞌi tiaꞌikakaumana haukia herekiai hanona pihara ꞌabaeana aba 
tererena ꞌabana,

“Itu ibakorina haukia tebakiꞌana
piharana hanona aba itu
ꞌuniꞌunina piharanai eao.”  Sal 118.22

8  Abomo,
“Maearima pihara weianai
tikai tiehe herea
haeamona tiehe taꞌerai tiꞌeho.”  Isa 8.14

Tirama ena ꞌabi aꞌi teona aꞌi tekaꞌaina paunai ia tiꞌeho, weiana hanona ia 
itaukia Tirama ena raona ihobonai.

9 ꞌA wai hanona Tirama etinaꞌanimi maearimami, obia ꞌarana ena robe 
haumi, robe itubuna, maearima weiakia Tirama ꞌeuna haumi. Tirama eaꞌi 
taeanimi hanona ena hoahoa namokia katohina pounakia paunai, weiana 
ia hanona wai wapura aonai eapari ahinimi ena ea namona ꞌakina aonai 
ebakatotonimi. 10 ꞌUainai wai hanona Tirama ena maearima ahaꞌi ꞌa bariu 
hanona wai aba Tirama ena maearima, ꞌuainai wai hanona Tirama aꞌi 
eaokoꞌo ainimi ꞌa bariu hanona Tirama ena aokoꞌo aba toaꞌina.

Tirama Ena Taꞌaraꞌi Hauka.
11 Eꞌu raonaꞌau haumi e, wai hanona hano haea mai kaoao ꞌabaea 

haumi hanopaka neiana aonai, nabahi ahinimi, hauanimi ekia hoahoa 
opukia aꞌi katobabai, weiakia tihore aubami ṯehuarina. 12  Aꞌi tiaꞌikakauma 
haukia baiatakiai emi hoahoa katobaberona, tiaꞌi kiꞌanimi aka kiꞌa 
haumiai tibaonimi haukia emi hoahoa namokia kateiha, weiana Tirama 
atana katebanamona ia ena mai raninai.

13  Maearima ekia hiabu haukia ikoikiai aiakia katokaꞌainakia, 
weiana hanona Obiapaka imarikiaina paunai, hanopaka obia ꞌarana 
aiana katona ia hanona poki hauna, 14 abomo kabamani haukia aiakia 
katona, ia hanona poki hauna euhunakia tiaka kiꞌa haukia kateba 
haiaranakia, ꞌa babai harai haukia kateba namonakia. 15 Pokina Tirama 
ena nuatae hanona emi babai haraiai bapoꞌo poꞌo haukia ekia aotipa 
ꞌabikia kekaiabunakia. 16  Rauhubu herenai toꞌabaea haumiai katomiaho, 
ꞌa emi miaho ꞌabaea weiana aka kiꞌa ikaikauna tabanai aꞌi keao, wai 
hanona Tirama taꞌarana iaꞌinai katoao. 17 Maearima ikoikiai katomariki 

ainakia, ꞌabami kato raonaꞌau ainakia, Tirama katotaꞌu aina, obia arana 
katomariki aina.

Keriso Ehaiara Ihobonai Kahahaiara.
18  Taꞌaraꞌi haumi e, emi poki haukia aiakia katokaꞌaina mai taꞌumi, 

namo ꞌao ꞌabi bero haukia herekiai mo ahaꞌi ia aibara haukia herekiai 
abomo. 19 Ena kiꞌa ahaꞌi ia Tirama niraonana paunai hauhaiara 
nihoaina hauna weiana hanona Tirama ia kebanamona. 20 Katoaka kiꞌa 
kateahunimi aonai katobapahihi ena namo hanona taba? ꞌA aka namokia 
katobabai katohaiara aonai katobapahihi weiana hanona mai banamona 
Tirama wairanai.

21 Neiana paunai Tirama wai eaparinimi. Keriso hanona ehau haiara 
wai paumiai, ehabonimi ibabataiai eao wai murinai katoao ꞌapunai 
katokaꞌa.
 22 “Keriso hanona kiꞌa ha

aꞌi ebabaina abomo pinanai
baiꞌoi ꞌabina ha aꞌi
tetabu ahina.”  Isa 53.9

23  Tehinabe kiꞌana ia aiakia aꞌi ebamuena, haiara eonobaina ia aꞌi 
ebaro ꞌarinakia, ꞌa ikoinai hanona beroai nibakai Tiramana imanai 
eutanakia. 24 Keriso hauaninai eka kiꞌa ehoainakia matiu ibiri ropo ubinai 
eꞌari hanona kiꞌa ꞌeunai kahaꞌari ꞌa bero ꞌeunai kahamauri. Ena imoa 
maniꞌakiai wai aba ebanamonimi.

25 ꞌUainai wai hanona eꞌakauma mamoena ꞌabana, ia bariu hanona aba 
tomue tomai aubami iꞌimakia mai ihaꞌinikia hauna herena.

Hawainibe Haukia Mai Babiꞌekia Ekia ꞌAbi.

3  1 Babiꞌe e, ihobona taꞌaraꞌi haukia ekia poki haukia aiakia tikaꞌaina 
ꞌabana, atawami aiakia katokaꞌainakia, weiakia Obiapaka ena ꞌabi 

aꞌi tiaꞌi taeana haukia hanona ꞌabiai ahaꞌi iamo wai emi babai haraiai 
katobaraona kabenakia, 2  emi babai berokia mai mariki akakia kateiha 
paukiai. 3  Wai emi taitai hanona hauanimi kapena ibataitaina paunai 
ahaꞌi, buimi taitaikia ꞌao haiami ꞌabakia gold ꞌao taba ꞌimarekia ꞌao emi 
ibatoto ꞌarakia rarikia ꞌabakia ahaꞌi. 4 ꞌA aomi tohakia haukia, raona 
namona ꞌaiaununa ena namo aꞌi keꞌakauma haunai katoba taitainakia 
hanona Tirama wairanai ena namo eapaꞌua. 5 Pokina ꞌuaina raninai robe 
babiꞌekia weiakia ekia buabeni Tirama herenai haukia ua tetaitai aiho, 
atawakia aiakia tekaꞌai harainakia. 6  Sara atawana Aberahamo aiana 
eona mai eaparina ena obia. Wai abomo bero akana katobabaina mai 
rani ikoinai aꞌi katotaꞌu hanona nahuna babiꞌemiai katoao.

7 Hau e, taeara ihobonai wai abomimo atawami kipokia katomiaho 
haeamo mai ꞌiobi haraimi ia hanona hauani akakiai teꞌabeꞌabe katomariki 

ainakia, pokina Tirama ena mauri tohana beruberuna kipokia katoaꞌi 
haeamona, ua homanai emi bahubaꞌari taearana aꞌi mekaiabu marikina.

Aka Bero Paunai Kahahaiara.
8  ꞌAbi orena neiana, ikoimiai aomi kehamomo, kipokia katoraonaraona, 

katoraonaꞌau ainimi uahoꞌaba ꞌabakia, katoaokoꞌo ainimi, abomo kato 
ꞌaiaunu. 9 Ekia aka kiꞌa aꞌi katoba muena herekiai aꞌi katoaka kiꞌa, ꞌao 
ekia ꞌabi kiꞌa ꞌarakia aꞌi katohore herekiai aꞌi katoꞌabi kiꞌa, ꞌa tiaꞌi kiꞌanimi 
haukia hanona katoba namonakia, pokina weiana paunai eaparinimi 
Tirama ena banamo katoaꞌina.

10 Pokina Puka robenai aba tererena,
“Hau ha kenuatae mauri namona
mai rani namona keihana hanona
maeana keꞌima haraina pinanai
kiꞌa ꞌabina aꞌi kehinana,
pinana paruanai baiꞌoi ꞌabina
aꞌi kehina ꞌapuana.

 11 Kiꞌa kehabonakia aka
namokia kebabainakia,
baibua ketabuna murinai keꞌau.

 12 Pokina Obiapaka mahana hanona
aka bero haukia neihanakia,
haiana hanona ekia noinoi
nibahubahu ainakia,
ꞌa Obiapaka wairana hanona
aka kiꞌa haukia niwairanakia
niꞌoatanakia.”  Sal 34.12‑16

13  Wai aka namona ṯonuakiꞌaina katobabaina hanona tai kehore wai 
keba haiaranimi? 14 Ia aka berokia katobabainakia mo katohau haiara 
raninai wai hanona katonamo Tirama wairanai. “Ekia baiꞌoata ꞌabikia 
aꞌi katotaꞌu ainakia aomi aꞌi kearoꞌari.” 15 ꞌA Keriso hanona aomiai 
katomariki aina emi Obiapaka robena. Ba rani ikoinai katobaꞌoru, emi 
buabeni weiana aomiai nemiaho hauna anina katebakai bakai aina 
maearimakia ekia bakaibakai ꞌabina katobamuena mai baibuami abomo 
mai marikimi. 16  Rani ikoinai emi mauri aonai aomi kebero Tirama 
wairanai. Weiana maearima weiakia emi aka namokia Keriso aonai 
tubabai haukia ṯehinabe kiꞌanimi haukia aka weiakia katehore kateba 
haumaeanakia. 17 Pokina Tirama ena nuatae raninai aka namonai 
katohau haiara hanona enamo, emi aka kiꞌa paunai katohau haiara 
hanona aꞌi enamo.

18  Pokina Keriso rani hamonai eꞌari kiꞌa iaꞌiobokia akakia ikoinai 
paunai, ia beho ahaꞌi hauna ehore beho haukia ꞌekakiai eꞌari pokina 

  1 Petero 3

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



484

 

b 3.21 ꞌao tiao 

keaoainaka Tirama herena. Hauanina teahu ꞌarina, ia aubai emauri mue. 
19 Keriso hanona aubai eao tekaiabunakia aubakia herekia eiroronakia. 
20 Auba weiakia hanona ꞌuaina ꞌakinai Noa aunohi ebabaina raninai, 
maearima weiakia Tirama aiana aꞌi tekaꞌaina ia aona eba pahihina 
ebaiꞌima kateraona kabe haukia. Ia aunohi weiana aonai hanona 
aꞌi teboꞌo, haukia ꞌababani mo bei weiana aonai ebamaurinakia. 
21 Ibabataina bei hanona ꞌuere robe weiana Iesu Keriso ena mikiri mue 
paunai wai nibamaurinimi hoana, hauanimi ꞌopuna katoutuna paunai 
ahaꞌi ia katoꞌabiꞌuai b aomi mai mahamahakia Tirama wairanai. 22  Keriso 
hanona aba kupai ekaraꞌau, bariu Tirama itipana tainai marikiaina 
ꞌekanai emiati, aneru, obia aubakia mai hiabu haukia ikoikiai nipoki 
ainakia.

Eka Mauri Katehaeai.

4  1 Keriso hauaniai ehaiara buonai, wai abomo raona weiana ihobonai 
aomi katoba taburanakia, pokina hauani kehaiara hauna hanona 

kiꞌa kehabonakia. 2  Ua buonai emi mauri ranikia ikoikiai aokiai hauani 
ena nuatae kiꞌa obokia aꞌi katobabai, ia Tirama ena nuatae akakia 
katobabainakia. 3  ꞌUainai wai hanona rama haeai haukia ekia nuatae 
ihobokiai tomiaho. Maha porepore, nuatae kiꞌa obokia akakia tobabai, 
toinu ꞌari, tobaripu ripu, tobapoꞌo poꞌo, kaibaꞌuku tokuti ainakia. 4 Bariu 
maearima weiakia hanona tetaꞌutaꞌu huri tehinabe kiꞌanimi, pokina wai 
ia kipokia aꞌi tubahamomo aꞌi tubaripu ripu paunai. 5 ꞌA ia hanona ekia 
babai paukiai aba ebaꞌoru mauri mai ꞌari haukia kebakainakia Tiramana 
wairanai katekoroti ekia pou katehina. 6  Weiana paunai pou namona ꞌari 
haukia herekiai eiroro aina, ia abokiamo hauanikia hanona bakai teaꞌina 
maearima ikoikiai ꞌabana, ꞌa aubakia hanona katemauri Tirama ena 
nuatae ihobona.

Tirama Ena Aokoꞌo Hoakia Iꞌima Haraikia Haukai Kahaeao.
7 Taba ikoikiai ekia pua hanona aba nimai, ua buonai kipomi katoraona 

harainimi aomi katoba kironakia ba katobahubaꞌari. 8  ꞌA apaꞌuana tohana 
hanona ꞌabami katoraonaꞌau ainakia mai aomi ikoikiai, pokina raonaꞌau 
hanona kiꞌa boꞌona nibahu abunakia. 9 Emi ituai ꞌabami ha ha katoaꞌi 
taeanakia ia aꞌi katoururu ainakia. 10 Tirama wai ha ha ena aokoꞌo hoanai 
beruberu ebenimi, weianai ha ha katobarainimi Tirama ena aokoꞌo hoana 
haeai haeai iꞌimana haumi namomiai katoao. 11 Hau ha keiroro raninai ia 
hanona ꞌabi weiana Tirama herenai nimai hauna ihobonai keiroro aina, 
haeamona hau ha nenuatae kebarai barai, weiana hanona Tirama tabura 
ebena hauna ihobonai keakaina. Taba weiakia ikoikia aokiai Tirama 

c 5.4 obia ibauꞌuna 

atana kahabanamona Iesu Keriso paunai. Nuabi mai hiabu ia ꞌeuna 
keaomo banaibanai. Amen.

Kahahaiara Keriso Ena Maearimai Nahaeao Paunai.
12  Eꞌu raonaꞌau haumi e, baihobo haiarana ꞌeumi katerama hanona aꞌi 

katokaiꞌau kaiꞌau aꞌi katoraonana taba haeai ha ꞌeumiai erama. Ahaꞌi. 
13  ꞌA katoaonamo, pokina wai hanona Keriso ehau haiara ꞌabanai tuhau 
haiara, Keriso ena nuabiai kewaira tina aonai katoaonamo wairai. 14 Wai 
Keriso ena maearimai paunai ṯehinabe kiꞌanimi raninai, banamona 
hanona wai ꞌeumi pokina Tirama ena Auba weiana nuabi Auba Robena 
hanona wai ahamiai. 15 Aꞌi enamo wai ha kehau haiara ahuahu paunai 
ꞌao bainao paunai ꞌao aka kiꞌa paunai ꞌao maearima haeai ekia aka aokiai 
nitoto paunai. 16  ꞌA wai ha kehau haiara Keriso ena maearima paunai, ia 
hanona aꞌi kehaumaea ꞌa Tirama kebanamona ata weiana eaꞌina paunai.

17 Pokina ranina aba ekaraꞌau Tirama ena maearima herekiai bakai 
keaꞌi ramana. Aika kebaꞌuai ainaka raninai weiakia Tirama ena pou 
namona aꞌi teaꞌi taeana haukia herekiai hanona aea kepua aiho? 18  Puka 
robenai ṉa terere aihona,

“Aka bero haukia bamauri
iaꞌinai katearoꞌari raninai
Tirama aꞌi tiaꞌi taeana haukia
mai kiꞌa haukia aea
katekori ꞌini aiho?”  Aot 11.31

19 Ua buonai weiakia Tirama ena nuatae paunai tihau haiara haukia 
hanona aka namokia mo katebabai, aubakia hanona ebabainakia 
Tiramana aia nibabua ꞌauna hauna imana aonai kateutanakia.

Tirama Ena Mamoe Toꞌuna Katoiha ꞌIninakia.

5  1 Wai baiatamiai Tirama ena marea kiro haumi nabahi ahinimi, au 
abomo kiro hauꞌu, Keriso ehau haiara hanona au mahaꞌuai aihana, 

nuabina kewaira tina aonai au mai eꞌu itau. 2  Tirama ena mamoe toꞌuna 
iꞌimakia haumiai katoao katoiha ꞌini harainakia Tirama ena nuatae 
ihobonai. Baoao baoaoai aꞌi katobabaina, ia aomi mai nuatae tohanai 
katobabai. Moni paunai aꞌi katoaka ia aomi mai aonamonai katoiha 
ꞌininakia. 3  Wai katoiha ꞌininakia haukia herekiai ekia poki haumiai aꞌi 
katoao, ia herekiai ibabatai namokia haumiai katoao. 4 Weiana mamoe 
iꞌima poki hauna Keriso kekaraꞌau raninai wai hanona ꞌara ibahuabuna c 
nuabina aꞌi keꞌakauma ꞌapua hauna katoaꞌina.

5 Hau ꞌaruꞌarumi e, taeara ihobonai kiro haukia aiakia katona, ikoimiai 
kipomi ꞌaiaunu ai katobarainimi, pokina Puka robenai ererena etibaha,

“Tirama hanona apa haukia
niwaeꞌe ainakia,
ꞌa ꞌaiaunu haukia hanona
keaokoꞌo ainakia.”  Aot 3.34

6  Ua buonai kipomi katobaꞌaera ꞌaeranimi Tirama ena hiabu baꞌanai 
katoꞌaiaunu, rani kemai aonai ia kehore wai keaꞌi taeanimi. 7 Aomi ekia 
aroꞌari ikoikiai Tirama herenai katohorotinakia, pokina ia hanona wai 
neꞌimanimi.

8  Katoraona harai katoꞌima ꞌima harainimi. Emi ꞌou hauna tiaporo 
hanona wai heremiai nikabanai kabanai neiki matoha mahi apaꞌuana 
atana laiona ꞌabana nibaitabu hau ha petonona hanona niraonana. 
9 Emi aꞌikakaumai katokori ꞌini tiaporo katokaiabuna, pokina ṯoꞌiobina 
uahoꞌabami maikoinai hanopaka neiana aonai hanona hau haiara 
ihobona mo tihoaina. 10 Aokoꞌo hoana ikoinai pokina Tiramana weiana 
Keriso aonai eaparinimi ena miaho banaibanai nuabina aonai kebaka 
totonimi hauna kehore wai rani papana mo katohau haiara, murinai 
ia kipona kebabero ꞌaunimi, keba pahihinimi, kebataburanimi, keba 
kori ꞌini harainimi. 11 Hiabu ikoikiai hanona Tirama ꞌeuna keaomo 
banaibanai. Amen.

Banamo ꞌAbina Orena.
12  Sila ena baraibarai ai au marere papana neiana arere koꞌona. Au 

aihana ia hanona uahoꞌabaka tohana. Au arere benimi hanona aomi 
kabataburana mai kahina pouna Keriso paunai kahahau haiara hanona 
Tirama ena aokoꞌo hoana tohana. Wai aokoꞌo hoana neiana aonai 
katokori ꞌini.

13  Tirama ena marea maearimakia Babulono ai ṯemiaho wai kipokia 
Tirama eaꞌi taeanimi haukia tehore ekia banamo ꞌabikia tebenimi, 
Mareko aꞌikakaumai nahaꞌu abomo ena banamo ꞌabina ebenimi. 
14 Raonaꞌau hoana baipaunai ha ha emi banamo katobaibeni.

Au nabahubaꞌari Keriso aonai ṯomiaho haumi ikoimiai baibua aonai 
katomiaho. 

Banamo ꞌAbina.

1  1 Au, Simona Petero, Iesu Keriso ena taꞌaraꞌi mai Iuhubeau hauꞌu, eꞌu 
marere narerena niwahi weiami eka Tirama mai ibamaurika hauna 

Iesu Keriso ekia bero paunai aꞌikakauma namo abuna toaꞌina ihobona 
ai ꞌabamai haumi heremi. 2  Nabahubaꞌari emi aotipa Tirama mai eka 
Obiapaka herekiai keapaꞌua, weiana aokoꞌo hoana mai baibua ꞌeumiai 
hauna hanona keapaꞌua hao apaꞌua hao.

Marere Ibaruana

PETERO
Ererena Hauna

Puka Aona Irerena ꞌAbina
Marere neiana tererena ena poki hanona aꞌikakauma haukia kehina benakia 

ia hanona baꞌiobi haukia baiꞌoikia baika robakia aꞌi kateahu ꞌapuana. Ia haukia 
hanona aba maearima kipokia tibahamomo ekia aꞌikakauma mai ekia miaho 
maurina namona kateaꞌi kiꞌanakia. Puka neiana nihore maearima nehina benakia 
ꞌabi weiakia ꞌuainai iuhubeau haukia tebenakia haukia kateaꞌi ꞌininakia, pokina 
ꞌabi weiakiai ia Tirama mai Obiapaka Iesu Keriso kateꞌiobi harainakia. Iuhubeau 
haukia hanona mahakiai Iesu teihana abomo haiakiai ena baꞌiobi ꞌabikia aiakia 
teoꞌo. Maearima baika tiꞌabi Iesu hanona aꞌi kemue aꞌi kemai paunai, puka neiana 
niꞌabi Iesu hanona kemue kemai toha, iamo bariu beronai aꞌi kemai, weiana 
anina hana ṉahomana. Tirama hanona nenuataea maearima ikoikiai kateraona 
kabe, ua buonai ia hanona nibaiꞌima mai bakirona (3.9).

Puka Paipana Apaꞌuakia
a. Roba iahu. (1.1‑2)
b. Tirama ena apari. (1.3‑21)
c. Baꞌiobi haukia baiꞌoikia. (2.1‑22)
d. Obiapaka ena mai mue. (3.1‑18)

Tirama Ena Apari Mai Ena Aꞌitaea.
3  Keriso hanona Tirama ena hiabuai taba ikoikiai kahanuatae ainakia 

haukia ebenaka weiakiai aika mauri tohana aonai kahamiaho mai 
Tirama ikutiainai kahamiaho, weiana hanona aika eaparinaka ena namo 
mai nuabi ebenaka Tiramana haꞌiobina paunai etaina. 4 Taeara neianai 
ia ehore ibeni rarikia mai namoabukia eꞌabiꞌuai ainakia haukia ebenaka, 
weiana ibeni neiakia katehore hanopaka ena raonaraona kiꞌa obokia 
kateaꞌi kiꞌanaka haukia herekiai kateba kaparenaka kahamai Tirama 
ihaihana aonai kahamiaho haeamo.

5 Ibeni neiakia paukiai katobatabura, emi aꞌikakauma ahanai babai 
namo katohore ꞌauna, haeamona emi babai namo ahanai aobero katohore 
ꞌauna, 6  emi aobero ahanai bakiro katohore ꞌauna, emi bakiro ahanai 
bapahihi katohore ꞌauna, emi bapahihi ahanai Tirama imarikiaina akana 
katohore ꞌauna, 7 emi aka Tirama imarikiaina hauna ahanai uahoꞌaba 
hoahoana katohore ꞌauna, emi uahoꞌaba hoahoana ahanai raonaꞌau 
katohore ꞌauna.

8  Babai namokia neiakia katobabai taburanakia ꞌeumiai kateao raninai, 
emi ꞌiobi eka Obiapaka Iesu Keriso herenai hanona katetabura haeamona 
katebatohana. 9 Ia maearima ha neiakia aꞌi kebabainakia raninai ia 
hanona mahana tekiꞌa, aꞌi neihaiha haeamona ena kiꞌa ꞌaiꞌaikia Tirama 
ehina haonakia haukia hanona aba ereanakia. 10 Ua buonai uahoꞌabaꞌu 
e, Tirama eaparinimi mai etinaꞌanimi ena maearimai toao weianai kato 
tabura haeamona katobatohana. Weiana katobabaina raninai aꞌi katoꞌeho. 
11 Taeara neianai wai hanona bero maikoina kebenimi eka Obiapaka mai 
bamauri hauna Iesu Keriso ena obia aiarana nemiaho banaibanai hauna 
aonai katokatoto.

12  Ua buonai wai Tirama ena ꞌabi tohana aba toꞌiobi haraina haeamona 
toaꞌina haunai aba tuaꞌi toꞌo, iamo rani ikoikiai hanona taba neiakia 
ikoikiai kabaraonanimi. 13  Au maurimauriꞌu hauaniꞌuai namiaho oho 
aonai naraonana taba neiakia aomiai kabaraona muenimi hanona ebero. 
14 Pokina eka Obiapaka Iesu Keriso ehinabe harainaꞌu ihobonai aꞌiobina 
hauaniꞌu neiana hanona aba kahabona paunai. 15 Eꞌu tabura tohana 
kahorotina emi taeara ha kababaina ba eꞌu ꞌari murinai hanona taba 
neiakia ikoinai katoraona ꞌininakia.

Keriso Ena Nuabi Mahamai ai Taihana Haumai.
16  Eka Obiapaka Iesu Keriso ena hiabu mai ena mai hanopakai hauna 

ꞌabina ṯabaꞌiobinimi aonai hanona hanopaka ena aotipa orina ha aꞌi 
ṯakikipana, ia hanona ai mahamai tohanai mai ena hiabu hauna taihana. 
17 Iesu mariki hoana mai nuabi Hamana Tirama herenai eaꞌina aonai 
aia ha ea nuabina tohana aonai eriri emai etibaha, “Neiana hanona 

a 2.4 ꞌao tabiri ai tebirinakia 

au Nahaꞌu, eꞌu raonaꞌau hauna, naonamoai kiꞌa bahana.” 18  Weia oeo 
robenai Iesu kipokia tamiaho aonai ai kipomai tohana aia neiana kupai 
emai hauna taona. 19 Ua buonai mahabanai haukia ꞌabi tehinana hauna 
tabatohana. Wai abomo ekia ꞌabi katobahuai haraina hanona kenamo 
matoha ramepa eana wapura aonai niꞌara ꞌabana, keaomo kupa kebaeana 
ba raurani bihiuna aomiai kerara.

20 Taba ikoikiai ꞌarakiai neiana hanona katoraona ꞌini apaꞌuana, Puka 
robena ꞌabikia hanona mahabanai hauna ha kipona ena raona ꞌabina aꞌi 
ehinana. 21 Pokina mahabanai ꞌabina hanona maearima ha ena nuataeai 
aꞌi emai, ia maearima weiakia Auba Robe ena hiabu aonai ṯemiaho 
haukia tehore Tirama raona ebenakia haukia ꞌabikia tehinana.

Mahabanai Baiꞌoikia Haukia Ekia Hoahoa Kiꞌa Obokia.

2  1 ꞌUainai Isaraela haukia baiatakiai mahabanai haukia baiꞌoikia 
baika temiaho ihobona mo baꞌiobi haukia baiꞌoikia baika baiatamiai 

katewaira tina. Ekia baꞌiobi baiꞌoikia weiakia emi aꞌikakauma kateaꞌi 
kiꞌana haukia tibaꞌiobiai, Obiapaka weiana aruarunai ekawanakia hauna 
ṯebuniaina, weiana kipokia ibapururukia akana tibabai noanoana. 
2  Maearima boꞌona ia taikia katetai nabau hoakia katebabai, ba babai 
weiakia paukiai maearima Tirama ena ꞌabi tohana herenai kateꞌabi kiꞌa. 
3  Baꞌiobi haukia ekia aoꞌaea paunai baiꞌoi orikiai aomi kateani, iamo ekia 
bakai hanona aba waꞌi baha eꞌoru nemiaho abomo ibapururukia hauna 
hanona enoꞌa nibaiꞌima.

4 Pokina Tirama aneru tebeho haukia aꞌi eiha haonakia, ia iruba niꞌara 
banaibanai ꞌekana aonai ekapo totonakia, weia ꞌuri wapurana aonai a 
ṯemiaho bakai wapuna ṯeꞌimana. 5 Tirama uru ꞌaiꞌaina aꞌi eiha haona, ia tou 
ebakarahina Tirama aꞌi timariki aina haukia ebapururunakia. Ia Noa bero 
eiroro aina hauna mai ꞌabana ꞌabaihau hamomo kipokia eba maurinakia. 
6 Tirama ehore Sodoma mai Gomora aiara kiꞌa obokia puma ebahoainakia 
ba irubai ehuhu abunakia teaomo teabururu, weiana ꞌabana hanona Tirama 
aꞌi timariki aina haukia herekiai kerama. 7 Tirama ehore bero hauna Lota 
ebamaurina, ia hanona maearima weiakia rauhubu tikabenakia haukia 
ekia maha poreporeai aona eatetua. 8 (Pokina bero hauna Lota hanona weia 
baiatakiai emiaho mara mara ekia babai kiꞌa eihanakia mai ꞌurukia eoꞌo, ba 
babai weiakia tehore ia aona tebatetuana.) 9 Ua buonai Obiapaka hanona ia 
timariki aina haukia baihobo aokiai aea kebarobo mauri aihonakia hauna 
eꞌiobina mai aka kiꞌa haukia puma ihoaina ꞌekanai aea kebamiaho aihonakia 
keaomo bakai wapunai hauna abomo eꞌiobina. 10 Weiakia ahakiai hanona 
hauani ena raona akakia kiꞌa obokia tikaꞌainakia ia Tirama ena hiabu aꞌi 
timariki aina haukia hanona puma rarina katehoai kiꞌa bahana.

Baꞌiobi haukia baiꞌoikia neiakia hanona ṯenuakoꞌo mai tiapa, ekia 
mariki ahaꞌi weiana nuabi haukia kupai ṯemiaho haukia herekiai tiꞌabi 
kiꞌa. 11 Nuabi haukia weiakia ekia tabura mai ekia hiabu hanona teapaꞌua 
kiꞌa baha ba baꞌiobi haukia baiꞌoikia neiakia, iamo nuabi haukia hanona 
Obiapaka wairanai baꞌiobi baiꞌoikia iaꞌi kiꞌakia ꞌabina aꞌi ṯehinana.

12  ꞌA maearima neiakia hanona taba obokia aꞌi tiobo haukia tiꞌabi kiꞌa 
ꞌabi kiꞌa, ihobona mahi weiakia ekia raona ahaꞌi ekia nuataeai mo ṯemiaho 
haukia ꞌabakia maearima ia kate aꞌinakia kateahu ꞌarinakia paunai terama, 
ia abomo katepururu matoha ꞌaki mahikia ꞌabana. 13 Ekia aka kiꞌa weiakia 
tibabai haukia ꞌarana ihobo kateaꞌina. Ia hanona mararani tohakiai hauani 
hoahoakia kiꞌa obokia ibabaikia hanona tiaonamoai, ba kipokia katoaniani 
haeamo aonai abomo kateba haumaeanimi mai atami kateaꞌi kiꞌanakia. 
14 Aokia hanona maha poreporeai ebonu nabau mai babai kiꞌa ibabaikiai 
aꞌi tibaoao, babiꞌe aokia aꞌi tetabura haukia tiaoainakia kiꞌa ꞌekanai, aokia 
teuhore mai ia hanona Tirama ena ururu aonai. 15 Baꞌiobi haukia baiꞌoikia 
neiakia hanona taeara berona aba tereana mai tiaru ꞌabaea aru ꞌabaea Beor 
nahuna mahabanai hauna Balam murinai tikaꞌa, ia hanona aka kiꞌa ꞌarana 
moniai keaꞌina hauna eraonaꞌauai kiꞌa bahana. 16 Ena babai kiꞌa paunai 
kipona ena doniki ꞌabi aꞌi neꞌiobina hauna ehore maearima maeakiai ia 
erikena, weiana mahabanai hauna aona ea ena aoꞌabaea weiana kaꞌana 
niaoaina hauna ebapuana.

17 Maearima neiakia hanona matoha ateate weiakia beikia teꞌororo haukia 
ꞌabana ekia ꞌabi anina ahaꞌi ꞌao baura taburana ꞌauhao niabuao abuaona 
ꞌabana abara aꞌi nimaiaina, ba Tirama ꞌeka ewapura kiꞌa baha hauna aba 
ebaꞌoruna ia ꞌeukia. 18 Ekia apa mai poꞌo ꞌabikia ṯehina abomo maha porepore 
hoahoakia kiꞌa obokia tibabai maearima weiakia bariu mo beho ꞌekakiai 
ṯemiaho haukia baiatakiai tikarahi haukia katemue ainakia. 19 Ia tiꞌabiꞌuai 
weiakia hanona kiꞌa taꞌarana aꞌi kateaꞌi, iamo ia kipokia hanona kiꞌa akana 
weiana tibabaina hauna taꞌarana iaꞌina haukiai tiao, pokina taba ha maearima 
ena mauri nipoki aina raninai ia hanona weiana taꞌarana iaꞌina haunai niao. 
20 Maearima hanopaka maurina ꞌopunai tikarahi timai eka Obiapaka Bamauri 
hauna Iesu Keriso ṯeꞌiobina haeamona ṯemue hanopaka ena kiꞌa aonai ba 
nipoki ainakia raninai, maearima uahomakia hanona herekiai kekiꞌa kiꞌa 
baha ba ꞌuainai mauri temiaho aina hauna. 21 Maearima uahomakia hanona 
taeara berona aꞌi pateꞌiobina hanona penamo, ia teꞌiobina haeamona rauhubu 
robena tebenakia hauna herenai tikaobo hanona aꞌi enamo. 22 Aobero ꞌabina 
ia herekiai hauna hanona etoha, “Waeha nemue kipona eaiora hauna niani, 
mai aiporo eꞌuere harai ꞌaki ia haeamona nemue niao tipuai neno taoꞌataoꞌa.”

Obiapaka Ena Mai ꞌAbiꞌuaina.

3  1 Eꞌu hau kiꞌami e, bariu neiana hanona eꞌu marere ibaruana 
narerena niwahi heremi, marere koriꞌuaina mai neiana ohi 

b 3.10 ꞌao katewaira tina. 

arerenakia hanona taba neiakiai nabaraona muenimi weiana emi raona 
raona katebero harai. 2  Eꞌu nuatae hanona ꞌabi aba waꞌi baha ꞌakinai 
mahabanai haukia tehinanakia haukia mai rauhubu ꞌabikia weiakia eka 
Obiapaka mai Bamauri hauna ena iuhubeau haukia tehore tebaibeni 
haukia katoraona ꞌininakia.

3  Koriꞌuaina katoꞌiobi haraina weiana rani orekia aokiai bapoꞌo poꞌo 
haukia baika katekarahi, ia ekia mauri hanona kipokia hauanikia ena 
nuatae neꞌuai ainakia haukia, wai katebapoꞌonimi, 4 ṉa kateꞌabi aiho, 
“Iesu eꞌabiꞌuai kemai, uhe? Ba ia aeꞌe? ꞌAbaꞌabaka aba teꞌari ore, ꞌa taba 
ikoikiai hanona ꞌekakiai mo hanopaka erama raninai emai mo bariu.” 
5 Iamo ekia ꞌabi hanona aꞌi tebero ꞌabi tohana hanona aꞌi tiraona ꞌinina, 
weiana waꞌi baha ꞌakinai Tirama ena ꞌabiai kupa mai hanopaka terama, 
ba hanopaka hanona ꞌakupaka aonai ekara ꞌau erama mai ꞌaku ehore 
hanopaka ekakaiarona. 6  Haeamona bei ehore hanopaka ꞌaiꞌaina touai 
ebapururuna. 7 Tirama ena ꞌabi hamonamo weiana ehore kupa mai 
hanopaka bariu ṯemiaho haukia eaꞌi ꞌininakia irubai kebapururunakia, ia 
keaomo Tirama aꞌi timariki aina haukia ekia bakai mai pururu wapunai.

8  Eꞌu hau kiꞌami e, taba hamona neiana hanona aꞌi katoreana, Obiapaka 
wairanai wapu hamona mai ihau taha hamona (1,000) hanona ekia haeai 
ahaꞌi, terarua hanona ihobo. 9 Obiapaka hanona aꞌi emahari ena ꞌabiꞌuai 
akakia ibabaikiai, baika tiraonana ꞌabana ahaꞌi, ia hanona oi nibahuainiꞌo 
pokina aꞌi nenuatae hau ha aꞌi keꞌakauma, ia nenuatae maearima ikoikiai 
ekia kiꞌai kateraona kabe.

10 ꞌA Obiapaka ena rani kemai hanona matoha bainao hauna ꞌabana, 
rani weianai hanona ꞌuru rarina ꞌakina kebua aonai kupa kateꞌakauma, 
kupa aona tabakia ikoikiai irubai kateara, haeamona hanopaka 
mai ahanai tabakia ikoikiai kateꞌakauma. b 11 Taba ikoikiai hanona 
ua katepururu aiho raninai, wai hanona maearima aea homamiai 
patoao? Emi mauri hanona katerobe mai Tirama imarikiaina maurinai 
katomiaho. 12  Tirama ena mai wapuna ṯoꞌimana aonai katoaka tabura 
wapu weiana ena mai kenoanoa. Wapumo weianai hanona kupa kateꞌara 
ꞌakauma mai kupa tabakia iruba hiabunai kateobo. 13  Ia aika hanona 
Tirama eꞌabiꞌuai aina hauna nahaꞌimana, weiana hanona kupa mai 
hanopaka mahamahana aka bero haukia mo katemiaho aina ꞌekana.

14 Ua buonai, eꞌu hau kiꞌami e, wapu weiana ṯoꞌimana aonai katoaka 
tabura, kiꞌa aꞌi katobabai mai aꞌi katobeho Tirama wairanai haeamona 
mai baibuami ia kipokia katomiaho. 15 Katoraona ꞌinina eka Obiapaka 
ena bakiroai hanona aika kebamaurinaka. Uahoꞌabaka eka raonaꞌau 
hauna Paulo aobero weiana Tirama ebena haunai ꞌabi ihobona erere 
benimi. 16  Ena marere ikoinai aokiai taba neiakia robakia eahunakia, 

taba baika hanona tepahihi mai obokia aꞌi kahaobo, weiana maearima 
ekia ꞌiobi tekoꞌikoꞌi haukia mai aokia aꞌi tepahihi haukia tihore ꞌabi anina 
ṯehina kuꞌa banaina ihobona Puka robena ꞌabina baika tibabaina ꞌabana. 
Weiana tibabaina hanona ia kipokia kateba pururunakia.

17 Ua buonai, uahoꞌabaꞌu kiꞌami e, wai neiana toꞌiobina hanona katoꞌima 
ꞌima harainimi, weiana rauhubu tikabena haukia ekia beho aꞌi temeba 
kaparenimi, aꞌi tomoꞌeho marikina. 18  Ia eka Obiapaka mai Ibamaurika 
hauna Iesu Keriso ena aokoꞌo hoana mai ia iꞌiobinai katoapaꞌua. 
Nabahubaꞌari nuabi hanona ia herenai bariu keao mo banaibanai. Amen. 

Marere Koriꞌuaina

IOANE
Ererena Hauna

Puka Aona Irerena ꞌAbina
Marere neiana ena poki hanona rua. Ioane nenuatae aꞌikakauma haukia 

kebarainakia, weiana ia mai Tirama aika Hamaka, mai Nahuna Iesu Keriso ohi 
kipokia aokia kehamomo. Ibaruana hanona ia aꞌi nenuatae baiꞌoi haukia timai 
tiꞌoinakia ekia aꞌikakauma Tirama herenai hauna kateaꞌi parena. Maearima 
neiakia ekia hoahoa hanona wapurai ṯemiaho ba ṉa tiꞌabi aiho, “Hanopaka 
neiana tabakia hanona aꞌi tenamo. Iesu hanona Tirama nahuna, ua buonai ia 
maearimai aꞌi kemai, hanopaka neiana tabakia kipokia aꞌi katemiaho haeamo, 
aika maearima nahababaina ꞌabana hanona aꞌi ketai ꞌapuana.” Haeamona tiꞌabi, 
“Maearima ha nenuatae kemiaho harai Tirama herenai raninai, ia hanona 
hanopaka neiana tabakia aꞌi keaonamo ainakia, weiakia paukiai aona aꞌi 
kearoꞌari.”

Marere neiana ererena hanona baꞌiobi neiakia aiakia tibahuai haukia nibakiꞌa 
tohanakia. Ia niꞌabi Iesu hanona emai ia hanona maearima tohana, ba weiakia 
Iesu tiaꞌikakaumana haukia hanona Tirama katenuataeai tohana mai maearima 
abomo kateaonamo ainakia.

Puka Paipana Apaꞌuakia
a. Roba iahu. (1.1‑4)
b. Ea mai Wapura. (1.5–2.29)
c. Tirama nahuna mai tiaporo nahuna. (3.1‑24)
d. ꞌAbi tohana mai beho. (4.1‑6)
e. Raonaꞌau hoana. (4.7‑21)
f. Aꞌikakauma ena hiabu. (5.1‑21)

a 2.2 ꞌao hanopaka maikoinai 

Mauri ꞌAbina.

1  1 Au bariu pou narere benimi hanona hau weiana popouna ꞌakinai 
emiaho hauna, weiana hauna haiamaiai taona, mahamaiai taihana, 

mahamai tohanai taiha haraina mai imamaiai taꞌi ꞌapuana. Ia hanona 
Mauri ꞌAbina Keriso weiana mauri pokina hauna. 2  Mauri neiana 
hanopakai ewaira tina. Mauri banaibanai hauna Keriso neiana taihana 
paunai pouna ṯahinana ṯairoro aina heremiai. Ia hanona Hamana ohi 
temiaho ba heremaiai ewaira tina. 3  Ai taba taihana abomo ꞌuruna taona 
hauna ṯairoro aina heremiai hanona wai mai ai kipokia kahabahaeamo. 
Eka bahaeamo hanona Hamaka mai Nahuna Iesu Keriso aba aika kipokia. 
4 Ai ṯarere benimi ena poki hanona kipokia kahaonamo haeamo.

Tirama Hanona Ea.
5 Pou Keriso herenai taona hauna bariu ṯairoro aina heremiai hanona 

neiana. Tirama hanona ea, Ia aonai hanona wapura ha ahaꞌi ꞌakina. 
6  Aika pahaꞌabi Tirama kipokia nahaba haeamo iamo wapura aonai 
nahakaꞌa raninai aika hanona nahabaiꞌoi mai Tirama ena ꞌabi tohana 
aꞌi nahakaꞌaina. 7 Ia Tirama ea aonai nemiaho ꞌabana aika eai nahakaꞌa 
raninai aika hanona ꞌabaka kipokia kahabahaeamo, Nahuna Iesu 
aruarunai eka kiꞌa ikoikiai neutu obonakia.

8  Aika pahaꞌabi eka kiꞌa ahaꞌi raninai aika kipoka nahabapoꞌonaka 
abomo Tirama ena ꞌabi tohana hanona aokai ahaꞌi. 9 Ia aika eka kiꞌa 
Tirama wairanai kahahina pounakia raninai ia hanona aia ibabua ꞌauna 
hauna mai bero hauna ba eka kiꞌa kehina haonakia abomo eka beho 
ikoikiai keutu obonakia. 10 Aika pahaꞌabi kiꞌa ha aꞌi hababaina raninai 
Tirama hanona baiꞌoi haunai nahabaona, abomo ena ꞌabi hanona aokai 
ahaꞌi ꞌakina.

Keriso Hanona Aika Ibaraika Hauna.

2  1 Nahaꞌu kiꞌami e, au neiana narerena niwahi heremi hanona wai 
kiꞌa ha aꞌi katobabaina paunai. Ia hau ha kiꞌa nibabaina raninai aika 

ibaraika hauna ha nemiaho Hamana kehina bena aika paukai, ia hanona 
bero hauna Iesu Keriso. 2  Ia kipona ena mauri ebaibeni bairarao tabanai 
eao eka kiꞌa ihina haona paunai, aika ikupaiaka mo paukai ahaꞌi ia 
maearima ikoinai a ekia kiꞌa paunai.

3  Aika Tirama ehina benaka ꞌabikia nahakaꞌa ainakia raninai 
kahaꞌiobina aika hanona Tirama haꞌiobina.

4 Hau ha peꞌabi petibaha, “Au Tirama aꞌiobina,” ia Tirama ena rauhubu 
aꞌi nikaꞌainakia raninai, hau weiana hanona baiꞌoi hauna, ia aonai 

b 2.5 ꞌao Tirama ena raonaꞌau ia aonai 

Tirama ena ꞌabi tohana hanona aꞌi nemiaho. 5 Hau ha Tirama ena ꞌabi 
nikaꞌainakia hauna hanona Tirama niraonaꞌauai b tohana. Weianai 
kahaꞌiobi haraina aika hanona Tirama herenai nahamiaho. 6  Hau ha 
niꞌabi ia Tirama herenai nemiaho hauna hanona Iesu emauriaina maurina 
ihobonai kemauri.

Rauhubu ꞌAbina Mahamahana.
7 Eꞌu hau kiꞌami e, rauhubu ꞌabina neiana narerena niwahi hauna 

hanona mahamahana ahaꞌi, ia rauhubu ꞌabina ꞌaiꞌaina aba ꞌuainai 
toaꞌikakauma aonai toaꞌina, rauhubu ꞌabina ꞌaiꞌaina neiana hanona aba 
toꞌona ꞌabina. 8  Iamo rauhubu ꞌabina neiana hanona mahamahana, anina 
tohana hanona Keriso mai wai heremiai aba nahaihana, pokina wapura 
hanona aba nikapare, ea tohana aba nirara.

9 Hau ha niꞌabi ia hanona ea aonai nemiaho, iamo uahoꞌabana ꞌarina 
aꞌi niꞌari hauna hanona bariu wapura aonai nemiaho ohomo. 10 Hau ha 
uahoꞌabana niraonaꞌau aina hanona ea aonai nemiaho, ba herenai kiꞌa 
ahaꞌi, hau ha aꞌi kebabehona. 11 Ia hau ha uahoꞌabana ꞌarina aꞌi niꞌari 
hauna hanona wapura aonai nemiaho mai wapura aonai nikaꞌa. Wapura 
ehore ia mahana aba ekaiabunakia buonai, aeana niao hanona aꞌi 
neꞌiobina.
 12 Nahaꞌu kiꞌami e,

narere benimi ena poki hanona
emi kiꞌa Keriso atanai
aba ihina hao.

 13 Hamamai haumi e,
narere benimi ena poki hanona
wai hau weiana popounai
emiaho emai mo bariu hauna
aba toꞌiobina.
Hau ꞌaruꞌarumi e,
narere benimi ena poki hanona
wai hau kiꞌa obona aba
tobaꞌehona.

 14 Nahaꞌu e,
narere benimi ena poki hanona
wai Hamaka toꞌiobina.
Hamamai haumi e,
narere benimi ena poki hanona
wai hau weiana popounai
emiaho emaimo bariu hauna

c 2.20 ꞌao wai Tirama ena ꞌabi tohana ikoinai toꞌiobina. 

aba toꞌiobina.
Hau ꞌaruꞌarumi e,
narere benimi ena poki hanona
tutabura Tirama ena ꞌabi
wai aomiai nemiaho ba
hau kiꞌa obona aba tobaꞌehona.

15 Hanopaka mai aonai ṯemiaho tabakia ikoinai aꞌi katoraonaꞌau 
ainakia, iamo hau ha hanopaka niraonaꞌau aina raninai, ia hanona 
Hamaka aꞌi niraonaꞌauai tohana. 16  Pokina hanopaka aona tabakia 
ikoikiai hanona hauani ena nuatae kiꞌa tabakia katebabai, maha ena 
nuatae kiꞌa tabakia kateiha, mai obia tabakia kateapainakia, uahomakia 
ikoikiai hanona Hamaka herenai aꞌi timai ia hanopaka herenai timai. 
17 Hanopaka mai aona inuatae aina tabakia ikoikiai aba tiꞌakauma 
ore, ia Tirama ena nuatae akana tibabaina haukia hanona katemauri 
banaibanai.

Keriso Ena ꞌOu Hauna.
18  Nahaꞌu e, hanopaka kepua ranina hanona aba ekaraꞌau. Pou aba 

tona Keriso ena ꞌou hauna nimai, ia bariu Keriso ena ꞌou haukia boꞌokia 
hanona aba tewaira tina. Ua buonai aika haꞌiobina rani puana hanona 
aba ekaraꞌau. 19 Maearima weiakia hanona herekai tekarahi pokina ia 
hanona aika ꞌabaka tohakia ahaꞌi. Ia aika ꞌabaka haukia raninai, aika 
kipokia pahamiaho haeamo. Iamo ekia kaꞌa oboai kahaꞌiobi haraina ia 
hanona aika ꞌabaka ahaꞌi.

20 Ia wai hanona Auba Robe weiana Robe hauna Keriso ebaibeni hauna 
aba toaꞌina aomiai, ua buonai wai ikoimiai Tirama ena ꞌabi tohana 
toꞌiobina. c 21 Au wai narere benimi hanona Tirama ena ꞌabi tohana 
aꞌi toꞌiobina paunai ahaꞌi, ia wai hanona Tirama ena ꞌabi tohana aba 
ṯoꞌiobina. Ba wai aba toꞌiobina baiꞌoi hanona Tirama ena ꞌabi tohana 
herenai aꞌi nimai. 22  Baiꞌoi hauna hanona tai? Ia hauna niꞌabi Iesu hanona 
Keriso ahaꞌi. Maearima uahomana hanona Keriso ena ꞌou hauna, ia 
hanona Hama mai Nahu ohi nebuniainakia. 23  Hau ha Nahu nebuniaina 
hauna hanona ia herenai Hama ahaꞌi. Hau ha Nahu nibatohana hauna 
hanona Hama abomo ia herenai.

24 Popounai ꞌabi tona hauna hanona aomiai kemiaho. Tona ꞌabina 
weiana katokaꞌaina raninai, wai hanona Nahuna aonai mai Hamana 
aonai katomiaho. 25 Neiana hanona Keriso kipona eꞌabiꞌuai aika ꞌeuka, 
mauri banaibanai kebenaka.

26  Narere benimi weiakia ekia nuatae kateꞌoinimi haukia robakia 
ahuna. 27 Ia wai hanona Keriso ehore Auba Robe ebenimi aomiai 

d 3.2 ꞌao ua kehoma raninai 

nemiaho, ua buonai maearima ha aꞌi keba ꞌiobinimi reꞌa abetaina. 
Pokina Auba Robe hanona taba ikoinai nibaꞌiobinimi, ena baꞌiobi hanona 
tohakia, ia aꞌi nibaiꞌoi. Auba Robe ebaꞌiobinimi ihobonai rani ikoinai 
Keriso aonai katomiaho.

28  Nahaꞌu kiꞌami e, bariu Keriso aonai katomiaho, pokina ia ena 
mue mai raninai aika hanona kahatabura abomo aꞌi kahahaumaea ia 
wairanai. 29 Wai toꞌiobina Keriso hanona bero hauna raninai, katoꞌiobi 
haraina maearima weiakia bero akakia tibabai haukia ikoikiai hanona 
Tirama nahuna.

Tirama Nahunai Nahaeao Hauka.

3  1 Hamaraona harai, Hamaka ena raonaꞌau herekai eapaꞌua kiꞌa baha 
ba eaparinaka aika hanona Tirama nahuna. Aika hanona ia nahuna 

tohaka. Hanopaka haukia aꞌi ṯeꞌiobinaka ena poki hanona ia Tirama aꞌi 
ṯeꞌiobina paunai. 2  Eꞌu hau kiꞌami e, bariu aika hanona Tirama nahuna, ia 
aika maearima aehomaka hanona aꞌi niwaira tina harai baha, iamo aika 
haꞌiobina Keriso kewaira tina raninai d aika hanona ia ꞌabanai kahaeao, 
pokina ia tohana kahaihana. 3  Maearima ikoinai Keriso herenai buabeni 
neianai ṯemiaho haukia hanona kipokia aokia kiꞌa keahaꞌi ihobona Keriso 
aona kiꞌa eahaꞌi ꞌabana.

4 Hau ha kiꞌa nibabaina hanona Tirama ena rauhubu niꞌoatana, pokina 
kiꞌa hanona rauhubu niꞌoatana. 5 Ia wai aba toꞌiobina Keriso ewaira tina 
hanona kiꞌa keaꞌi pare, ia aonai hanona kiꞌa ha ahaꞌi. 6 Ua buonai hau ha 
Keriso ohi ṯemiaho oioi hauna hanona kiꞌa aꞌi nibabai toꞌona. Ia hau ha kiꞌa 
nibabai toꞌona hauna hanona Keriso aꞌi eiha tinana abomo aꞌi eꞌiobina.

7 Nahaꞌu kiꞌami e, hau ha beho babai ꞌekakiai aꞌi meaoainimi. Hau ha 
aka berona nibabaina hauna hanona ebero, ihobona Keriso ebero ꞌabana. 
8  Kiꞌa nibabai toꞌona hauna hanona Tiaporo ꞌeuna, pokina Tiaporo hanona 
aba popounai kiꞌa ebabaina emai mo bariu. Tirama nahuna ewaira 
tina ena poki hanona neiana, Tiaporo ena aka kebapururuna. 9 Hau ha 
Tirama nahunai niao hauna hanona kiꞌa aꞌi nibabai toꞌona, pokina mauri 
mahamahana weiana Tirama herenai emai hauna ia aonai nemiaho. Ia 
Tirama ꞌeunai erama paunai kiꞌa aꞌi kebabai toꞌona. 10 Weiana Tirama 
nahuna mai Tiaporo nahuna baiatakia kahaꞌiobi haraina. Hau ha aka 
berona aꞌi nibabaina ꞌao uahoꞌabana aꞌi niraonaꞌau aina hanona Tirama 
nahuna ahaꞌi.

Aika Ha Ha Kaharaonaꞌau ainaka.
11 ꞌUainai toaꞌikakauma aonai pou tona hauna neiana: Aika ha ha 

kaha raonaꞌau ainaka. 12  Kaino ꞌabanai aꞌi katoao, ia hanona Tiaporo ena 

maearima, kipona hatina Abela eahu ꞌarina. Taba buonai Kaino Abela 
eahu ꞌarina? Pokina ia ena hoahoa hanona tekiꞌa, ia hatina ena hoahoa 
hanona tebero.

13  Uahoꞌabaꞌu e, hanopaka haukia ꞌarimi aꞌi kateꞌari reꞌa, aꞌi katotaꞌu 
taꞌu huri. 14 Aika uahoꞌabaka naharaonaꞌau ainakia paunai haꞌiobina 
aika hanona ꞌari aonai aba hakarahi mauri mahamahana aonai hatoto. 
Ia hau ha ena raonaꞌau ahaꞌi hauna hanona ꞌari aonai nemiaho ohomo. 
15 Uahoꞌabana ꞌarina aꞌi niꞌari hauna hanona ahuahu hauna, wai toꞌiobina 
ahuahu hauna aonai hanona mauri banaibanai aꞌi nemiaho. 16  Keriso ena 
mauri ebaibeni aika paukai. Neianai aika raonaꞌau tohana hanona taba 
haꞌiobina. Ua buonai aika abomo eka mauri kahabaibeni uahoꞌabaka 
paukiai. 17 Herenai taba teboꞌo hauna uahoꞌabana neuraru hauna neihana 
iamo aꞌi nibaraina raninai, haꞌiobina Tirama ena raonaꞌau hanona ia 
aonai aꞌi nemiaho. 18  Nahaꞌu kiꞌami e, eka raonaꞌau hanona ꞌabiai mo mai 
pinakai mo aꞌi kahahina ꞌabaeana, ia eka raonaꞌau hanona eka hoahoa 
tohanai kahabaiha baiha aina.

Kahanuakoꞌo Tirama Wairanai.
19 Taeara neianai kahaꞌiobina aika hanona Tirama ena ꞌabi tohana kipokia 

nahamiaho, haeamona aoka ketabura Tirama wairanai. 20 Aoka kehinabe 
kiꞌanaka reꞌa, aika haꞌiobina Tirama hanona eapaꞌua kiꞌa baha ba aika aoka 
mai haꞌiobi tabakia maikoina, abomo ia hanona taba ikoikiai neꞌiobinakia. 
21 Eꞌu hau kiꞌami e, aika aoka aꞌi kehinabe kiꞌanaka raninai aika mai 
taburaka Tirama wairanai kahakoroti. 22  Ba herenai taba ikoinai kahanoi 
haukia kebenaka, pokina ena rauhubu ꞌabina nahakaꞌaina mai ibaonamona 
akana nahababaina. 23 Tirama ena rauhubu ꞌabina hanona neiana, aika Ia 
Nahuna Iesu Keriso atana kahaꞌikakaumana mai ehina benaka ꞌabana, ha ha 
kaharaonaꞌau ainaka. 24 Tirama ena rauhubu ꞌabina nikaꞌaina hauna hanona 
Tirama aonai nemiaho, Tirama abomo ia aonai nemiaho. Tirama Auba Robe 
ebenaka paunai, aika haꞌiobina Tirama hanona aika aokai.

Tirama Aubana Mai Auba Kiꞌa Obona.

4  1 Eꞌu hau kiꞌami e, Auba Robe teaꞌina ṉa tiho haukia ikoikiai ekia 
ꞌabi aꞌi katoba tohanakia, ia katohobo ꞌuainakia katoꞌiobina auba 

weiana hanona Tirama herenai emai ꞌao. Pokina mahabanai haukia 
baiꞌoikia boꞌokia hanopakai aba tewaira tina ꞌeka maikoinai. 2  ꞌA wai 
Tirama ena Auba Robe eaꞌina hauna hanona taeara neianai koꞌiobina: 
Hau ha kehina pouna Iesu Keriso hanona hauaniai emai hanopakai 
raninai, auba weiana ia eaꞌina hauna hanona Tirama herenai emai. 3  Ia 
auba ha Iesu nebuniaina hanona Tirama herenai aꞌi emai. Auba weiana 
hanona Keriso ena ꞌou hauna Tiaporo herenai emai. Pouna tona kemai ia 
aba emai bariu hanopaka neiana aonai.

4 Nahaꞌu kiꞌami e, wai hanona Tirama ꞌeuna, mahabanai haukia 
baiꞌoikia tobaꞌehonakia, pokina Tirama ena Auba aomiai nemiaho hauna 
etabura kiꞌa baha ba tiaporo weiana hanopaka haukia herekiai. 5 Ia 
mahabanai baiꞌoikia hanona hanopaka ꞌeuna, ua buonai hanopaka ꞌabikia 
mo ṯehinanakia hanopaka haukia ia aiakia tiona. 6  Ia aika hanona Tirama 
ꞌeuna, hau ha Tirama eꞌiobina hauna hanona aiaka keona, ia hau ha 
Tirama ꞌeuna ahaꞌi hauna hanona aiaka aꞌi keona. Ihaiha nahomanai ꞌabi 
tohana aubana mai baiꞌoi aubana hanona aba kahaꞌiobi ainakia.

Tirama Hanona Raonaꞌau.
7 Eꞌu hau kiꞌami e, ha ha hamaraonaꞌau ainaka, pokina raonaꞌau hanona 

Tirama herenai emai. Niraonaꞌau hauna hanona Tirama nahunai niao, 
abomo Tirama neꞌiobina. 8  ꞌA aꞌi niraonaꞌau hauna hanona Tirama aꞌi 
eꞌiobina, pokina Tirama hanona raonaꞌau. 9 Tirama hanona ena raonaꞌau 
ṉa ebaiha aihonaka, Nahuna hamo hamona euhuna emai hanopakai, 
weiana ia paunai aika kahamauri. 10 Raonaꞌau tohana hanona neiana: 
Aika Tirama aꞌi haraonaꞌau aina, ia Tirama aika eraonaꞌau ainaka paunai 
Nahuna euhuna emai aika eka kiꞌa ihina haona tabanai eao.

11 Eꞌu hau kiꞌami e, Tirama hanona ṉa eraonaꞌau aihonaka buonai, 
aika abomo ꞌabaka ha ha ua kaharaonaꞌau aihonakia. 12  Hau ha Tirama 
aꞌi eiha ꞌapuana, iamo aika ꞌabaka ha ha kaharaonaꞌau ainakia raninai, 
Tirama hanona aika aokai nemiaho, ena raonaꞌau hanona aba nitabura 
ꞌau aika aokai.

13  Tirama Auba Robe ebenaka buonai, haꞌiobina aika hanona Tirama 
aonai nahamiaho haeamona ia abomo aika aokai nemiaho. 14 Tirama 
Nahuna euhuna emai hanopakai maearima ibamaurikia haunai eao, 
weiana ai aba taihana mai ṯahina pouna. 15 Hau ha ena ꞌabiai keba 
tohana Iesu hanona Tirama Nahuna raninai, Tirama hanona ia aonai 
nemiaho, ia abomo Tirama aonai nemiaho. 16  Tirama niraonaꞌau ainaka 
hauna haꞌiobina mai nahaꞌikakaumana.

ꞌAbi tohana Tirama hanona raonaꞌau. Hau ha maearima niraonaꞌau 
aina hauna hanona Tirama aonai nemiaho, Tirama abomo ia aonai 
nemiaho. 17 Taeara neianai raonaꞌau aokai aba nitabura ꞌau, ba weianai 
aika hanona aꞌi kahataꞌu Tirama ena bakai wapuna aonai, pokina 
hanopaka neiana aonai eka mauri hanona Keriso ena mauri ihobona. 
18  Tirama ena raonaꞌau aonai hanona aꞌi kahataꞌu, Tirama ena raonaꞌau 
taburana hanona taꞌu maikoina neuꞌu ahinakia, pokina taꞌu aonai puma 
raonana nemiaho. Ua buonai hau ha nitaꞌu hanona ia aonai raonaꞌau aꞌi 
nitabura harai baha.

19 Aika ha ha ꞌabaka naharaonaꞌau ainakia pokina Tirama aika 
eraonaꞌauai ꞌuainaka paunai. 20 Hau ha niꞌabi ia Tirama niraonaꞌau aina 
iamo uahoꞌabana ꞌarina aꞌi niꞌari raninai, ia hanona baiꞌoi hauna. Hau 

e 5.8 baika teꞌabi, Hamana mai ꞌabi tohana mai Auba Robe teaihau 

ha uahoꞌabana nahaihana hauna aꞌi niraonaꞌau aina hanona Tirama 
aꞌi nahaihana hauna keraonaꞌau aina aꞌi ketaina. 21 Keriso rauhubu 
ꞌabina ebenaka hauna neiana: Tirama niraonaꞌau aina hauna hanona 
uahoꞌabana abomo keraonaꞌau aina.

Aꞌikakauma Haukia Hanopaka Ena Hoahoa Tibaꞌehonakia.

5  1 Maearima weiana Iesu hanona Keriso niaꞌikakaumana hauna 
hanona Tirama nahuna, Hama niraonaꞌau aina hauna hanona 

nahuna abomo niraonaꞌau ainakia. 2  Tirama naharaonaꞌau aina mai ena 
rauhubu ꞌabikia nahakaꞌa ainakia raninai, neianai kahaꞌiobi haraina 
aika hanona Tirama nahuna naharaonaꞌau ainakia. 3  Aika Tirama 
naharaonaꞌau aina hanona ena rauhubu ꞌabikia kahakaꞌa ainakia. Abomo 
ena rauhubu ꞌabikia hanona aꞌi tepahihi aika herekai. 4 Pokina Tirama 
nahuna ikoinai hanona hanopaka hiabuna tibaꞌehona. Aika Tirama 
nahaꞌikakaumana, hoahoa neianai hanopaka ena hiabu nahabaꞌehona.

5 Ua buonai hanopaka hiabuna tibaꞌehona haukia hanona weiakia 
tiaꞌikakauma Iesu hanona Tirama Nahuna haukia mo ikupaiakia.

Tirama Ehore Nahuna Pouna Ehinana.
6  Iesu Keriso hanona beiai mai aruaruai emai, beiai eꞌuere robe mai 

matiu ibiri ropo ꞌarunai eꞌari. Ia hanona beiai mo aꞌi emai, ia beiai mai 
aruaruai emai. Auba Robe abomo nibatohana, pokina Auba Robe hanona 
Tirama ena ꞌabi tohana. 7 Ua buonai teaihau hanona Iesu tibatohana: 
8  Auba Robe, bei, mai aruaru, e teaihau ekia ꞌabi hanona hamona, Iesu 
hanona Tirama Nahuna.

9 Aika maearima tebatohana ꞌabina nahaꞌi taeanakia, ia Tirama 
ebatohana ꞌabina hanona eapaꞌua kiꞌa baha pokina ia hanona Tirama, 
ebatohana ꞌabina hanona ia Nahuna pouna. 10 Maearima ha Tirama 
Nahuna niaꞌikakaumana hauna hanona batoha ꞌabina neiana ia aonai 
nemiaho. Tirama aꞌi niaꞌikakaumana hauna hanona Tirama baiꞌoi haunai 
nibaona, pokina maearima weiana hanona Tirama ebatohana ꞌabina 
Nahuna herenai eꞌuahina hauna aꞌi niaꞌikakaumana. 11 Tirama ebatohana 
ꞌabina hanona neiana: Tirama hanona mauri banaibanai ebenaka, ba 
mauri neiana hanona Nahuna Iesu Keriso aonai nemiaho. 12  Tirama 
Nahuna eaꞌina hauna hanona mauri aba eaꞌina, ꞌa Tirama Nahuna aꞌi 
eaꞌina hauna hanona mauri aꞌi eaꞌina.

Mauri Banaibanai.
13  Tirama Nahuna atana tuaꞌikakaumana haumi marere neiana narere 

benimi, pokina wai katoꞌiobina mauri banaibanai hanona aba toaꞌina. 

14 Aika hanona tabura neiana haꞌina Tirama wairanai, aika ia ena nuatae 
ihobonai kahanoina raninai aiaka niona. 15 Aika haꞌiobina Tirama 
herenai taba taba kahanoi ainakia hanona aiaka niona raninai, haꞌiobi 
haraina hanoiai tabakia hanona aba haꞌinakia.

16  Hau ha uahoꞌabana herenai kiꞌa weiana aꞌi kebaꞌari baihana hauna 
neihana raninai ahanai kebahubaꞌari, ba Tirama kehore uahoꞌabana 
weiana mauri kebena. Au maearima weiakia ekia kiꞌa aꞌi keaoainakia 
ꞌari ꞌekana hauna naꞌuahina. Ia maearima baika kiꞌa ha tibabaina weiana 
keaoainakia ꞌari ꞌekana. Au kiꞌa weiana ahanai kebahubaꞌari hauna 
robana aꞌi nahuna. 17 Beho babai ikoinai hanona kiꞌa, ia kiꞌa baika hanona 
aꞌi tiaoainaka ꞌari banaibanai ꞌekana.

18  Aika haꞌiobina Tirama nahunai tiao haukia hanona kiꞌa aꞌi tibabai 
toꞌona. Tirama Nahuna niꞌaeabunakia, hau kiꞌa obona ia aꞌi keaꞌi 
ꞌapuanakia. 19 Haꞌiobina aika hanona Tirama nahuna, ia hanopaka 
maikoina hanona hau kiꞌa obona ena hiabu aonai.

20 Abomo aika haꞌiobina Tirama Nahuna emai hanona aoka ebaeana, 
weianai aika Tirama tohana kahaꞌiobina, haeamona aika hanona Tirama 
tohana aonai mai Nahuna Iesu Keriso aonai nahamiaho. Iesu Keriso 
hanona Tirama tohana abomo ia hanona mauri banaibanai pokina.

21 Nahaꞌu kiꞌami e, baiꞌoi tiramakia herekiai katoꞌima ꞌima harainimi 
herekiai katokapare. 

Banamo ꞌAbina.
1 Au, Ioane Tirama ena marea ekia kiro hauꞌu, Tirama etinaꞌaniꞌo babiꞌemu 

nahumu kipokia narere benimi, wai naraonaꞌau ai tohanimi, aumo ikupaiaꞌu 
ahaꞌi, ia Tirama ena ꞌabi tohana teꞌiobina haukia ikoikiai abokiamo wai 
tiraonaꞌau ainimi. 2 Pokina Tirama ena ꞌabi tohana hanona aika aokai 
nemiaho, haeamona aika herekai kemiaho keaomo banaibanai. 3 Raonaꞌauai 
mai ꞌabi tohanai nahamiaho hanona Tirama aika Hamaka mai Nahuna Iesu 
Keriso katehore baraibarai apaꞌuana, aokoꞌo mai baibua katebenaka.

Ha Ha ꞌAbaka Kaharaonaꞌau ainakia.
4 Aoꞌu enamo kiꞌa baha pokina pou aona nahumu baika hanona 

Hamaka ehina benaka akana kahababaina ihobonai Tirama ena ꞌabi 

Marere Ibaruana

IOANE
Ererena Hauna

Puka Aona Irerena ꞌAbina
Marere neiana hanona ‘kiro hauna’ ererena eao ‘babiꞌe ha mai nahuna’ kipokia 

herekia. Babiꞌe neiana ibabataina hanona aꞌikakauma maearimakia. Marere 
ererena ena nuatae hanona ia ha ha kateraonaꞌau ainakia, haeamona baꞌiobi 
haukia baiꞌoikia weiakia rani ikoinai Tirama ena ꞌabi tiaꞌi kiꞌanakia haukia 
herekiai kateꞌimaꞌima harainakia.

Puka Paipana Apaꞌuakia
a. Roba iahu. (1‑3)
b. Kaharaonaꞌau. (4‑6)
c. Baꞌiobi haukia baiꞌoikia. (7‑11)
d. ꞌAbi orena. (12‑13)

tohanai ṯemiaho. 5 Ua buonai, babiꞌe kiꞌamu e, bariu au wai narere 
benimi hanona rauhubu ꞌabina mahamahana ahaꞌi, ia rauhubu ꞌabina 
aba ꞌuainai haꞌikakauma aonai haona hauna, ba au oi nanoiniꞌo, aika 
ikoikai hanona ha ha ꞌabaka kaharaonaꞌau ainakia. 6 ꞌAbaka kaharaonaꞌau 
ainakia hanona ihobona aika Tirama ena rauhubu ꞌabikia kahakaꞌa 
ainakia ꞌabana. Ena rauhubu ꞌabina neiana hanona aba popouna ꞌuruna 
tona, wai ikoimiai hanona raonaꞌau aonai katomiaho.

Keriso Ena ꞌOu Haukia.
7 Baiꞌoi haukia boꞌona aba tekarahi hanopaka maikoinai. Maearima 

weiakia hanona Iesu Keriso hauaniai emai hauna aꞌi tibatohana. 
Maearima uahomakia hanona baiꞌoi haukia mai Keriso ena ꞌou haukia. 
8  Kipomi katoꞌima ꞌima harainimi, weiana taba weiakia buokiai haka ꞌari 
haukia ikoikiai aꞌi katoꞌubo ainakia, weianai arami maikoina katoaꞌina. 
9 Hau ha Keriso ena baꞌiobi aꞌi nikaꞌaina mai ahanai baꞌiobi haeai nihore 
ꞌauna hauna hanona herenai Tirama ahaꞌi. ꞌA hau ha Keriso ena baꞌiobi 
nikaꞌaina hauna hanona herenai Hamana mai Nahuna ohi ṯemiaho. 10 Ua 
buonai, hau ha kemai heremi, baꞌiobi neiana aꞌi kemai aina raninai, aꞌi 
katoaꞌi taeana emi itu aokiai, haeamona banamo ꞌabina ha aꞌi katohinana 
ia herenai. 11 Pokina hau ha maearima weiana eaꞌi taeana hauna hanona 
hau weiana ohi ena aka kiꞌa tibabai haeamona.

Banamo ꞌAbina Orena.
12  Kahina beniꞌo ꞌabikia hanona eboꞌo, ia marere hamonai karerena 

hanona aꞌi nanuatae. Eꞌu buabeni hanona kawahi kaihaniꞌo ba hararua 
kahabaiwaira kahaꞌabiꞌabi, weiana eka ꞌabi kahabaore harainakia mai 
aonamoka.

13 Uahoꞌabamu Tirama etinaꞌana babiꞌena nahuna ekia banamo ꞌabina 
tibeniꞌo. 

Banamo ꞌAbina.
1 Au, Ioane, Tirama ena marea ekia kiro hauꞌu, marere narerena 

niwahi eꞌu hau Gaio kiꞌamu heremu, au hanona naraonaꞌauai 
tohaniꞌo.

2  Eꞌu hau kiꞌamu e, au aꞌiobina aubamu ena mauri hanona enamo, 
ba nabahubaꞌari weiana ihobonai taba ikoikiai hanona katenamo 
oi heremuai, haeamona oi hanona mai taburamu komiaho harai. 
3 Uahoꞌabaka baika temai oi Tirama ena ꞌabi tohana nuaꞌi taeana mai 
taearanai nukaꞌa hauna pouna tehina benaꞌu raninai aoꞌu enamo kiꞌa 
baha. 4 Au nahaꞌu Tirama ena ꞌabi tohana taearanai tikaꞌa poukia naoꞌo 
hanona eꞌu aonamo niapaꞌua kiꞌa baha haeamona aonamo weiana hanona 
eꞌu aonamo ikoinai etara haonakia.

Marere Ibaihauna

IOANE
Ererena Hauna

Puka Aona Irerena ꞌAbina
Marere neiana hanona ꞌkiro haunaꞌ ererena eao haumo ha atana Gaio hauna 

herena. Ia hanona Gaio ebanamona pokina Gaio rani ikoinai aꞌikakauma haukia 
ebarainakia. Ia Gaio ehina bena maearima ha weia, atana Diotrefe, ia hanona 
apa hauna weiana herenai keꞌimaꞌima haraina.

Puka Paipana Apaꞌuakia
a. Roba iahu. (1‑4)
b. Gaio ebanamona. (5‑8)
c. Diotrefe keihana. (9‑10)
d. Demeterio keraonana. (11‑12)
e. ꞌAbi orena. (13‑15)

a 1.5 ꞌao weiakia tekaokao Keriso pouna tehinana haukia 

Gaio Hoahoa Namona Ebabaina.
5 Eꞌu hau kiꞌamu e, uahoꞌabaka weiakia aꞌi oꞌiobi harai haukia a baika 

obarainakia hanona enamo, weiana hanona emu aꞌikakauma ai aka 
namona obabaina. 6 Ia tehore emu raonaꞌau pouna tehinana Tirama ena 
marea maearimakia neia haukia herekiai hoahoa namona obabaina. 
Kobarai harainakia ekia harima kateao aonai Tirama aona ibanamona 
taearanai. 7 Pokina maearima weiakia hanona Keriso ena aka paunai ekia 
harima teaꞌiramana tikaꞌa, iamo aꞌi tiaꞌikakauma haukia herekiai hanona 
taba ha aꞌi titabu ahina. 8  Ua buonai aika abomo ia kahabarainakia, 
weiana kahababaina aonai, aika hanona Tirama ena ꞌabi tohana akana 
aba ia kipokia nahababaina.

Diotrefe Hoahoa Kiꞌa Obona Ebabaina.
9 Au aka neianai ꞌabi baika marere ha ai arerena ewahi Tirama 

ena marea maearimakia weiakia herekia, iamo Diotrefe, ia hanona 
nenuatae kiꞌa baha Tirama ena marea maearimakia ekia ꞌuai haunai 
keao, ai aiamai aꞌi niaꞌi taeana. 10 Ua buonai au kawahi raninai, Diotrefe 
naia taba nibabaina hauna robana kahuna, heremai ai niꞌabi kiꞌa mai 
nibaiꞌoi. Ia weiana mo ahaꞌi ia nihore uahoꞌabaka tiwahi hanona aꞌi niaꞌi 
taeanakia, abomo weiakia ṯenuatae uahoꞌabaka kateaꞌi taeanakia hanona 
nibaꞌoronakia mai Tirama ena mareai nibakarahinakia.

Demeterio Aka Namona Ebabaina.
11 Eꞌu hau kiꞌamu e, babai kiꞌa obokia ua homakia aꞌi kobabai, ia babai 

namokiamo kobabai. Babai namokia nibabai hauna hanona Tirama 
ꞌeuna. Ia weiana babai kiꞌa obokia nibabai hauna hanona Tirama aꞌi eꞌiobi 
ꞌapuana.

12  Maearima ikoikiai Demeterio ena babai harai pouna tehinana 
haeamona Tirama ena ꞌabi tohana nihore ia ena babai harai weiana 
nibatohana. Ai abomo ia ena babai harai poukia ṯahina, wai toꞌiobina ai 
emai ꞌabi hanona tohakia.

Banamo ꞌAbina Orena.
13 Kahina beniꞌo ꞌabikia hanona teboꞌo, ia marere hamonai karerena 

hanona aꞌi anuatae. 14 Eꞌu buabeni hanona rani aꞌi kehomaꞌa hanona 
kawahi kaihaniꞌo ba hararua kahabaiwaira kahaꞌabiꞌabi.

15 Nabahubaꞌari baibua heremuai kemiaho. Eka hau neia haukia ekia 
banamo ꞌabikia ṯeuhunakia heremu. Eka hau naia haukia emai banamo 
ꞌabikia ha ha kobenakia. 

Banamo ꞌAbina.
1 Au Iuda, Iesu Keriso taꞌarana iaꞌina hauꞌu mai Iakobo hatina, marere 

neiana narerena niwahi wai Tirama eaparinimi haumi ikoimiai heremi, 
wai hanona Tirama Hamaka niraonaꞌau ainimi mai Iesu Keriso ena 
ihaꞌini aonai ṯomiaho. 2  Nabahubaꞌari Tirama ena aokoꞌo, baibua mai 
raonaꞌau maikoina ꞌeumiai keapaꞌua.

Marere Ererena Ena Poki.
3 Eꞌu hau kiꞌami e, au anuatae kiꞌa baha Tirama ena bamauri hatabu 

ahina hauna pouna eꞌu marereai karerena kewahi heremi, iamo bariu 
naraonana marere karerena kewahi hanona kabataburanimi Tirama 
aꞌikakauma weiana rani hamonai ebaibeni ena robe maearimakia 
ikoikiai ꞌeukia hauna huari aonai katoꞌima haraina. 4 Pokina maearima 

Marere

IUDA
Ererena Hauna

Puka Aona Irerena ꞌAbina
Marere neiana ena poki hanona aꞌikakauma haukia kebataburanakia kateaka 

tabura ekia aꞌikakauma weiana Tirama ehore ena maearima ebenakia hauna 
kateꞌima haraina (3). Ia kateꞌimaꞌima harainakia pokina maearima baiꞌoikia 
baika ia baiatakiai tiꞌabi ia hanona aꞌikakauma haukia.

Puka Paipana Apaꞌuakia
a. Roba iahu. (1‑2)
b. Baꞌiobi haukia baiꞌoikia. (3‑16)
c. Aꞌikakauma taearana. (17‑23)
d. Banamo ꞌabina. (24‑25)

a 1.5 baika tererena, Iesu 

baika aba bunianai tekatoto wai baiatamiai ṯemiaho. Ia hanona eka 
Tirama tiꞌoatana ena aokoꞌo hoana pouna tiaꞌi banai haeaina ia kipokia 
ekia nabau hoa hoakia kiꞌa obokia tabakiai tibaonakia mai Iesu Keriso 
eka Obiapaka ikupaiana mo nipoki ainaka hauna tibakiꞌana. Maearima 
neiakia ekia puma katehoaina pouna hanona aba waꞌi baha Puka robenai 
ehina ꞌuaina.

Baꞌiobi Haukia Baiꞌoikia.
5 ꞌAbi neiana aba toꞌiobina iamo au nanuatae kabaraona muenimi. 

Obiapaka a ehore Isaraela haukia Aikupito hanonai ꞌarakia ebamaurina 
ia muriai weiakia aꞌi teaꞌikakauma haukia ikoikiai ebapururunakia. 
6 Haeamona aneru baika ekia bero teaꞌina hiabuna ihobonai mo aꞌi 
temiaho ia kipokia ekia miaho ꞌekana tehabona, ia hanona aba tabiri 
weiana aꞌi kemohu banaibanai haunai tebirinakia wapura aonai ṯemiaho, 
weia Tirama ehore parenakia katemiaho keaomo bakai apaꞌuana 
wapunai puma katehoaina. 7 Taeara ihobonaimo, Sodoma mai Gomora 
haeamona aiara herekiai haukia nabau akakia mai hoahoa kiꞌa obokia 
tebabainakia hanona iruba banai banai pumana tehoaina, ba ihaiha 
weiana hanona aika ikoikai ibaraonaka puma aꞌi hamahoaina paunai. 
8  Ihobonaimo, maearima neiakia baiatamiai tetoto haukia abomo baꞌiobi 
haukia baiꞌoikia neiakia ekia nibiai hoahoa ꞌopukia tibabai kipokia 
hauanikia tiaꞌi kiꞌanakia, Tirama ena hiabu tibakiꞌana haeamona kupa 
anerukia nuabikia tiꞌabi kiꞌa benakia. 9 Mikaela aneru ꞌarakiai hauna 
hanona hoahoa uahomana aꞌi ebabai ꞌapuana. Tiaporo ohi Mose eꞌari 
hauanina tebaihara taeaina raninai ꞌabi pumakiai tiaporo aꞌi ehinabe 
pahihina, ia ehina bena etibaha, “Obiapaka kehore oi kebataniꞌo.” 10 Ia 
maearima neiakia hanona taba obokia aꞌi tiobo haukia ahakiai tiꞌabi 
kiꞌa, mai ekia ꞌiobi hanona ihobona mahi ꞌaki weiakia ekia raonaraona 
ahaꞌi haukia ꞌabakia hauanikia taikia titai, ekia hoahoa neiakia tihore ia 
kipokia tibapururunakia. 11 Ia herekiai hanona kekiꞌa kiꞌa bahana. Pokina 
taeara weiana Kaino ena hoahoa kiꞌa obona taina tetai. Moni paunai 
kipokia teaoainakia beho weiana Balam ebabaina hauna aonai tetoto. 
Kora ebakiꞌa ꞌabana, ia abokiamo Tirama tebakiꞌana, ua buonai taeara 
ihobonaimo ia abokiamo katepururu.

12  Wai emi raonaꞌau miatoꞌukia anianikia aokiai maearima neiakia 
titoto ꞌopu hoahoakia tibabai, ekia haumaea ahaꞌi kipokia mo 
tiraonanakia. Ihobona matoha ꞌauhao weiakia baura nihore niabunakia 
nikaꞌainakia ia abara haꞌi tibaibeni, haeamona matoha matiu weiakia 
ekia buaꞌa ranina tohanai, iamo buabuakia haꞌi tibaramanakia, matiu 
weiakia hanona mai ramukia aba ipuhuꞌau haeamona aba teꞌari baihana. 

13 Ia hanona matoha ꞌakuai roio nihara puni ꞌabana kipokia ekia haumaea 
hoahoakia tiwaira tina matoha ꞌutoꞌuto ꞌabakia, haeamona matoha bihiu 
weiakia tiaru ꞌabaea haukia ꞌabakia. Maearima weiakia hanona wapura 
banai banai aonai kateꞌao.

14 Enoka hanona Adamu ena uru ibaꞌabaihau hamomona aonai hauna 
ena mahabanai ꞌabina aonai maearima neiakia robakia ṉa eahu aihona, 
“Obiapaka hanona ena aneru robekia boꞌona ꞌakina kipokia katemai. 
15 Maearima ikoikiai kebabakainakia, Tirama aꞌi temariki aina haukia 
ekia babai kiꞌa pumakia kebahoainakia, haeamona Tirama herenai teꞌabi 
kiꞌa haukia ikoikiai behoai kehorotinakia.” 16 Maearima neiakia hanona 
ṯeururu toꞌo baihana haeamona maearima baika tikaiahinakia, kipokia 
ekia nuatae kiꞌa obokia taikia titai, kipokia tiapainakia, mai maearima 
baika tibaꞌamenakia herekiai taba namokia pateaꞌi paunai.

Tirama Ena Raonaꞌauai Katomiaho.
17 Eꞌu hau kiꞌami e, eka Obiapaka Iesu Keriso ena iuhubeau haukia 

taba wairai kerama hauna tehina benimi ꞌabikia katoraona ꞌininakia. 
18  Haiamiai teꞌabi tetibaha, “Rani orekia katemai raninai Tirama aꞌi 
timariki aina maearimakia baika katewaira tina bapoꞌo poꞌo ꞌabikia 
heremiai katehinanakia haeamona kipokia ekia nuatae kiꞌa obokia 
taikia katetai.” 19 Maearima neiakia robakia teahuna haukia hanona wai 
Tirama ena marea haumi baiatami ai hoa hore tibaramanakia, hanopaka 
maearimakia ekia nuatae taikia titai, Auba Robe aokiai aꞌi nemiaho.

20 Ia, eꞌu hau kiꞌami e, kipomi emi aꞌikakauma robena ahanai emi 
mauri katobakori ꞌauna mai Auba Robe ena baraibarai ai katobahubaꞌari. 
21 Eka Obiapaka Iesu Keriso ṯoꞌimana ena aokoꞌoai keaoainimi mauri 
banaibanai aonai, kipomi Tirama ena raonaꞌauai katomiaho. 22  Weiakia 
mai ekia raona kaiꞌau kaiꞌau haukia katoaokoꞌo ainakia. 23 Baika mauri 
pahihina matoha iruba ꞌabana aonai ṯemiaho haukia mai taburami 
katobarainakia katekarahi katemauri, haeamona baika hauani ena 
aka kiꞌai ekia mauri teꞌopu haukia katoaokoꞌo ainakia mai taꞌutaꞌumi, 
ekia kiꞌa aonai aꞌi temeberi totonimi, ekia nabau hoahoa kiꞌa obokia 
katobakiꞌanakia matoha habuni ꞌopukia ꞌarikia aꞌi tuꞌari ꞌabana.

Banamo ꞌAbina Orena.
24 Tirama hanona etabura kebarainimi ketaina aꞌi katoꞌeho, ba kemaiai 

harainimi ena nuabi aonai kebaka totonimi, weiana emi beho keahaꞌi 
ia wairanai mai emi aonamo keapaꞌua. 25 Ia hanona Tirama hamona 
mo, ikupaiana aika ibamaurika hauna. Iesu Keriso eka Obiapaka paunai 
Tirama herena nuabi, mariki hoana, tabura, mai ena hiabu katemiaho, 
ꞌuaina ranikia ikoikiai aokiai, emai bariu, keaomo banaibanai. Amen. 

Keriso Ena ꞌAbi

IBAWAIRA TINANA
Ioane Herenai

Puka Aona Irerena ꞌAbina
Puka neiana hanona rani weiana aꞌikakauma haukia Obiapaka Iesu Keriso 

teaꞌikakaumana paunai tebahaiara kiꞌanakia aonai ererena. Puka neiana ena 
poki hanona haiara weiana aonai ia kebataburanakia ba ekia aꞌikakauma aꞌi 
katehabona. Puka neiana aonai ꞌabi ibabataikia eboꞌo, taba muriai katerama 
ꞌao aba tirama haukia ꞌabikia ehina. Ibabatai weiakia ekia aka tohana hanona 
neiana. Iesu Keriso hanona Obiapaka, ba ia imanai Tirama kehore ena ꞌou haukia 
ikoinai kehao hainakia, mai Satani abomo ua kehaohai aihona. Ba Iesu aka 
neiakia ikoikiai kebaorenakia hanona Tirama kehore weiakia tekori ꞌini mai ekia 
aꞌikakauma aꞌi tebaꞌehona haukia ꞌarakia namokia kebenakia. Ia hanona Tirama 
kipokia katemiaho, puma mai haiara hanona keahaꞌi, pokina Tirama hanona 
taba ikoikiai kebahaeainakia katemahamaha.

Puka Paipana Apaꞌuakia
a. Roba iahu. (1.1‑8)
b. Mahabanai ikaikauna mai marea robe 7 ekia marere. (1.9–3.22)
c. Puka iouna mai ikaiabu hoana 7. (4.1–8.1)
d. Pihi 7. (8.2–11.19)
e. Dragona mai aiahu mahikia rua. (12.1–13.18)
f. Ihakia haeai haeai. (14.1–15.8)
g. Tirama ena opuere puoukia 7. (16.1‑21)
h. Babulonia eꞌeho. (17.1–20.10)
i. Bakai apaꞌuana orena. (20.11‑15)
j. Kupa, hanopaka, mai Ierusalema mahamahakia. (21.1–22.5)
k. ꞌAbi orekia. (22.6‑21)

Puka Pouna Ihinana ꞌAbina.

1  1 Au, Ioane, Iesu Keriso ebawaira tinana ꞌabina puka neianai 
narerena. Tirama ehore Iesu ebena ena taꞌaraꞌi haukia herekiai rani 

aꞌi kehomaꞌa tabakia katerama haukia kebaihanakia. Weiana Iesu ena 
aneru ha euhuna, ena taꞌaraꞌi hauna Ioane ebaihana. 2  Weiana Ioane 
ehore Tirama ena ꞌabi mai Iesu Keriso ena ꞌabi aiakia eoꞌo mai eihanakia 
tabakia ikoikiai ehina pounakia.

3  Mahabanai ꞌabikia neiakia katetuabi haukia hanona tenamo, abomo 
puka neianai terere ꞌabikia kateona mai aokia ikoinai katekaꞌaina haukia 
hanona tenamo, pokina taba neiakia ikoikiai katerama ranina hanona 
aba herekai.

Ioane Marere Ererena Tirama Ena Marea ꞌAbaihau Hamomo Herekiai.
4 Au Ioane Tirama ena marea ꞌabaihau hamomo Asia hanonai 

narerebenimi. Bariu nemiaho, ꞌuainai abomo emiaho, haeamona wairai 
kemai Tiramana, mai ena obia imiaꞌauna wairanai auba ꞌabaihau 
hamomo tekoroti haukia, 5 mai Iesu Keriso kipokia ekia aokoꞌo hoana mai 
baibua ahamiai kemiaho. Iesu Keriso hanona Tirama ena ꞌabi maikoina 
nehina pou haraina hauna, ꞌariai mikiri mue koriꞌuaina hauna abomo 
hanopaka obiakia ꞌarakia ikoikiai ekia poki.

Eraonaꞌau ainaka paunai ena ꞌari aruarunai eka kiꞌa herekiai 
erubunaka. 6  Ena obia aiarana mai ena robe haukai ebaonaka Hamana 
Tirama ena aka kahababai. Iesu Keriso herenai nuabi mai hiabu 
katemiaho keaomo banaibanai. Amen.
 7 Tomoihana Iesu hanona

ꞌauhao ai nimai, maearima ikoikiai
mahakia hanona ia kateihana,
robuna tekomona haukia
abomo kateihana,
hanopaka itubukia maearimana
ikoikiai ia paunai katehai ꞌari.
ꞌAbi tohana, neiana hanona
kerama toha. Amen.

8  Obiapaka Tirama niꞌabi netibaha, “Au hanona Alepa mai Omega, 
Koriꞌuaina mai Murihaina. Au hanona bariu namiaho ꞌuaina abomo 
amiaho, haeamona wairai kamai, hiabu ikoinai Tiramana.”

Ioane Keriso Eihana.
9 Au, Ioane, wai uahoꞌabami kipokia nahamiaho haeamo, ena obia 

aiarana aonai mai hau haiara hamona aonai mai bapahihika Iesu 
paunai. Tirama ena ꞌabi mai Iesu pouna ahina waira tinana paunai 

a 1.20 ꞌao iuhubeau 

Patamo kereibuanai tehorotinaꞌu namiaho. 10 Weiana Obiapaka ena 
beraurai Auba Robe hanona au aoꞌu ebabonu ꞌauna, weiana muriꞌu ai 
aia ha apaꞌuana matoha pihi ꞌuruna ꞌabana aona, 11 ia etibaha, “Neiakia 
noihanakia tabakia hanona puka ai morerenakia kouhuna keao Tirama 
ena marea ꞌabaihau hamomo aiara neiakiai ṯemiaho haukia herekia, 
Epeso, Semurana, Peregamo, Tuatira, Sadi, Piladelpia, mai Laodikea.”

12  Weiana akori kabe eꞌabi benaꞌu hauna kaihana ṉa ahoma. Iamo gold 
ramepakia ꞌabaihau hamomo tekoroti aihanakia. 13  Ramepa baiatakiai 
hau ha ekoroti, ia ihana matoha Maearima nahuna ꞌabana, ena habuni 
hanona ehomaꞌa eaomo aena etaro abunakia, haharanai hanona gold 
ꞌapana eꞌaberena. 14 Arana mai buina hanona tepore obo harai matoha 
poame ꞌabana ꞌao ꞌauhao porena ꞌabana. Mahana ihakia hanona matoha 
iruba neupa ꞌabana. 15 Aena hanona matoha kopa iruba aonai nibaubaea 
neꞌimare ꞌimare ꞌabana. Aiana hanona matoha roio rarikia tihara puni 
ꞌurukia ꞌabana. 16  Imana itipanai bihiu ꞌabaihau hamomo eaꞌinakia, 
kareba ha mahana abira abira teara hauna pinanai ekarahi. Mai wairana 
ihana hanona matoha atiaha beraura nirara eana ꞌabana.

17 Ia aihana raninai aꞌeho aena pokinai aꞌumuti, matoha aꞌari ꞌabana. 
ꞌA ia ehore imana itipana hauꞌu ai ehaoꞌau, eꞌabi etibaha, “Aꞌi motaꞌu, au 
hanona koriꞌuaina mai murihaina. 18  Au hanona mauri hauꞌu, au aꞌari 
iamo amauri haeamona kamauri banaibanai. Au hanona ki aꞌina weiana 
mai eꞌu hiabu ꞌari haukia ekia ꞌeka kakaikauna kamaiainakia katemauri. 
19 Ua buonai noihanakia tabakia morerenakia, neiakia hanona bariu 
ṯemiaho tabakia haeamona wairai katerama tabakia. 20 Bihiu ꞌabaihau 
hamomo imaꞌu itipanai mai gold ramepakia ꞌabaihau hamomo oihanakia. 
Neiakia hanona ꞌabi bunikia ba anikia hanona nahomana, bihiu ꞌabaihau 
hamomo hanona Tirama ena marea ꞌabaihau hamomo ekia aneru, a mai 
gold ramepakia ꞌabaihau hamomo hanona Tirama ena marea ꞌabaihau 
hamomo.”

Marere Keao Epeso ai.

2  1 Ia eꞌabi etibaha, “Tirama ena marea Epeso aiaranai hauna ena 
aneru ṉa korere beni aihona.

Hau weiana bihiu ꞌabaihau hamomo imana itipana aonai eaꞌinakia 
haeamona gold ramepakia ꞌabaihau hamomo tekoroti baiatakiai 
nikabanai kabanai hauna ena ꞌabi neiana.

2  Au oi emu babai, emu aroꞌari mai emu bapahihi hanona 
aꞌiobinakia. Haeamona aꞌiobina aka kiꞌa haukia aꞌi oiha haonakia, 
weiakia kipokia iuhubeau haukia ai tebaonakia haukia ꞌa ia hanona 
iuhubeau haukia tohakia ahaꞌi, ba obahobonakia hanona oꞌiobinakia 

baiꞌoi haukia. 3  Oi hanona obapahihi, mai atetua aokiai au ataꞌu 
paunai obakiro, aꞌi ohaba ꞌapua.

4 Iamo emu kiꞌa hanona neiana, emu raonaꞌau koriꞌuaina au 
hereꞌuai hauna aba ohabona. 5 Ua buonai ꞌeka weianai oꞌeho hauna 
moraonana, koraona kabe, aka weiakia obabai ꞌuainakia haukia 
kobabai muenakia. Emu kiꞌai aꞌi koraona kabe raninai, au hanona 
kawahi emu ramepa ena koroti ꞌekanai kaꞌi obona. 6  ꞌA emu namo 
hamona hanona neiana. Nikolaita haukia ekia hoahoa ꞌarikia aꞌi 
nuꞌari, ihobona au abomo ekia hoahoa ꞌarikia aꞌi naꞌari ꞌabana.

7 Mai haiana hauna kehore Auba Robe ena ꞌabi Tirama ena marea 
maearimakia nehina benakia hauna aiana keona. Ena aꞌikakauma 
ketabura, kiꞌa aokiai kekabanai hauna hanona bero kabena mauri 
nibaibeni matiuna buabuana keani, matiu weiana hanona Tirama 
ena uma nuabina aonai niꞌomu.”

Marere Keao Semurana ai.
8  Ia eꞌabi mue etibaha, “Tirama ena marea Semurana aiaranai hauna 

ena aneru ṉa korere beni aihona.
Hau weiana Koriꞌuaina mai Murihaina hauna, eꞌari haeamona 
emauri mue hauna ena ꞌabi neiana.

9 Emu hau haiara mai emu uraru hanona aba aꞌiobinakia. Iamo oi 
hanona aba kepu haumu. Maearima weiakia kipokia Iuda haukiai 
tibaonakia haukia ekia ꞌabi kiꞌa oi heremuai hanona aꞌiobina, ia 
hanona Iuda haukia tohakia ahaꞌi, ia Satani ena marea haukia. 
10 Aba kohau haiara iamo haiara weiana aꞌi kotaꞌu aina. Haiamuai 
ṉaꞌabi, Tiaporo kehore wai baika kehobonimi weiana wapura itunai 
kekaiabunimi ba wapu harauhaea katohau haiara. Iamo oi hanona 
emu aꞌikakauma au hereꞌuai hauna koaꞌi ꞌinina keaomo koꞌari reꞌa, 
ba au kahore mauri kabeniꞌo matoha ꞌuai hoana kobauꞌuna ꞌabana.

11 Mai haiana hauna kehore Auba Robe ena ꞌabi Tirama ena marea 
maearimakia nehina benakia hauna aiana keona. Ena aꞌikakauma 
ketabura, kiꞌa aokiai kekabanai hauna hanona ꞌari ibaruanai aꞌi 
kehaiara ꞌapua.”

Marere Keao Peregamo ai.
12  Ia eꞌabi mue etibaha, “Tirama ena marea Peregamo aiaranai hauna 

ena aneru ṉa korere beni aihona.
Hau weiana kareba mahana abira abira teara eaꞌina hauna ena ꞌabi 
neiana.

13  Emu miaho ꞌekana hanona aꞌiobina, Satani ena obia imiaꞌauna 
hanona naia. Iamo oi ohore au ataꞌu oaꞌi ꞌinina, baiatamiai Antipa 
aia ibabua ꞌau hauna au pouꞌu ehinana hauna, ba Satani ena miaho 

ꞌekana weianai teahu ꞌarina aonai abomo emu aꞌikakauma au 
hereꞌuai hauna aꞌi obuniai aina.

14 Iamo emu kiꞌa baika hanona neiakia. Maearima baika naia 
hanona mahabanai hauna Balam ena baꞌiobi ꞌabikia tikaꞌai ohonakia, 
hau weiana ehore Balak ebaꞌiobina, ba ena baꞌiobi baiꞌoina weianai 
Isaraela haukia tebabai kiꞌa, weiana ia tehore kaibaꞌuku ibarobekia 
anianikia teani mai nabau hoahoakia kiꞌa obokia tebabainakia. 
15 Taeara ihobonai mo baika naia heremiai hanona Nikolaita haukia 
ekia baꞌiobi ꞌabikia baiꞌoikia abomo tikaꞌai ohonakia mai kiꞌa 
ihobokiamo tibabainakia. 16  Ua buonai tomoraona kabe. Keahaꞌi 
raninai, au kipoꞌu kawahi biai, pinaꞌu karebanai kahu ꞌarinakia.

17 Mai haiana hauna kehore Auba Robe ena ꞌabi Tirama ena marea 
maearimakia nehina benakia hauna aiana keona. Ena aꞌikakauma 
ketabura, kiꞌa aokiai kekabanai hauna hanona aniani atana mana 
baika tebuni haukia ia kabena, abomo au kahore pihara porena ha 
ahanai ata mahamahana ha irereꞌau hauna ia kabena. Pihara iaꞌina 
hauna mo kipona ata weiana keꞌiobina.”

Marere Keao Tuatira ai.
18  Ia eꞌabi mue etibaha, “Tirama ena marea Tuatira aiaranai hauna ena 

aneru ṉa korere beni aihona.
Tirama Nahuna weiana mahana ihakia hanona matoha iruba neupa 
ꞌabana, aena hanona matoha kopa neꞌimare ꞌimare ꞌabana hauna ena 
ꞌabi neiana.

19 Au hanona oi emu babai aꞌiobina. Emu raonaꞌau, emu aꞌikakauma, 
emu baraibarai, mai emu bapahihi hanona aꞌiobinakia. Haeamona 
bariu emu babai neiakia hanona emu babai ꞌaiꞌaikia tetara haonakia.

20 Iamo emu kiꞌa hanona neiana, oi hanona babiꞌe weiana atana 
Isabela kipona mahabanai babiꞌenai nibaona babiꞌena hanona 
noiha haona. Ia ena baꞌiobiai eꞌu taꞌaraꞌi haukia nibakaꞌa kiꞌanakia 
niaoainakia maha porepore akakia kiꞌa obokia tibabai haeamona 
kaibaꞌuku ibarobekia anianikia tiani. 21 Au hanona ia ena rani aba ha 
abena ena maha porepore hoahoakia weiakiai keraona kabe. Ia aꞌi 
nenuatae. 22  Ua buonai au kahore inawa itaranai kakapo ꞌauna weia 
kehaiara ꞌari kiꞌa baha, haeamona weiakia ia kipokia tinabau haukia 
aꞌi kateraona kabe raninai, ia abokiamo kabahaiara kiꞌa bahanakia. 
23  Ia nahuna abokiamo kahuahu ꞌarinakia. Weianai hanona Tirama 
ena marea haukia ikoikiai kateꞌiobina, au hanona maearima aokia 
mai ekia raonaraona bunikia natabu ahinakia hauꞌu, mai au kahore 
wai ha ha emu babaimo ihobokiai ꞌarami kabamuena.

24 ꞌA bariu wai harina maikoina Tuatirai babiꞌe naiana ena baꞌiobi 
ꞌabikia uahomakia aꞌi tukaꞌainakia mai Satani ena buni tabakia 

tohakia ṉa tiho haukia aꞌi toꞌiobi haumi, nahina benimi ahamiai 
puma ha aꞌi kahore ꞌauna. 25 Iamo wai taba namona aba toaꞌina 
hauna katoaꞌi ꞌini haraina keaomo au kawahi.

26  Ena aꞌikakauma ketabura, kiꞌa aokiai kekabanai hauna 
haeamona eꞌu nuatae akana kebabai haraina keaomo puanai hauna 
hanona hiabu kabena, ia kehore hanopaka maearimakia keobia 
ainakia. 27 ‘Ia auri ikaiꞌininai kepoki ainakia, keahu ꞌitiꞌitinakia 
matoha uro ꞌabana.’ Ihobona au Hamaꞌu herenai hiabu aꞌina ꞌabana. 
28  Au kahore raurani bihiuna abomo ia kabena. 29 Mai haiana hauna 
kehore Auba Robe ena ꞌabi Tirama ena marea maearimakia nehina 
benakia hauna aiana keona.”

Marere Keao Sadi ai.

3  1 Ia eꞌabi etibaha, “Tirama ena marea Sadi aiaranai hauna ena aneru 
ṉa korere beni aihona.

Auba ꞌabaihau hamomo weiakia Tirama ena aka tibabaina haukia 
mai bihiu ꞌabaihau hamomo eaꞌinakia hauna ena ꞌabi neiana.

Au emu babai hanona aꞌiobinakia, robamu teahuna tetibaha, 
‘Tirama ena marea neiana hanona nimauri,’ iamo oi hanona aba 
oꞌari. 2  Ua buonai monoꞌa, heremuai ṯemiaho tabakia aba kateꞌari 
baihana haukia mobataburanakia, pokina emu babai beroꞌauna ha 
eꞌu Tirama wairanai aꞌi atabu ahina. 3  Taba oaꞌina mai ona hauna 
moraona ꞌinina, mokaꞌai haraina, abomo emu kiꞌai moraona kabe. 
Iamo aꞌi konoꞌa raninai au hanona bainao hauna ꞌabana kawahi, eꞌu 
wahi beraurana hoana hanona aꞌi oꞌiobina.

4 Iamo naia Sadi ai hanona Tirama ena maearima baika ekia 
habuni aꞌi tebaꞌopunakia weiakia hanona ekia hoahoa tenamo, ia 
hanona mai ekia bero habuni porekia katebatotonakia au kipokia 
katakaꞌa haeamo.

5 Taeara ihobonai ena aꞌikakauma ketabura, kiꞌa aokiai kekabanai 
hauna hanona habuni porena kebatotona, ia atana abomo mauri 
pukanai aꞌi kakakina, ꞌa Hamaꞌu wairanai mai ena aneru wairakiai 
ia atana kahinana. 6  Mai haiana hauna kehore Auba Robe ena ꞌabi 
Tirama ena marea maearimakia nehina benakia hauna aiana keona.”

Marere Keao Piladelpia ai.
7 Ia eꞌabi mue etibaha, “Tirama ena marea Piladelpia aiaranai hauna 

ena aneru ṉa korere beni aihona.
Erobe mai ꞌabi tohana hauna, mai Davida ena ki eaꞌina hauna, ia 
taba ekaikauna hanona hau ha aꞌi kekaiabuna, haeamona ia taba 
ekaiabuna hanona hau ha aꞌi kekaikauna hauna ena ꞌabi hanona 
neiana.

8  Au hanona oi emu babai aꞌiobina. Moihana, au paꞌabi ha oi 
wairamu ai aba akaikauna, weiana hau ha kekaiabuna hanona 
aꞌi ketaina. Aꞌiobina emu tabura hanona aꞌi eapaꞌua, iamo eꞌu ꞌabi 
aba oꞌima haraina mai ataꞌu aꞌi obuniaina. 9 Moihana, weiakia 
kipokia Iuda haukiai tibaonakia haukia hanona tibaiꞌoi, ia hanona 
Iuda haukia tohakia ahaꞌi, ia Satani ena marea haukia. Au kahore 
maearima weiakia kamaiainakia oi aemu pokinai katekaipehu, 
kateꞌiobina au hanona oi naraonaꞌau ainiꞌo. 10 Pokina oi ohore eꞌu 
bahiahi ꞌabina weiana atetua aokiai kobapahihi hauna aba oꞌima 
haraina, ua buonai au kahore oi abomo kaꞌima harainiꞌo hanopaka 
ena atetua ranina kemai aonai, weiana hanona maearima ikoinai 
kahobonakia hanopaka neiana ahanai. 11 Au hanona aba kawahi, 
emu aꞌikakauma aonai kotabura harai, weiana hau ha aꞌi mehore 
emu ꞌuai hoana ꞌaramu ai obauꞌuna hauna aꞌi mepuhu boiniꞌo.

12  Ena aꞌikakauma ketabura, kiꞌa aokiai kekabanai hauna hanona eꞌu 
Tirama ena marea robe kupuanai kabaona, ba ia hanona ꞌeka weiana aꞌi 
kehabona. Au kahore ia ahanai eꞌu Tirama atana, mai eꞌu Tirama ena 
aiara, weiana Ierusalema mahamahana, eꞌu Tirama herenai weia kupa 
ai keriri hauna atana karerenakia, mai au ataꞌu mahamahana abomo 
ia ahanai karerena. 13 Mai haiana hauna kehore Auba Robe ena ꞌabi 
Tirama ena marea maearimakia nehina benakia hauna aiana keona.”

Marere Keao Laodikea ai.
14 Ia eꞌabi mue etibaha, “Tirama ena marea Laodikea aiaranai hauna 

ena aneru ṉa korere beni aihona.
Amen pokina hauna, aia ibabuaꞌauna hauna, mahanai eihana ehina 
pouna hauna tohana, mai Tirama ebabainakia tabakia ikoinai 
pokina hauna ena ꞌabi hanona neiana.

15 Au hanona oi emu babai aꞌiobina, oi hanona aꞌi oꞌamari mai 
aꞌi ohiabu. Au eꞌu nuatae hanona kohiabu toha ꞌao koꞌamari toha. 
16  Iamo oi hanona ohiabu hiabu, aꞌi ohiabu toha mai aꞌi oꞌamari toha. 
Ua buonai au kahore pinaꞌu ai kaꞌatoti ahiniꞌo. 17 Oi nuꞌabi notibaha, 
‘Au hanona kepu hauꞌu, eꞌu taba teboꞌo, taba ha aꞌi akapu.’ Iamo aꞌi 
oꞌiobina oi hanona okiꞌa kiꞌa baha, kateaokoꞌoai kiꞌaniꞌo, nouraru, 
mahamu tekiꞌa, abomo maihaumu. 18  Au oi narobeniꞌo, hereꞌuai 
gold kokawana aba irubai tebamaha mahana hauna, ba kepu 
haumu tohamuai koao. Hereꞌuai habuni porena abomo kokawana 
kobatotona, weiana mai haumu emu haumaea kepua, mai hereꞌuai 
maha muramurana kokawana, weianai mahamu koutunakia ba 
taba koihanakia ketaina. 19 Au naraonaꞌau ainakia haukia hanona 
narikenakia mai naꞌatinakia, ua buonai bero akakia konuataeai kiꞌa 
bahanakia, mai kiꞌai koraona kabe.

20 Moihana, au hanona paꞌabi ꞌakonai akoroti, naharahara. Hau 
ha aiaꞌu keona abomo paꞌabi kekaikauna raninai, ia ꞌeunai kakatoto 
herenai kataniani mai ia au hereꞌuai kataniani. 21 Ena aꞌikakauma 
ketabura, kiꞌa aokiai kekabanai hauna hanona bero kabena eꞌu obia 
imiaꞌauna ahanai katamiati haeamo, ihobona au atabura, kiꞌa aokiai 
akabanai, ba Hamaꞌu ohi ena obia imiaꞌauna ahanai tamiati haeamo 
ꞌabana. 22  Mai haiana hauna kehore Auba Robe ena ꞌabi Tirama ena 
marea maearimakia nehina benakia hauna aiana keona.”

Tirama Ṯekuti aina Kupai.

4  1 Taba neiakia murikiai, mahaꞌu eao kupai paꞌabi ha ikaikau 
wairaꞌuai ekoroti aihana. Ba aia weiana ehinabe ꞌuainaꞌu ꞌuruna 

matoha pihi ꞌuruna ꞌabana hauna eꞌabi etibaha, “Mokaraꞌau omai neia, 
taba neiakia murikiai katerama haukia kabaihaniꞌo.” 2  Au hanona beronai 
mo Auba Robe aoꞌu ebabonu ꞌauna, ba wairaꞌuai hanona obia imiaꞌauna 
ha kupai aihana mai hau ha imiaꞌau weiana ahanai emiaꞌau. 3  Emiaꞌau 
hauna ihaihana hanona ea kiꞌa baha matoha pihara namoabukia atakia 
daiamond hauna eiroro mai rubi hauna ebiro haukia ꞌabana, ꞌopa ehore 
obia imiaꞌauna weiana ekakaiarona, ihaihana hanona ea kiꞌa matoha 
pihara namoabuna atana emerald hauna ekupa ꞌabana. 4 Obia imiaꞌaukia 
ikoinai haraurua bani obia imiaꞌauna apaꞌuana tekai kakaiarona abomo 
kiro haukia haraurua bani obia imiaꞌaukia weiakia ahakiai temiaꞌau, 
habuni pore obokia tebatoto mai ꞌarakiai hanona obia ibauꞌukia gold 
ai ibabai haukia tebauꞌunakia. 5 Obia imiaꞌauna weianai hanona kupa 
ꞌimarekia, ꞌuru rarikia mai kupa niroꞌu ꞌurukia aoꞌo. Obia imiaꞌauna 
wairanai ramepa ꞌabaihau hamomo teara mai upa upakia. Neiakia 
hanona Tirama ena auba teꞌabaihau hamomo. 6  Abomo obia imiaꞌauna 
wairanai hanona ꞌaku nemiaho, eiroro waira ꞌakinai matoha pihara 
namoabuna atana kristal ꞌabana.

Ibuanai hanona mauri tabakia ikoinai bani obia imiaꞌauna tekori 
kakaiarona, ia wairakiai mai murikiai hanona maha ꞌabaeana teka 
kaiaronakia. 7 Mauri tabana koriꞌuaina hanona ihana matoha mahi atana 
laiona ꞌabana, ibaruana hanona ihana matoha poromakau nahu ꞌabana, 
ibaihauna wairana hanona ihana matoha maearima wairakia ꞌabana, 
ibabanina hanona ihana matoha poꞌi nirobo ꞌabana. 8  Ia mauri tabakia 
bani weiakia hanona ha ha banikia ꞌabaihau, ba banikia weiakia aokiai 
mai kapekiai hanona mahakia mo ꞌabaeana. Ia hanona mararani mai rabi 
aꞌi tiarai ia tiꞌabi toꞌona ṯetibaha,
“Erobe, erobe, erobe. Obiapaka hiabu ikoinai Tiramana hanona erobe. Ia 
hanona ꞌuainai emiaho, bariu nemiaho, haeamona wairai kemai hauna.”

9 Mauri tabakia neiakia tihore mauri banaibanai Tiramana obia 
imiaꞌauna ahanai emiaꞌau hauna herenai nuabi mariki mai namo ꞌabina 

tibena aonai, 10 kiro haukia haraurua bani tihore obia imiaꞌauna ahanai 
emiaꞌau hauna wairanai tikaipehu mauri banaibanai Tiramana ṯekuti 
aina. Ekia obia ibauꞌukia ꞌarakiai tibauꞌunakia haukia tiaꞌi obonakia obia 
imiaꞌauna wairanai tibaenotina, ba tiꞌabi ṯetibaha,
 11 “Emai Obiapaka emai Tirama e,

oi hanona mai emu bero
nuabi mai mariki mai hiabu
koaꞌinakia.
Pokina oi ohore taba ikoikiai
obaramanakia.
Emu nuatae paunai taba ikoikiai
terama ba ṯemiaho.”

Ioane Puka Iouna Ha Eihana Mai Ikaiabu Hoana.

5  1 Epua obia imiaꞌaunai emiaꞌau hauna aihana imana itipanai hanona 
puka iouna ha eaꞌina, aonai mai kapenai marere tererenakia, puka 

kapena hanona ikaiabu hoakia ba weiakia hanona ꞌabaihau hamomo 
puka kapenai. 2  Ba aneru taburana ha aihana eio aota etibaha, “Tai mai 
ena bero hauna kehore puka ahanai ikaiabu hoahoakia neiakia keba 
paꞌanakia ba kekaikauna?” 3  Iamo hau ha kupai ꞌao hanopakai mai 
hanopaka baꞌanai ha aꞌi etaina puka iouna weiana kekaikauna abomo 
aona keihana. 4 Weiana au ahai, ahai ꞌari kiꞌa baha pokina hau ha aꞌi 
ebero harai puka iouna weiana kekaikauna abomo aona keihana. 5 Ia 
kiro hauna ha ehina benaꞌu etibaha, “Aꞌi kohai, Iuda itubuna ena Laiona 
weiana Davida ena rama ramuna hauna ꞌou haukia eahu parenakia 
hauna, ia kehore puka iouna ahanai ikaiabu hoakia ꞌabaihau hamomo 
keba paꞌanakia puka kekaikauna.”

Ioane Mamoe Nahu Eihana.
6  Weiana obia imiaꞌauna ꞌekana ibuanai Mamoe nahu ha ekoroti 

aihana ihana matoha ꞌuainai teahu ꞌarina ꞌabana, mauri tabakia bani 
mai kiro haukia weia tekori kakaiarona, ia ꞌeana hanona ꞌabaihau 
hamomo mahana abomo ꞌabaihau hamomo, mahana weiakia hanona 
Tirama ena auba ꞌabaihau hamomo euhunakia teao hanopaka ikoinai 
haukia. 7 Mamoe nahu hanona eao obia imiaꞌaunai emiaꞌau hauna 
imana itipanai puka iouna weiana eaꞌina. 8  Puka weiana eaꞌina raninai 
mauri tabakia bani mai kiro haukia harau rua bani hanona Mamoe 
nahu wairanai tekaipehu. Ia ha ha mai ekia kita atana hap abomo 
mai ekia gold puou puoukia aokiai muramura timikia ꞌorimokiai 
tebabonunakia, tebaꞌaranakia timikia tehao, weiakia hanona Tirama ena 
robe maearimakia ekia bahubaꞌari ai. 9 Weiana hui mahamahana ha teaꞌi 
taeana tehuiaina tetibaha,

“Oi hanona mai emu bero
puka iouna koaꞌina
abomo ikaiabuna hoahoakia
kobapaꞌanakia.
Pokina oi teahu ꞌariniꞌo,
ba emu ꞌari aruarunai maearima
okawanakia Tirama ꞌeuna,
itubu ikoikiai, maea ikoikiai,
maearima ikoikiai,
mai hano ikoikiai herekia.

 10 Oi ohore obia ꞌarakia haukiai
mai robe akana tibabaina
haukiai obaonakia
eka Tirama taꞌarana kateaꞌi,
mai hanopaka katepoki aina.”

Ikoikiai Tirama Mai Mamoe Nahu Tekuti ainakia.
11 Ba mahaꞌu eao aneru boꞌona ꞌakina aihanakia mai aiakia aona, ia 

tehore obia imiaꞌauna mai mauri tabakia bani mai kiro haukia tekori 
kakaiaronakia, teboꞌo kiꞌa baha taha taha. 12  Ṯehui aota ṯetibaha,

“Mamoe nahu ꞌuainai
teahu ꞌarina hauna,
bariu mai ena bero,
hiabu, kepu, aobero,
mai tabura keaꞌinakia
abomo mariki, nuabi,
mai banamo keaꞌinakia.”

13  Ba mauri tabakia ikoikiai weiakia kupai, hanopakai, hanopaka 
baꞌana abomo ꞌakupakai mai aokiai ṯemiaho haukia ikoikiai aiakia aona 
ṯehui ṯetibaha,

“Obia imiaꞌauna ahanai emiaꞌau Tiramana abomo Mamoe nahu 
herekiai banamo, mariki, nuabi, mai hiabu katemiaho, bariu 
keaomo banaibanai.”

14 Weiana mauri tabakia bani teꞌabi tetibaha, “Amen.” Ba kiro haukia 
tekaipehu ia tekuti aina.

Mamoe Nahu Puka Ikaiabu Hoakia ꞌAbaihau Eaꞌi Obonakia.

6  1 Epua Mamoe nahu aihana, puka iouna ahanai ikaiabu hoakia 
ꞌabaihau hamona hauna eaꞌina, ia ehore ikaiabu hoana koriꞌuaina 

eaꞌi obona. Ba mauri tabakia bani ꞌabakia ha aiana aona, matoha kupa 
niroꞌu ꞌabana, eꞌabi etibaha, “Omai.” 2  Mahaꞌu eao hanona wairaꞌuai hoti 
porena ha aihana, ba ahanai emiaꞌau hauna hanona hunu ha imanai 

eaꞌina, obia ibauꞌuna ha tebena, ba hotiai ebeau ahi, ihaihana matoha 
arawai hauna, ia ehore ꞌou haukia eba ꞌehonakia, haeamona mai hiabuna 
niao boꞌona kebaꞌehonakia.

3  Mamoe nahu ikaiabu hoana ibaruana eaꞌi obona raninai mauri 
tabana ibaruana aiana aona, eꞌabi etibaha, “Omai.” 4 Ba hoti ha ekarahi 
hauna hanona ebiro. Ahanai emiaꞌau hauna hanona hiabu tebena baibua 
hanopakai keaꞌi parena, weiana maearima kipokia ꞌabakia kateahuahu 
ꞌarinakia. Ia hanona kareba apaꞌuana ha tebena.

5 Ba Mamoe nahu ikaiabu hoana ibaihauna eaꞌi obona raninai, mauri 
tabana ibaihauna aiana aona, eꞌabi etibaha, “Omai.” Ba mahaꞌu eao 
hanona hoti ꞌumu obona ha aihana, ahanai emiaꞌau hauna hanona 
puma ihobokia tabana ha imanai eaꞌina. 6  Ba matoha aia ha ꞌabana 
mauri tabakia bani baiatakiai aona, eꞌabi etibaha, “Moao emu aka 
mobabaina, arobo rarina kerama. Weiana maearima wapu hamona niaka 
monina niaꞌina hanona witi kaputi hamona kekawana, mai maearima 
wapu hamona niaka monina niaꞌina hanona aniani atana bali kaputi 
aihau kekawanakia, iamo olibe matiukia mai bine haharukia aꞌi koaꞌi 
kiꞌanakia.”

7 Ba Mamoe nahu ikaiabu hoana ibabanina eaꞌi obona raninai, mauri 
tabana ibabanina aiana aona, eꞌabi etibaha, “Omai.” 8  Mahaꞌu eao hanona 
hoti hauna aꞌaeabuna ha aihana, ahanai emiaꞌau hauna atana hanona 
ꞌAri, mai ꞌari haukia ekia ꞌeka hanona ia murinai niꞌau. Hiabu hanona 
terarua tebenakia, ba hanopaka maearimakia iwate paipa bani aonai 
paipa ha hanona kateahu ꞌarinakia, maearima weiakia hanona huari 
aonai karebai kateꞌari, arobo aonai mareꞌa ai kateꞌari, inawai kateꞌari, 
mai hanopaka ena ahuahu mahikiai kateꞌari.

9 Mamoe nahu ikaiabu hoana ibaimana eaꞌi obona raninai, mahaꞌu eao 
itara robena baꞌanai Tirama ena ꞌabi buonai mai ena ꞌabi ihina pouna 
paunai teahu ꞌarinakia haukia aubakia aihanakia. 10 Ia hanona teio aota 
tetibaha, “Taba ikoikiai Obiapakana e, oi hanona orobe mai toha tohana, 
rani tabanai hanopaka haukia kobakainakia, puma kobahoainakia emai 
ꞌari aruarumai paunai?” 11 Weiana habuni homaꞌakia pore obokia ha ha 
tebenakia, ba ehina benakia katebaiꞌima rani papana kehomaꞌa ꞌapua 
keaomo ꞌabakia taꞌaraꞌi haukia mai uahoꞌabakia Keriso ena aka tibabaina 
haukia iahuꞌarikiai ia teahu ꞌarinakia ihobona, weiana ituabikia ranina 
ketaina.

12  Ba Mamoe nahu aihana ikaiabu hoana ibaꞌabaihauna eaꞌi obona 
raninai, kanokau rarina ekaꞌa hano eibiu kiꞌa, beraura ewapura habuni 
ꞌumuna ꞌabana, haeamona nawa hanona ebiro aruaru ꞌabanai eao, 13  mai 
bihiu kupai teꞌeho hanopaka ahanai matoha baura rarina eabuꞌau ꞌororo 
buabuana aꞌi teꞌaiba haukia ebaꞌehonakia ꞌabana. 14 Kupa abonamo 
eꞌakauma matoha ꞌire teouna ꞌabana, haeamona oeo mai kereibua ikoikiai 

ꞌekakiai teibiu. 15 Ba hanopaka ena obia ꞌarana haukia, obia haukia, 
huari poki haukia, kepu haukia, hiabu haukia, taꞌaraꞌi haukia, haeamona 
taꞌara aꞌi tiaꞌi haukia ikoikiai hanona oeo urikia aokiai mai oeo piharakia 
baiatakiai tepihi. 16  Ia tehore oeo mai pihara apaꞌuakia teaparinakia 
tetibaha, “Tomoꞌeho tomobahu abunamai, obia imiaꞌauna ahanai 
nemiaꞌau Hauna wairanai mai Mamoe nahu ena opuere herekiai tomoba 
buninamai. 17 Pokina ekia opuere wapuna apaꞌuana aba ekaraꞌau. Tai he 
kekoroti?”

Tirama Ena Taꞌaraꞌi Haukia 144,000 Paukia Ahakiai Maniꞌa Teaꞌina.

7  1 Weiana murinai aneru bani aihanakia, hanopaka ꞌuni puakia bani 
tekori abunakia, hanopaka ena baura bani tehe abunakia, baura ha 

aꞌi keabu hano ai ꞌao ꞌaku ꞌao matiu aꞌi keabunakia. 2  Ba aneru haeai ha 
aihana, taetana tainai ekaraꞌau mai mauri Tiramana ena taba ha eaꞌina 
weianai tabakia kebamaniꞌanakia Tirama ꞌeuna. Weiana eio aota aneru 
bani weiakia Tirama ehore hiabu ebenakia hanopaka mai akupaka kateaꞌi 
kiꞌanakia haukia ehina benakia etibaha, 3  “Wai hanopaka mai ꞌakupaka 
abomo matiu aꞌi katoaꞌi kiꞌanakia keaomo eka Tirama ena taꞌaraꞌi haukia 
paukia ahakiai maniꞌa ha katahore ꞌauna.” 4 Weiana tebamaniꞌana haukiai 
ekia boꞌo tetuabina aiakia aona hanona taha ikoinai hinabu hamomo 
bariabui bani (144,000), ia hanona Isaraela itubukia harauhaea rua 
herekiai tekarahi. 5  Paukia ahakiai tebamaniꞌanakia haukia,

Iuda itubunai hanona taha harauhaea rua (12,000).
Ruben itubunai hanona taha harauhaea rua (12,000).
Gad itubunai hanona taha harauhaea rua (12,000).

 6 Asere itubunai hanona taha harauhaea rua (12,000).
Napatali itubunai hanona taha harauhaea rua (12,000).
Manase itubunai hanona taha harauhaea rua (12,000).

 7 Simeona itubunai hanona taha harauhaea rua (12,000).
Lebi itubunai hanona taha harauhaea rua (12,000).
Isakara itubunai hanona taha harauhaea rua (12,000).

 8 Sebuluna itubunai hanona taha harauhaea rua (12,000).
Iosepa itubunai hanona taha harauhaea rua (12,000).
Mai Beniamina itubunai hanona taha harauhaea rua (12,000).

Maearima Toꞌuna Rarina ꞌAkina Mai Ekia 
Habuni Porekia Tirama Tekuti aina.

9 Taba neiakia murikiai mahaꞌu eao maearima toꞌuna rarina ꞌakina 
aihana pahatuabinakia aꞌi petaina, ia hanona hano haeai haeai, itubu 
haeai haeai, rama haeai haeai, mai maea haeai haeai ikoikiai aokiai 
tekarahi, ia ikoikiai hanona obia imiaꞌauna wairanai mai Mamoe nahu 
wairanai tekoroti, ekia habuni hanona tehomaꞌa tepore obo, abomo 

imakiai hanona matiu raukia matoha tona ꞌariꞌarina ꞌabakia teaꞌinakia. 
10 Ba teio aota tetibaha,

“Bamauri hanona aika eka Tirama
obia imiaꞌaunai nemiaꞌau Hauna mai Mamoe nahu herekiai nimai.”

11 Weiana aneru ikoikiai weiakia obia imiaꞌauna, kiro haukia, mai 
mauri tabakia bani tekori kakaiaronakia haukia tehore obia imiaꞌauna 
wairanai tekaipehu wairakia hano teao Tirama tekuti aina, 12  tetibaha,

“Amen.
Banamo, mai nuabi,
mai aobero, mai namo ꞌabina,
mariki, mai hiabu, mai tabura
hanona eka Tirama ꞌeuna keaomo
banaibanai.
Amen.”

13  Weiana kiro hauna ha ebakainaꞌu etibaha, “Habuni homaꞌakia pore 
obokia tebatotonakia haukia hanona tai? Abomo aeꞌeai temai?” 14 Au ena 
ꞌabi abamuena atibaha, “Hau apaꞌuana e, oi oꞌiobina.” Haeamona ehina 
benaꞌu etibaha, “Neiakia hanona hau haiara apaꞌuakia aokiai tekabanai 
harai temai haukia, ekia habuni hanona Mamoe nahu aruarunai 
teutunakia ba tebaporenakia. 15  Ua buonai,

Ia hanona Tirama ena obia imiaꞌauna wairanai tikoroti,
abomo ena marea robe aonai ia ena aka tibabaina rabi mai 

mararani.
Ba obia imiaꞌauna ahanai nemiaꞌau Tiramana kehore ekia iꞌauai keao 

keꞌaeanakia mai keꞌabanakia.
 16 Ia hanona mareꞌa aꞌi kateꞌari mue, ꞌakokia aꞌi kateꞌororo mue.

Beraura ꞌao hiabu haeai ha ia haukia aꞌi kebapetanakia.
 17 Pokina Mamoe nahu obia imiaꞌauna ibuana tohanai nemiaho hauna 

kehore keꞌimanakia mamoe iꞌimana hauna ꞌabana,
ia kehore keꞌuai ainakia mauri beina ꞌuriai nebuti hauna herenai,
ba Tirama kehore mahakia beikia ikoikiai mahakiai keutu 

ꞌororonakia.”

Puka Ikaiabu Hoana Ibaꞌabaihau Hamomona 
Eaꞌi Obona. Aneru Ha Mai Gold Urona.

8  1 Ba Mamoe nahu Puka ikaiabu hoana ibaꞌabaihau hamomona eaꞌi 
obona raninai, kupai ꞌuru ha aꞌi ebua ꞌapua eaomo beraura hoana 

abirana ha ꞌabana. 2  Weiana Tirama wairanai tikoroti anerukia ꞌabaihau 
hamomo aihanakia, ba pihi ꞌabaihau hamomo aneru weiakia tebenakia.

3  Aneru haeai ha emai itara robena herenai ekoroti. Imanai hanona 
gold urona ha eaꞌina aonai muramura timina ꞌorimona ṯekinena hauna. 
Ba muramura timina ꞌorimona boꞌona tebena mai Tirama ena robe 

haukia ikoikiai ekia bahubaꞌari kipokia keba haeamonakia gold itarana 
robena weiana obia imiaꞌauna wairanai hauna ahanai keberuberu 
ainakia. 4 Weiana aneru imanai muramura timina ꞌorimona niꞌara 
hiabuna mai robe haukia ekia bahubaꞌari kipokia tekaraꞌau Tirama 
wairanai. 5 Ba aneru ehore uro weiana eaꞌina, aonai itara robena irubanai 
ebabonuna, ba hanopakai ekapoꞌauna hanona kupa eroꞌu mai eꞌimare, 
ꞌuru rarikia tebua, mai hano ekaukau.

Aneru Bani Ekia Pihi Teubaina.
6  Ba aneru ꞌabaihau hamomo weiakia tebaꞌoru ekia pihi kate ubainakia.
7 Aneru koriꞌuaina ehore ena pihi eubaina, weiana abara pihara ꞌabakia 

mai iruba aruaru kipokia teba hamomo teꞌeho hanopaka ahanai abara 
netibo ꞌabana. Rani weianai hanopaka iwate paipa aihau aonai paipa ha 
eꞌara obo mai matiu ikoinai iwate paipa aihau aonai paipa ha eꞌara ore, 
haeamona tubu ikoinai teꞌara ore.

8  Aneru ibaruana ehore ena pihi eubaina, weiana taba ha ihana matoha 
oeo apaꞌuana ha ꞌabana mai irubana ꞌakuai tekapo uhuna. Weiana 
ꞌakupaka iwate paipana aihau aonai paipa ha hanona aruaruai eao, 9 ba 
ꞌaku aonai mauri tabakia iwate paipana aihau aonai paipa ha hanona 
teꞌari, mai aunohi ikoikiai iwate paipa aihau aonai paipa ha hanona 
tepururu.

10 Aneru ibaihauna ehore ena pihi eubaina, weiana bihiu apaꞌuana ha 
niꞌara matoha toti ꞌabana kupai eꞌeho, ba ate ikoikiai iwate paipa aihau 
aonai paipa ha mai bei ekia buti ꞌekakia ahakiai eꞌeho. 11 Bihiu weiana 
atana hanona ‘Mabi’. Ba bei ikoikiai iwate paipa aihau aonai paipa ha 
hanona temabi kiꞌa. Ba maearima boꞌona bei weiana teinu hanona teꞌari, 
pokina bei aba emabi.

12  Aneru ibabanina ehore ena pihi eubaina, weiana beraura iwate 
paipana aihau aonai paipa ha, mai nawa iwate paipana aihau aonai 
paipa ha, haeamona bihiu ikoikiai iwate paipa aihau aonai paipa ha 
tepoanakia, weiana ea iwate paipana aihau aonai paipa ha hanona 
ewapura, ba mararani iwate paipana aihau aonai paipa ha, mai rabi 
iwate paipana aihau aonai paipa ha hanona aꞌi ea.

13  Ba poꞌi ha aihana kupa baiatanai erobo, aiana aona eio aota etibaha, 
“Kekiꞌa, kekiꞌa. Hanopaka ahanai ṯemiaho haukia ikoikiai herekiai 
hanona kekiꞌa kiꞌa bahana, pokina aneru haeai aihau ekia pihi aba 
kateubainakia.”

Aneru Ibaimana Ena Pihi Eubaina.

9  1 Weiana aneru ibaimana ehore ena pihi eubaina, ba au bihiu 
ha aihana kupai aba eꞌeho hanopakai, bihiu weiana hanona ꞌuri 

ꞌourana ꞌakina aꞌena ahaꞌi hauna kina tebena. 2  Ba bihiu weiana ehore ꞌuri 

ꞌourana ekaikauna, weiana ꞌuriai hiabu ꞌumuna ekaraꞌau matoha iruba 
rarina ꞌakina hiabuna nikaraꞌau ꞌabana. Weiana ꞌuri hiabuna ekaraꞌau 
beraura mai kupa ebawapuranakia. 3  Weiana hiabu aonai pekau tekarahi 
teriri hanopaka ahanai, ia hanona hiabu ebenakia matoha hara nikainaka 
nahahaiara ꞌabana. 4 Iamo ehina benakia hano tubuna abomo ꞌanoai 
tiomu tabakia mai matiu ha aꞌi kateaꞌi kiꞌa, ꞌa maearima weiakia paukia 
ahakiai Tirama ena maniꞌa ahaꞌi haukia mo kateaꞌi kiꞌanakia. 5 Ia pekau 
ehina benakia maearima aꞌi kateahu ꞌarinakia, iamo kateba haiaranakia 
weiana nawa ima aonai katehaiara ihobona hara nikainaka ena haiara 
ꞌabana. 6  Wapu weiakia aokiai maearima hanona ꞌari katetabuna iamo 
aꞌi katetabu ahina, katenuatae kiꞌa baha pateꞌari iamo ꞌari hanona ia 
herekiai kebeau pare.

7 Pekau weiakia ihaihakia hanona matoha huari hotikia ꞌabakia 
tebaꞌorunakia huari kateao, arakiai hanona taba ha tebauꞌuna matoha 
obia ibauꞌuna gold ai tebabaina ꞌabana, wairakia hanona matoha 
maearima wairakia ꞌabana. 8  Buikia hanona matoha babiꞌe buikia 
homaꞌakia ꞌabana, nihekia hanona matoha mahi atana laiona nihekia 
ꞌabana. 9 Haharakiai hanona auri panabanai teꞌaeanakia, ia banikia 
ꞌurukia hanona matoha hoti boꞌona ꞌakina mai koriꞌau tabakia atakia 
kariota hotiai teberinakia tebeau huari tiao ꞌurukia ꞌabana. 10 Aꞌarekia 
hanona mai ꞌinikia matoha hara aꞌarekia ꞌabakia, mai aꞌarekia aokiai 
hanona mai ekia hiabu maearima nawa ima kateba haiaranakia. 11 Ia 
hanona mai ekia obia ꞌarana ha, ꞌuri ꞌourana weiana aneruna, ia atana 
Heberu maeakiai hanona Abadon, ꞌa Helene maeakiai atana Apoluona, 
anina hanona Bapururu hauna.

12  Atetua kiꞌa obona koriꞌuaina aba eore, murinai haeamona atetua kiꞌa 
obokia rua nahaꞌimanakia katemai.

Aneru Ibaꞌabaihauna Ena Pihi Eubaina.
13  Aneru ibaꞌabaihauna ehore ena pihi eubaina, ba aia ha aona ꞌuruna 

hanona Tirama wairanai itara robena gold ai tebabaina haunai ꞌea 
bani herekiai weia ekarahi. 14 Aia weiana ehore aneru ibaꞌabaihauna 
pihi eaꞌina hauna ehina bena etibaha, “Aneru bani weiakia Efarate 
ate apaꞌuana haianai aba tebirinakia haukia korubu taꞌinakia.” 15 Ba 
aneru weiakia bani terubunakia, anerukia weiakia hanona aba tebaꞌoru 
tibaiꞌima ihau weiana aonai nawa weiana aonai wapu weiana aonai 
beraura hoana weianai katekarahi hanopaka maearimakia iwate 
paipana aihau aonai paipa ha kateahu ꞌarinakia. 16  Aneru bani weiakia 
ekia huari haukia mai hotikia tetuabinakia aiakia aona hanona ikoinai 
kerepu hinabu rua ꞌabana. 17 Weiana eꞌu mahabanai ai, hotikia mai huari 
haukia weiakia hotikia ahakiai temiaꞌau haukia aihanakia, haharakia 
iꞌaeakia hanona tebiro, matoha iruba, tepurutoni, mai teaꞌaeabu, ꞌa hoti 

arakia hanona matoha mahi atana laiona arakia ꞌabana, abomo pinakiai 
iruba, hiabu, mai pihara atakia salpa mai irubakia tekarahi. 18  Taba kiꞌa 
obokia aihau weiakia hoti pinakiai tikarahi haukia tehore hanopaka 
maearimakia iwate paipana aihau aonai paipa ha teahu ꞌarinakia, taba 
weiakia hanona iruba, hiabu, mai pihara atakia salpa. 19 Pokina hoti ekia 
hiabu hanona pinakia ai mai aꞌarekia ai ṯemiaho, aꞌarekia hanona matoha 
ꞌerau ꞌabana mai arakia ba weianai maearima teaꞌi kiꞌanakia.

20 Maearima harina taba kiꞌa obokia aihau neiakiai aꞌi teꞌari haukia 
hanona aꞌi teraona kabe baha, imakiai tebabainakia tabakia aꞌi 
temurinakia, auba kiꞌa obokia ikutiaikia aꞌi teba puanakia, kaibaꞌuku 
weiakia gold, silba, kopa, pihara, mai matiu ai tebabainakia haukia, 
weiakia aꞌi ṯeihaiha, aia aꞌi tioꞌo, aꞌi tikaꞌa tabakia ikutiaikia aꞌi tehabona. 
21 Ekia ahuahu hoakiai, ekia nepu hoakiai, ekia nabau hoahoakia kiꞌa 
obokiai, mai ekia bainao hoahoakiai aꞌi teraona kabe ꞌapua.

Aneru Ha Mai Puka Iouna Papana Ha.

10  1 Weiana aneru taburana ha aihana kupai eriri nimai hauanina 
ꞌauhao ai eroꞌabuna, arana ubinai hanona ꞌopa, wairana hanona 

ea matoha beraura, ia aena ihakia hanona matoha iruba bero berokia 
ꞌabakia. 2  Imanai hanona puka iouna papana ha aba ikaikau hauna eaꞌina. 
Aena itipana hanona ꞌaku ahanai eheꞌau ia awarina hanona hanopaka 
ahanai eheꞌau. 3  Aneru weiana eio aota matoha mahi atana laiona 
niꞌarara ꞌabana. Ba eio raninai, kupa rani ꞌabaihau hamomo eroꞌu, roꞌu 
ha ha ꞌabi tehinana. 4 Ba roꞌu ꞌabaihau hamomo teꞌabiꞌabi nonoa hanona 
aiakia karerena ṉahoma, iamo aia ha kupai emai aona etibaha, “Roꞌu 
ꞌabaihau hamomo teꞌabi hauna kobunina, aꞌi korerenakia.”

5 Weiana aneru aihana hauna ꞌaku ahanai mai hanopaka ahanai 
ekoroti hauna ehore imana itipana etiu taeana kupa. 6  Ba aneru weiana 
ehore miaho banaibanai Tiramana weiana kupa mai aona tabakia ikoinai 
mai hanopaka mai aona tabakia ikoinai mai akupaka mai aona tabakia 
ikoinai ebabainakia Tiramana atanai eꞌabi ꞌuai etibaha, “Rani hanona aba 
keore, Tirama hanona aꞌi kebaiꞌima homaꞌana. 7 Iamo aneru ibaꞌabaihau 
hamomona ena pihi keubaina raninai, Tirama ena raona bunina hanona 
ketohana, Pou namona neiana hanona ena mahabanai haukia ia taꞌarana 
teaꞌi haukia ehina benakia.”

Ioane Puka Iouna Papana Eana.
8  Ba aia weiana kupai ao ꞌuaina hauna haeamona ehinabe muenaꞌu 

etibaha, “Moao aneru weiana ꞌakupakai mai hanopakai ekoroti hauna 
imanai puka iouna weiana ekaikau hauna koaꞌina.” 9 Ua buonai aeao 
aneru weiana herena ba anoina puka iouna papana weiana kebenaꞌu. 
Ba ia au ehina benaꞌu etibaha, “Moaꞌina moana moꞌorumuai hanona 

kemabi, ꞌa pinamuai hanona kekuma kuma matoha hoho beina ꞌabana.” 
10 Ba aneru imanai puka iouna papana weiana aꞌina ani obona, weiana 
pinaꞌuai hanona ekuma kuma matoha hoho beina ꞌabana, iamo ani obona 
murinai moꞌoruꞌuai hanona emabi.

11 Ba ehina benaꞌu etibaha, “Oi hanona mahabanai ꞌabina kohina 
muena, weiana maearima haeai haeai, hano haeai haeai, maea haeai 
haeai, mai obia arakia haeai haeai haukia robakia koahuna.”

Pou Hina Haukia Rua.

11  1 Epua, hiribo ha matoha ikaiꞌini ꞌabana ebenaꞌu ba ehina benaꞌu 
etibaha, “Omikiri, Tirama ena marea robe mai itara robena 

kohobonakia, abomo aonai maearima tibahubaꞌari haukia kotuabinakia. 
2  ꞌA marea robe ara aonai ena iꞌaea huri ꞌekana atapakai hauna hanona 
aꞌi kohobona, pokina Tirama ena maearima ahaꞌi haukia aba ebenakia 
ia hanona nawa bariabui rua aiara robena katehe hai ehe haina. 3  Iamo 
au pouꞌu ihinana haukia rua hiabu kabenakia, pute habunikia weiakia 
aokoꞌo katebaiha baihaina haukia katebatotonakia, weiana wapu taha 
hamomo hinabu rua imabui harau haea (1,260) weia mahabanai ꞌabina 
katehinana.”

4 Neiakia hanona olibe matiukia rua mai ramepa rua hanopaka ikoinai 
Obiapakana wairanai tekoroti haukia. 5 Ba hau ha kenuatae terarua keaꞌi 
kiꞌakia raninai, terarua pinakiai iruba katekarahi weiakia ekia ꞌou haukia 
keahu ꞌari orenakia, weiana maearima tabana iaꞌi kiꞌakia kenuatae aina 
hanona ia abomo ua keꞌari aiho. 6  Ia terarua hanona mai hiabukia kupa 
katekaiabuna, weiana ekia mahabanai ꞌabina ihinana beraurakia aokiai 
hanona abara aꞌi ketibo. Abomo mai hiabukia bei ꞌaki katebahaeaina 
aruaruai keao, weiana katenuatae raninai atetua ibaramana akakia haeai 
haeai hanopakai kateba ramanakia.

7 Ekia pou hina ꞌabina weiana katebaorena kepua murinai, aiahu mahina 
weiana ꞌuri eꞌoura kiꞌa aonai kekaraꞌau hauna kehore terarua kehuari 
benakia keahunakia keahu ꞌarinakia. 8  Weiana terarua teꞌari hauanikia 
hanona aiara apaꞌuana Ierusalema airabuanai katenoti. Weiana hanona 
terarua ekia Obiapaka matiu ibiri ropo ubinai eꞌari ꞌekana, aiara weiana 
ꞌabi ibabatainai atana tehinana, Sodoma ꞌao Aikupito. 9 Wapu aihau mai 
abirana ha aonai maearima haeai haeai, itubu haeai haeai, maea haeai 
haeai, mai hano haeai haeai haukia katemai ꞌari hauanikia weiakia rua 
kateihanakia, iamo katehina benakia aꞌi kate horenakia. 10 Hanopaka 
haukia hanona hau rua ekia ꞌari paunai kateaonamo kiꞌa baha, abomo 
maearima ha ha beruberu tabakia katebaibeni, pokina mahabanai haukia 
weiakia rua tehore hanopaka haukia tebahaiara kiꞌanakia.

11 Iamo wapu aihau mai abirana ha weiakia teore murinai, mauri 
nibaibeni maeabuna Tirama herenai emai terarua aokiai etoto, weiana 

temikiri tekoroti. Uaꞌa teihanakia haukia ikoikiai hanona tetaꞌu kiꞌa. 12  Ba 
aia apaꞌuana ha kupai emai teona, eapari etibaha, “Tomokaraꞌau tomai 
neia.” Weiana terarua hanona iꞌoatakia haukia wairakiai ꞌauhao ha aonai 
tekaraꞌau teao kupa. 13  Beraura hoana weianai kanokau apaꞌuana ha 
ekaꞌa, weiana aiara apaꞌuana iwate paipana harau haea aonai paipa ha 
maikoina hanona ebapururuna, abomo kanokau ehore maearima ikoinai 
taha ꞌabaihau hamomo (7,000) ebaꞌarinakia. Maearima harina weiakia aꞌi 
teꞌari haukia hanona tetaꞌu kiꞌa baha, kupa Tiramana atana teaꞌi taeana.

14 Weiana hanona atetua kiꞌa obona ibaruana, aba ekapo raina. Iamo 
tomobahu, atetua kiꞌa obona ibaihauna hanona aba kemai.

Aneru Ibaꞌabaihau Hamomona Ena Pihi Eubaina.
15 Epua, aneru ibaꞌabaihau hamomona ehore ena pihi eubaina. Weiana 

aia apaꞌuakia kupai teꞌabi tetibaha,
“Hanopaka ipokiaina hiabuna
hanona aba eka Obiapaka
mai ena Keriso ꞌeukiai eao.
Ia hanona obia ꞌaranai eao
hanopaka kepoki aina
keaomo banaibanai.”

16  Weiana kiro haukia haraurua bani Tirama wairanai ekia obia 
imiaꞌaukiai temiaꞌau haukia teꞌumuti tekuti Tirama tebanamona tetibaha,
 17 “Obiapaka

Hiabu ikoinai Tiramana e,
oi nomiaho mai ꞌuainai omiaho.
Ai ṯahore namo ꞌabina ṯabeniꞌo.
Pokina emu hiabu apaꞌuana
aba oaꞌina.
Emu obia aiarana nupoki aina.

 18 Hano haeai haukia teopuere,
iamo oi emu opuere
ranina ekaraꞌau.
Ba aba teꞌari haukia
oi emu bakai aonai
katewaira tina kobabakainakia
ranina aba ekaraꞌau.
Emu taꞌaraꞌi haukia
weiakia mahabanai haukia,
mai emu maearima robekia,
mai oi atamu timariki aina
haukia papakia eaomo apaꞌuakiai
epua, ikoikiai ꞌarakia

namokia kobenakia
ranina aba ekaraꞌau.
Abomo hanopaka teaꞌi kiꞌana
haukia kobapururunakia
ranina aba ekaraꞌau.”

19 Weiana murinai aneru Tirama ena marea robe kupai hauna 
tekaikauna, ba ena rauhubu mauana marea robe aonai hauna aihana. 
Weiana kupa teꞌimare, ꞌuru rarikia tebua, kupa eroꞌu, kanokau ekaꞌa, mai 
abara etibo pihara ꞌabakia.

Babiꞌe Ha Mai Mahi Ha Atana Dragona.

12  1 Epua, hoa apaꞌuana ha kupai ewaira tina. Babiꞌe ha ena habuni 
ibatoto hanona beraura, mai nawa hanona ia ꞌapuna baꞌakiai, mai 

bihiu harauhaea rua hanona ena obia ibauꞌunai ṯemiaho aranai ebauꞌuna. 
2  Ia hanona mai nuana ba mai haiarana nihai ihobona aba kemauri. 3  Ba 
hoa haeai mo ha kupai ewaira tina. Mahi ha weia atana dragona ꞌerau 
ꞌabana rarina ꞌakina birona weia ꞌarana ikoinai ꞌabaihau hamomo, ꞌarana 
ha ha ahakiai hanona obia ibauꞌukia, haeamona ꞌeana hanona ikoinai 
harau haea. 4 Aꞌarenai kupa bihiukia iwate paipana aihau aonai paipa ha 
kupai etaro ahinakia hanopakai ekapo ꞌaunakia.

Mahi weiana hanona babiꞌe aba kemauri hauna wairanai ekoroti, 
nibaiꞌima babiꞌe miori kebaramana hanona keana. 5 Ba babiꞌe 
emauri nahuna hanona hau papana, miori weiana hanona hanopaka 
maearimakia ikoikiai auri ikaiꞌininai kepoki ainakia, ba miori hanona 
teaꞌi parena teaoaina Tirama herena mai ena obia imiaꞌaunai. 6  Babiꞌe 
hanona ebeau ꞌakaumana eao hanoꞌakunai, Tirama ꞌeka ha aba ebaꞌoruna 
ia ꞌeuna, weia ia kateiha ꞌinina keao wapu ikoinai taha hamomo hinabu 
rua imabui harau haea (1,260).

7 Epua kupai huari erama, Mikaela mai ena aneru kipokia mahi atana 
dragona tehuarina, mahi weiana ena aneru kipokia tehore Mikaela 
tehuarina. 8  Iamo mahi ena tabura hanona aꞌi etaina, ba ekia ꞌeka kupai 
hauna tebaꞌakaumana. 9 Mahi rarina ꞌakina weiana hauna kupai tekapo 
ahina. (Ia hanona ꞌerau ꞌaiꞌaina weiana atana hanona Tiaporo ꞌao Satani, 
hanopaka maikoina niꞌoi ahina hauna.) Ia hanona tekapo ahina eriri 
hanopakai mai ena aneru kipokia.

10 Ba aia ha rarina ꞌakina kupai aona eꞌabi etibaha,
“Bariu eka Tirama ena bamauri,
ena hiabu, mai ena obia aiarana,
mai Keriso ena hiabu hanona
aba tewaira tina,
pokina uahoꞌabaka ekaiahinakia
hauna, weiana rabi mai mararani

Tirama wairanai ekaiahinakia
hauna hanona aba tekapo ahina.

 11 Uahoꞌabaka tehore Mamoe nahu
ena ꞌari aruarunai mai
ꞌabi tohana ihinana paukiai
tiaporo weiana teahu parena.
Ia kipokia ekia mauri hanona
aꞌi teraonaꞌau aina
iamo tenuatae kateꞌari.

 12 Ua buonai tomoaoanamo kiꞌa,
wai kupa mai kupai
ṯomiaho haumi.
Iamo wai hanopaka
mai ꞌakupaka heremiai
hanona kekiꞌa kiꞌa baha,
pokina Tiaporo hanona
aba eriri ewahi heremi,
niopuere kiꞌa baha,
pokina eꞌiobina ena rani hanona
aba ekoꞌo koꞌo.”

13  Dragona weiana eꞌiobina ia hanona aba tekapo ahina eriri hanopakai 
hanona ia ehore babiꞌe weiana miori ebaramana hauna ebatetuana. 14 ꞌA 
babiꞌe hanona poꞌi apaꞌuana ha banina rua tebena, weiana ia kehore 
kerobo keao hanoꞌakuna ena ꞌeka ha, aba tebaꞌoruna weia kateiha ꞌinina 
ihau aihau mai abirana ha aonai, ꞌerau weiana ia aꞌi ketabu ahina. 15 Ba 
ꞌerau weiana pinanai hanona bei emama ahina matoha ate ꞌabana weiana 
babiꞌe murinai earu eao kearu ꞌakaumana. 16  Iamo hanopaka ehore babiꞌe 
ebaraina, hanopaka pinana ekaikauna tou beina weiana dragona pinanai 
earu emai hauna maikoinai etono ꞌau orena. 17 Dragona hanona babiꞌe 
eopuereai kiꞌana, ba eao babiꞌe nahuna ikoikiai kehuarinakia. (Weiakia 
hanona Tirama ena rauhubu ꞌabikia tikaꞌaina haukia mai Iesu ehina 
pounakia ꞌabikia tiaꞌi taeana haukia.)

Aiahu Mahikia Rua Tekaraꞌau.

13  1 Epua, mahaꞌu eao hanona aiahu mahina ha ꞌakuai ekaraꞌau 
aihana. Ia hanona ꞌeana harau haea mai ꞌarana ꞌabaihau 

hamomo, ba ꞌeana korikiai hanona mai ekia obia ibauꞌukia harau haea, 
ꞌara ha ha ahakiai hanona Tirama ibakiꞌana ꞌabikia atakiai tererenakia. 
2  Aiahu mahina weiana aihana ihana hanona matoha puti ꞌaki apaꞌuana 
atana taiga ꞌabana aena ihakia hanona matoha mahi atana bea aena 
ꞌabana, mai pinana ihana matoha mahi atana laiona pinana ꞌabana. Ba 
mahi weiana atana dragona hauna ehore kipona ena tabura, mai ena 

obia imiaꞌauna, mai hiabu apaꞌuana aiahu mahina weiana ebena. 3  Aiahu 
mahina weiana aihana ꞌarana ha hanona matoha imoai eꞌari ꞌabana iamo 
imoa weiana haeamona enamo, ba hanopaka maikoinai tetaꞌutaꞌu huri 
mahi murinai tekaꞌa. 4 Maearima dragona tekuti aina, pokina ia ehore 
ena hiabu aiahu mahina ebena, abomo aiahu mahina tekuti aina, teꞌabi 
tetibaha, “Tai hanona aiahu mahina neiana ꞌabana? Tai mai ena tabura ia 
kehuarina?”

5 Aiahu mahina hanona bero tebena apa ꞌabikia, mai Tirama ibakiꞌana 
ꞌabikia kehina, hiabu tebena nawa bariabui rua aokiai hoahoa weiana 
kebabaina. 6  Pinana ekaikauna Tirama ibakiꞌana ꞌabikia ehina, mai atana 
abomo eꞌabi kiꞌa bena, Tirama ena miaho ꞌekana mai weiakia kupai 
ṯemiaho haukia ikoikiai abomo eꞌabi kiꞌa benakia. 7 Ia hanona hiabu 
tebena Tirama ena robe haukia kehuarinakia keahunakia, ba bero tebena 
itubu ikoikiai, maearima ikoikiai, maea ikoikiai abomo hano maikoinai 
kepoki ainakia. 8  Maearima ikoikiai hanopaka ahanai ṯemiaho haukia, 
weiakia Tirama hanopaka ebakorina murinai atakia Mamoe nahu ena 
mauri pukanai aꞌi tererena haukia ikoikiai hanona aiahu mahina weiana 
katekuti aina. Mauri pukana weiana hanona Mamoe nahu ꞌuainai teahu 
ꞌarina hauna ꞌeuna.

9 Mai haiana hauna kehore aia neiana keona.
 10 Tirama nenuatae hau ha kateaꞌina

katebawapurana raninai,
hau weiana hanona kateaꞌina
katebawapurana.
Haeamona Tirama nenuatae hau ha
akiuai keꞌari raninai,
hau weiana hanona akiuai
kateharana ba keꞌari.
Neiana buonai Tirama ena robe
maearimakia hanona bakiroai
mai aꞌikakaumai katemiaho.

11 Epua, aiahu mahina haeai ha aihana, hano aonai ekaraꞌau, ꞌeana 
hanona rua matoha mamoe nahu ꞌabana, ia eꞌabi aiana hanona matoha 
mahi atana dragona ꞌabana. 12  Ia hanona aiahu mahina weiana koriꞌuaina 
hauna herenai emiaho ena hiabu ihobonai eaka, hiabu neianai hanopaka 
mai ṯemiaho aina maearimana ikoikiai ebahi ahinakia mahi koriꞌuaina 
weiana ꞌaranai imoa enamo hauna katekuti aina. 13  Aiahu mahina 
ibaruana ehore bataꞌutaꞌu huri akakia apaꞌuakia ebabainakia, ha hanona 
maearima ikoikiai wairakia tohanai iruba weia kupai euhu ririna emai 
hanopakai. 14 Pokina bero eaꞌina bataꞌutaꞌu huri akakia weiakia aiahu 
mahina koriꞌuaina herenai emiaho aonai ebabainakia haukiai hanopaka 
haukia eꞌoinakia. Aiahu mahina ibaruana ehore hanopaka maearimakia 

ebahi ahinakia kaibaꞌuku ha katebabaina aiahu mahina koriꞌuaina 
imarikiaina paunai, weiana akiuai imoa eaꞌina ba emauri mue hauna. 
15 Aiahu mahina ibaruana hauna bero eaꞌina, kaibaꞌuku weiana mauri 
maeabuna ebena keꞌabiꞌabi, mai hiabu ebena kaibaꞌuku kehore maearima 
kehina benakia weiakia kaibaꞌuku aꞌi katekuti aina haukia ikoikiai 
kateahu ꞌarinakia.

16  Haeamona aiahu mahina ibaruana ehore maearima ikoikiai ebahi 
ahinakia, papakia mai apaꞌuakia, obia huakia mai uraru haukia, taꞌara 
aꞌi tiaꞌi haukia mai taꞌara tiaꞌi haukia, ikoikiai hanona maniꞌa ha imakia 
itipanai ꞌao paukia ahakiai kateaꞌina. 17 Maearima maniꞌa weiana aꞌi 
keaꞌina hauna hanona taba ha aꞌi kekawana mai taba ha aꞌi kekawakawai 
ꞌapuana, maniꞌa weiana hanona aiahu mahina weiana atana ꞌao atana 
irere ituabina hauna. 18  Maearima mai ena aobero hauna ata ituabi 
neiana keꞌiobina hanona ketaina, aobero hauna kehore aiahu mahina 
ata ituabina keraonana, pokina tuabi tuabi neiana hanona maearima 
ha atana ituabina ihobona, tuabi tuabi neiana hanona hinabu ꞌabaihau 
imabui harau haea reana ꞌabaihau (666).

Mamoe Nahu Ena Maearima Hui Mahamahana Teaꞌina.

14  1 Epua, mahaꞌu eao hanona mamoe nahu aihana, Siona Oeona 
ahanai ekoroti, herenai hanona maearima ikoinai taha ikoinai 

hinabu hamomo bariabui bani (144,000) weiakia paukia ahakiai ia atana 
mai Hamana atana tererenakia haukia. 2  Ba ꞌuru namona ha aona kupai 
emai, ꞌuruna matoha ate boꞌokia tiaru mai kupa niroꞌu ꞌuruna ꞌabana. 
ꞌUru weiana aona hanona matoha kita ahu haukia ekia kita atakia hap 
tipapura ainakia ꞌabana. 3  Ba maearima weiakia tehore Tirama ena 
obia imiaꞌauna mai mauri tabakia bani mai kiro haukia wairakiai, hui 
mahamahana ha teaꞌina. Tai ha hui weiana kemarere aina aꞌi ketaina 
ia weiakia haukia 144,000 hanopaka herenai aruarunai ekawanakia 
haukia mo teꞌiobina. 4 Maearima weiakia hanona babiꞌe kipokia aꞌi 
tenabau haukia, ekia mauri aonai hanona kiꞌa herenai teꞌabaea harai, 
ia Mamoe nahu aeana niao hanona murinai tiꞌau haukia, mai hanopaka 
maearimakia baiatakiai ia ekawanakia, mai baibeni tabakia koriꞌuaikiai 
teao Tirama mai Mamoe nahu herekiai. 5 Baiꞌoi ꞌabina ha pinakiai aꞌi 
tehina, ia hanona herekia beho ahaꞌi.

Aneru Aihau Bakai Ranina Pouna Tehinana.
6  Epua, aneru haeai ha kupa baiatanai erobo aihana, ia hanona Pou 

namona nemiaho banaibanai hauna eaꞌina, weiana hanopakai ṯemiaho 
haukia herekiai keiroro aina, hano ikoikiai, itubu ikoikiai, maea haeai 
haeai, mai maearima ikoikiai herekiai. 7 Ia ehore eꞌabi aota etibaha, 
“Tirama tomotaꞌu aina mai ia atana tomobanamona, pokina maearima 

ikoinai kebabakainakia ranina aba etaina, ia hanona kupa, hanopaka, 
ꞌakupaka, mai bei hanoai ṯebuti haukia ebabainakia hauna, tomokuti 
aina.”

8  Ba aneru ibaruana ha aneru koriꞌuaina murinai erobo, eꞌabi aota 
etibaha, “Aba eꞌeho! Babulonia aiara apaꞌuana, aba eꞌeho. Ia ehore ena 
biai hano ikoikiai maearimakia ebainu ꞌarinakia, bia weiana hanona ena 
maha porepore hoahoakia.”

9 Ba aneru ibaihauna ha aneru rua teꞌuai haukia murikiai erobo, 
eꞌabi aota etibaha, “Hau ha aiahu mahina mai ena kaibaꞌuku nekuti 
ainakia, mai ia pauna ahanai ꞌao imana ahanai mahi ena maniꞌa niaꞌina 
hauna, 10 ia abomo Tirama ena opuere wainina keinu, weiana Tirama ia 
keopuere aina puma kebahoai kiꞌana matoha waini weiana kaputi aonai 
aba teheina bei kipokia aꞌi tebahaeamona hauna ꞌabana. Kiꞌa hauna 
weiana hanona aneru robekia mai Mamoe nahu wairakiai kehaiara iruba 
mai pihara atana salpa mai irubana aokiai. 11 Iruba weianai tihaiara 
hiabuna hanona kekaraꞌau toꞌona keaomo banaibanai. Aiahu mahina 
weiana mai ena kaibaꞌuku ṯekuti aina haukia ꞌao mahi atana maniꞌana 
teaꞌina haukia hanona ekia arai ranina ha ahaꞌi, mararani mai rabi 
katehaiara mo.”

12  Neiana buonai Tirama ena robe haukia weiakia ena rauhubu ꞌabikia 
tikaꞌainakia mai Iesu tiaꞌikakaumana haukia hanona bakiroai katemiaho.

13  Ba aia ha kupai aona eꞌabi etibaha, “ꞌAbi neiana morerena. Bariu 
keaomo wairai aonai weiakia Obiapaka aonai tiꞌari haukia hanona 
tenamo.” Auba Robe abomo eꞌabi etibaha, “ꞌAbi tohana, ekia aroꞌariai 
katearai, pokina ekia hoahoa namokia katehore ia kateꞌabanakia.”

Hanopaka Ena Ariari Ranina Ekaraꞌau.
14 Epua, mahaꞌu eao hanona ꞌauhao ha porena wairaꞌuai aihana, ꞌauhao 

weiana ahanai hanona hau ha ihana matoha Maearima nahuna ꞌabana 
emiaꞌau, ꞌarana ahanai hanona obia ibauꞌuna gold ai tebabaina hauna, 
ba imanai hanona iraburabu tabana ha nihena eara hauna eaꞌina. 15 Ba 
aneru haeai ha marea robeai ekarahi emai ba ꞌauhao ahanai emiaꞌau 
hauna eaparina aiana ꞌubiai etibaha, “Emu iraburabu moaꞌina moariari 
aina, pokina witi iarina ranina aba ekaraꞌau, hanopaka witina hanona 
aba teꞌoru harai.” 16  Ua buonai ꞌauhao ahanai emiaꞌau hauna ehore ena 
iraburabu tabana eraburabu aina, ba witi hanopakai hauna maikoina 
earina.

17 Ba aneru haeai ha marea robe kupai hauna aonai ekarahi, ia abomo 
imanai iraburabu tabana ha nihena eara hauna eaꞌina. 18  Haeamona 
aneru haeai ha weiana iruba nipoki aina hauna itara robenai emai 
ba aneru weiana imanai iraburabu nihena eara hauna eaꞌina hauna 
eaparina, aiana ꞌubiai etibaha, “Emu iraburabu moaꞌina hanopaka ena 

bine haharuanai bine buabuakia moarinakia, pokina hanopaka ena 
bine buabuakia hanona aba teꞌaiba harai.” 19 Ba aneru weiana ehore 
ena iraburabu tabana hanopaka ahanai eraburabu aina, hanopaka ena 
bine buabuakia ekabe hurinakia, eba raronakia ba ekapo utanakia bine 
buabuakia imutukia ꞌekanai, weiana hanona Tirama ena opuere ꞌekana. 
20 Ba aiara kapenai bine buabuakia imutuna ꞌekanai temutunakia, ba 
imutu ꞌekanai aruaru earu ahi, earu eao ena roꞌe hanona hoti ekoroti 
pinana ihobona, ꞌa ena homaꞌa hanona kilometa hinabu aihau.

Aneru ꞌAbaihau Hamomo Iaꞌi Kiꞌakia Tabakia 
Orekia ꞌAbaihau Hamomo Teaꞌinakia.

15  1 Epua, au bataꞌutaꞌu huri hoana haeai ha apaꞌuana kupai aihana. 
Aneru ꞌabaihau hamomo imakiai hanona maearima iaꞌi kiꞌakia 

tabakia kiꞌa obokia ꞌabaihau hamomo teaꞌinakia, neiakia hanona orekia, 
murikiai hanona haeai ha aꞌi kerama, weiana Tirama ena opuere hanona 
keore.

2  Haeamona mahaꞌu eao taba ha aihana, ihana matoha ꞌakupaka 
weiana eiroro wairai ihobona karati mai irubana ꞌabana. Maearima 
weiakia aiahu mahina mai ena kaibaꞌuku mai atana irere ituabina hoana 
teahu parenakia haukia ikoikiai weia ꞌaku haianai tekoroti, Tirama kita 
atakia hap ebenakia hanona imakiai teaꞌinakia. 3  Ia hanona Mose weiana 
Tirama ena taꞌaraꞌi hauna ena hui ha mai Mamoe nahu ena hui abomo ha 
tehuiaina tetibaha,

“Obiapaka
hiabu ikoinai Tiramana e,
emu aka teapaꞌua kiꞌa baha,
bataꞌutaꞌu huri akakia nubabai.
Uru ikoikiai ekia Obia ꞌarana e,
emu taeara hanona tebero wairai
abomo toha tohakia.

 4 Obiapaka e,
ikoikiai hanona oi
katetaꞌu ainiꞌo, mai oi
atamu kateaꞌi taeana.
Pokina oi ikupaiamu
hanona orobe.
Hano ikoikiai hanona katemai
oi wairamuai katekuti ainiꞌo.
Pokina oi emu babai berokia
hanona aba tewaira tina.”

5 Neiakia murikiai mahaꞌu eao kupai marea robe aihana ikaikau 
emiaho, weiana hanona Tirama ena rauhubu emiaho paraboana. 6  Ba 

aneru ꞌabaihau hamomo aba tebaꞌoru maearima iaꞌi kiꞌakia tabakia kiꞌa 
obokia ꞌabaihau hamomo katebabainakia haukia marea robeai tekarahi, 
habuni namokia tohakia atakia linen mai ꞌimare ꞌimarekia tebatotonakia, 
mai gold ꞌapakia haharakiai teꞌaberenakia. 7 Weiana mauri tabakia bani 
baiatakiai ha ehore gold puoukia ꞌabaihau hamomo eaꞌinakia aneru 
ꞌabaihau hamomo weiakia ebenakia, puou weiakia aokiai hanona Tirama 
weiana kemiaho banaibanai hauna ena opuere ebonu. 8  Ba Tirama ena 
nuabi mai ena hiabu paunai iruba hiabuna marea robe aonai ebabonu 
ꞌauna, hau ha aꞌi kekatoto ꞌapua keaomo aneru ꞌabaihau hamomo weiakia 
katehore maearima iaꞌikiꞌakia tabakia kiꞌa obokia ꞌabaihau hamomo 
katebaore harainakia.

Tirama Ena Opuere Puoukia ꞌAbaihau Hamomo Tebakiki Oioinakia.

16  1 Epua, aia ha marea robeai aona aneru ꞌabaihau hamomo 
ehinabe ꞌaotanakia etibaha, “Tomoao, Tirama ena opuere 

puoukia ꞌabaihau hamomo haukia katobakiki oioinakia hanopaka 
ahanai.”

2  Ua buonai aneru koriꞌuaina eao ena puou hano ahanai ebakiki oina, 
ba tua kiꞌa obokia mai haiarakia maearima weiakia aiahu mahina ena 
maniꞌa teaꞌina haukia mai ena kaibaꞌuku tekuti aina haukia ahakiai 
terama.

3  Aneru ibaruana ehore ena puou ꞌaku ahanai ebakiki oina, ba ꞌaku 
ebaebo matoha ꞌari hauna aruaruna ꞌabana, ba taba weia ꞌaku aonai 
ṯemiaho haukia ikoikiai teꞌari.

4 Aneru ibaihauna ehore ena puou ate mai bei hanoai ṯebuti haukia 
ahakiai ebakiki oina, ba tebaebo aruaru ai teao. 5 Ba bei nipoki ainakia 
aneruna aiana aona eꞌabi etibaha,

“Robe Tiramana e,
oi nomiaho mai ꞌuainai
omiaho haumu,
emu bakai neiakiai kiꞌa haukia
puma obahoainakia hanona
obero kiꞌa baha.

 6 Pokina ia tehore emu
robe haukia mai mahabanai haukia
teahu ꞌarinakia aruarukia
tebakiki oinakia,
ba oi ohore aruaru obenakia
kateinu hanona ekia kiꞌa
ꞌarana obamuena.”

7 Ba aia ha itara robenai emai aona eꞌabi etibaha,
“ꞌE, ꞌabi tohana,

b 16.13 ꞌao ꞌopukia 

Obiapaka
hiabu ikoinai Tiramana e,
oi emu bakai weiana kiꞌa haukia
puma obahoainakia hanona tohakia mai tebero.”

8  Aneru ibabanina ehore ena puou beraura ahanai ebakiki oina, ba 
beraura bero tebena irubanai maearima kebaꞌaranakia. 9 Hiabu rarina 
ꞌakina ehore maearima ebaꞌaranakia, ba Tirama weiana maearima 
iaꞌikiꞌakia neiakia ebaramanakia hauna atana teururu aina haeamona 
raona kabe aꞌi tenuatae aina mai ia aꞌi tebanamona. 10 Aneru ibaimana 
ehore ena puou aiahu mahina ena obia imiaꞌauna ahanai ebakiki oina, 
ba mahi weiana ena obia aiarana maikoina ewapura abuna, weiana 
maearima tehaiara kiꞌa baha paunai maeakia teꞌurinakia, 11 mai ekia 
haiara mai ekia tua paukiai Tirama weiana kupai nemiaho hauna teururu 
aina, mai ekia aka kiꞌai kateraona kabe hanona aꞌi tenuatae.

12  Aneru ibaꞌabaihauna ehore ena puou Eufrate atena apaꞌuana ahanai 
ebakiki oina, ba ate beina eꞌororo ꞌau, taetana tainai obia ꞌarana haukia 
ekia taeara ebaꞌoruna katemai. 13  Ba auba kiꞌa obokia b aihau aihanakia 
ihakia matoha hobi ꞌabakia, ia hanona mahi atana dragona hauna 
pinanai, mai aiahu mahina pinanai, mai mahabanai hauna baiꞌoina 
pinanai tekarahi. 14 Ia hanona tiaporo aubakia kiꞌa obokia, hoa mai 
bataꞌutaꞌu huri akakia tibabai, ba ia hanona tikarahi hanopaka maikoina 
ena obia ꞌarana haukia katebararonakia Hiabu ikoinai Tiramana ena 
bakai wapuna apaꞌuana kemai raninai katehuarina.

15 Weiana aia ha aona eꞌabi etibaha, “Tomobahu, au hanona bainao 
hauna ꞌabana kawahi. Hau ha enoꞌa nemiaho mai ena habuni ebatotona 
nemiaho hauna hanona enamo, weiana ia hauna ꞌabaeana aꞌi kekabanai 
kabanai, haeamona mako wairakiai aꞌi kehaumaea.”

16  Ba auba kiꞌa obokia aihau weiakia tehore obia ꞌarana haukia 
tebararonakia ꞌeka weiana Heberu maeakiai atana teaparina 
‘Aramagedono’ haunai.

17 Aneru ibaꞌabaihau hamomona ehore ena puou maeabu aonai ebakiki 
oina, ba marea robe aonai obia imiaꞌauna ahanai aia ha emai eꞌabi ꞌaota 
etibaha, “Aba eore.” 18  Ba kupa eꞌimare, eroꞌu, ꞌuru rarikia tebua, mai 
kanokau kiꞌa obokia ꞌakikia tekaꞌa, kanokau ua homana ha aꞌi ekaꞌa ꞌapua 
uaꞌi baha ꞌakinai maearima hanopakai erama raninai emai mo bariu, 
kanokau neiana hanona kiꞌa obona tohana. 19 Weiana aiara apaꞌuana 
atana Babulonia hanona epaꞌa paipana aihau, mai hano ikoikiai aiarakia 
apaꞌuakia hanona tepururu. ꞌA Tirama hanona Babulonia aiara apaꞌuana 
ena kiꞌa eraona ꞌinina, ba ia ehore ena kaputi ai Babulonia ebainuna, 
kaputi weiana hanona Tirama ena opuere kiꞌa obona waininai ebonu 

ꞌauna. 20 Ba kereibua ikoikiai teꞌakauma, mai kobio hanona wairakia 
ahaꞌi. 21 Abara kupai teꞌeho matoha pihara apaꞌuakia, ekia puma hanona 
kilogram imabui ꞌabana hanona kupai teꞌeho maearima teahu kiꞌanakia, 
ba maearima tehore Tirama teururu aina pihara abarana weiana paunai, 
pokina ena iaꞌikiꞌa neiana hanona ekiꞌa kiꞌa baha.

Rea Babiꞌena Apaꞌuana Ena Puma Kehoaina.

17  1 Epua, aneru ꞌabaihau hamomo weiakia puou ꞌabaihau hamomo 
teaꞌinakia haukia ꞌabakia ha emai hereꞌu ehina benaꞌu etibaha, 

“Omai, au kahore rea babiꞌena apaꞌuana ena puma kehoaina hauna 
kabaihaniꞌo, ia hanona bei boꞌona ꞌarakiai nemiati. 2  Hanopaka ena 
obia ꞌarana haukia rea babiꞌena weiana kipokia tenabau, hanopaka 
maearimakia abomo ia kipokia tenabau matoha biai teinu ꞌari ꞌabana.”

3  Ba Auba Robe aoꞌu ebabonu ꞌauna, aneru weiana ehore eaoainaꞌu 
hanoꞌakuna, weia babiꞌe ha aihana, aiahu mahina ha birona ahanai 
emiaꞌau. Mahi weiana hauna maikoinai ata tererenakia weiakia hanona 
ꞌabi kiꞌa obokia Tirama herenai, mahi weiana ꞌarana hanona ꞌabaihau 
hamomo ꞌeana harau haea. 4 Babiꞌe weiana hanona habuni apupuna mai 
birona ebatotona, gold mai pihara namoabukia ꞌimare ꞌimarekiai, mai 
kutu ꞌimare ꞌimarekiai ebataitaina, imanai hanona gold ꞌerena ha, aonai 
hanona ena aka kiꞌa obokia mai ena nabau hoahoakia ꞌopukiai ebonu. 5 Ia 
pauna ahanai hanona ata bunina ha tererena,

‘BABULONIA APAꞌUANA, HANOPAKA ENA REA BABIꞌEKIA IKOIKIAI 
MAI TABA KIꞌA OBOKIA MAIKOINAI HINAKIA.’

6  Ba babiꞌe weiana aihana hanona Tirama ena robe haukia mai Iesu 
pouna tehinana haukia eahu ꞌarinakia mai aruarukiai einu ꞌari. Aihana 
raninai ataꞌutaꞌu huri.

7 Ba aneru weiana ehina benaꞌu etibaha, “Aehoma buonai nutaꞌutaꞌu 
huri? Au kahore babiꞌe naiana ꞌabina bunikia mai mahi weiana ahanai 
emiaꞌau ꞌarana ꞌabaihau hamomo ꞌeana harau haea hauna anina 
kabaꞌiobiniꞌo. 8  Ba aiahu mahina naiana oihana hauna hanona ꞌuainai 
emiaho, ia bariu hanona aꞌi nemiaho, ia hanona ꞌuri ꞌourana weiana aꞌena 
ahaꞌi haunai kekaraꞌau kemai, ba keao kepururu baihana. Maearima 
weiakia hanopaka erama emaimo bariu hanopakai temiaho haukia, 
weiakia atakia mauri pukana aonai aꞌi tererenakia haukia, mahi weiana 
kateihana hanona katetaꞌutaꞌu huri, pokina ia hanona ꞌuainai emiaho, 
bariu aꞌi nemiaho, haeamona kemai mue.

9 “Maearima mai ena aobero hauna hanona neiana obona keobo, aiahu 
mahina arana ꞌabaihau hamomo hanona oeo ꞌabaihau hamomo, aiara 
weiakia babiꞌe epoki ainakia, mai obia ꞌarakia haukia ꞌabaihau hamomo. 
10 Weiakia haukia ima hanona aba tepururu, ia ha hanona bariu nemiaho, 
ha hanona aꞌi nimai baha, ia weiana kemai raninai rani papana mo 

  Ibawaira Tinana 16 ,  17

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



536

 

c 18.2 ꞌao ꞌopukia 

kemiaho. 11 Aiahu mahina weiana ꞌuainai emiaho ia bariu aꞌi nemiaho 
hauna hanona obia ꞌarana hauna ibaꞌababanina, weiakia ꞌabaihau 
hamomo haukia ꞌabakia ha, ba ia abomo kepururu.

12  “Aiahu mahina ꞌeana harau haea weiakia oihanakia hanona obia 
ꞌarakia haukia harau haea, iamo obia ꞌarakiai haukia weiakia ekia aiara 
aꞌi tiaꞌi bahanakia, ia aiahu mahina kipokia obia hiabuna kateaꞌina 
beraura hoana hamona aonai. 13  Obia ꞌarana haukia weiakia harau 
haea ikoikiai ekia raona hanona kehamona, ba ekia tabura mai ekia 
hiabu aiahu mahina katebena. 14 Ba ia haukia hanona Mamoe nahu 
katehuarina, ia Mamoe nahu kehore keahu ꞌitiꞌitinakia, pokina ia hanona 
obia ikoikiai ekia Obiapaka mai obia ꞌarana haukia ekia Obia ꞌarakiai 
hauna, ia tiꞌabana haukia weiakia eaparinakia mai etinaꞌanakia, mai 
aia ibabua ꞌau haukia hanona Mamoe nahu kipokia huari aonai ekia ꞌou 
haukia kateahu ꞌitiꞌitinakia.”

15 Weiana aneru haeamona ehina benaꞌu etibaha, “Bei weiakia 
oihanakia ahakiai rea babiꞌena emiaꞌau, hanona maearima haeai haeai, 
rama haeai haeai, hano haeai haeai, mai maea haeai haeai haukia. 
16  Aiahu mahina mai ꞌeana harau haea oihanakia haukia hanona rea 
babiꞌena weiana ꞌarina aꞌi kateꞌari, ena taba ikoikiai kateaꞌi obonakia 
maihauna katehabona, bitiona kateana, iruba ai katehuhuna keꞌara 
obo. 17 Pokina Tirama obia ꞌarana haukia weiakia aokiai hanona nuatae 
ehorotina ena raona ikoinai katebaorena, weiana aokia katebahamomona 
ekia hiabu aiahu mahina katebena keobia aina, keaomo Tirama ena ꞌabi 
ketohana. 18  Babiꞌe weiana oihana hauna hanona aiara apaꞌuana, weiana 
hanopaka ena obia ꞌarana haukia ikoikiai nipoki ainakia.”

Babulonia Aiara Apaꞌuana Aba Eꞌeho.

18  1 Neiakia murikiai aneru haeai ha aihana kupai eriri emai. Ia 
ena hiabu hanona eapaꞌua kiꞌa baha weiana ena nuabi ehore 

hanopaka maikoinai ebaea obona. 2  Aiana taburanai eio aota etibaha,
“Babulonia aiarana apaꞌuana
aba eꞌeho, aba eꞌeho!
Ia hanona tiaporo mai
auba kiꞌa obokia c ikoikiai ekia
kaimue ꞌekanai eao,
roborobo ꞌopukia mai
ꞌarikia aꞌi tiꞌari haukia
ekia paparoꞌai eao.

 3 Pokina hanopaka maearimakia
ikoikiai ia kipokia nabau

hoahoakia kiꞌa obokia tebabai
matoha ena bia pahihinai
teinu ꞌari ꞌabana.
Hanopaka ena obia ꞌarana haukia
abomo ia kipokia aba tenabau,
haeamona hanopaka ena
kawakawa haukia hanona
enuatae kiꞌa tabakia
weiakia arakia rarikiai
ekia obia aba tebapaꞌuanakia.”

4 Ba aia haeai ha aona etibaha,
“Eꞌu maearima e,
aiara naiana aonai
tomokarahi tomai.
Ia kipokia kiꞌa akakia
aꞌi tomobabai haeamo marikina.
Ia kipokia iaꞌikiꞌana pumana
aꞌi tomohoai haeamona marikina.

 5 Pokina ena kiꞌa hanona
aba eroꞌana eaomo kupa,
mai Tirama hanona ia ena babai
kiꞌa ikoikiai niraona ꞌininakia.

 6 Ena baibeni ihobonai
katobeni muena.
Taba ebabaina hauna ꞌarana
rani rua katohorena.
Emi ꞌere aokiai muramura
pahihina ebaꞌoruna
katoinu ihobonai,
ia ena ꞌere aonai
muramura pahihina katobaꞌoruna
hanona ena tabura katoba
kabanaina rani rua.

 7 Ia kipona taba weiakia
ꞌarakia rarikia enuatae kiꞌa
mai ena nuabi ebena ihobokiai mo
katobahaiarana mai katobahaina.
Pokina kipona aonai
niapa netibaha,
‘Au hanona obia ꞌarakia
babiꞌeꞌu mo ha ṉamiati,
au hanona wapu ahaꞌi,

mai au hanona aꞌi kahai ꞌapua.’
 8 Ua buonai wapu hamona aonai

ia iaꞌikiꞌana akakia ikoikiai
ketabu ahinakia,
ꞌari, hai mai arobo.
Haeamona ia hanona iruba aonai
keꞌara obo.
Pokina Obiapaka Tirama
ia nibabakaina hauna hanona
etabura kiꞌa baha.

9 “Hanopaka ena obia ꞌarana haukia ia kipokia tenabau mai ena kepu 
teaonamoai haeamo haukia hanona iruba weiana hiabuna nikaraꞌau 
kateihana raninai katehai ꞌari kiꞌa baha. 10 Ena hau haiara paunai, 
katetaꞌu kiꞌa atauꞌai katekoroti katehai kateꞌabi,

‘Ekiꞌa kiꞌa baha,
ekiꞌa kiꞌa baha.
Babulonia aiara apaꞌuana
mai taburana e,
beraura hoana hamona ꞌakimo
aonai puma ohoaina.’

11 “Hanopaka ena kawakawa haukia abomo katehai ꞌari kiꞌa baha, pokina 
ekia kawakawa tabakia hanona hau ha aꞌi kekawanakia. 12  Kawakawa 
tabakia weiakia hanona gold mai silba, pihara namoabukia mai kutu 
ꞌimareꞌimarekia, habuni namoabukia, habuni apupukia, habuni nibinibikia 
taꞌetaꞌekia, habuni birokia, matiu timikia namokia haeaihaeai, mahi atana 
elepant ꞌeanai tebabai tabakia ikoikiai, matiu ꞌarakia rarikia haukia, kopa, 
auri mai pihara pahihina namonai tebabainakia tabakia, 13 weiakia aniani 
timikia ibanamokia muramurakia atakia sinemon mai spaisi, muramura 
timikia ꞌorimokia atakia insense mai mira, mai muramura taburana 
hauani katetarona hauna, waini mai olibe hohona, parawa namokia, witi, 
poromakau mai mamoe, hoti, mai kariota, taꞌaraꞌi haukia, mai maearima 
ekia mauri. 14 Taba tikawakawai haukia weiakia katehina bena katetibaha,

‘Babulonia e,
taba namokia onuatae ainakia
haukia teꞌakauma,
mai emu obia tabakia mai
emu nuabi tabakia ikoikiai
hanona aba teꞌakauma,
ba aꞌi kotabu ahi muenakia.’

15 “Kawakawa haukia taba weiakia ia herenai tekawa kawainakia ba 
monikiai teobia haukia atauꞌa ꞌakinai katekoroti, katetaꞌu haiara weiana 
kiꞌa obona paunai katehai ꞌari kiꞌa baha. 16  Kateꞌabi katetibaha,

‘Ekiꞌa kiꞌa baha,
aiara apaꞌuana herena
ekiꞌa kiꞌa baha.
Habuni namoabukia,
apupukia, mai birokia
obatotonakia, gold,
pihara namoabukia ꞌimarekia,
mai kutu ꞌimarekiai otaitai. 17 Beraura hoana hamona aonai
emu obia tabakia neiakia
ikoikiai hanona aba tepururu.’

“Aunohi kapena haukia ikoikiai mai teheꞌau tiharima haukia ikoikiai, 
aunohi ai tiaka haukia ikoikiai mai ekia mauri ꞌakuai tikaoao aina haukia 
ikoikiai atauꞌai katekoroti. 18  Ia niꞌara hiabuna nikaraꞌau kateihana 
raninai kateio katetibaha,

‘Aiara tabana hanona
aiara apaꞌuana neiana ꞌabana?’

19 Arakiai apuroro katehore ꞌaunakia katehai ꞌari kiꞌa baha katetibaha,
‘Ekiꞌa kiꞌa baha,
aiara apaꞌuana herenai
ekiꞌa kiꞌa baha,
mai ekia aunohi ꞌaku kapenai
haukia ikoikiai oi emu
obia tabakiai kepu haukiai teao,
ꞌa beraura hoana hamona ꞌakimo
aonai oi aba opururu.

 20 Tomoaonamo.
Kupa, mai Tirama ena robe haumi,
mai iuhubeau haumi,
mai mahabanai haumi e,
tomoaonamo kiꞌa baha,
Tirama ehore ia puma ebahoaina
pokina ia wai heremiai
ebabai kiꞌa paunai.’ ”

21 Ba aneru taburana ha ehore iata rarina ꞌakina ha eaꞌi taeana ꞌaku 
aonai ekapo uhuna ba eꞌabi etibaha,

“Taeara neiana ihobonai
Babulonia aiara apaꞌuana
ꞌaku aonai katekapo uhuna,
ba aꞌi kateiha muena.

 22 Kita atana hap tipapura aina
haukia ekia ꞌuru namokia,
mai hui aꞌitaea haukia,

marori mai pihi ubai haukia
ꞌurukia namokia oi aomuai
aꞌi kateo muena.
Oi aomuai aka haeai haeai
tibabai haukia ha
aꞌi katetabu ahi muena.
Oi aomuai tona tiorina ꞌuruna
aꞌi kateo muena.

 23 Ramepa eana ha oi aomuai
aꞌi keꞌara mue.
Hawainibe mahamaha hauna
mai babiꞌena aiakia oi aomuai
aꞌi kateoꞌo muenakia.
Neiakia katerama pokina
emu kawakawa haukia hanona
hanopaka ena maearima
apaꞌuakiai teao,
oi emu nepuai hanona
hanopaka maearimakia
oꞌoi ahinakia.

 24 Babulonia aiara apaꞌuana
hanona puma ehoaina
pokina ia aonai mahabanai haukia
mai Tirama ena robe haukia
aruarukia tetabu ahinakia,
mai hanopaka ahanai
teahu ꞌarinakia haukia
ikoikia aruarukia.”

Kupa ꞌUbinai Teio, Haleluia!

19  1 Neiana murinai, au ꞌuru ha aona ꞌuruna matoha maearima 
toꞌuna rarina kupa ꞌubinai teio tetibaha,

“Haleluia! Hamabanamona.
Bamauri, nuabi, mai hiabu
hanona eka Tirama ꞌeuna.

 2 Pokina ena bakai hanona
tohana mai ebero.
Tirama ehore rea babiꞌena
apaꞌuana puma ebahoaina,
ena maha porepore babai kiꞌai
hanopaka eaꞌi kiꞌana paunai.
Tirama ena taꞌaraꞌi haukia

teahu ꞌarinakia aruarukia
ꞌarakia aba ebamuena.”

3  Haeamona teio mue tetibaha,
“Haleluia! Hamabanamona.
Aiara apaꞌuana niꞌara
mai hiabuna nikaraꞌau
aꞌi kepua ꞌapua keaomo
banaibanai.”

4 Ba kiro haukia harau rua bani mai mauri tabakia bani tekaipehu 
Tirama weiana obia imiaꞌauna ahanai emiaꞌau hauna tekuti aina, ba teio 
tetibaha,

“Amen, Haleluia!”

Mamoe Nahu Ena Hawainibe Tatuna.
5 Ba weia obia imiaꞌaunai aia ha emai etibaha,

“Ena taꞌara tuaꞌina haumi
ikoimiai mai maearima ikoimiai
weiami papana mai apaꞌuana
ia tumariki aina haumi ikoimiai,
eka Tirama hamabanamona.”

6  Ba ꞌuru ha aona, ꞌuruna matoha mako rarina ꞌakina ꞌao roio rarikia 
tihara puni ꞌao kupa niroꞌu ꞌuruna rarina ꞌabana teio tetibaha,

“Haleluia! Hamabanamona.
Pokina Obiapaka aika eka
Tirama hiabu ikoinai hauna
nihore aika nipoki ainaka.

 7 Aoka kenamo, kahaonamo kiꞌa,
ia nuabi kahabena.
Pokina Mamoe nahu ena
hawainibe ranina aba ekaraꞌau,
haeamona keatawana babiꞌena
abomo aba ebaꞌoru.

 8 Habuni namona atana linen
erauꞌa mai neꞌimare hauna
tebena kebatotona.”

(Habuni namona weiana anina hanona Tirama ena robe haukia aka 
berona tebabaina haukia.)

9 Ba aneru ehina benaꞌu etibaha, “ꞌAbi neiana morerena. Tebeaubeau 
benakia Mamoe nahu ena hawainibe tatuna aonai temai haukia hanona 
tenamo.” Haeamona eꞌabi mue etibaha, “Neiakia hanona Tirama pinana 
ꞌabikia tohakia.” 10 Weiana au aneru weiana aena pokinai akaipehu 
kakuti aina, ꞌa ia au ehina benaꞌu etibaha, “Aꞌi kokuti ainaꞌu! Au hanona 

taꞌaraꞌi hauꞌu ꞌabaeaꞌu, oi ꞌabamu mai uahoꞌabamu Iesu ena pou ṯehinana 
haukia ꞌabakia. Tirama ikupaianamo kahakuti aina! Pokina Iesu ihina 
pouna hanona mahabanai hiabunai.”

Hoti Porena Ahanai Emiaꞌau Hauna.
11 Epua, au kupa ekaikau hoti pore obona ha wairaꞌuai aihana, ahanai 

emiaꞌau hauna atana hanona ‘AIA IBABUAꞌAU’ mai ‘TOHA TOHANA’ Ia 
hanona bero paipanai nibabakai mai nehuari. 12  Mahana ihakia hanona 
matoha iruba neupa ꞌabana, aranai hanona obia ibauꞌukia boꞌokia, ia 
ahanai hanona ata ha irereꞌau ba hau ha ata weiana aꞌi eꞌiobina, ꞌa ia 
kipona mo eꞌiobina. 13  Ena habuni homaꞌana ebatotona hauna hanona 
earuaru obo. Ia atana tehinana hanona ‘TIRAMA ENA ꞌABI’. 14 Kupa ena 
huari haukia ia murinai teꞌau, hoti porekiai temiaꞌau, habuni namokia 
atakia linen tebatotonakia, tepore obo mai terauꞌa. 15 Pinanai hanona 
kareba nihena eara hauna nikarahi, ena aka hanona hano haeai haeai 
haukia keahu ꞌitiꞌitinakia, ba ia kehore auri ikaiꞌiniai kepoki ainakia. 
Hiabu ikoinai Tiramana ena opuere kebatohana ꞌekana bine buabuana 
ibahari ꞌitiꞌitina ꞌekanai kehe ꞌitiꞌitinakia. 16  Ena habuni ahanai ꞌapena 
tainai hanona ata neiana ererena,

‘OBIA ꞌARANA HAUKIA IKOIKIAI EKIA OBIA ꞌARAKIA HAUNA MAI 
OBIA IKOIKIAI EKIA OBIAPAKA.’

17 Ba aneru ha beraura aonai ekoroti aihana, roborobo kupa baiatanai 
tirobo haukia ikoikiai eapari ꞌaotanakia etibaha, “Tomai, Tirama ena 
tatu apaꞌuanai tomotoꞌu. 18  Weiana wai hanona obia ꞌarana haukia, huari 
poki haukia, mai tabura haukia bitiokia katoani, hoti mai hoti ai temiaꞌau 
haukia bitiokia katoani, mai maearima ikoikiai weiakia taꞌara tiaꞌi haukia 
mai taꞌara aꞌi tiaꞌi haukia, papakia mai apaꞌuakia bitiokia katoani.”

19 Ba aiahu mahina weiana mai hanopaka ena obia ꞌarana haukia mai 
ekia huari haukia kipokia tetoꞌuna aihanakia, tenuatae hoti porenai 
emiaꞌau hauna ena huari haukia kipokia katehuari. 20 Iamo aiahu mahina 
teahuna teaꞌi maurina, ena mahabanai hauna baiꞌoina ohi. Mahabanai 
hauna baiꞌoina weiana hanona aiahu mahina wairanai bataꞌutaꞌu huri 
hoahoakia ebabai hauna, hoahoa weiakiai aiahu mahina maniꞌana teaꞌina 
mai ena kaibaꞌuku tekuti aina haukia eꞌoi ahinakia. Weiakia terarua 
mauri maurikia iruba ꞌobuna weiana pihara mai irubana atana salpa 
niꞌara banaibanai ꞌekanai tekapo uhunakia. 21 Weiana hoti porena ahanai 
emiaꞌau hauna ehore pinanai kareba ekarahi haunai ꞌou haukia ikoikiai 
eahuꞌari orenakia, ba roborobo ikoikiai bitio weiakiai teani ꞌari.

Keriso Kipokia Kateobia Ihau Taha Hamona.

20  1 Epua, aneru ha kupai ekarahi eriri emai aihana, imanai 
hanona ꞌuri ꞌourana aꞌena ahaꞌi hauna kina mai tabiri apaꞌuana 

ha eaꞌinakia. 2  Ia ehore mahi atana dragona weiana ꞌerau ꞌaiꞌaina hauna 
eaꞌina, mahi weiana hanona Tiaporo ꞌao Satani, ba tabiriai ebiri ꞌinina 
ihau ikoinai taha hamona kemiaho aina. 3  Aneru weiana ehore mahi 
weiana ꞌuri ꞌourana aꞌena ahaꞌi hauna aonai ekapo utana ba ekaiabu 
ꞌinina, mai ahanai rauhubu hoana ehorotina, weiana ia hanopaka 
maearimakia aꞌi meꞌoinakia keaomo ihau taha hamona, weiana murinai 
hanona kerubuna kemiaho rani papana.

4 Epua, obia imiaꞌaukia aihanakia, ahakiai temiaꞌau haukia hanona 
hiabu teaꞌina katebabakai. Haeamona weiakia Iesu pouna tehinana 
mai Tirama ena ꞌabi tehinana paukiai ꞌakokia tekabe hurinakia haukia 
aubakia aihanakia. Ia hanona aiahu mahina weiana ꞌao ena kaibaꞌuku 
aꞌi tekuti aina mai ena maniꞌa paukia ahakiai ꞌao imakia ahakiai aꞌi 
teaꞌina haukia. Ia hanona temauri mue Keriso kipokia teobia ihau ikoinai 
taha hamona. 5 Neiana hanona ꞌariai mikirimue koriꞌuaina. (ꞌAri haukia 
harina maikoina hanona aꞌi temauri mue eaomo ihau ikoinai taha ha 
ekabanai.) 6  Maearima weiakia mikiri mue koriꞌuaina aonai katemiaho 
haukia hanona tenamo mai terobe. ꞌAri ibaruana hanona ena hiabu ahaꞌi 
ia herekiai, ꞌa ia hanona Tirama mai Keriso ekia robe akakia ibabaikia 
haukiai kateao, mai kipokia kateobia haeamo keaomo ihau ikoinai taha 
hamona.

Satani Iruba ꞌObunai Tekapo Uhuna.
7 Ba ihau ikoinai taha hamona keore murinai hanona Satani ena 

wapura ꞌekanai katerubuna. 8  Satani kekarahi keao hanopaka maikoinai 
hanopaka maearimakia keꞌoinakia, weiakia itubu rua Gog mai Magog 
kebatoꞌunakia huari kateao. Ekia boꞌo hanona keboꞌo kiꞌa baha matoha 
poe ꞌanona ꞌabana. 9 Hanopaka maikoinai tekabanai teao Tirama ena 
maearima ṯemiaho ꞌekana mai ena raonaꞌau aiarana tekori kakaiarona. 
Iamo iruba kupai eriri ꞌeho huari haukia weiakia maikoinai ebaꞌara 
obonakia. 10 Ba tiaporo weiana ia eꞌoi ahinakia hauna hanona weia 
pihara mai irubana atana salpa niꞌara ꞌobuna aonai tekapo uhuna, aiahu 
mahina mai mahabanai hauna baiꞌoina tekapo uhunakia ꞌekana. Weia 
teaihau puma kate hoaina mararani mai rabi keaomo banaibanai.

Obia Imiaꞌauna Apaꞌuana Porenai Emiaꞌau Hauna Ena Bakai.
11 Epua, obia imiaꞌauna apaꞌuana pore obona ha mai ahanai nemiaꞌau 

hauna aihana. Hanopaka mai kupa hanona wairanai tekaobo tai ha 
aꞌi eiha muenakia. 12  Ba ꞌari haukia aihanakia apaꞌuakia mai papakia 
Tirama ena obia imiaꞌauna wairanai tekoroti, ba aneru puka tekai 
kaunakia, baiatakiai puka haeai ha abomo tekaikauna weiana hanona 
mauri pukana. ꞌAri haukia ekia babai puka aokiai irere ihobokiai 
eba bakainakia. 13  ꞌAku aonai teꞌari haukia ꞌaku ehore euhu ꞌaunakia, 

haeamona ꞌari mai ꞌari haukia ekia ꞌeka tehore ekia ꞌari haukia teuhu 
ꞌaunakia. Ba maearima ikoinai hanona ha ha ekia babai ihobohobokiai 
ebabakainakia. 14 Murinai ꞌari mai ꞌari haukia ekia ꞌeka abomo iruba 
ꞌobuna aonai tekapo uhunakia. Iruba ꞌobuna weiana hanona ꞌari 
ibaruana. 15 Maearima weiakia atakia weia mauri pukana aonai irere 
ahaꞌi haukia ikoikiai hanona iruba ꞌobuna aonai tekapo uhunakia.

Kupa Mahamahana Mai Hanopaka Mahamahana.

21  1 Epua, mahaꞌu eao kupa mahamahana mai hanopaka 
mahamahana aihanakia, pokina kupa koriꞌuaina mai hanopaka 

koriꞌuaina aba teꞌakauma, ꞌakupaka abomo wairana ahaꞌi. 2  Ba aiara 
robena aihana, Ierusalema mahamahana, Tirama herenai kupa ꞌubinai 
eriri emai. Aihana ihana matoha hawainibe mahamaha babiꞌena 
tebataitai haraina tebaꞌoruna atawana ꞌeuna ꞌabana. 3  Ba aia ha obia 
imiaꞌaunai emai aona eꞌabi ꞌaota etibaha, “Bariu Tirama ena miaho 
ꞌekana hanona maearima herekiai, Tirama hanona ia kipokia katemiaho, 
ia hanona Tirama ena maearimai kateao, Tirama kipona hanona ia 
herekiai kemiaho, haeamona ekia Tirama ai keao. 4 Ia kehore mahakia 
beikia ikoikiai mahakiai keutu obonakia, ba maearima aꞌi kateꞌari mue, 
aꞌi kateaokoꞌo mue, aꞌi katehai mue, mai aꞌi katehaiara mue, pokina taba 
ꞌaiꞌaikia weiakia hanona aba teꞌakauma baihana.”

5 Epua, obia imiaꞌauna ahanai emiaꞌau Tiramana eꞌabi etibaha, 
“Tomobahu, Au taba ikoikiai aba nababai maha mahanakia!” Haeamona 
ehina benaꞌu etibaha, “ꞌAbi neiana hanona morerena pokina ꞌabi 
neiakia hanona toha tohakia mai aokia tohakiai kateaꞌi taeanakia.” 6  Ba 
haeamona ehina benaꞌu etibaha, “Taba ikoikiai aba ababai orena. Au 
hanona Alepa mai Omega, Koriꞌuaina mai Murihaina. Iaꞌiramana mai 
Ibapuana hauꞌu. Hau ha ꞌakona niꞌororo hauna au kahore mauri beina 
nebuti ꞌarana ahaꞌi hauna kabena keinu. 7 Ena aꞌikakauma ketabura, kiꞌa 
aokiai kekabanai hauna hanona itauna neiakia ikoikiai keaꞌinakia, ba au 
hanona ia ena Tirama ai kaeao, ia hanona au nahaꞌu ai keao.

8  Iamo ꞌubo haukia, aꞌi tiaꞌikakauma haukia, aka kiꞌa haukia, ahuahu 
haukia, nabau haukia, nepu haukia, kaibaꞌuku ṯekuti aina haukia, mai 
baiꞌoi haukia ikoikiai ekia ꞌeka hanona iruba ꞌobuna weiana pihara mai 
irubana atana salpa niꞌara banaibanai ꞌekana aonai. Neiana hanona ꞌari 
ibaruana.”

Ierusalema Mahamahana.
9 Epua, aneru ha emai hereꞌu, ia hanona aneru ꞌabaihau hamomo 

weiakia puou ꞌabaihau hamomo aokiai iaꞌikiꞌa tabakia orekia ꞌabaihau 
hamomo tebabonunakia teaꞌinakia haukia ꞌabakia ha, ba ehina benaꞌu 
etibaha, “Omai neia, au kahore hawainibe mahamaha babiꞌena 

d 21.17 ꞌao bao 

kabaihaniꞌo, ia hanona Mamoe nahu atawana.” 10 Weiana Auba Robe 
aoꞌu ebabonu ꞌauna ba aneru eaꞌinaꞌu eaoainaꞌu oeo ha apaꞌuana baꞌona 
ꞌubinai, ba aiara apaꞌuana robena, Ierusalema, ebaihanaꞌu Tirama 
herenai kupa ꞌubinai neriri nimai. 11 Tirama ena nuabi hanona aiara 
neiana ebaea obona, ena ꞌimare hanona matoha pihara namoabuna atana 
daiamond ꞌabana, eiroro kiꞌa matoha karati ꞌabana. 12  Aiara neiana ena 
ara hanona eapaꞌua mai eroꞌe, paꞌabina hanona harau haea rua, paꞌabina 
ha ha herekiai hanona aneru ha ha tikoroti ṯemiaho haukia ikoinai harau 
haea rua. Paꞌabina ha ha ahakiai hanona Isaraela itubuna harau haea 
rua atakia ha ha tererenakia. 13  Paꞌabi aihau hanona taetana tainai, ha 
aihau hanona tototaina tainai, ha aihau hanona ahitaina tainai, ha aihau 
hanona tibotaina tainai. 14 Aiara apaꞌuana arana ena koriꞌau piharakia 
hanona harau haea rua, ahakiai Mamoe nahu ena iuhubeau haukia harau 
haea rua atakia tererenakia.

15 Aneru weiana ehina benaꞌu hauna imanai hanona ikaiꞌini ha gold 
ai tebabaina hauna eaꞌina, ba aiara apaꞌuana, mai ena paꞌabi, mai ena 
ara kehobonakia. 16  Aiara ebakorina ꞌuniꞌunina bani baiatakia hanona 
teihobo, ena homaꞌa mai ena mata abomo ihobo, ikaiꞌiniai aiara ehobona 
ba ena homaꞌa etabu ahina hanona kilometa taha rua hinabu rua (2,200), 
ena roꞌe abomo teihobo. 17 Aneru ehore ara ena imuki d ehobona hanona 
meta imabui harau haea ꞌabaihau (66), aneru hanona maearima ekia 
hobohobo ihobonai ua ehobo aihona.

18  Ara hanona pihara namoabuna atana daiamond ai ebakorina, ba 
aiara apaꞌuana hanona gold tohanai ebabaina eiroro kiꞌa matoha karati 
ꞌabana. 19 Aiara ebakorina arana ena koriꞌau piharakia hanona pihara 
namoabukia haeaihaeai ikoinai harau haea rua ai ebataitainakia, pihara 
namoabukia atakia hanona neiakia, koriꞌuaina hanona daiamond, hauna 
eiroro, ibaruana hanona sapaia, hauna epurutoni, ibaihauna hanona 
kalakedo, hauna eꞌapuro, ibabanina hanona emerald, hauna ekupa, 
20 ibaimana hanona sadonu, hauna ebirobiro, ibaꞌabaihauna hanona rubi, 
hauna ebiro, ibaꞌabaihau hamomona hanona krusolito, hauna ewaima, 
ibaꞌababanina hanona berulio, hauna ekupa, ibaꞌababani hamomona 
hanona topasio, hauna eiroro, ibaharau haeana hanona krusoparaso, 
hauna ekupakupa, ibaharau haea hamomona hanona huakinto, hauna 
epurutoni, mai ibaharau haea ruana hanona ametuso, hauna eꞌapupu. 
21 Ara paꞌabikia harau haea rua ba paꞌabi ha ha hanona kutu porekia 
rarikia ꞌimare ꞌimarekiai tebabainakia. Aiara ibuana taearakia ikoikia 
hanona gold tohana ꞌabaeana, teiroro kiꞌa matoha karati ꞌabana.

22  Au aiara weiana aonai Marea Robe ha aꞌi aihana, pokina Obiapaka 
hiabu ikoinai Tiramana mai Mamoe nahu hanona aiara Marea Robena. 

23  Aiara apaꞌuana weiana hanona beraura ꞌao nawa eakia aꞌi nenuatae, 
ia ahanai aꞌi kerara, pokina Tirama ena nuabi hanona aiara nibaeana 
Mamoe nahu hanona aiara ena ramepai niao. 24 Hanopaka maearimakia 
aiara eanai katekaꞌa, haeamona hanopaka ena obia ꞌarana haukia 
hanona ekia nuabi haeai haeai kateaoainakia ia aonai. 25 Paꞌabi hanona 
rani ikoinai aꞌi katekaiabu ꞌapuana, pokina rabi hanona weia ahaꞌi. 
26  Hanopaka maearimakia hanona ekia nuabi tabakia mai ekia obia 
tabakia aiara weiana aonai katekatoto ainakia. 27 Iamo ꞌopu tabana ha aꞌi 
ketoto mai hoahoa kiꞌa obokia tebabai haukia ꞌao baiꞌoi haukia ha hanona 
aiara weianai aꞌi kekatoto ꞌapua, iamo weiakia atakia Mamoe nahu ena 
mauri pukanai tererenakia haukia mo katekatoto.

Mauri Beina Atena.

22  1 Epua, aneru weiana ehore mauri beina atena eba ihanaꞌu, 
eiroro wairai matoha karati ꞌabana. Ba Tirama mai Mamoe 

nahu ekia obia imiaꞌaunai eharu riri emai, 2  ba aiara taearana apaꞌuana 
ibuanai eharu ririna. Ate ꞌarana abira abira hanona matiu weiakia mauri 
tibaibeni haukia tekoroti, ihau hamona aonai hanona rani ikoinai harau 
haea rua buabuakia tiba ramanakia, nawa ha ha aokiai ṯebuaꞌa. Ia raukia 
hanona hanopaka maearimakia ikoikiai ekia inawa ibanamokia tabakia. 
3  Aiara weiana aonai hanona Tirama ena ururu baꞌanai ṯemiaho tabakia 
ha weia aꞌi kahatabu ahina. Pokina Tirama mai Mamoe nahu ekia obia 
imiaꞌauna hanona aiara weiana aonai kate miaho. Ena taꞌaraꞌi haukia 
katehore ia katekuti aina, 4 ba ia wairana kateihana, haeamona Tirama 
atana hanona paukia ahakiai irere ꞌau. 5 Rabi ha weia keahaꞌi, ramepa ꞌao 
beraura eakia hanona aꞌi katenuatae ainakia, pokina Obiapaka Tirama 
kehore ea kebenakia. Haeamona ia hanona obia ꞌarana haukiai kateao 
katepoki keaomo banaibanai.

Iesu Aba Kemai.
6  Epua, aneru weiana ehina benaꞌu etibaha, “ꞌAbi neiakia hanona toha 

tohakia mai kateba tohanakia. Obiapaka Tirama weiana mahabanai 
haukia aubakia niba taburanakia ia pouna ṯehinana hauna ehore 
ena aneru euhuna taba aba katerama haukia ena taꞌaraꞌi haukia keba 
ihanakia.”

7 Iesu eꞌabi etibaha, “Tomobahu, Au hanona aba kawahi, mahabanai 
ꞌabikia puka neiana aonai tikaꞌainakia haukia hanona tenamo.”

8 Au Ioane hanona taba neiakia aihanakia mai ꞌurukia aoꞌo. Ba aia aoꞌo mai 
aihanakia murinai, taba neiakia ebaihanaꞌu aneruna aena pokinai akaipehu 
kakuti aina nahoma. 9 Iamo ia ehore au ehina benaꞌu etibaha, “Aꞌi kokuti ainaꞌu. 
Au hanona taꞌaraꞌi hauꞌu oi ꞌabamu mai uahoꞌabamu mahabanai haukia ꞌabakia 
mai puka neiana ꞌabina ṯeꞌima haraina haukia ikoikiai ꞌabakia. Oi hanona 

e 22.16 ꞌao oi 

Tirama ikupaiana mo kokuti aina.” 10 Haeamona aneru weiana ehina benaꞌu 
etibaha, “Puka neiana ena mahabanai ꞌabikia aꞌi kokaiabunakia, pokina neiakia 
ikoikia katerama ranikia hanona aba herekai. 11 Maearima weiakia kiꞌa akakia 
tibabai haukia hanona kiꞌa akakia temebabai, weiakia hoahoa ꞌopukia tibabai 
haukia hanona hoahoa ꞌopukia temebabai, weiakia bero akakia tibabai haukia 
hanona bero akakia temebabai, weiakia tirobe haukia hanona temerobe.”

12  Iesu eꞌabi etibaha, “Tomobahu. Au hanona aba kawahi. Au kahore 
ikoimiai emi babai ihobokiai ha ha ꞌarami kabenimi paunai, ꞌarami 
hanona kawahi ainakia. 13  Au hanona Alepa mai Omega, Koriꞌuaina mai 
Murihaina, taba ikoikiai iaꞌiramakia mai ibapuakia hauꞌu.”

14 Ekia habuni ṯeutunakia haukia hanona tenamo, weiana ia hanona 
bero kateaꞌina mauri nibaibeni matiuna buabuana kateani, mai aiara 
weiana Ierusalema mahamahana paꞌabina aonai katekatoto. 15 ꞌA aiara 
weiana kapenai hanona maearima weiakia waeha ꞌabakia haukia, nepu 
baꞌari haukia, nabau hoahoakia kiꞌa obokia tibabai haukia, ahuahu 
haukia, kaibaꞌuku ṯekuti haukia, mai maearima weiakia baiꞌoi ꞌarina 
tiꞌari ekia ꞌabiꞌabiai mai ekia hoahoai tibaiꞌoi haukia ikoikiai. 16  “Au Iesu 
hanona eꞌu aneru auhuna ewahi ꞌabi tohakia neiakia kebaibeni wai e 
Tirama ena marea haumi heremi. Au hanona Davida obia ꞌarana hauna 
Ramuna mai ena rama hauꞌu. Au hanona raurani bihiuna ꞌimarena.”

17 Auba Robe mai hawainibe mahamaha babiꞌena ohi tiꞌabi ṯetibaha,
“ꞌOmai!”

Tabana aia neiana niona hauna abomo meꞌabi metibaha,
“ꞌOmai!”

Tabana ꞌakona niꞌororo hauna hanona kemai. Abomo tabana nenuatae 
hauna hanona kemai mauri beina ꞌarana ahaꞌi hauna keinu.

18  Puka neiana ena mahabanai ꞌabikia tiona haukia ikoikiai 
narobenakia. Hau ha ꞌabi neiakia ahakiai ꞌabi haeai ha kehore ꞌauna 
raninai, Tirama kehore iaꞌikiꞌa tabakia puka neiana aonai irere haukia 
ia ahanai kehore ꞌaunakia. 19 Ba hau ha mahabanai pukana neiana aonai 
ꞌabi ha keaꞌi parena raninai, Tirama kehore ia ena itau weiakia mauri 
nibaibeni matiuna ahanai hauna mai aiara robena aonai hauna, weiakia 
puka neiana aonai robakia teahu haukia, ia herenai keaꞌi parenakia.

20 Iesu, taba neiakia ꞌabikia nehina pounakia hauna netibaha,
“ꞌAbi tohana,
au hanona aba kawahi.”
Amen. Obiapaka Iesu e,
ꞌomai.

21 Nabahubaꞌari, Obiapaka Iesu ena aokoꞌo hoana hanona Tirama ena 
maearima ikoimiai heremiai kemiaho. Amen. 

ꞌAbi Anikia
ABELA

‑ hanona Kaino hatina.
ꞌABIꞌUAI APAꞌUANA

‑ hanona maearima rua baiatakiai aokia tibahamona hanona 
ꞌabiꞌuai apaꞌuana tibabaina. Maearima ꞌabiꞌuai apaꞌuana 
nibabaina raninai niꞌabiꞌuai ꞌabana herenai taba namona 
ha kebabaina, ba ibamuenai hanona ꞌabana weiana abomo 
niꞌabiꞌuai ia herenai abomo taba namona ha kebabaina.

Bariu Tirama ena ꞌabiꞌuai apaꞌuana hanona Tirama ehore 
ebaramana, ba eꞌabiꞌuai ena maearima ia murinai kateꞌau 
raninai ia hanona ena maearima Hamakia mai ekia 
Obiapakai keao.

ꞌAbiꞌuai apaꞌuakia Tirama ebabainakia hanona rua ꞌaki mo. 
Koriꞌuaina hanona Tirama Mose herenai ebabaina, ba 
eꞌabi, maearima ia ena rauhubu ꞌabikia kekaꞌai harainakia 
hanona Ia kipona ena maearima tohakiai kebaonakia, ua 
buonai ꞌabiꞌuai apaꞌuana koriꞌuaina aonai hanona hau ha 
Tirama wairanai aꞌi etaina.

ꞌAbiꞌuai apaꞌuana ibaruana aonai hanona Tirama eꞌabi 
etibaha, Maearima ha Iesu Keriso aonai keaꞌikakauma 
hauna hanona Tirama ia kebatohana bero hauna, ihobona 
matoha ia hanona aꞌi tebabai kiꞌa ꞌapua ꞌao Tirama ena 
rauhubu ha aꞌi tekabe ꞌapuana ꞌabana.

ABRAHAMO
‑ hanona Isaraela hanopakana hamakia koriꞌuaina. ꞌUaina 

ꞌakinai Tirama ehore Aberahamo ehinabena, ia kehore 
hano mahamahana ha Aberahamo kebena weia kemiaho. 
Tirama ia ehinabena kipona ena hano tohana kehabona 
keao hano weiana ketabuna. Aberahamo Tirama aiana 
ekaꞌaina. Ba eharima, eao atauꞌa ꞌakinai, ihau boꞌona ꞌaki 
eharima, eaomo hano weiana etabu ahina. Ba weiana 
hanona hano weiana bariu atana tiaparina Isaraela.

Tirama ena ꞌabiꞌuai apaꞌuana koriꞌuaina hanona 
Aberahamo herenai ebabaina. Tirama Aberahamo 
ehinabena ena maearima kipokia Ia tainai katetai 
raninai ia hanona Tirama ena ihaꞌini maearimakia 
tohakiai kateao.

Aberahamo hanona babiꞌe atana Sara eatawana. Miori ha aꞌi 
tebaramana eaomo terarua teanepaka toha. Epua Tirama 
hoa ha ebabaina weianai Sara miori ha ebaramana. Miori 
teaparina Isako.

Isako eapaꞌua hanona babiꞌe ha atana Rebeka eatawana. 
Rebeka miori rua ebaramanakia, ba terarua hanona miori 
baiꞌapaea, atakia hanona Esau mai Iakobo. Iakobo atana 
ibaruana hanona Isaraela. Iuda haukia ekia ata hanona 
Iakobo herenai emai ba tetibaha, ‘Isaraela haukia’.

Iakobo hanona aꞌa hati rua eatawanakia, atakia hanona 
Lea mai Rahela, mai taꞌaraꞌi babiꞌekia rua eatawanakia. 
Ia ehore miori ikoinai harau haea rua ebaramanakia, ba 
ia hanona Isaraela itubuna harau haea rua ꞌabaꞌabakia. 
Atakia hanona Ibawaira tinana 7.4‑8 ai irereꞌau uaꞌa.

Miori weiakia harau haea rua tehore miori boꞌona 
tebaramanakia, ba ia nahukia miorikia tehore miori 
boꞌona tebaramanakia, uahomana eaomo Isaraela 
maearimakia haukia eboꞌo waira ꞌakinai. Ba ia ikoikiai 
hanona Aberahamo kupuna ꞌabaꞌabana haukia.

ADAMU
‑ 1. Adamu hanona maearima koriꞌuaina, Tirama ehore 

ia ebabaina hanopakai. Tirama ehore ꞌanoai Adamo 
ebabaina.

2. Popouna tohanai hanona Adamo atawana Eba ohi Tirama 
aiana aꞌi tekaꞌaina ba tebabai kiꞌa, rani weiana emaiaina 
bariu hanona maearima ikoinai tebabai kiꞌa toꞌona.

3. 1 Korinto 15.45 aonai Iesu Keriso hanona nahaparina 
Adamu murihaina, pokina ia ehore ekia kiꞌai 
ebamaurinakia. Adamu ebabai kiꞌa hanona maearima 
eaoainakia tebabai kiꞌa. ꞌA Iesu ehore maearima ekia kiꞌai 
ebamaurinakia haeamona mauri mahamahana ebenakia.

AIKUPITO
‑ hanona hanopaka ha Isaraela hanopakana herenai, ꞌuainai 

hanona Isaraela maearimakia hanona Aikupito ai taꞌara 
teaꞌi ihau ikoinai hinabu bani (400). Iuhubeau 7.34‑38.

ꞌAKU BIRONA
‑ hanona Isaraela mai Aikupito baiatakiai nemiaho. ‘Mose’ 

ꞌekana koihana.
ALEPA

‑ hanona rererere koriꞌuaina Helene haukia maeakia ituabina 
aonai, ihobona matoha A hanona rererere koriꞌuaina 
piritani maeanai ABC ituabina aonai. Ua buonai aba 
tererena ihobonai, ‘Obiapaka Iesu Keriso hanona Alepa,’ 
weiana anina hanona ia hanona koriꞌuaina, taba ikoikiai 
iaꞌiramakia hauna. Helene haukia maeakia ituabina aonai 
rererere orena ꞌakina hanona atana Omega. Isu hanona 
taba ikoikiai iaꞌiramakia hauna, ihobona mo, ia hanona 
taba ikoikiai puakiai nemiaho hauna, taba ikoikiai hanona 
ia aonai katepua.

AMEN
‑ Heberu maeakiai ‘Amen’ anina hanona, ‘Ua mehoma’, 

‘Ua merama aiho’, ꞌao ‘ꞌAbi tohana’. Hau ha nibahubaꞌari 
raninai ꞌabana ikoikiai aokia ketaina kateꞌabi ‘Amen’.

ANERU
‑ hanona Tirama ena iuhubeau haukia weia kupai ia wairanai 

ṯemiaho. Iuhubeau neiakia hanona maearima ahaꞌi, ꞌa 
ia hanona auba. Ia hanona kahaihanakia aꞌi ketaina, ꞌa 
kipokia katebawaira tinanakia hanona kahaihanakia.

Tirama ena aneru neuhunakia ena aka ṯibabainakia. Ia 
ekia aka hanona Tirama ena maearima kateiha ꞌininakia 
(Iuhubeau 12.6‑11; 27.23, Heb 1.14). Rani baika hanona 
Tirama neuhunakia tiao ena maearima herekiai ena ꞌabi 
tibenakia.

Aneru ekia obia hanona atana Mikaela (Iuda 9). Haeamona 
aneru apaꞌuana ha hanona atana Gabriela (Luka 1.19, 26)

AREOPAGO
‑ hanona oeo papana ha atana, weia Atene aiaranai. Aiara 

apaꞌuanai maearima apaꞌuakia oeo weiana ahanai 
ṯemiatoꞌu. Ba maearima weiakia ekia miatoꞌu abomo atana 
teaparina Areopago.

ARONA
‑ hanona Levi ꞌabaꞌabana ha ba Levi hanona Iakobo nahuna 

harau haea rua ꞌabakia ha. Ia hanona maearima koriꞌuaina 
teaꞌi taeana robe akakia kebabai. Ba Isaraela haukia 

ꞌao Iuda haukia baiatakiai hanona Tirama ehore Arona 
kupuna haukia eꞌuahinakia robe akakia katebabai.

Rani ha Isaraela maearimakia baika tehore Mose mai Arona 
ohi aiakia aꞌi tekaꞌaina raninai, Tirama ehore ebawaira 
tina haraina weiana ia terarua hanona ꞌuai haukia Ia 
ehore etinaꞌanakia. Tirama ehina benakia Isaraela itubuna 
harau haea rua ṯeꞌuai ainakia haukia ha ha ekia ikaiꞌini 
teaꞌinakia Tirama ena itu robena aonai tehorotinakia. 
Erani raurani hanona Arona ena ikaiꞌini ehubu hubu 
abomo etaitai haeamona ebuaꞌa. Tirama eꞌabi, rani weiana 
keao aina hanona Arona ena ikaiꞌini hanona rauhubu 
mauana aonai kemiaho weia Tirama ena itu robena aonai 
ihobona hoa ha ꞌabana. Numera 17.1ꞌ10; Heberu 9.4, 
koihanakia, haeamona Levi mai Mose abomo koihanakia.

ATEMI
‑ hanona tirama babiꞌena ha. Maearima boꞌona weia Asia 

hanonai hanona tirama weiana tekuti aina.
AUBA KIꞌA OBOKIA

‑ hanona Satani murinai tiꞌau aubakia. Ia ekia aka apaꞌuana 
hanona maearima kateaꞌikiꞌanakia mai maearima 
katebakaꞌa parenakia Tirama aiana katekabena iamo 
Satani aiana katekaꞌaina. Rani baika hanona maearima 
aokiai titoto, maearima weiakia Satani ena aka kiꞌa obokia 
tibabai haukia.

AUBA ROBE
‑ hanona Tirama Aubana, ia hanona maearima weiakia Iesu 

Keriso tiaꞌikakaumana haukia aokiai nemiaho. Ia ena aka 
hanona ṉahomakia;

a. Ia nihore maearima Tirama ena ꞌabi nibaꞌiobinakia. 
(Ioane 16.13; 1 Korinto 2.10‑13)

b. Maearima weiakia Iesu Keriso tiaꞌikakaumana haukia 
paukiai nibahubaꞌari Tirama herena. (Roma 8.26)

c. Maearima neꞌuai ainakia Tirama kateꞌiobina. (Iuhubeau 13.2; 
16.6, 7)

d. Maearima hiabu nibenakia Tirama ena ꞌabi katehinana 
mai ena aka katebabaina. (1 Korinto 2.4, 5)

e. Ia nihore maearima ha ha hiabu nibenakia, ba ia 
tihore Tirama ena marea ibataburana akakia tibabai. 
(1 Korinto 12, 14)

BAALA
‑ hanona kaibaꞌuku ha. ꞌUaina ꞌakinai Isaraela haukia weia 

Isaraela hanonai aꞌi teaiara baha aonai, maearima ꞌeka 
weianai temiaho haukia hanona Baala tekuti aina. Rani 
baika Isaraela haukia abomo Tirama ikutiaina tehabona 
ia Baala tekuti aina, weiana paunai Tirama eopuereai kiꞌa 
bahanakia.

BABULONIA
‑ hanona aiara rarina ꞌakina ha atana. ꞌUaina ꞌakinai 

aiara weiana haukia Isaraela haukia kipokia tehuari ba 
tebaꞌehonakia. Isaraela maearimakia boꞌona teaꞌinakia 
taꞌaraꞌi haukiai tebaonakia, teaoainakia Babulonia hanonai 
uaꞌa ihau ikoinai imabui harau rua temiaho. (Mataio 1.11, 
12, 17. Iuhubeau 7.43)

Ibawaira tina pukana aonai (14.8; 17.5; 18 maikoina) hanona 
aiara apaꞌuana atana Babulonia robana eahuna. Weiana 
hanona ibabatai ai niꞌabi ia hanona Roma neꞌuahina. 
1 Petero 5.13 aonai abomo Babulonia hanona Roma 
neꞌuahina.

BALAM
‑ hanona Tirama ena mahabanai hauna ha. Rani ha hanona 

Isaraela maearimakia ekia ꞌou haukia baika, ia hanona 
ꞌeka atana Moab haukia. Ekia obia ꞌarna hauna atana 
hanona Balak. Ba Balak hanona enuatae Balam kehore 
Isaraela maearimakia keururu ainakia, weianai Balak 
enuatae Isaraela keahunakia. Popounai hanona Balam 
aꞌi enuatae, iamo aona eaꞌi aꞌi haraina Balak herena niao 
aonai, aneru ha ehore ia ena taeara ekori abuna. ꞌA doniki 
Balam ahanai emiaꞌau hauna mahana eao anere taeara 
ekori abuna eihana hanona eubo, aꞌi enuatae kekaꞌa haha, 
ꞌa Balam hanona ena doniki niahu ahu beau. Ba doniki 
ekabe Balam ehinabe pahihina.

Balam Isaraela maearimakia keururu ainakia hanona aꞌi 
etaina pokina eꞌiobina Tirama ena banamo hanona ia 
ahakiai nemiaho paunai. ꞌAbiꞌuai apaꞌuana mahamahana 
pukana aonai tererena Balam teꞌuahina hanona, ia ehore 
moni eraonaꞌau aina paunai enuatae Balak ohi kateaka 
hamomo, iamo Balak hanona Balam ena maearima ekia 
ꞌou hauna. (Numera 22‑24)

BALI
‑ hanona witi ꞌabana. Maearima bali uhona tiaꞌina parawa 

tibabaina, iamo parawa witiai tibabaina hauna hanona 
enamo kiꞌa baha ba parawa bali ai tibabaina hauna.

BAMAURI HAUNA,
‑ Iesu hanona ‘Bamauri hauna’ pokina Ia ehore taeara ha 

eaꞌi kauna, weianai hanopaka maearimakia ekia babai 
kiꞌa pumana aꞌi temehoaina paunai katerobo mauri. 
Pokina Iesu eꞌari hanona maearima ikoikiai ekia puma 
ehoaina, ua buonai Tirama nihore maearima weiakia Iesu 
tiaꞌikakaumana haukia ekia kiꞌa nehina haonakia, niaꞌi 
taeanakia, nibatohanakia, bero haukiai nibaonakia ia 
wairanai mai Iesu buonai.

BARAK
‑ honona Isaraela maearimakia ekia ꞌuai hauna apaꞌuana ha. 

Ia ehore Isaraela haukia eꞌuai ainakia teao huari aonai 
tetoto ba ekia ꞌou haukia teahunakia. (Judges 4, 5)

BEA
‑ hanona mahi apaꞌuana ha, hano baika ekia arabu aokiai 

ṯemiaho. Eka hanopaka (PNG) aonai hanona bea haꞌi 
nemiaho.

BELESEBULO
‑ hanona auba kiꞌa obona ha atana, itubu baika Isaraela 

maearimakia herekiai hanona auba weiana ṯekutiaina. 
Atana tohana hanona Baal‑sebulo. Ia abomo Satani ṉa tiho 
aubana, auba kiꞌa obokia ekia obia ha.

BENIAMINA
‑ hanona Iakobo nahuna harau haea rua ꞌabakia ha, ia 

hanona Iuda itubuna harau haea rua kupukia ꞌabaꞌabakia 
ha. ‘Aberahamo’ koihana.

BINE
‑ hanona buabua ha. Buabua neiana aubauba hanona puka 

aonai kotabu ahina. Matiu weiana buabua nahomana 
nibaramana hauna hanona atana bine. Bine hanona tiaꞌikia 
waini tibabai. Iuda haukia hanona ekia biraura hanokiai 
bine matiukia boꞌokia tibatonakia ba ṯeꞌima harainakia 
tibapaꞌuanakia weianai ia katehore tatu katebabaina.

DAVIDA
‑ hanona Isaraela maearimakia ekia obia ꞌarana haukia 

ꞌarakiai hauna. Hamana atana hanona Iese ba Davida 
hanona Iese nahuna, murihaina ꞌakina. Obia ꞌarana hoana 
aꞌi eaꞌi bahana aonai, ia hanona hamana ena mamoe eiha 
ꞌininakia. Davida ena ramai eririaina eaoaina hanona 
Iesu erama. (Roma 1.3; Ibawairatina 22.16) ꞌUaina 
ꞌakinai hanona tetibaha, Keriso bamauri hauna weiana 
Tirama keuhuna hauna hanona Davida kupuna ꞌabaꞌabana 
eririaina haukia herekiai kemai.

DRAGONA
‑ hanona mahi kiꞌa obona ha. Ibawairatina 12.3—13.4 aonai 

hanona mahi neiana robana eahuna. Maearima baika 
teꞌabi mahi atana dragona hauna hanona matoha ꞌerau 
ꞌabana, mai imana mai aeana abomo mai ꞌeana. Ena 
tabura hanona eapaꞌua. Dragona hanona Satani neꞌuahina, 
ia honona auba kiꞌa obokia ekia obia.

EBA
‑ hanona Adamu atawana, Tirama hanopaka ebabaina 

raninai Adamu ebabai ꞌuaina, epua Adamu robuna huriana 
ha eaꞌina Eba ebabaina. Iamo Eba ehore ꞌerau weiana 
Satani hauna aiana eaꞌi taeana, ba matiu buana weiana 
Tirama erauhubuna hauna eaꞌina eani. Ia abomo matiu 
buana weiana hana Adamu ebena eani. Ia terarua hanona 
maearima koriꞌuaikia Tirama aiana aꞌi tekaꞌaina, ba rani 
weianai emai bariu hanona maearima ikoinai kiꞌa tebabai. 
Adamu mai Eba miori aihau tebaramanakia, atakia hanona 
Kaino, Abela mai Seta.

ELIA
‑ hanona Tirama ena mahabanai hauna ha. Ia ꞌorina ha 

hanona Iakobo 5.17 aonai kotuabina.
ELISA

‑ ‘Namana’ ꞌekana koihana.
EPIKURO

‑ maearimakia hanona atakia ‘stoiko’. Ia hanona marere 
harai haukia, ekia raonaraona apaꞌuana hanona ꞌiobi mai 
ꞌabi tohana tiraonanakia. Rani boꞌona taba neiakia tiroba 
ahuainakia.

ꞌAbi Anikia  

The New Testament in Waima of Papua New Guinea; 1st ed. 2002; web version, 2014, Wycliffe Bible Translators, Inc.



555

ESAU
‑ Isako nahuna hanona miori baiꞌapaea rua. Atakia hanona 

Esau mai Iakobo. Esau hanona hau pakana, iamo rani 
ha mareꞌa eꞌari kiꞌa hanona kipona pakana ena bero hau 
iꞌirina Iakobo herenai ekawa kawaina. Ia aona etaina 
Iakobo kehore hau pakana ena banamo ikoinai keaꞌina 
ꞌekanai aniani peani hanona eraonana.

GIDEON
‑ hanona Isaraela maearimakia ekia ꞌuai hauna apaꞌuana 

ha. Ia ena aꞌikakauma Tirama herenai hanona eapaꞌua 
kiꞌa baha. Ia Tirama eaꞌikakaumana ia keꞌima haraina. 
Ia hanona Isaraela haukia eꞌuai ainakia teao tehuari, ba 
Tirama ena taburai ekia ꞌou haukia teahunakia, ꞌa ia haukia 
hanona aꞌi eboꞌo, tebabita ꞌaki.

GOMORA
‑ ‘Sodom’ koihana.

HAGARA
‑ hanona taꞌaraꞌi babiꞌena ha Sara ena ituai emiaho. Sara 

hanona Aberahamo atawana. Sara rani weianai miori 
haꞌi ebaramana paunai Hagara ehinabena Aberahamo 
ohi kateparua. Ba Aberahamo ehore Hagara miori ebena 
atana teaparina Ismaela. Tirama eꞌabiꞌuai Aberahamo 
miori ha kebena nahunai keao, iamo Ismaela hanona 
ꞌabiꞌuai miorina ahaꞌi, haeamona Tirama taba weiana eꞌabi 
ꞌuaiaina Aberahamo kupuna ꞌabaꞌabana eririaina haukia 
ꞌeukia hauna Ismaela kupuna ꞌabaꞌabana eririaina haukia 
hanona ꞌabiꞌuai weiana aꞌi teaꞌina. Muriai Sara ehore miori 
ha ebaramana atana teaparina Isako. Isako hanona Tirama 
ena ꞌabiꞌuai miorina Aberahamo mai Sara herekiai.

Sara Isako ebaramana murinai, Hagara eopuere aina paunai 
euꞌu ahina. Hagara eao oeo atana Sinai herenai emiaho. 
Ihau boꞌona ꞌaki tekabanai murinai, Tirama ena rauhubu 
oeo weiana ahanai Mose ebena. Weiana buonai Galatia 4 
aonai etibaha, Hagara taꞌaraꞌi babiꞌena hanona maearima 
weiakia Tirama ena rauhubu taꞌarana tiaꞌi haukia 
ihaihakia.

Ia hanona taꞌaraꞌi haukia pokina ekia aꞌikakauma hanona 
‘Maearima ha Tirama ena rauhubu ꞌabikia kekaꞌai 
harainakia hanona Tirama ia kebatoha bero hauna.’

ꞌA Tirama ena ꞌabi hanona aꞌi tiaꞌikakaumana, Tirama 
etibaha, maearima weiakia Iesu Keriso aonai tiaꞌikakauma 
haukia ikoikiai hanona niaꞌitaeanakia bero haukia.

HALELUIA
‑ Iuda haukia tenuatae Tirama katebanamona hanona teapari 

tetibaha, ‘Haleluia’. ꞌAbi neiana anina hanona, ‘Yawe 
ibanamona’ weiana hanona tetibaha, ‘Tirama ibanamona’.

HEBERU
‑ Maearima weiakia teaparinakia Heberu haukia hanona 

Aberahamo kupuna ꞌabaꞌaba eririaina haukia. Isaraela 
maearimakia hanona Heberu haukia. Ata neiana, ‘Heberu’ 
hanona kupukia ꞌabaꞌabakia ha atana ‘Eber’ hauna herenai 
emai. Iuda haukia maeakia hanona atana Heberu. ‘Iuda’ ꞌekana 
koihana.

HELENE
‑ hanona hano atana. Bariu hanona tiaparina Gris. Helene 

hanonai aiara apaꞌuana hanona atana Atene, haeamona 
Korinto aiarana abomo hano weiana aonai nemiaho.

Helene maearimakia hanona marere harai haukia, ba ekia 
aobero paunai maearima ia temariki ainakia. Maearima 
boꞌona hanona Helene haukia maeakia teona, abomo Iesu 
hanopakai emiaho aonai, marere harai haukia ikoikiai 
hanona Helene haukia maeakiai teꞌabiꞌabi. Popouna 
tohanai pou namona pukana neiana tererena hanona 
Helene haukia maeakiai tererena.

HEREME
‑ hanona tirama ha atana, ia hanona Helene haukia ṯekutiaina 

tiramana ha. Helene haukia tiꞌabi ia hanona tirama baika ekia 
iuhubeau hauna.

HERODA
‑ Pou namona pukana neiana aonai hanona maearima bani 

atakia hanona Heroda.
1. Koriꞌuaina hanona Heroda obia ꞌarana hauna. Ia hanona 

Iuda ekia obia ꞌarana hauna rani weiana Iesu hanopakai 
erama raninai. Ia mo neiana enuatae Iesu keahuꞌarina Iesu 
miorina aonai. (Mataio 2.2‑22; Luka 1.5)

2. Ibaruana hanona Heroda Antipa. Ia hanona Helene haukia 
ekia obia hauna, rani weiakiai hanona Iesu eiroro mai 
bataꞌutaꞌu huri hoakia ebabai. Heroda mo neiana Herodia 
eatawana ba Ioane baꞌuere robe hauna ꞌakona ekabena. 

Rani weianai Iesu tebahobona hanona teaoaina Heroda 
wairanai tebabakaina.

3. Ibaihauna hanona obia ꞌarana hauna atana Heroda 
Agripa apaꞌua. Ia hanona Tirama ena marea koriꞌuaina 
aonai maearima weiakia Iesu Keriso teaꞌikakauma haukia 
eꞌaotanakia. Ia ehore Ioane uahoꞌabana atana Iakobo 
eahuꞌarina. (Iuhubeau 12.1‑23)

4. Ibabanina abomo obia ꞌarana hauna atana Heroda Agripa 
papana. Ia hanona Paulo ebabakaina ba euhuna eao Roma, 
weia Kaisa wairanai kebakai.

HOSANA
‑ hanona banamo ꞌabina, maearima ekia mariki hoana hau ha 

herenai hanona ꞌabi neianai hau weiana tibanamona. ꞌAbi 
anina hanona, ‘Tirama ia mebamaurina,’ ꞌao ‘iaꞌitaeana’.

IꞌABANA HAUKIA
‑ Iesu iꞌabana haukia hanona maearima ikoinai weiakia Iesu 

tebatohana mai aiana teona haeamona aiana tekaꞌaina. 
Iuhubeau ekia aka pukana aonai Iesu iꞌabana haukia 
abomo atakia baika teapari, ihobona matoha, ‘Iesu 
tiaꞌikakaumana haukia’ mai ‘uahoꞌabakia’.

Mataio, Mareko, Luka mai Ioane aokiai hanona Iesu iꞌabana 
haukia abomo robakia teahu, Neiakia hanona Iesu iꞌabana 
haukia harau haea rua ia kipona eaꞌi taeanakia haukia ia 
kipokia temiaho. Abomo ena iuhubeau haukiai ebaonakia 
euhunakia ena aka tebabai, ihobona matoha Matai 10.1‑4 
aonai ꞌabanai.

IAKOBO
‑ ia atana ha hanona Isaraela. Ia nahuna hau ikoinai harau 

haea rua, ba ia hanona Isaraela itubuna harau haea rua 
mearimakia kupukia ꞌabaꞌabakia.

‘Aberahamo’ ꞌekana koihana.

IꞌAUA ROBENA
‑ ꞌuaina ꞌakinai Isaraela maearimakia hanoꞌakunai tekaoao 

aonai, Tirama Mose ehinabena iꞌaua robena ha kebabaina. 
Aea kebabai aihona hanona paipana ikoinai ebaꞌiobina. 
Weiana hanona habuni namona tohanai mai mahi 
paruakiai, iꞌaua robena weiana aonai hanona Rauhubu 
mauana weia aonai tehorotina. Maua aonai hanona 
pihara panabakia rua weiakia ahakiai hanona Tirama ena 

rauhubu harau haea erereꞌaunakia haukia, haeamona taba 
robekia baika.

‘Rauhubu mauana’ koihana.
Iuda haukia weia iꞌaua robena aonai Tirama tekuti aina, 

haeamona weiamo ekia baibeni mahikia tekinenakia 
Tirama tebanamona, eaomo Solomona Marea Robe 
mahamahana ebabaina.

Iꞌaua tatuna
‑ ‘Tatu’ ꞌekana koihana.

IEREMIA
‑ hanona Tirama ena mahabanai hauna ha. Ia ehore Keriso 

Bamauri hauna weiana Tirama eꞌabiꞌuai keuhuna kemai 
hauna, ena raninai taba taba katerama haukia robakia 
eahu ꞌuainakia ba muriai terama.

IESE
‑ hanona Davida obia ꞌarana hauna hamana, ia hanona Iesu 

Keriso kupana ꞌabaꞌabana ha. ꞌUaina ꞌakina mahabanai 
hauna atana Isaia ena rererere ai Keriso robana eahuna 
hanona etibaha ‘Keriso hanona Iese mai Davida kupukia 
ꞌabaꞌabakia.’

IESU
‑ anina hanona ‘Bamauri hauna,’ ꞌao ‘Tirama hanona aika 

ibamaurika hauna.’ Iesu atana baika neiakia; Iesu Keriso, 
Tirama Nahuna, Maerima Nahuna, Davida Nahuna.

INSENSE
‑ hanona muramura ha atana, timina hanona eꞌorimo wairai. 

Ia hanona matiu ha hohoeꞌanai tiaꞌina haeamona raunai 
mai ramunai abomo tiaꞌina. Marea robe aonai maearima 
Tirama tibahubaꞌari bena aonai muramura neiana ṯekinena 
timina ꞌorimona nikaraꞌau.

IONA
‑ hanona Tirama ena mahabanai hauna ha. Rani ha Tirama 

ia euhuna eao aiara apaꞌuana ha atana Nineba, Tirama ena 
ꞌabi weia kehinana. ꞌA Iona aunohi ha ahanai eheꞌau keao 
ꞌeka haeai ha ṉa ehoma ba aunohi weianai tibeau aonai 
Tirama ehore kou apaꞌuana ha euhuna eꞌabuꞌau. Aunohi 
haukia teꞌiobina, ua hanona Iona paunai kou apaꞌuana 
aonai tetoto, ua buonai Iona ꞌakuai tekapo uhuna. Maia 
apaꞌuana ha Iona etono ꞌauna, ba ia weia maia nuana aonai 
wapu aihau emiaho, epua maia apaꞌuaina eao poe ahanai 

Iona emama ahina. Weiana murinai Iona ehore Tirama 
aiana ekaꞌai eao Nineba weia Tirama ena ꞌabi eiroroaina.

IOSEPA
‑ Pou nomona aonai mearima atakia Iosepa hanona eboꞌo 

boꞌo.
1. Iosepa ha hanona Iakobo nahuna harau haea rua ꞌabakia 

ha.
Ia hanona Isaraela maearimakia kupukia ꞌabaꞌabakia. 

Iosepa neiana hanona Beniamina aꞌana. (Iuhubeau 7.9‑14; 
Ioane 4.5; Heberu 11.21, 22; Ibawairatina 7.8)

2. Iosepa ha hanona Maria atawana.
3. Iosepa ha hanona Iesu hatina ha atana. (Mataio 13.55; 

Mareko 6.3)
4. Iosepa ha hanona Iakobo aꞌana. (Mataio 27.56; 

Mareko 15.40, 47)
5. Arimatea hauna ha atana Iosepa hanona kepu hauna.
Ia hanona Iuda maearimakia ekia rauhubu ṯeꞌuai aina haukia 

ꞌabakia ha. Ia hanona maearima namona ha, abomo 
Iesu murinai eꞌau. (Mataio 27.57‑60; Mareko 15.42‑46; 
Luka 23.50‑53; Ioane 19.38‑42)

6. Iosepa Basaba (Iuhubeau 1.23)
hanona Iesu iꞌabana hauna ha mai herenai emiaho. Rani ha 

Iuhubeau haukia tenuatae Iesu iꞌabana haukia ha kateaꞌi 
taeana Iuda (Iesu ehina hinaina hauna) ꞌekana keꞌaina, ba 
Iosepa neiana mai Matia baiatakiai tepuꞌi hanona Matia 
teaꞌitaeana.

7. Baraba abomo teaparina Iosepa. (Iuhubeau 4.36)
IOSUA

‑ Mose eꞌari murinai hanona Iosua ehore Isaraela 
maearimakia eꞌuai ainakia. Teao Kanana hanonai tekatoto, 
weiana hanona Tirama eꞌabiꞌuai Isaraela maearimakia 
kebenakia hanona. Maearima weia ṯemiaho haukia 
teahunakia. Ba Iosua ehore hano weiana ewatena epua 
eꞌuahinakia itubu ha ha ꞌeukia, ꞌa Levi itubuna hanona 
hano haꞌi ebenakia, Ia hanona robe haukia. Iosua hanona 
ꞌuai hauna apaꞌuana ha mai ia ehore maearima ehina 
benakia Tirama murinai katekaꞌa. Eꞌabi etibaha, “Au mai 
eꞌu itu haukia kipokia hanona Tirama murinai katakaꞌa.”

ISAKO
‑ hanona Sara mai Aberahamo ohi nahukia. Ata neiana Isako 

anina hanona ‘iriri’. ‘Aberahamo’ ꞌekana koihana.
ISAIA

‑ hanona Tirama ena mahabanai hauna apaꞌuana ha. ꞌUaina 
ꞌakinai Iesu hanpaka ahanai aꞌi emiaho baha aonai hanona 
Isaia taba boꞌokia Iesu herenai katerama haukia robakia 
eahu.

ISARAELA
‑ Tirama ehore Iakobo atana eaparina Isaraela. Iakobo 

hanona Isako atawana Rebeka ohi nahukia, ia hanona Esau 
ohi mo terama. Iakobo kupuna ꞌabaꞌabana eririaina hanona 
atakia teaparina Isaraela haukia, murinai teaparinakia 
Iuda haukia, epua teaparinakia Heberu haukia. ‘Iuda’ 
ꞌekana koihana. Ekia hano ṯemiaho aina hanona atana 
Isaraela. ꞌUainai atana hanona Kanana, bariu abomo 
tiaparina Palestine hanona.

ITARE
‑ Iuda maearimakia ekia hoahoai hanona nahukia miori 

papakia ikoikiai terama wapukia ꞌababani hanona 
tetarenakia. Tirama Aberahamo ehinabena ua katebabai 
aiho. (Genese 17.9‑14)

Itare hoana anina hanona, miori itare eaꞌina hanona Iuda 
miorina. Mearima itare teaꞌina hanona teaparinakia Iuda 
haukia. Rani weiana maearima pou namona teiroro aina 
raninai Iuda haukia baika teꞌabi, maearima weiana Iuda 
hauna ahaꞌi, ꞌa nenuataea Keriso ena maearimai keao 
raninai, ia hanona itare keaꞌi ꞌuaina. Hoa neianai hanona 
ia aba Iuda haunai eao, ba weiana murinai hanona Keriso 
ena maearimai keao. ꞌA Paulo hanona ꞌabi neiana aꞌi 
enuatae aina, ba ena marere ererena eao Galatia haukia 
herekia mai hano haeai haukia herekia aonai neiana 
robana eahuna. Eꞌabi etibaha, maearima kenuatae mauri 
keaꞌina raninai taba hamona mo kebabaina, weiana 
hanona Iesu Keriso mo keaꞌikakauma.

IUDA
‑ hanona Iakobo nahuna ha. Ia hanona Isaraela itubuna atana 

Iuda kupukia ꞌabaꞌabakia. Hano weiana ia kupuna ꞌabaꞌaba 
eririaina haukia temiaho aina hanona atana Iudea, hano 
weianai Ierusalema nemiaho. Iesu hanona Iuda itubunai 
erama.

IUDA HAUKIA
‑ maearima weiakia tiaparinakia Iuda haukia hanona 

Aberahamo kupuna ꞌabaꞌabana. ‘Aberahamo’ ꞌekana 
koihana.

Ata neiana ‘Iuda haukia’ hanona ‘Maearima weiakia Iuda 
hanonai ṯemiaho haukia.’ weiana hanona Iuda itubuna 
haukia, itubu neiana hanona Isaraela itubuna harau 
haea rua ꞌabakia ha. Iamo muriai ata weianai Isaraela 
maearimakia teaparinakia. ‘Isaraela’ ꞌekana koihana.

Ioane pou namona ererena aonai Iuda haukia ererena hanona 
Iuda ekia ꞌuai haukia eꞌuahinakia.

IUDA HAUKIA EKIA MAREA
‑ aiara ikoikiai Iuda haukia ekia hanoai hanona mai ekia 

marea. Neiana hanona ekia mia toꞌu ꞌekana, rani boꞌokia 
ꞌao Wapu robekiai hanona ꞌeka neianai ṯemia toꞌu. Marea 
neiana aonai hanona Puka robena ṯetuabina, Tirama ena 
ꞌabi abomo tibaꞌiobiai, haeamona tibahubaꞌari, mai Tirama 
tibanamona. Rani baika hanona neia tibakai.

IUHUBEAU HAUKIA
‑ Iesu ehore murinai ṯiꞌau haukia harau haea rua eaꞌi 

taeanakia ia kateꞌabana ena iuhubeau haukiai kateao. 
(Mataio 10.1‑4; Mareko 3.13‑19; Luka 6.12‑16 )

Maearima weiakia hanona Ia herenai temiaho mai Ia ehore 
ebaꞌiobinakia. Iesu eꞌari ba amikiri mue hanona ia kipokia 
mahakia tohanai teihana. Ia hanona maearima weiakia 
Iesu teaꞌikakauma haukia teꞌuai ainakia.

Iuhubeau ekia aka pukana aonai hanona, Paulo, Banaba mai 
maearima baika abomo teaparinakia iuhubeau haukia. Ia 
abomo Iesu eaparinakia euhunakia ena aka katebabaina 
haukia.

Kabanai tatuna.
‑ ‘Tatu’ ꞌekana koihana.

KAINO
‑ hanona Adamu mai Eba nahukia miorina pakana. Ia hanona 

hatina hau iꞌirina atana Abela ewamuru aina, pokina 
Tirama ehore Abela mamoe ekinena baibeni tabanai 
ebaona hauna eaꞌitaeana, iamo Kaino batobato tabakia 
buakia baibeni tabakiai ebaonakia Tirama herenai haukia 
Tirama ehore ebakiꞌanakia paunai. Ua buonai Kaino ehore 
Abela eahuꞌarina. Neiana buonai Tirama eꞌabi, Kaino 

hanona hanopaka ahanai kearu ꞌabaea aru ꞌabaea mai 
maearima ikoikiai hanona ia katebakiꞌana.

KAISA
‑ hanona Roma maearimakia ekia obia ꞌarana haukia nipoki 

ainakia hauna. Roma maearimakia hanona hano boꞌona 
ekia huari haukia teahunakia ba Kaisa hanona ikoikiai 
ekia obia hauna. Roma maearimakia ekia obia apaꞌuakia 
ua homakia hanona teaparinakia Kaisa.

KAMELA
‑ hanona mahi apaꞌuana ha weiana maearima tihore ahanai 

ṯeheꞌau hauna. Ia hanona puma rarikia nebuanakia. Rani 
baika Kamela buina tiaꞌina habuni kapena pahihina 
tibabaina. Kamela aubauba ha hanona puka neiana aonai 
kotabu ahina.

KANANA
‑ hanona hano weiana Tirama eꞌabiꞌuai ena maearima 

Isaraela haukia kebenakia ekia hanoai keao. Rani neiakiai 
hano weiana tiaparina Isaraela, ꞌa rani baika tiaparina 
Palestine.

KERISO
‑ Nao maeakiai Keriso mai Mesia hanona anikia teihobo. 

Keriso hanona Helene maeakiai ꞌa Mesia hanona Heberu 
maeakiai, ba ꞌabi anina hanona; ‘maearima ꞌarana tehoro 
ai teheina hauna.’ Neiana ena poki hanona, ꞌuainai Tirama 
maearima ha eaꞌi taeana Iuda haukia ekia Obia ꞌarana 
haunai keao hanona hau weiana ꞌaranai tehoro ai teheina 
ba ihaiha weianai hanona ia aba teaꞌi taeana Obia ꞌarana 
haunai keao.

Tirama abomo eꞌabiꞌuai, Bamauri hauna ha keuhuna 
kemai, ba ia kehore ena maearima kebamaurinakia 
mai keaoainakia Tirama ena ihaꞌini baꞌanai katemiaho. 
Maearima neiana atana hanona ‘Keriso’, pokina Tirama 
ehore ia eaꞌi taeana mai euhuna hauna.

KERISO ENA MAEARIMA
‑ hanona piritani maeanai ‘Christian’, ꞌa aika maeakai hanona 

Keriso ena maearima, ba anina hanona ‘Maearima weiana 
Iesu Keriso murinai niꞌau hauna.’

KIꞌA
‑ Maearima ha Tirama ena ꞌabi aꞌi nikaꞌaina hanona kiꞌa 

nibabaina. Maearima wairakiai babai uahomana hanona 

taba apaꞌuana ꞌao papana reꞌa, Tirama wairanai ia hanona 
kiꞌa hauna.

KORA
‑ hanona maerima baika eꞌuai ainakia Mose mai Arona 

teꞌoatanakia. Tirama eopuere wairai hano ebapaꞌana Kora 
mai murinai tiꞌau haukia ikoikiai tetoa ehano abunakia.

LEVI
‑ hanona Iakobo nahuna harau haea rua ꞌabakia ha. Iakobo 

nahuna harau haea rua weiakia Isaraela itubuna harau 
haea rua kupukia ꞌabaꞌabakia haukia. Levi kupuna 
ꞌabaꞌabana eriri aina hanona Tirama ehore eꞌuahinakia 
Marea robe aonai Tirama ena robe akakia mo katebabai. 
Levi itubunai hanona robe haukia teaꞌi taeanakia, ia 
hanona Arona ena itu haukia. ‘Arona’ ꞌekana koihana.

Iesu iꞌabana haukia harau haea rua ꞌabakia ha hanona atana 
Levi. Ia atana abomo Mataio. (Mataio 9.9‑13; Mareko 2.14; 
Luka 5.27‑29)

LOTA
‑ hanona Harana nahuna. Harana hanona Aberahamo hatina. 

‘Aberahamo’ ꞌekana koihana. Tirama eꞌabiꞌuai, hano 
mahamahana ha Aberahamo kebena, ba Aberahamo hano 
weiana itabuna eao hanona Lota abomo ia ohi teao. Hano 
weiana tekatoto murinai, rani ha hanona Lota eao Sodoma 
aiarana apaꞌuanai emiaho. Aiara weiana maearimakia 
hanona babai kiꞌa obokia boꞌona tebabai. Neiana buonai 
Tirama eꞌabi aiarana weiana kebapuputona.

Lota ena itu haukia kipokia aiara weiana tehabona, murinai 
Tirama ehore aiara weiana ebapururuna. Tirama ena 
aneru Lota ehinabena aiara weiana katehabona aonai aꞌi 
kateiha kabe. Iamo Lota atawana eiha kabe hanona biaimo 
hauanina epahihi pahihi, kikimaru kaibaꞌukunai eao.

MAEARIMA NAHUNA,
‑ waꞌi baha ꞌakinai mahabanai hauna ha atana Daniela ehore 

Tirama Bamauri hauna ha keuhuna kemai hauna robana 
eahuna aonai eꞌabi, Bamauri hauna hanona ‘Maearima 
Nahuna’. ꞌAbi neiana anina hanona ihobona Keriso ꞌabana. 
‘Keriso’ ꞌekana koihana.

Iesu abomo kipona robana eahuna hanona ata neiana 
ehinana, Iesu kipona atana eaparina, ‘Maearima Nahuna’, 
hanona netibaha Tirama hanona Ia euhuna mai Tirama 

herenai hiabu eaꞌina. Ia hanona maearima, ia abomo 
Tirama.

MAHABANAI HAUNA
‑ hanona maearima weiana Tirama herenai ꞌabi niaꞌina ba 

nehina otaraina Tirama ena maearima herekiai hauna. Ia 
hanona Tirama atanai maearima nehina benakia. ꞌUainai 
Tirama mahabanai haukia boꞌokia euhunakia, matoha 
Samuela, Isaia mai Ieremia, Tirama ehore taba waira 
ꞌakinai katerama haukia mahabanai haukia herekiai 
ebawaira tinanakia.

Ihau boꞌona ꞌaki, Iesu hanopakai aꞌi erama baha aonai, 
mahabanai haukia tehore Iesu ena mai robana teahuna 
haeamona taba kebabai haukia mai herenai katerama 
haukia abomo tebawaira tinanakia.

Haeamona hanopaka ena wapu orekiai taba boꞌona keterama 
haukia robakia teahu. Weiana hanona Iesu aꞌi kemue baha 
hanopaka aꞌi kebabakai bahana aonai.

MAMOE
‑ hanona mahi ha atana. Iuda haukia hanona rani weiakiai 

mamoe tebakori emaimo bariu mamoe tibakori oho. Puka 
neiana aonai mamoe aubaubakia koihanakia. Iuda haukia 
ekia mamoe ꞌima paipakia hanona ṉahomakia;

a. Rani weiakiai maearima hamona hanona mamoe 
boꞌona ꞌaki ebakorinakia. Mamoe hanona aiarai mo aꞌi 
ṯeꞌimanakia, teaoainakia ꞌeka tabakia tubu teboꞌo hanona 
weia teꞌimanakia tubu teani.

b. Mamoe ꞌima haukia hanona hano weiakiai ekia mamoe 
teꞌimanakia. Ia hanona mamoe teꞌiobi harainakia haukia, 
ekia mamoe ṯeiha ꞌiobiainakia mai mamoe abomo ia aiakia 
teꞌiobi.

c. Mamoe ꞌima hauna nihore mamoe parabuna ha nibabaina, 
ba rabi aokiai hanona mamoe neꞌimanakia nirani. 
Haeamona parabu paꞌabinai nenoti. Rani baika bainao 
hauna ha parabu huanai kerobo banai, mamoe ha aꞌi 
mebainao aina marikina.

d. Iuda haukia hanona mamoe teaꞌinakia, baibeni tabakiai 
tebaonakia, tekinenakia Tirama tebanamona. ‘Tirama ena 
Mamoe Nahu’ koihana.

MANA
‑ ꞌuaina ꞌakinai Isaraela maearimakia Aikupitoai tekarahi 

hanona ihau bariabui (40) hanoꞌakunai tearu ꞌabaea 

aru ꞌabaea. Rani weianai hanona Tirama ehore aniani 
ebenakia. Aniani weiana hanona atana ‘mana’. Aniani 
neiana hanona wapu ikoinai hanona kupai eꞌeho emai 
ꞌano, iamo ekia kuti wapuna hamona Wapu robena hanona 
aniani aꞌi teꞌeho. Maearima teao ekia aniani teaꞌinakia. 
Aniani neiana hanona Esodo 16.13‑36 aonai robana 
eahuna.

MAREA ROBE
‑ hanona Isaraela aonai aiara apaꞌuana atana Ierusalemai 

uaꞌa nemiaho. Iuda haukia tiao ꞌeka weianai tatu apaꞌuakia 
tiaonamo ainakia mai ekia beruberu mahikia ṯekinenakia 
haeamona ekia baibeni Tirama herena tabakia tiaoainakia 
weia.

Maearima weiakia Iuda haukia ahaꞌi hanona ikaihuri kapeai 
hauna aonai titoto. Marea aona ꞌakinai hanona Tirama 
ena taba robekia ṯihorotinakia, robe haukia ꞌarakiai hauna 
mo ikupaiana nitoto ꞌeka weiana aonai, ihau hamona 
aonai hanona rani hamona mo nitoto. Iꞌaea huri habunina 
apaꞌuana imukina ha hanona Erobe Kiꞌa baha ꞌEkana 
weiana ikatotona ꞌekana eꞌaea abuna. Iesu eꞌari hanona 
iꞌaea huri habunina mo neiana huanai etapa, ꞌubiai eaꞌi 
ramana eaomo baꞌai epua. (Mataio 27.51; Mareko 15.38; 
Luka 23.45). Ihaiha neiana erama hanona rani weianai 
Tirama ehore taeara ha aba eaꞌikauna. Weianai maearima 
Iesu Keriso tiaꞌikakaumana haukia kateao Ia herena.

Marea robe ibarobena tatuna.
‑ ‘Tatu’ ꞌekana koihana.

MATIU IBIRIROPO
‑ Roma ekia hoahoa aonai maearima ha aka kiꞌa obona ha 

ebabaina, ihobona eahu ahu ꞌao bainao akana kiꞌa obona 
ebabaina hauna ena puma katebahoaina hanona matiu 
ibiri ropo ahanai katebaꞌarina.

Matiu rua ṯiaꞌinakia ṯebiri roponakia ba babai kiꞌa hauna 
hanona weia matiu ibiriropo ahanai ṯikoko ꞌauna, ꞌao 
waroai ṯebiri ꞌauna. Nepua hanona matiu ibiriropo 
tibakorotina ba maearima weiana hanona weia matiu 
ibiriropo ahanai ṯihabona nemiaho niaomo niꞌari. 
Maearima matiu ibiriropo ꞌarunai ṉa tikoko ꞌau aihona 
hanona nihaiara kiꞌa baha ba niꞌari. Hoa ṉahomana 
hanona haumaea hoana tohana.

MELKISEDEK
‑ hanona aꞌi nahaꞌiobi haraina, ꞌa Heberu iroꞌana 5 eao 7 

aonai hanona ia robana teahu ꞌapuana. Haeamona puka 
ꞌaiꞌaina Genese 14.17‑20 aonai tererena. Rani ha ꞌou haukia 
temai Aberahamo uana Lota mai ena itu haukia kipokia 
teaꞌina. Ena taba ikoinai abomo eaꞌinakia. Ba Aberahamo 
eao ꞌou haukia neiakia ehuarinakia ba eahunakia. Epua 
Lota mai ena itu haukia kipokia ebamaurinakia, ekia taba 
ikoinai abomo teaꞌimuenakia. Aberahamo nemue aonai, 
taeara huanai Melkisedek ohi tebaitabu ahi.

Melkisedek ehore Aberahamo parawa mai waini ebena epua 
ebanamona, ahanai ebahubaꞌari weiana Tirama kehore ia 
kebanamona. Ba Aberahamo ehore taba weiakia huariai 
eaꞌinakia tabakia ewatenakia paipa harau haea aokiai 
paipa ha ha eaꞌitaeanakia Melkisedek ebena. Ba weiana 
murinai emaiaina hanona Isaraela maearimakia tehore 
ekia taba tewatenakia paipakia harau haea aokiai paipa ha 
ha teaꞌi taeanakia ekia robe haukia tebenakia.

Ua buonai Heberu haukia tetibaha Melkisedek hanona robe 
hauna ha. Iamo Tirama eꞌabi robe haukia hanona Levi 
itubunai kateaꞌitaeanakia. ꞌA rani weiana Aberahamo 
Melkisedek ohi tebaitabu ahi aonai Aberahamo kupuna 
Levi hanona aꞌi erama baha. Ua buonai Heberu pukana 
aonai tetibaha Aberahamo ehore ena taba ewatenakia 
paipakia harau haea aokiai paipa ha ha eaꞌi taeanakia 
Melkisedek ebena, ba weiana ihaihana hanona matoha 
Levi itubuna haukia abomo ekia taba tebaibeni, pokina ia 
hanona muriai Aberahamo aonai terama haukia.

MIRA
‑ hanona muramura ha atana, ba kahakawakawaina hanona 

ꞌarana eapaꞌua kiꞌa, timina hanona eꞌorimo wairai. Ia 
hanona matiu ha hohoeꞌanai tiaꞌina. Iuda haukia hanona 
muramurai ṯibaona, weianai maearima tibaparua reana, 
aꞌi mehaiara kiꞌa paunai. Abomo muramura neiana tiaꞌina 
maearima aba teꞌari haukia hauanikia tibaꞌorunakia ba 
tihorenakia.

MOSE
‑ hanona Isaraela maearimakia ekia ꞌuai hauna apaꞌuana ha. 

Rani weianai Isaraela maearimakia Aikupitoai taꞌara teaꞌi 
aonai Tirama ehore Mose eaꞌitaeana Isaraela maearimakia 
keꞌuai ainakia Aikupito hanonai katekarahi katemue 

kateao hano weiana Tirama eꞌabiꞌuai kebenakia haunai 
katemiaho. Tirama hanona ihaiha apaꞌuanai ha ewaira 
tina, Mose ohi tebaitabu ahi. Mose mahana eao matiu 
ha mai irubana eiha tinana, iamo matiu weiana hanona 
aꞌi eꞌara obo. Ba Mose eꞌiobina Tirama hanona aba weia. 
Tirama weia Mose ebaꞌiobina ia hanona aba eaꞌitaeana 
keao ena maearima Aikupito hanonai keꞌuai ainakia 
katemue kateao ekia hano tohanai.

Tirama ehore Mose imanai taba haeai haeai ebawaira 
tinanakia. Rani ha Aikupito haukia tehore Isaraela 
maearimakia teuꞌunakia, teao ate apaꞌuana ha atana ‘ꞌAku 
Birona’. Tirama ehore ate weiana ena aru ebaꞌorona, bei 
ebapaꞌa boana weiana Isaraela maearimakia ekia taeara 
ebaꞌoruna, hano ꞌororonai tekabanai, tekabanai murinai 
hanona Aikupito haukia tebahobo katekabanai, iamo bei 
haeamona eharu mue ikoikiai ebatono ꞌarinakia.

Tirama ena rauhubu Isaraela maearimakia ꞌeukia hanona 
Mose herenai ebaibeni. Rani ha hanoꞌakunai temiaho 
aonai Mose ehore oeo ha atana Sinai ahanai ekaraꞌau 
eao weia kemiaho ꞌapua mai kebahubaꞌari Tirama 
herena weia Tirama kipona Mose herenai ewaira tina ba 
ena rauhubu Mose ebena, abomo Tirama ena rauhubu 
apaꞌuakia ikoinai harau haea hanona pihara panabakia 
rua ahakiai erereꞌaunakia. Pihara neiakia hanona Marea 
Robena aonai robe ꞌekanai uaꞌa tehorotinakia. Tirama ena 
rauhubu weiakia Mose ebena hanona puka robena aonai. 
Puka ꞌaiꞌaina aonai puka koriꞌuaikia ima (5) hanona atakia 
Mose ena puka. Pukakia hanona, Genese, Esodo, Levitiko, 
Numera mai Deuteronomi. Haeamona puka atana Rauhubu 
abomo.

NAMANA
‑ hanona huari haukia neꞌuai ainakia hauna ha atana. Ia 

hanona Suria hauna. Ia hanona Iuda hauna ahaꞌi. Ia 
huari poki hauna apaꞌuana ha, iamo hauaninai inawa 
atana morumoru eaꞌina. Rani ha eao mahabanai hauna 
atana Elisa herenai, ba enoina ena inawa kebanamona. 
Iamo Elisa ia ehinabena keao Ioridane atenai rani ikoinai 
ꞌabaihau hamomo keꞌuere. Namana eao ua ebabai aiho 
hanona hauanina maikoina enamona.

NADO
‑ rani ha babiꞌe ha ehore tehoro ha emaiaina Iesu aena 

keutuna. Tehoro neiana hanona taba ha atana nado ai 
tebabaina, ba ia hanona matiu atana spikenado hohoeꞌanai 
tiaꞌina.

NINEBA
‑ hanona aiara apaꞌuana weiana Tirama ehore Iona euhuna 

keao ena ꞌabi keiroroaina aiarana. ‘Iona’ ꞌekana koihana.
Tirama eꞌabi Nineba aiarana kebapuputona pokina babai 

kiꞌa obokia tohakia tebabai paunai. Nineba maearimakia 
pou neiana teona raninai tehai mai teraona kabe. Ṉa 
tebabai aiho paunai Tirama ekia kiꞌa ehina hao mai aꞌi 
ebapuputonakia.

NOA
‑ hanona aba ꞌuaina ꞌakina tohanai emiaho hauna. Adamu 

hau koriꞌuaina kupuna ꞌabaꞌaba eririaina emai ibaꞌababani 
hamonai hanona Noa erama.

Noa ena raniai hanona hanopaka maearimakia ikoikiai 
babai kiꞌa obokia boꞌona tebabai. Ua buonai Tirama eꞌabi 
tou rarina ꞌakina ketiuahina, hanopaka ketou ꞌauna, 
maearima mai hanopaka tabakia ikoinai kebapururunakia. 
Iamo Noa hanona maearima namona mai Tirama aiana 
ekaꞌaina hauna. Ua buonai Tirama Noa ehinabena aunohi 
rarina ꞌakina tohana ha kebabaina, abomo Tirama ehore 
Noa ebaꞌiobina taeara tabai aunohi kebabaina. Epua 
Tirama Noa ehinabena atawana mai nahuna hau aihau 
atawakia kipokia aunohi ai kateheꞌau haeamona mahi 
mai roborobo haeai haeai baiatakiai koa ha mai ꞌone 
ha kebaehe ꞌaunakia, ꞌa mahi baiatai baika hanona koa 
ꞌabaihau hamomo mai ꞌone ꞌabaihau hamomo keuta 
ꞌaunakia. Noa Tirama ena ꞌabi eaꞌikakaumana paunai taba 
ikoikiai Tirama eꞌuahinakia haukia akakia tohakia ebabai. 
Noa ena maearima kipokia aunohiai tekatoto murinai, 
Tirama ehore abara pumana tohana ebatibona, tou rarina 
ꞌakina ekarahi, oeo abomo ebahuabunakia. Hanopaka 
maearimakia ikoikiai tetono teꞌari ore, ia Noa mo ena itu 
haukia kipokia hanona temauri. Nawa boꞌona tekabanai 
murinai tou eriri, bei eoꞌo. Hanopaka eꞌororo mue. Noa 
ena itu haukia kipokia aunohiai tekarahi. Ba Noa beruberu 
ha ebabaina Tirama ꞌeuna pokina ebamaurinakia paunai. 
Tirama eꞌabiꞌuai tou ha uahomana aꞌi kebakarahi muena 

hanopaka ahanai, haeamona eꞌabi ꞌopa hanona ia ena 
ꞌabiꞌuai hoana, rani weiana keaoaina hanona rabi mai 
mararani katemiaho, ꞌama ranina mai hiabu ranina, 
haeamona abara ranina mai hano keꞌororo ranina, abomo 
eueu mai ariari ranina.

OLIBE
‑ hanona matiu ha atana. Matiu neiana hanona mai 

buabuana. Ihana hanona matoha tuaba matiuna ꞌabana 
iamo rauna hanona papakia beroberokia. Puka neiana 
aonai olibe matiuna aubaubana koihana.

Iuda haukia olibe buabuana tiaꞌina tehoro tibabai. Tehoro 
weiana teaꞌina tekaiꞌau kaiꞌauaina haeamona aka boꞌona 
haeai haeai tebabai. Iuda ekia mauri aonai, olibe tehorona 
hanona taba apaꞌuana. Olibe oeona hanona Ierusalema 
herenai oeo ha atana. Oeo weiana haunai hanona olibe 
matiukia tiꞌomu.

OMEGA
‑ ‘Alepa’ ꞌekana koihana.

PARADISO
‑ anina hanona ‘uma namoabuna’. Maearima ꞌeka namoabuna 

weiana Eden aonai hanona atana tiaparina Paradiso. 
Hanopaka iaꞌiramanai hanona Tirama Adamu mai Eba 
ohi uaꞌa ehorotinakia. Pou namona neiana aonai Paradiso 
robana eahuna hanona ihobona kupa aiarana ꞌabana. ꞌA 
kupa aiarana hanona ꞌeka namoabuna, maearima weiakia 
Iesu Keriso tiꞌaikakauma haukia hanopaka neianai kateꞌari 
murinai hanona kateao ꞌeka weiana.

PARAO
‑ hanona Aikupito ekia obia ꞌarana haukia nipoki aina hauna. 

Aikupito ekia obia ꞌarana haukia tepokiainakia haukia 
ikoikiai hanona teaparinakia Parao.

Parawa ibakupu ahaꞌi tatuna
‑ ‘Tatu’ ꞌekana koihana.

PARISEA
‑ haukia hanona maearima apaꞌuakia baika Iuda haukia 

baiatakiai. Ia hanona rauhubu poki haukia kipokia 
tiaka hamomo. Rauhubu poki haukia hanona rauhubu 
tibaꞌiobiaina haukia. Ba rauhubu weiakia Tirama ehore 

Mose ebena haukia teꞌiobi harainakia, iamo Tirama ena 
rauhubu ahakiai kipokia ekia hoahoa mai rauhubu baika 
tihore ꞌaunakia. Rani boꞌona tiapa pokina tiraonana ia 
hanona tenamo kiꞌa baha ba maearima baika. Ia hanona 
tebabai matoha maearima namokia. Iamo ekia raonaraona 
hanona tekiꞌa. Mataio iroꞌana 23 aonai Iesu Parisea haukia 
robakia eahuna haeamona eaparinakia ‘bahaorea haukia’. 
Parisea haukia hanona Iesu teꞌoatana haeamona taeara 
tetabu kateahuꞌarina ṉa tehoma.

Pentikose tatuna
‑ ‘Tatu’ ꞌekana koihana.

PIHARA NAMOABUKIA
‑ Ibawairatinana 21: aonai hanona Ioane aiara robena 

mahamahana eihana hauna robana eahuna. aiara weiana 
eꞌaeana hanona pihara namoabukia ikoinai harau haea 
rua ai ena koriꞌini ꞌekana tebabaina. Pihara haeai haeai 
neiakia ikoinai harau haea rua hanona pihara namoabukia, 
teꞌimareꞌimare ihakia haeai haeai.

Pihara haeai haeai ikoinai harau haea rua atakia neiakia.
1. Daiamond

‑ hauna eiroro.
2. Sapaia

‑ hauna epurutoni.
3. Kalakedo

‑ hauna eꞌapuro.
4. Emerald

‑ hauna ekupa.
5. Sadonu

‑ hauna ebirobiro.
6. Rubi

‑ hauna ebiro.
7. Krusolito

‑ hauna ewaima.
8. Berulio

‑ hauna ekupa.
9. Topasio

‑ hauna eiroro.
10. Krusoparaso

‑ hauna ekupakupa.
11. Huakinto

‑ hauna epurutoni.

12. Ametuso
‑ hauna eꞌapupu.

RAHABA
‑ ꞌuaina ꞌakinai Isaraela maearimakia tebahobo hano weiana 

Tirama eꞌabiꞌuai kebenakia hauna aonai katekatoto ṉa 
tehoma hanona ekia ihaihapai haukia teuhunakia teao 
hano weiana aonai teihana. Ba ekia ꞌou huakia hano 
weianai aea kateahu aihonakia taearakia tebaꞌoruna. 
Rahaba hanona rea babiꞌena ha hano weianai emiaho. 
Isaraela ekia ihaihapai haukia weia tekaraꞌau raninai 
ebarainakia mai ebapihinakia, pokina aonai eꞌiobi tohana 
Tirama ena nuataea hanona ena maearima Isaraela haukia 
katehore hano weiana kateaꞌina. Ua buonai Isaraela haukia 
tehore aiara weiana maearimakia ikoikiai teahuꞌarinakia, 
iamo rea babiꞌena weiana hanona aꞌi teahuna. Ia hanona 
babiꞌe mo weiana atana puka robena aonai tererena, 
Mataio 1.5. Iesu kupuna ꞌabaꞌabana ha.

RAHELA
‑ hanona Iakobo atawana ha atana. Iakobo hanona atawana 

neiana eraonaꞌauai kiꞌa bahana. Rahela hanona Iosepa mai 
Beniamina hinakia. Ia hanona Iuda maearimakia ikoikiai 
hinakiai tibaona.

RAMA HAEAI HAUKIA
‑ hanona Iuda haukia ahaꞌi. Helene haukia maeakia ꞌabi 

neiana tehinana anina hanona ‘hano ikoikiai’ ba weiana 
anina hanona hano ikoikiai hanopaka ahanai, iamo Iuda 
haukia ahaꞌi. Iuda haukia hanona teapa wairai pokina 
Tirama hanona ia etinaꞌanakia ena maearima tohakiai 
kateao, ba ia hanona hano haeai haukia ꞌarikia aꞌi teꞌari.

RAONA KABE
‑ anina tohana hanona;
a. Maearima neꞌiobina ia hanona kiꞌa hauna Tirama wairanai.
b. Ba aona tohanai niꞌabi ena babai kiꞌa maurina kehabona, 

iamo Tirama ena nuatae maurinai kemauri.
c. Haeamona Tirama ninoina ena kiꞌa ikoikiai kehina 

haonakia.
RAPI

‑ hanona ata weiana, Iuda haukia tihore baiatakia baꞌiobi 
hauna apaꞌuana ꞌao ꞌuai hauna apaꞌuana hanona atana 
tiaparina ‘rapi’. Maearima apaꞌuakia ꞌao aobero haukia 

hanona tiaparinakia ‘rapi’. Ata neiana ‘rapi’ hanona 
ihobona ‘raboni’ ꞌabana. ꞌAbi anikia hanona hamona.

RAUHUBU
‑ Tirama ena rauhubu hanona puka robena ꞌaiꞌaina aonai 

puka koriꞌuaikia ima. Neiakia hanona Tirama ena rauhubu 
Mose herenai ebawaira tinanakia ena maearima ꞌeukia.

RAUHUBU MAUANA
‑ maua neiana hanona matiu ai tebabaina ba gold ai hauna 

maikoina temaka kaiarona. Aonai hanona pihara apaꞌuakia 
panabakia rua weiakia ahakiai Tirama ena rauhubu harau 
haea erere ꞌaunakia haukia. (Heberu 9.4, 5) Isaraela 
haukia hanoꞌakunai teharima aonai maua neiana tebuana 
tekaꞌa aina, mai Tirama ena itu robena aonai tehorotina, 
maua neiana aona tabakia hanona terobe wairai pokina 
weiakia hanona Tirama ena ꞌabiꞌuai rauhubuna ibabataina.

RAUHUBU POKI HAUKIA
‑ hanona maearima weiakia Tirama ena rauhubu weiakia 

Mose ebena Iuda haukia ꞌeukia haukia maearima 
tibaꞌiobinakia. Ia tihore taba weiakia Mose ena puka ima 
aokiai ererenakia haukia tibaꞌiobiai. ‘Rauhubu’ mai ‘Mose’ 
ꞌekana koihanakia.

REBEKA
‑ hanona Isako atawana, Isako hanona Aberahamo nahuna. 

Rebeka hanona Esau mai Iakobo hinakia. Ia terarua 
hanona miori baiꞌapaea terama, Esau hanona erama ꞌuai, 
iamo Tirama Iakobo eaꞌitaeana keꞌuai, ba ia haunai Iuda 
haukia terama. ‘Esau’ mai ‘Iakobo’ ꞌekakia koihanakia.

ROBE HAUKIA
‑ hanona maearima weiakia Tirama eaꞌitaeanakia robe 

akakia katebabai. Ia hanona Isaraela maearimakia atakiai 
beruberu mahikia ꞌitara robena ahanai tekinenakia Tirama 
tebanamona, Iesu ena rani ai hanona ekia aka neiakia 
Marea robe aonai tebabainakia, Ierusalemai. Robe haukia 
hanona Arona kupuna ꞌabaꞌabana eriri aina haukia, 
haeamona Levi itubuna haukia. ‘Arona’ mai ‘Levi’ ꞌekakia 
koihanakia.

Robe haukia ꞌarakia hauna
‑ hanona maearima apaꞌuana tohana robe haukia ikoikiai 

baiatakiai. Robe hauna ha tiaꞌitaeana robe haukia ꞌaranai 
niao ihau hamona aonai. Marea robe aonai ikaihuri 

weiana atana ‘ꞌEka Robena Tohana’ aonai hanona robe 
haukia ꞌarakia hauna mo ikupaiana nitoto. Ihau hamona 
aonai hanona rani hamona mo nitoto niao beruberu akakia 
nibabai Tirama herena, weiana Tirama kehore ia mai 
Isaraela maearimakia ikoikiai tebabai kiꞌa haukia ekia kiꞌa 
kehina haonakia paunai.

ROMA
‑ hanona hanopaka atana Italia ena aiara apaꞌuana. Iesu 

hanopakai emiho aonai, Roma haukia tehore hano boꞌona 
haukia teahunakia mai tepoki ainakia, Isaraela abomo 
tepokiana. Neiana buonai Isaraela haukia hanona Roma 
haukia ꞌarikia aꞌi teꞌari, tenuatae ekia hanoai kateuꞌu 
ahinakia. Roma ekia obia ꞌarana hauna teaparina Kaisa 
hanona obia ꞌarana hauna apaꞌuana hanopaka aonai rani 
weianai.

SADUKEA
‑ haukia hanona Iuda haukia baiatakiai maearima apaꞌuakia 

baika toꞌukia. Ia hanona maearima tibamarerenakia 
Tirama ena rauhubu weiakia Mose ebena haukia 
katekaꞌainakia, mai Iuda ekia hoahoa abomo katekaꞌai 
harainakia. Ia hanona ihobona Parisea haukia ꞌabakia. 
‘Parisea’ ꞌekana koihana. Iamo rani boꞌona Sadukea haukia 
hanona Parisea haukia kipokia tiꞌabi baitaeai, pokina 
Parisea haukia ekia aꞌikakauma hanona maearima ha 
keꞌari murinai hanona mauri mahamahanai kemauri mue, 
ia Sadukea haukia hanona ꞌabi weiana aꞌi tiaꞌikakaumana.

SALAMO
‑ pukana hanona Tirama ibanamona huikia pukana. Davida 

mai ꞌabana baika ekia raonaꞌau Tirama herenai huikia mai 
Tirama ibanamona huikia tererenakia.

SALPA
‑ hanona pihara ꞌaꞌaeabuna ha. Niꞌara raninai nehiabu wairai, 

niea kiꞌa haeamona timina epahihi kiꞌa.
SAMARIA

‑ hanona ꞌeka ha atana. Samaria haukia hanona Iuda haukia 
tohakia ahaꞌi pokina ꞌuaina ꞌakinai hanona rama haeai 
babiꞌekia teatawanakia. Iuda haukia hanona ia ꞌarikia aꞌi 
teꞌari.

SAMSON
‑ hanona Iuda ekia ꞌuai hauna ha aba uaꞌi baha ꞌakinai. Tirama 

ehore tabura rarina ꞌaki ebena. Samson hauaniai hanona 
etabura kiꞌa.

SAMUELA
‑ hanona mahabanai hauna apaꞌuana ha. Ia ehore Davida 

ꞌarana tehoro ai eheina ebarobena obia ꞌarana haunai 
keao. Ia hanona maearima ekia ꞌuabi hauna apaꞌuana ha.

SARA
‑ hanona Aberahamo atawana. Ihau boꞌona ꞌaki hanona 

miori haꞌi ebaramana, iamo aba eanepaka hanona Isako 
ebaramana. ‘Aberahamo’ ꞌekana koihana.

SATANI
‑ hanona auba kiꞌa obokia neꞌuai ainakia hauna. Ia hanona 

Tirama niꞌoatana, ua buonai maearima niꞌoi ahinakia, ena 
nuatae hanona patebabai kiꞌa. Ia nihore maearima Iesu 
tiaꞌikakauma haukia rani ikoinai ekia kiꞌa nibaraonanakia, 
ṉa nibabai aiho pokina ena nuatae hanona aꞌikakauma 
haukia kateraona Tirama ekia kiꞌa aꞌi nehinahao. Satani 
atana abomo ‘tiaporo’, hanopaka neiana obiana.

SINAI
‑ hanona oeo ha atana. Oeo mo neiana kaipanai Tirama ena 

rauhubu Mose ebena Isaraela maearimakia ꞌeukia. ‘Mose’ 
ꞌekana koihana.

SINAPI
‑ hanona matiu ha atana, nao maeanai hanona ‘mustard’, ia 

uhona hanona papakia ꞌaki, ꞌa keꞌomu raninai keapaꞌua 
kiꞌa matoha matiu ꞌabana. Ihaihana hanona matoha tuaba 
ꞌabana.

SINEMON
‑ hanona matiu ha ai tibabaina. Timina eꞌorimo wairai 

mai tekawakawaina hanona ꞌarana rarina ꞌakina rani 
weianai. Maearima sinemon tiaꞌina tehoro kipokia 
tibahaeamonakia, tehoro timina ibaꞌorimona paunai, ba 
tehoro weiana teaꞌina maearima ꞌarakiai teheina, iaꞌitaea 
hoana, mai rani baika hanona ꞌari ꞌekakiai teakainakia.

SIONA
‑ oeo weiana ahanai Ierusalema nemiaho hanona atana 

Siona. Marea robe hanona oeo weiana ahanai nemiaho, 
haeamona Ierusalema aiarana aonai ꞌeka weiana hanona 

erobe kiꞌa baha. Rani baika Ierusalema maikoina abomo 
tiaparina Siona.

Rani baika hanona Ierusalema kupai nemiaho hauna atana 
tiaparina Siona, weiana hanona kupa aiarana ṯeꞌuahina. 
Ba weiana anina hanona Tirama ena miaho ꞌekana. 
(Heberu 12.22; Ibawaira tinana 14.1)

SODOMA
‑ hanona aiara apaꞌuana ha atana. Lota hanona weia emiaho. 

‘Lota’ ꞌekana koihana. Aiara apaꞌuana ha weia Sodoma 
herenai hanona atana Gomora.

Sodoma mai Gomora maearimakia hanona babai kiꞌa boꞌona 
tebabai, ua buonai Tirama ehore irubai aiara neiakia rua 
ebapururunakia.

SOLOMONA
‑ hanona Davida nahuna. Ia hanona Isaraela maearimakia 

ekia obia ꞌarana hauna apaꞌuana ha.
Rani ha Solomona ena nibiai Tirama emai ia herena ba 

ebakaina ena nuatae beruberuna hanona taba Tirama 
ia kebena. Ba Solomona Tirama enoina aobero kebena, 
weianai ena maearima keꞌuaiai harainakia. Ba Tirama 
ehore Solomona aobero apaꞌuana ebena. Ia hanona obia 
ꞌarana haukia ikoikiai ekia aobero ꞌarana haunai eao. 
Tirama abomo Solomona kepu apaꞌuana ebena weiana 
Solomona hanona kepuai eobia kiꞌa.

Solomona ehore Marea robe koriꞌuaina ebakorina. ꞌUainai 
Iuda haukia hanona Iꞌaua robena tebabaina, weianai 
Tirama tekutiaina. Marea robe neiana hanona ihana 
enamo waira ꞌakinai.

SUKE
‑ hanona matiu ha atana, nao maeanai hanona ‘fig’, buabuana 

hanona ekuma wairai.
TATU

‑ Iuda haukia hanona ihau hamona aonai tatu apaꞌuakia 
baika tibabai tatu neiakia tibabainakia ranikiai hanona 
Tirama ena banamo mai taba baika aba ꞌuainai ia herekiai 
ebabainakia haukia tiraonanakia. Tatu baika atakia 
hanona neiakia;

Marea robe ibarobena tatuna
‑ Tatu neiana hanona Iuda haukia maearima ha atana 

Iuda Makabi tiraonana. Ia hanona aba uaꞌi baha ꞌakinai 
Tirama ena Marea robe eaꞌiaꞌi haraina, ebaꞌoruna weiana 
maearima weia Tirama katekutiaina paunai. Aka weiana 
ebabaina pokina ekia ꞌou haukia mai waira mahamahakia 
marea aonai tetoto Marea robe teaꞌi kiꞌana paunai. Iuda 
haukia abomo tatu neiana teaparina ‘Ea tatuna’. Ua 
buonai Iesu eꞌabi etibaha, “Au hanona hanopaka ena ea.” 
(Ioane 9.5)

Kabanai tatuna
‑ hanona Iuda haukia ekia tatu apaꞌuana tohana ha. Tatu 

neiana aonai hanona Iuda ꞌuaina ꞌakinai Aikupitoai taꞌara 
teaꞌi ba aea tekaobo aiho hauna tiraonana. Rani weianai 
hanona Tirama ena aneru euhuna eao Aikipito haukia 
ekia itu ha ha aokiai etoto nahukia pakakia mo ikoikiai 
eahuꞌari orenakia. Iamo Tirama Iuda haukia ehina benakia 
ekia itu ha ha aokiai mamoe nahu teahu ꞌarinakia ba 
aurarukia teaꞌinakia ekia paꞌabi hoborokia tetaronakia. Ba 
aneru aruaru eihana hanona itu ꞌubinai ekabanai, iamo 
miori weia haꞌi eahu ꞌarina.

Ua buonai Kabanai tatuna raninai hanona itu ha ha aokiai 
mamoe nahu tiahuꞌarinakia tianiani haeamo.

Parawa ibakupu ahaꞌi tatuna
‑ hanona Kabanai tatuna kipokia rani hamona tibabaina. 

Pokina ꞌuaina ꞌakinai Iuda haukia tenoanoa Aikupito ai 
katekaobo aonai parawa kateꞌima kekupu ba katekinena 
hanona ranina ahaꞌi. Ua buonai tatu neiana aonai hanona 
Iuda haukia tihore parawa ibakupu ahaꞌi hauna tiani.

Iꞌaua tatuna
‑ hanona Iuda haukia tiaonamo pokina eueu mai ariari 

ranikia hanona aba teore paunai. Tatu weiana aonai 
hanona iꞌaua tibabai ba weia baꞌakiai ṯemiaho hui hamona, 
ua tibabai aiho hanona kupukia ꞌabaꞌabakia ꞌuaina ꞌakinai 
hanoꞌakunai tearu ꞌabaea aru ꞌabaea ihau bariabui (40) 
murinai hanona Tirama ꞌabiꞌuai hanona ebenakia hauna 
aonai tekatoto hauna tiraonana.

Pentikose tatuna
‑ hanona Iuda haukia ekia tatu apaꞌuana ha. Ata weiana 

‘Pentikose’ anina hanona ‘imabui (50)’. Iuda haukia ekia 
tatu neiana hanona Kabanai tatuna murinai wapu imabui 
tikabanai hanona titatu.

Pentikose tatunai hanona Iuda haukia witi iarina tiaonamo 
aina. Abomo ꞌuaina ꞌakinai Tirama ena rauhubu Sinai 
oeona ꞌubina Mose ebena Iuda haukia ꞌeukia hauna 
abomo tiraonana. Rani neiakiai Pentikose raninai hanona 
Keriso ena maearima tihore rani weianai Auba Robe eriri 
maearima weiakia Keriso tiaꞌikakaumana haukia ahakiai 
hauna tiraonana.

TIRAMA ENA MAMOE NAHU
‑ Ioane 1.29, 36 aonai hanona Ioane baꞌuere robe hauna 

ehore Iesu atana eaparina, ‘Tirama ena Mamoe Nahu’. 
Iuda haukia ekia hoahoai hanona mamoe nahu tiahu 
ꞌarina ba beruberu tabanai tibaona ṯekinena Tirama 
herena, weianai Tirama ekia kiꞌa kehina hao paunai. 
Mamoe nahu aruaruna nihore ia nibarobenakia mai 
nibamahamahanakia Tirama wairanai.

Iesu hanona Tirama ena Mamoe Nahu, pokina kipona ena 
mauri beruberu tabanai ebaona, matiu ibiri ropo ahanai 
teahuꞌarina, weianai Tirama kehore aika eka kiꞌa ikoikiai 
kehina hao paunai.

ꞌUERE ROBE
‑ Pou namona aonai tererena hanona Ioane ehore mearima 

boꞌona Ioridane atenai ebaꞌuere robenakia. Ehina benakia 
ekia kiꞌai kateraona kabe ba keꞌuere robe, ba maearima 
ikoinai kateꞌiobina ia hanona aba teraona kabe.

Maearima Iesu Keriso tiaꞌikakauma haukia baiatakiai, ꞌuere 
robe hanona ihaiha weiana maearima kebaihanakia, ꞌuere 
robe eaꞌina hauna hanona Keriso ena maearima.

Baꞌuere robe anina hanona ṉa homana;
1. Maearima weiana ꞌuere robe eaꞌina hauna hanona kipona 

ena kiꞌa ai aba eraona kabe.
2. Ia hanona Iesu Keriso niaꞌikakaumana, Iesu hanona 

maearima weiakia Ia tiaꞌikakaumana haukia ekia kiꞌa 
nehina hao hauna, ua eꞌabiꞌuai aiho.

3. Maearima weiana ꞌuere robe eaꞌina hauna hanona 
nenuatae Iesu Keriso murinai keꞌau mai aiana kekaꞌaina.

WAPAEA
‑ Nao maeanai hanona tiaparina ‘hisop’. Robe haukia tihore 

neiana tiaꞌina aruaru ꞌao bei ai tihao utuna ba maearima 
ꞌao ekia taba baika ꞌubikiai tiaꞌi baure baurena, beibeina 
niꞌeho, ua tibabai aiho hanona Tirama wairanai barobe 
akana tibabaina.

WAPU ROBENA
‑ hanona Paraite wapuna mai Hui wapuna ohi baiatakiai 

hauna wapu weiana nahaparina Tatate. Genese pukana 
aonai terererena hanona Tirama wapu ikoinai ꞌabaihau 
hanona hanopaka ebabaina, epua wapu ibaꞌabaihau 
hamomona hanona earai pokina ena aka hanona eore 
paunai. Tirama eꞌabi maearima ikoikiai hanona hui 
hamona ena wapu koriꞌuaikia ꞌabaihau hanona ekia aka 
katebabai, iamo wapu ibaꞌabaihau hamomona hanona 
katearai mai Tirama katekutiaina.

Iuda maearimakia ekia Wapu robena rauhubukia hanona 
eboꞌo. Tetibaha wapu weianai hanona maearima aka ha aꞌi 
katebabai ꞌapuana, ba maearima rauhubu weiana tekabena 
hanona teopuere wairai. Ua buonai Iesu ehore inawa 
hauna ha Wapu robenai ebanamona, mai Iesu iꞌabana 
haukia Wapu robenai witi temutunakia kateani hanona 
Iuda haukia teopuere wairai. Teꞌabi weiakia hanona aka. 

